
Uvod

Pred nama je Izvještaj istraživanja koji je baziran na intervjuima koji su vođeni 
u 13 gradova 1 Bosne i Hercegovine kao nastavak istraživačkog projekta Centra za 
empirijska istraživanja religije, Novi Sad – Sarajevo i Univerziteta u Edinburgu pod 
opštim nazivom: „Religion and Ethics in the Making of War and Peace“.

Prethodne istraživačke faze, koje su podrazumijevale anketno ispitivanje, od 
preliminarnog u četiri grada (2012) do obimnog u 13 gradova (2013), potom disku-
tovano u fokus grupama u istim gradovima, do intervjua (2018. i 2019), obuhvatile 
su populaciju Bosne i Hercegovine u ukupnom uzorku od 3.520 ispitanika. Kvanti-
tativna istraživanja dala su svoj značajan doprinos u razumijevanju stavova građa-
na Bosne i Hercegovine o ključnim tačkama procesa pomirenja. Opšta populacija 
stanovništva na reprezentativnom uzorku ukazala je na dominantno mišljenje da je 
proces pomirenja neophodan i moguć, što je objavljeno u prethodnim publikacijama 
i izvještajima na koje se ovdje pozivamo i koje upoređujemo sa mišljenjima aktera 
iz sfere političkog, vjerskog, obrazovnog i društvenog života Bosne i Hercegovine, 
dakle, onih koji imaju veću moć da tome i doprinesu. 

Metodološki značajna informacija jeste da je ova knjiga nastala analizom sadr-
žaja dobijenog iz intervjua 77 aktera iz 13 gradova, kao i šest fokus grupa i obradom 
podataka preko statističkog programa za kvalitativna istraživanja (MAXQDA). Broj 
minuta snimljenih intervjua bio je 3.414, odnosno 57 sati. Transkripti intervjua, koji 
su imali ukupno 1.959.441 karaktera, što predstavlja preko 1.000 stranica teksta, i 
izvještaji sa fokus grupa, 112.530 karaktera, odnosno 62 stranice, bili su materijal na 
kome je urađena analiza sadržaja, što je omogućilo da dođemo do rezultata koji su u 
ovoj knjizi predstavljeni.

Različite perspektive sagledavanja problema procesa pomirenja u Bosni i Her-
cegovini organizovane su u nekoliko cjelina. Odmah na početku date su detaljne 
informacije o samom istraživanju, potom slijedi poglavlje o stavovima prema pro-
cesu pomirenja. Najviše pažnje posvećeno je odgovorima na četiri ključna pitanja: 

1  Gradovi u kojima je rađeno istraživanje jesu sljedeći: Sarajevo, Banja Luka, Mostar, Brčko, 
Tuzla, Bijeljina, Bihać, Trebinje, Livno, Teslić, Jajce, Srebrenica i Stolac. Izbor je tako napravljen da 
bi predstavio cijelu BiH, uzeti su pogranični gradovi i gradovi iz unutrašnjosti; gradovi manji, srednji i 
veći, sa dominantnim jednim ili dva konstitutivna naroda.

Koje strategije izgradnje pomirenja intervjuisani prepoznaju kao moguće?; Koje su 
mogućnosti uključivanja javnog sektora u proces pomirenja i odnos ovog sektora sa 
nevladinim?; Koje su mogućnosti uključivanja različitih podgrupa građanskog sek-
tora u proces pomirenja?; i Koja je uloga religije u procesu pomirenja?

Ključni pojmovi koji se pojavljuju u radu jesu pomirenje, koje je shvaćeno kao 
proces, a ne samo kao cilj, i strategije izgradnje mira koje proizlaze iz odgovora 
intervjuisanih. Pomirenje koristimo kao termin koji implicira aktivnosti, prakse i 
procese koji uključuju izgradnju odnosa, zahtijevajući pitanja o percepciji potrebe 
za odgovornošću. „Pomirenju“ se u seriji pitanja pridružuje „izgradnja povjerenja“, 
kako bi se ispitanici motivisali da uzmu u obzir dvije praktične dimenzije procesa 
pomirenja: aktere i zajednice u koje oni imaju povjerenja, i aktere i zajednice u koje 
oni imaju nizak nivo povjerenja.

Najveću podršku ima inkluzivni pristup, a potom pristup kojim se promjene 
pokreću od lokala ka centrima moći. U drugom poglavlju riječ je o predloženim 
promjenama u javnom sektoru s naglaskom na inkluziju političkih lidera, kao i iz 
oblasti obrazovanja i organizacija civilnog društva, s mogućnostima inkluzije u pro-
ces pomirenja građana u Bosni i Hercegovini. Posebno poglavlje posvećeno je ulozi 
religije i vjerskih zajednica, vjerskih lidera i laika, u procesu pomirenja. 

Glavni rezultati istraživanja

Rezultati istraživanja ukazuju na različite perspektive značajnih aktera dru-
štveno-političkog života Bosne i Hercegovine i zaista su pravo bogatstvo mišljenja 
koja iskazuju kako probleme i prepreke tako i puteve prevazilaženja s navođenjem 
praktičnih ideja i primjera koji već postoje u praksi na terenu. Ipak, u ovom dijelu 
navodimo samo glavne rezultate koji su dominantno mišljenje koje je iskazano u 
brojnim varijacijama. 

Skoro svi intervjuisani, tačnije 94%, tematizovali su neki problem u političkoj 
sferi, što ovu temu čini najzastupljenijom. Najviše su govorili o tome da politički 
lideri tri konstitutivna naroda podstiču vjersku i etničku podijeljenost (69%), da su 
zaglibljeni u korupciji (34%) te da se ne zauzimanju za građane (27%). Istraživanje 
opšte populacije iz 2013. godine ukazuje na to da građani najmanje povjerenja za 
proces pomirenja ukazuju političarima, posebno u svakodnevnoj retorici izazivanja 
međusobne mržnje. 

Važan problem koji stoji na putu pomirenja viđen iz svih ispitivanih sektora, 
jeste problem korupcije. Kritike dolaze i od političkih i od vjerskih vođa, i iz sfere 

civilnog društva i obrazovanja. Trećina (34%) intervjuisanih izrazila je uvjerenje 
da se politički vrh bavi koruptivnim radnjama. Od pet gradonačelnika i načelnika 
opština, trojica govore o tome, trećina svih iz sektora politike (31%) i trećina onih 
koji ne pripadaju političkoj sferi (33%). Korupcija je zarobila institucije sistema, 
koje su time izgubile i povjerenje i slobodu djelovanja, jer su zadobijene pozicije 
moći više vrednovane od zajedničkog dobra. 

Kao nezakonite radnje pominju se zapošljavanje preko veze, prodaja državnih 
dobara, namještanje javnih nabavki, krađa izbora, povezanost sa kriminalnim gru-
pama, nerestitucija, itd. Procjene su takve da je korupcija „zarobila“ državu tako da 
institucije ne funkcionišu, ne sankcionišu koruptivne radnje lidera ili svih onih koji 
imaju podršku jakih političkih partija u datom području. „Tolika je moć ovih sada-
šnjih garnitura političkih... Kunu se u nacionalne ideje, a korupcija je masovna. Sva 
je građevinska industrija korumpirana 100%. Sva građevinska industrija daje 10% 
onom ko pogađa. Predsjednici opština to su najčešće. Još kažu da je to malo koliko 
je korumpirana nabavka. Recimo, u medicini.“ Istraživanje je rađeno 2018. i 2019. i 
nije obuhvatilo zdravstveni sektor, što bi moglo biti predmet sljedeće faze istraživa-
nja, budući da je zdravstveni sektor ponio primat savremenog lidera u društvenom 
životu (2020. i 2021. godine).

Motivi za koruptivne radnje opisivani su na nekoliko nivoa, počevši kao lični 
motivi težnje za udobnošću, preko dubokih materijalnih interesa i nedostatka moral-
nosti. Jedan od gradonačelnika izjavljuje: „Moje mišljenje lično je da su u vrhu in-
teresne grupe. [...] Ovo je apsolutno najbolje stanje za te interesne grupe. Raspolažu 
ogromnim bogatstvom, ogromnim budžetima − državnim, entitetskim, kantonalnim, 
lokalnim itd. i nikakva promjena im ne odgovara jer im je super.“

Intervjuisani koji se bave tranzicijskom pravdom tvrde da problem korupcije 
utiče na slabe uspjehe u rješavanju pitanja prošlosti. Politička elita ne dozvoljava 
dijalog kako se ne bi otvorila mnoga pitanja i tražili odgovorni. Problem korupcije 
utiče na pouzdanost ustanovljenih istina o prošlosti.

Mediji često unose pometnju plasiranjem dvije kontradiktorne „istine“ kao 
jednako važeće, dovodeći ljude u konfuziju da ne znaju šta da misle, akcenat se 
prenosi sa objektivnih činjenica na emocije i lična uvjerenja i tako se utiče na jav-
no mnjenje. Ovaj mehanizam se sreće ne samo u djelovanju medija, on je vidljiv i 
u izjavama političkih lidera, što se tumači kao dupli moral i duple poruke. Narod 
nije u stanju da se opredijeli za verziju koju smatra istinitom i da se dosljedno drži 
nje. Isti izvor daje primjer da ljudi uveče govore da doktori u BiH ne znaju svoj 
posao i da su korumpirani, a sutradan idu da se liječe kod njih. Smeta im korup-
cija, a daju mito kad god treba. I duple poruke i dupli moral ne samo da izluđuju 

pojedinca već unose haos u društvene odnose. Iskušenjima su podložni i oni koji 
sami zagovaraju moral.

Prepreke na putu pomirenja s jedne strane se nalaze u okviru samog sistema, 
kako vjerskog tako i političkog, i nemogućnosti pojedinaca da nešto promijene. S 
druge strane, prepreke predstavljaju i pojedinci koji bivaju prevareni ili iz slabosti 
karaktera izdaju sam sistem kome pripadaju. Tako sagovornici navode korupciju, tj. 
pristajanje sveštenih lica na podmićivanje pred izbore i podršku pojedinim politič-
kim opcijama. Smatraju da političke partije „kupuju“ vjerske službenike da bi ih oni 
podržali sa propovjedaonica. 

Prema procjeni intervjuisanih, problemi unutar javnog sektora čine da svojim 
načinima rada odražavaju i hrane nacionalne podjele i nemoć građana da ostvaruju 
svoje potrebe i prava, a naročito politika, mediji i obrazovanje. Smatraju da se ovi 
sektori nisu uključili u proces izgradnje međuetničkog povjerenja i pomirenja jer su 
blokirani politikom, političkom kontrolom i korupcijom, te da su vjerske zajednice u 
tom smislu najviše učinile osnivanjem Međureligijskog vijeća, ali djelovanje religije 
u pravcu izgradnje povjerenja i pomirenja se, prema mišljenju većine, u vjerskoj 
nastavi ne odvija u pravcu pomirenja.

Mirovna strategija koja u ovom istraživanju predstavlja ishod analize sadrža-
ja mišljenja stručnjaka aktivnih u različitim društvenim sektorima jeste strategija 
inkluzije. Prema podacima iz intervjua, 74% (57/77) intervjuisanih govori o inklu-
ziji, o snazi naroda, osnaživanju pojedinaca, edukaciji naroda, aktivnoj demokratiji, 
i inicijativama koje se mogu metaforično uporediti sa malim koracima, odnosno 
kad neka NVO radi sa grupom ljudi na prevazilaženju predrasuda, liječenju trauma, 
učenju konstruktivnom rješavanju konflikata. Manji broj intervjuisanih (12%, 9/77) 
insistira da promjena može doći jedino odozgo, i za to daju svoje argumente. 

Pod inkluzijom se podrazumijeva da se prihvate s povjerenjem ljudi različitog 
porijekla i identiteta u zajedničkim aktivnostima. Na osnovu tvrdnji iz 40% inter-
vjua, izdvojila su se tri načina na koje intervjuisani vide uključivanje ljudi iz ra-
zličitih sektora u nove aktivnosti pomirenja. Budući da dosadašnje inicijative na 
mikroplanu nisu imale podršku sistema kroz sve institucije javnog sektora, predlaže 
se sistemsko i sa političkom odlukom uključivanje univerziteta, škola, medija, kul-
turnih i drugih institucija u proces pomirenja. Drugi sloj moguće inkluzije polazi od 
zajedničke odgovornosti za postojeće stanje i da, prema tome, svi treba da ulože svo-
je snage u rješavanje problema, svako iz svog domena. Ljudi treba da budu osnaženi 
za proaktivno djelovanje, da osim vlastite stručnosti budu ispoštovane vrijednosti 
kao što su pravda i sloboda. Treći pristup inkluziji izlazi iz okvira profesija i ukazuje 
na potrebu inkluzije svih, izražen je i kroz poziv građanima na ulaganje u opšte do-

bro i aktivnu demokratiju. Intervjuisani smatraju da su ljudi u BiH izgubili osjećaj 
šta je to opšti interes.

Na osnovu istraživanja iz 2013. godine znamo koliko su građani naklonjeni 
inkluzivnom pristupu kao strategiji u procesu pomirenja. Rezultati su pokazali da 
je za više od 50% građana važno da se svi akteri uključe u proces pomirenja, a po 
kapacitetima za pomirenje predložene su bile prvo ličnosti koje podržavaju političke 
interese svih građana i građanki BiH, a ne samo jednog od konstitutivnih naroda, 
potom nastavnici, pa grupe koje predstavljaju žrtve ili ugrožene. Žene zauzimaju če-
tvrtu poziciju, centralnu, budući da su prepoznate kao značajne za proces pomirenja 
ne samo iz uloge profesije koju obavljaju ili institucije u kojoj rade, već iz vlastitog 
bića. Doprinos žena u procesu pomirenja objavljen je u drugim publikacijama i ra-
dovima Zilke Spahić Šiljak, 2 čija je fondacija TPO bila obuhvaćena u fokus grupi 
(2018). Knjiga Zlatiborke Popov Momčinović koja je proizašla iz ovog istraživanja 
(2018) takođe se bavi doprinosom i ulogom žena u procesima pomirenja, i percepci-
jama drugih aktera kada je riječ o njihovoj ulozi u ovim procesima. U ovim i drugim 
istraživanjima se takođe upozorava na problem esencijalističkog pristupa tzv. žen-
skog mirovnjaštva „po prirodi“, i koji je prisutan kako u populaciji tako i kod razli-
čitih aktera kada je riječ o ulozi žena u ovim procesima (Helms, 2010; Ždralović, 
Rožajac Žulčić, 2012; Popov Momčinović, 2018).

Neopredijeljenost vlasti za pomirenje i nepostojanje sistemskog plana da se 
inkluzija različitih sektora sprovodi zarad boljih međuetničkih odnosa, otežavaju 
proces pomirenja, a vidi se da je razlog tome u strukturama vlasti prisutan strah 
od većih inicijativa u kojima su udružene različite profesije jer bi možda donijele 
promjene. Takođe, inkluzivni pristup nije prisutan zbog međuetničkog nepovjerenja 
koje se proizvodi, a koje je možda i dublje prisutno u narodu, što treba ispitati u više 
sociološko-psiholoških istraživanja, a i zato što ne postoji nijedna politička opcija 
koja zagovara tako nešto.

Pokušali smo razumjeti kako stručnjaci i vodeće ličnosti iz trinaest gradova 
vide rezultate naša tri ranija izvještaja. Pokazuje se da dominantno mišljenje ide 
znatno snažnije u korist procesa pomirenja u odnosu na sliku koju prikazuju mediji 

2  Značaj žena za izgradnju mira pokazuje i publikacija koja govori o rodnoj dimenziji izgradnje 
mira i o doprinosu žena iz različitih etničkih identiteta koje su prve prelazile granice i gradile mir. Ovo 
istraživanje je pokazalo da su žene bile i jesu ključne akterke izgradnje mira na lokalnom nivou. TPO 
Fondacija izdala je knjigu Sjaj ljudskosti: životne priče mirotvorki iz BiH (2013), autorke Zilke Spa-
hić Šiljak,  http://www.tpo.ba/b/dokument/Zilka%20Spahic%20Siljak%20-%20Sjaj%20ljudskosti%20
-%20Extract%20protected.pdf, engleska verzija ove knjige, u izdanju Cambridge Scholars Publishing, 
2014, http://www.tpo.ba/b/dokument/SHINING%20HUMANITY%20Introd.pdf, i knjigu Graditeljice 
mira − društveno-politički angažman dobitnica Nobelove nagrade za mir (2012), autora Alena Kristi-
ća, http://www.tpo.ba/b/dokument/Nobelovke%2070%20DknjigaWEB.pdf.

ili pojedine akademske studije. Osim toga, postoje indicije koje ukazuju da, u kon-
tekstu širokog javnog mnjenja, religija nije krut nacionalistički stožer podjela, iako 
je u javnom i političkom polju baš tako prikazana. Pokazuje se, štaviše, da je upravo 
religija jedan od najjačih temelja podrške u procesu pomirenja. Značaj etničkog i 
vjerskog identiteta na balkanskim prostorima smatra se veoma važnim, a uzajamno 
se često i poistovjećuju. Ipak, ispitanici kojima je normalno da je to povezano, prio-
ritet daju vjerskom identitetu.

Analiza šta inkluzivni pristup procesu izgradnje povjerenja i pomirenja pred-
stavlja za oblast religije i različitosti koja na tom planu postoji u BiH, koje promjene 
bi inkluzivni pristup donio i kakvo je trenutno stanje, podijeljena je na tri dijela: kroz 
koje uloge religije mogu doprinijeti procesu pomirenja, prepreke na koje ukazuju 
vjerski lideri u okviru svog poziva, a potom i kako sagovornici drugih profesija vide 
izazove i mogućnosti vjerskih aktera. Ulogu religije u procesu pomirenja temati-
zovalo je 81% svih intervjuisanih, svi vjerski akteri i 73% iz drugih sektora. Među 
vjerskim sagovornicima prisutna su dva stava o ulogama religije u BiH društvu. 
Jedni smatraju da tri religije u BiH treba da se bave isključivo produbljivanjem vjere 
i da griješe ako se bave nacionalnim pitanjima. Na njima je da pomažu vjernicima da 
izgrade kod sebe osjećaj zajednice sa Bogom, da pomognu u osmišljavanju života, 
u afirmaciji univerzalnih vrijednosti i moralnog ponašanja. Crkva ima ulogu u lije-
čenju naroda od mržnje i loših sjećanja propovijedima o ljubavi i praštanju. Drugi 
prihvataju da su te religije i nacionalni zaštitnici. Naglašavaju potrebu njegovanja 
vlastitog identiteta, to ne suprotstavljaju opštim univerzalnim vrijednostima, i pozi-
vaju na upoznavanje druge dvije religije.

Najvažniji uvid za kontekst religije upućen je od onih koji na to gledaju sa stra-
ne. Najveća je potreba za iskrenim i integrisanim vjernicima koji će biti u stanju da 
iskreno pristupe dijalogu, bez manipulacija i skrivenih agendi. Takođe, istu poruku 
smo dobili i od vjerujućih, kao vid samokritike da samo iskreni vjernici, oni koji se 
pridržavaju onoga čemu ih uči vjera, imaju moć pomirenja. Ta iskrenost i nepotku-
pljivost odnosi se i na vjerske lidere. Sugeriše se odvojenost vjerskih institucija od 
države u smislu nezavisnog funkcionisanja i slobode djelovanja i jednih i drugih. 
Budući da vjerske zajednice imaju više povjerenja od strane naroda, intervjuisani 
procjenjuju da se političke strukture vezuju za religije da bi ostvarile svoje interese, 
a to je vrsta manipulacije i zloupotrebe. Zato intervjuisani sugerišu predstavnicima 
religija da se religija čuva od politike. Potrebno je razdvojiti religiju i potlitiku radi 
očuvanja funkcije i jedne i druge.

Naši nalazi ističu iskustvo na koje sve načine političko zarobljavanje ometa 
pomirenje, pa stoga i razlog zašto od njih ne treba očekivati da igraju ulogu koja im 

inače pripada. Rezultati pokazuju raznolikost angažovanih pristupa transformaciji 
društvenih vrijednosti koje upravljaju odnosima u društvu i daju dovoljno razloga 
za pozitivan pristup i za podvlačenje pozitivnih mogućnosti religije i obrazovanja u 
procesu pomirenja. Različite perspektive naših sagovornika dobar su temelj za pro-
ces pomirenja, kada se sagledaju u širem kontekstu svakodnevnog života, i zalaze 
izvan očiglednog fokusa mnogih tematizovanja onoga što bi bilo neophodno za iza-
zivanje i prevazilaženje negativnih prepreka promjenama u političkoj i javnoj sferi.

Pravo na različitost, pravo na vlastitu prošlost, pravo na budućnost − osnovna 
su ljudska prava, oduvijek značajna, pa i u kontekstu procesa pomirenja u Bosni i 
Hercegovini. Ta potreba je naglašena u zahtjevu da ne samo upoznajemo druge i dru-
gačije već i „da jedni druge priznamo i u vjerskom i u političkom smislu“. Različitost 
je važna kao dio ličnog i grupnog identiteta i zahtijeva poštovanje. 

Razlog zašto je strategija inkluzivnosti posebno značajna za proces pomirenja 
u Bosni i Hercegovini proizlazi iz opažene zarobljenosti identitetima kojima se ne-
prekidno povećava međusobna distanca. Preklapanje socijalnih identita kojima ljudi 
pripadaju izražava se od nisko inkluzivnog identiteta, gdje je potpuno preklapanje 
vjerskog, nacionalnog i etničkog, do visoko inkluzivnog i složenog identiteta, koji 
je u stanju da podnese različitost kao pripadnost. Manje složen identitet čini da ljudi 
opažaju potpuno preklapajuće identitete koji uokviruju nacionalnu, etničku i religij-
sku pripadnost u ekskluzivne grupe. Inkluzivnost identiteta odnosi se na ljude sa koji-
ma se osoba identifikuje i smatra članovima svoje grupe. Ljudi koji su u stanju da go-
tovo sve druge ljude smatraju članovima svoje grupe imaju visok inkluzivni identitet.

Osnovne informacije o istraživanju

Ovo istraživanje provedeno je, analizirano i predstavljeno sa velikom pažnjom, 
zbog osjetljivosti predmeta. Predstavljajući metodološki dio istraživačkog projekta, 
na samom početku želimo da ukažemo na svu složenost problema kojim se bavimo, 
koji smo shvatili ozbiljno i odgovorno, ukazujući na put kojim smo prošli da bi čita-
oci mogli da prate i same rezultate i našu ulogu istraživača i tumača nalaza. 

Pažnja koju smo posvetili statistici u okviru kvalitativne analize zahtijeva da 
objasnimo da li smo nastojali da predstavimo različita mišljenja u potpunosti, infor-
misano mišljenje ili stručno mišljenje. Interes prema statistici koja je rađena nije u 
potpunom predstavljanju bilo čega (ni različitosti mišljenja, ni svih mišljenja, itd.), 
već u mogućnosti da se zađe ispod lakih zaključaka koji su aktuelni u javnom dis-
kursu, ali koje naši sagovornici predstavljaju u drugačijem svjetlu. Epistemološku 

opravdanost zaključivanja na osnovu statističkih metoda statistika nastoji da obezbi-
jedi kontrolom vjerovatnoće grešaka različitih tipova i preko osposobljenosti da se 
pruži zadovoljavajuća evidencija za zaključak. Smatramo da je ova studija obuhva-
tila širok obim faktora koji mogu biti od značaja. 

Naši intervjui bili su otvoreni i dizajnirani da ih vode interesi sagovornika. Po-
lustrukturirani intervjui u našem istraživanju dizajnirani su tako da sagovornici po-
kreću raspravu o temama, izazovima i rješenjima, što je značajno imati u vidu kada 
pratimo statističke podatke koji ukazuju na to koliko je ispitanika razgovaralo o ra-
zličitim temama. Takođe, važno je napomenuti da smo izbor ispitanika osmislili tako 
da sagovornici uključuju pristalice glavnih političkih stranaka i manjih stranaka, da 
uzorak predstavlja sve konstitutivne narode i da imaju različita gledišta o pomirenju 
u političkom i socijalnom smislu. Vrijedno je napomenuti da ispitanici imaju razli-
čite stavove o ulozi vjerskih aktera u izgradnji boljih odnosa širom BiH i različite 
stavove o tome treba li i kako se treba baviti religijom u političkim poslovima.

Cilj nam je bio da predstavimo mišljenja iz 13 gradova koje smo pažljivo birali 
u odnosu na brojne kriterijume, koji su nastojali da obuhvate sve različitosti koje ih 
čine specifičnim, od veličine grada, geografskog položaja, vjerske i nacionalne hete-
rogenosti do blizine granice i centralnog položaja u državi. Istovremeno, željeli smo 
da predstavimo zapažanja efikasnih aktera, ljudi koji žive u različitim gradovima, 
visokoobrazovane, angažovane i efikasne u svojim strukama, koji su strane zaintere-
sovane da daju doprinos ovakom istraživanju. Sve to bio je razlog za proširenje ove 
studije izvan gradova koji često dominiraju na javnim poslovima u zemlji. 

Istraživački projekat i etape realizacije

Intervjuisanje aktera čija su uloga i mišljenje bitni za proces izgradnje povje-
renja i pomirenja rađeno je u okviru projekta „Uloga vjerskih zajednica u procesu 
pomirenja u Bosni i Hercegovini“ (The role of religious communities in the reconci-
liation process in Bosnia) Univerziteta u Edinburgu i Centra za empirijska istraživa-
nja religije u Bosni i Hercegovini. Intervjuisanje je rađeno u četvrtoj fazi projekta, 
započetog 2012. godine pilot-istraživanjem (Wilkes et al., „Pomirenje i izgradnja 
povjerenja u Bosni i Hercegovini, Ispitivanje javnih stavova u četiri grada i regiona: 
Banjaluka, Bugojno, Mostar, Sarajevo“, 2012). 

U sljedećoj fazi, 2013. godine, istraživački tim sproveo je kvantitativno istraži-
vanje stavova građana u 13 lokalnih zajednica u BiH u vezi sa procesom pomirenja. 
Istraživanje je obuhvatilo 2606 ispitanika, s pažnjom da se u svakom gradu obuhvate 

tri konstitutivna naroda. Rezultati su promovisani krajem 2013. godine i tokom prve 
polovine 2014. godine. 

Treća faza istraživanja bila je u periodu od oktobra 2014. do februara 2015. 
godine, kada je organizovano 26 događaja u 13 lokalnih zajednica, po jedna fo-
kus grupa i po jedan javni događaj. Fokus grupe organizovane su za predstavnike 
različitih društvenih, ekonomskih, nacionalnih, etničkih grupa karakterističnih za 
samu zajednicu. Javni događaji organizovani su za predstavnike različitih interesnih 
grupa, uključujući lokalne institucije vlasti, medije, predstavnike drugih institucija, 
različite vladine i nevladine inicijative koje se odnose na pomirenje, kao i zaintere-
sovane građane. 

Predstavljanje rezultata istraživanja prethodnih faza svaki put je obuhvatilo 
novu populaciju građana koji su učestvovali u razgovorima i davali podršku našim 
istraživanjima i nastojanjima da se u dijaloškoj formi ostvaruju susreti na kojima se 
već samom formom gradi povjerenje i međusobno razumijevanje. U svakoj fazi is-
traživanja javnosti su prezentovane publikacije iz prethodnog istraživanja. Namjera 
fokus grupa i javnih događaja 2014. godine i 2018. godine bila je da se predstave 
rezultati anketnog ispitivanja javnog mnjenja i da se dodatno protumače, aktualizuju 
i kontekstualizuju u direktnim razgovorima sa građanima. 

Izvještaj koji je pred nama slijedi treći izvještaj iz 13 gradova (Davor Marko, 
2016). U tom izvještaju fokusirali smo se na mišljenje unutar gradova i o gradovima, 
kao i na prikupljanje informacija o lokalnim stavovima prema izgradnji mira i poli-
tici na nivou BiH. Bili smo usredsređeni na stavove prema aktivnostima pomirenja i 
akterima, kao i na stavove o tome šta će učiniti efikasne promjene. U ovom četvrtom 
izvještaju, fokusirani smo na BiH i politički nivo, te na odnos između lokalnog i 
državnog nivoa kako bismo identifikovali ono što čini ili ometa efikasne promjene.

Na temelju preliminarnog istraživanja u četiri grada, na temelju kvantitativnog 
istraživanja na reprezentativnom uzorku iz 13 gradova i istraživanja u fokus grupa-
ma na kojima smo pratili razumijevanja građana samog procesa pomirenja, formirali 
smo uzorak i postupak kvalitativnog istraživanja u kome je primijenjen postupak 
analize sadržaja iskaza intervjuisanih predstavnika različitih grupa značajnih aktera 
za proces pomirenja. Iako su intervjuisane osobe birane pažljivo da bi predstavile 
različite diskurse unutar različitih pripadanja i mišljenja, osobe koje su uticajne u 
svojoj lokalnoj sredini i javnosti poznate, citate njihovih iskaza u ovoj publikaciji 
predstavljamo anonimno jer u ovom radu se ne bavimo promocijom ličnosti i njiho-
vih ideja, niti zaštitom autorskih prava jer su iskazi dati u intervjuima koji su rađeni 
u svrhu naučnog istraživanja i u svrhu dolaženja do modela i strategija koje dopri-
nose mirovnim akcijama i prevenciji izbijanja novih sukoba. Osim toga, istraživački 

postupak analize sadržaja ne bavi se kompletnim, u cjelini datim intervjuima, već 
segmentima koji su birani po jedinicama analize, te bi navođenje imena autora u 
pojedinim pasusima koji su izvađeni iz konteksta moglo biti pogrešno shvaćeno, pa 
čak i zloupotrijebljeno. Naravno, bilo bi lijepo upoznati se sa stavovima i mišljenji-
ma intervjuisanih, posebno onih iz manjih gradova, koji nisu poznati opštoj javnosti, 
ali to bi značilo objavljivanje transkripta, a ne naučnoistraživačkog rada ovog tipa.

Intervjuisanje bitnih aktera za proces pomirenja u četvrtoj fazi istraživanja 
(2018. i 2019) imalo je za cilj sticanje jasnijih predstava o mogućnostima rada na 
pomirenju, potrebama i konkretnim prijedlozima za djelovanje u pravcu izgradnje 
dobrih odnosa među građanima BiH.

Uzorak i metodologija

Izvještaj predstavlja rezultate analize sadržaja 77 polustrukturisanih intervjua 
sa akterima koji su predstavnici različitih sektora djelatnosti: religije, obrazovanja, 
politike, informisanja, ekonomije i nevladinog sektora. Intervjuisane smatramo va-
žnim partnerima u razmatranju teme izgradnje povjerenja i pomirenja. U periodu 
od juna do avgusta 2018. godine, razgovori su vođeni sa 71 osobom (92% uzorka), 
što pada u period prije opštih izbora 2018. godine, a od marta do maja 2019. godine 
razgovarano je sa još šest osoba (8% uzorka). 

Kategorisanje jedne osobe u jedan sektor djelatnosti bilo je metodološki orijen-
tir za formiranje uzorka. Uzorak je, prema ovom kriterijumu, sačinjen od 26% aktera 
iz oblasti religije, 22% iz oblasti obrazovanja, 18% iz politike, 13% iz informisanja, 
9% iz NVO sektora različitog tipa, 7% iz ženskih NVO i 5% osoba koje se bave 
tranzicijskom pravdom. Međutim, mno gi intervjuisani imaju iskustvo rada u razli-
čitim sektorima, što zbog interdisciplinarne prirode djelatnosti koju obavljaju, što 
zbog nekoliko zanimanja. Kada budemo iznosili mišljenja intervjuisanih, koristiće-
mo proširene grupe, u koje su uključeni svi akteri sa iskustvom u datom sektoru i 
koji mogu kompetentno govoriti o situaciji u datom sektoru. Žene čine 30% (23/77) 
intervjuisanih, a 70% su muškarci.

Da bi bio obezbijeđen glas iz 13 gradova BiH koji su isti za posljednje tri faze 
istraživanja, iz svakog od njih dolazi minimalno tri intervjua. Planiran je po jedan 
intervju sa osobom iz gradske/opštinske uprave i dva intervjua sa osobama koje se 
mogu smatrati kompetentnim posmatračima sredine iz redova akademskih građana, 
novinara ili vjerskih službenika. U konačnici, plan nije ostvaren za političare iz tri 
grada: Trebinja (od četvoro intervuisanih, troje je bilo iz obrazovanja i jedan vjerski 
lider), Jajca (dvoje iz obrazovanja i jedan iz medija) i Livna (bio je vjerski lider i 
psiholog).

Jedinice analize i kategorisanje

Pažnja je najviše obraćana na iznošenje tvrdnji u vezi s mogućnošću inkluzije 
različitih aktera u proces pomirenja, na tvrdnje koje se odnose na prepreke i prije-
dloge rada različitih sektora i njihovih djelatnika. Poredili smo da li postoji razlika u 
procjeni stanja i potreba sektora kada se istom pripada i kada se on posmatra spolja. 
Stoga je pripadnost intervjuisanog sektoru djelatnosti kriterijum korišćen za procje-
nu razlika u mišljenju unutar uzorka. Tokom analize bili smo osjetljivi na iskaze koji 
ukazuju na predstavu koju intervjuisani ima o uspješnoj strategiji za izgradnju mira 
i ključnim akterima za nju. 

Primarnu jedinicu analize čine teme i, u okviru tema, tvrdnje koje se ponavljaju 
i/ili koje proširuju razumijevanje teme. One su razdvajane u tri kategorije:

1. prepreke − tvrdnje koje se u intervjuima navode kao prepreke na putu pro-
cesa pomirenja;

2. prijedlozi − tvrdnje o aktivnostima ili principima čije bi implementiranje 
doprinijelo pomirenju;

3. pozitivni i negativni primjeri rada na pomirenju.

Drugu vrstu jedinica analize predstavljali su akteri čija je uključenost u proces 
pomirenja bitna. Sistematično su izdvajana mišljenja o ljudima zaposlenim u nevla-
dinom sektoru i javnom sektoru − političarima, prosvjetnim radnicima i novinarima. 
Izdvajana su mišljenja o vjerskim liderima i podgrupama civilnog društva − mladi-
ma, ženama, veteranima, grupama koje predstavljaju žrtve rata i vjernicima. 

Rezultati su najčešće predstavljeni prebrojavanjem u koliko intervjua se odre-
đena tema pojavljuje. Potom je kvalitativnom analizom segmenata koji se odnose 
na datu temu ili aktera obrađen način pominjanja. Pet i više ponavljanja iste misli 
smatrali smo značajnim rezultatom jer su intervjui bili polustrukturisani, a intervjui-
sani su birani nezavisno jedni od drugih. Intervjueri su za vođenje intervjua dobili tri 
opšta pitanja kao smjernice i poznavali su rezultate naših ranijih istraživanja, dok su 
pitanja kreirali na licu mjesta, imajući u vidu profesiju intervjuisanog, mjesto u kom 
djeluje i spontanitet razgovora. Stoga, nisu svi intervjuisani imali potrebu niti ih je 
intervjuer vodio u smjeru da govore, na primjer, o preprekama u radu organizacija 
civilnog društva. Nekada naglašavamo da je riječ o mišljenju prisutnom u direktnim 
citatima, što znači u citatima u kojima se direktno spominje određena tema, dok po-
stoje i oni citati koji indirektno upućuju na istu temu. Mi smo se ograničili na direkt-
ne citate jer građa iz koje je rađena analiza sadržaja broji preko 600 stranica teksta 
transkripata audio-intervjua, a broj tema praćenih preko kodova je takođe obiman. 

Analiza ključnih pitanja 

1. Četiri osnovna pitanja na koja smo tražili odgovore jesu:
2. Koje strategije izgradnje pomirenja intervjuisani prepoznaju kao moguće, 

sa posebnim naglaskom na inkluziju što većeg broja aktera?
3. Koje su mogućnosti uključivanja javnog sektora u proces pomirenja i od-

nos ovog sektora sa nevladinim?
4. Koje su mogućnosti uključivanja različitih podgrupa građanskog sektora u 

proces pomirenja?
5. Koja je uloga religije u procesu pomirenja?

1. Stavovi prema procesu pomirenja

U ovom dijelu istraživačkog izvještaja prvo će biti riječi o značenju samog 
pojma pomirenja u kontekstu koji je dat u Bibliji i Kuranu, budući da je kulturološki 
značajan za kontekst Bosne i Hercegovine, koja baštini kulturu monoteizma sa do-
minantnim islamskim i hrišćanskim pogledom na svijet, kao i značajnim prisustvom 
judaizma, te tradicionalno prisutnom kulturom tolerancije i prihvatanja različitosti u 
istorijskom kontinuitetu. 

Građani Bosne i Hercegovine tradicionalno pripadaju kulturološkom mono-
teističkom konceptu razumijevanja života. U uvodnom dijelu govorimo o pojmu 
„pomirenje“ kako je upotrijebljen u prevodima Biblije i Kurana, na temelju čega 
možemo definisati i sam pojam pomirenja, jednog od ključnih pojmova istraživanja. 
Religija ima kapacitete da utiče na proces pomirenja i izgradnju međusobnog po-
vjerenja, ali postoje i mogućnosti da bude upotrijebljena i zloupotrijebljena za rat i 
ratovanje. Pitanje je šta čini razliku.

Pretraživanjem po ključnim riječima: pomirenje, izmirenje i primirje i njihovih 
gramatičkih varijacija, u Bibliji je izdvojeno 17 segmenata, od čega su dva u Starom 
zavjetu, 15 u Novom zavjetu, a u analiziranom prevodu Kurana izdvojeno je sedam 
segmenata. Ove segmente tretirali smo kao podskup skupa segmenata izdvojenih 
pretragom riječi „mir“, jer predstavljaju izvedenice (Kuburić, 2018a; Kuburić, Zo-
tova, 2020: 46−48).

Sam pojam „pomirenje“ ima odnosno značenje − „pomiriti se s nekim ili s 
nečim“. U Bibliji je najučestalije značenje koje se odnosi na pomirenje čovjeka s 
Bogom i posredovanje u pomirenju drugih ljudi s Bogom, to je prisutno u 53% 

(9/17) segmenata s riječima „pomirenje“, „izmirenje“. Širi kontekst ukazuje na to da 
je čovjek pred Bogom počeo da se skriva vođen osjećanjem stida i krivice (1. Moj. 
3, 9−10). 

Inicijativa za pomirenjem krenula je od Boga, koji je pomirio ljude sa sobom, 
a apostoli su poslani da mole ljude da se pomire s Bogom: „Ali je sve od Boga, koji 
pomiri nas sa sobom kroz Isusa Hrista, i dade nam službu pomirenja“ (2. Korinća-
nima 5, 18); „Jer Bog bješe u Hristu, i svijet pomiri sa sobom ne primivši im grijeha 
njihovijeh, i metnuvši u nas riječ pomirenja“ (2. Korinćanima 5, 19). „Tako smo 
mi poslani mjesto Hrista, kao da Bog govori kroz nas; molimo vas u ime Hristovo, 
pomirite se s Bogom“ (2. Korinćanima 5, 20); „Složi se s njim i pomiri se; tako će ti 
biti dobro“ (Jovan 22, 21). 

Dakle, pomirenje se može razumjeti kao proces prihvatanja realnosti da je „raj“ 
izgubljen i u isto vrijeme proces buđenja i njegovanja nade da postoji put povratka u 
„izgubljeni raj“. Na tim narušenim odnosima, pokajanjem za učinjenu stranputicu, za 
izgubljeni mir, čovjek je pozvan, ponekad posredstvom mirotvoraca, da se vrati, da 
prihvati ispruženu ruku, da prihvati Boga, roditelje, tradiciju, druge ljude i samoga sebe.

Na putu pomirenja s Bogom stoje prepreke koje valja razriještiti, prepreke po-
put različitih nepravdi i povrijeđenosti, a one se razrješavaju pomirenjem koje pod-
razumijeva nešto što se zove opraštanje: „Ostavi ondje dar svoj pred oltarom, i idi 
prije te se pomiri s bratom svojijem, pa onda dođi i prinesi dar svoj“ (Matej 5, 24). 
A u nastavku stoji još i savjet učenicima da se pomire ne samo sa bratom već i sa 
svojim neprijateljima: „Gledaj da požuriš da se pomiriš sa svojim neprijateljem dok 
ideš s njim putem, da te ne preda sudiji, a taj sudija te preda slugi da te stavi u zatvor“ 
(Matej 5, 25−26). 

Kada su u pitanju odnosi između muškarca i žene, takođe je odnos pomirenja 
poželjnija varijanta od razdvajanja: „Ako li se pak i razdvoji, da se više ne udaje, ili 
da se pomiri sa svojijem mužem“ (1. Korinćanima 7, 11). 

Poruke Kurana koje se odnose na primirje upućuju na praktičnu stranu nosilaca 
pomirenja, da je njihova uloga pozitivna, da im se to računa u dobro djelo. Pomirite-
lji, tj. oni koji unose mir među ljude pozitivno su konotirani kao ljudi od povjerenja. 
„A onaj ko se plaši da je oporučilac nenamjerno zastranio ili namjerno zgriješio pa 
ih izmiri, nema mu grijeha. – Allah, zaista, prašta i samilostan je.“ (Sura 2, 182). U 
drugom prevodu Kurana (Pandža, Čaušević) piše: „Nije grešan ko izvrši izmirenje“. 
„I neka vam zakletva Allahom ne bude prepreka u ispravnom životu, na putu česti-
tosti i u nastojanju da pomirite ljude“ (Sura 2, 224). 

Posebna pažnja posvećena je bračnom životu i regulaciji odnosa u kojima je 
hijerarhija jasno označena, a pravila detaljno razrađena. Tako i u procesu bračnog 

pomirenja, ulogu pomiritelja, ili posrednika, imaju osobe kako s jedne tako i s druge 
strane, u zajedničkom cilju da se očuva zajednica braka. „A ako se bojite razdora 
između njih dvoje, onda pošaljite jednog pomiritelja iz njegove, a jednog pomiritelja 
iz njene porodice. Ako oni žele izmirenje, Allah će ih pomiriti jer Allah sve zna i o 
svemu je obaviješten“ (Sura 4, 35). 

U Kuranu je ukazano na opraštanje kao mogući put pomirenja za učinjenu ne-
pravdu: „Nepravda se može uzvratiti istom mjerom, a onoga koji oprosti i izmiri se, 
Allah će nagraditi; On, uistinu, ne voli one koji nepravdu čine“ (Sura 42, 40).

Međutim, kontekst u kojem se traži primirje nije isti za slabije i nadmoćnije. 
Riječ je o odnosu snaga koje su u sukobu i odnosu moći: „I ne budite kukavice i ne 
nudite primirje kad ste jači, jer Allah je s vama, On vas neće nagrada za djela vaša 
lišiti“ (Sura 47, 35). Stiče se utisak da je pobjeda primarna vrijednost, dok je traženje 
primirja odlika slabijih u sukobu. Međutim, ovo poglavlje bodri muslimane da učine 
sve što im bude išlo od ruke za pobjedu pravde i istine, a ako ovako ne budu činili, 
drugi će zauzeti njihova mjesta (Kuran, 1978, 670).

Nesuglasice unutar iste grupe vjernika tretiraju se po principu pravednog iz-
mirenja i naglasak se stavlja na zaštitnički odnos prema slabijem. Ovdje nije riječ 
o neprijateljima, i zato su vjernici pozvani da se pomire, a onaj ko učini nasilje na 
sebe navlači gnijev zajednice: „Ako se dvije skupine vjernika sukobe, izmirite ih; 
a ako jedna od njih ipak učini nasilje drugoj, onda se borite protiv one koja je uči-
nila nasilje sve dok se Allahovim propisima ne prikloni. Pa ako se prikloni, onda ih 
nepristrasno izmirite i budite pravedni; Allah, zaista, pravedne voli“ (Sura, 49, 9). 
„Vjernici su samo braća, zato pomirite vaša dva brata i bojte se Allaha, da bi vam se 
milost ukazala“ (Sura, 49, 10).

Iz navedenih tekstova možemo zaključiti da je pomirenje pozitivno vrednovano 
i u Bibliji i u Kuranu. Mir kao najveća vrijednost u religiji zaslužuje pažnju i aktivno 
zalaganje i djelovanje pomiritelja koji posreduju između sukobljenih strana. Pomi-
renje je proces i inicijativa koju pokreće onaj koji ima moć opraštanja. Pomirenje je 
aktivno nastojanje da se dođe do mira, mira u duši, mira u braku, mira u porodici i 
odnosima između braće i sestara, mira u državi i svijetu. Pomirenje je proces pove-
zivanja čovjeka s čovjekom na temelju istine i pravde, na temelju razumijevanja i 
opraštanja, na temelju potrebe da se ukloni krivica, da se prevaziđe stid i povrijeđe-
nost, da se ugasi mržnja, da se utiša bijes i sve ono što uznemirava i dušu i društvo 
pred licem drugog. Crkve i vjerske zajednice posjeduju anamnetički karakter i na-
glašavanjem univerzalnog karaktera ljudskog bića i digniteta onih marginalizovanih 
i žrtava imaju veoma važnu ulogu u preovladavanju konflikta i metafizičku odgovor-
nost (Knežević, Sremac, 2014: 11).

Termini „pomirenje“ i „izgradnja povjerenja“ nisu odabrani da bi sugerisali 
da je potrebno određeno idealistično rješenje ili agenda za probleme Bosne i Her-
cegovine niti da sugeriše da se ova zemlja suočava sa jasno identifikovanim nizom 
problema koji su proizašli iz rata ili iz komunističkog sistema koji je prethodio.

Pomirenje pri intervjuisanju 2018. godine, kao i u svim ranijim fazama istraži-
vanja (Wilkes et al., 2013a; 2013b), koristimo kao termin koji implicira aktivnosti, 
prakse i procese koji uključuju izgradnju odnosa, kako „horizontalnih“, u široj po-
pulaciji, tako i „vertikalnih odnosa“, zahtijevajući pitanja o percepciji potrebe za od-
govornošću među predstavnicima i populacijama koje oni nastoje da predstavljaju. 
„Pomirenju“ se u seriji pitanja pridružuje „izgradnja povjerenja“, kako bi se ispita-
nici motivisali da uzmu u obzir dvije praktične dimenzije procesa pomirenja: aktere 
i zajednice u koje oni imaju povjerenja, i aktere i zajednice u koje oni imaju nizak 
nivo povjerenja.

Kritičari 3 termina „pomirenje“, između ostalog, to čine zato što se: 1) identifi-
kuje sa amnestijom 4 zločinaca kao „pogrešno ili ispravno“, međutim, amnestija nije 
presudna za proces pomirenja, daleko od toga; 2) može se koristiti tako da sugeriše 
fokusiranje na aktere sa jednakim udjelom u konfliktu koji se među njima može raz-
riješiti, izbjegavajući moralna pitanja o činjenju zločina protiv čovječnosti; među-
tim, ni u jednom konfliktu snage nisu podjednake, da jesu − došlo bi do istrebljenja, 
a budući da nisu, pomirenje je baš tad alternativa; 3) implicira fokus na simbolična 
okupljanja koja uključuju jedan broj zločinaca i žrtava, umjesto realnosti i potreba 
šire populacije, međutim; odgovor na ovaj dio kritike jeste da je teško i zamisliti dru-
štvo bez ključnih aktera sukoba, njihovo isključenje iz zajedničkog okupljanja bilo 
bi novo nasilje i zaborav; 4) njegovo značenje u smislu konkretnog procesa nejasno 
je djelimično zbog toga što različita religijska literatura i religijske zajednice pred-
stavljaju pomirenje kao cilj ili kao imperativ, umjesto kao proces (Philpott, 2012); 
međutim, to se događa više redukcijom, a ne suštinom konteksta vjerske literature. 
O ključnoj vjerskoj literaturi bilo je riječi u uvodnom dijelu razmišljanja o pojmu 

3  Prigovori u tekstu navedeni su od strane autora Daniela Philpotta kao dio objašnjenja šta 
je pomirenje i šta je u njemu dragocjeno, https://www.oxfordhandbooks.com/view/10.1093/oxford-
hb/9780199731640.001.0001/oxfordhb-9780199731640-e-2#p49.

4  Prema različitim definicijama amnestije, nalazimo da ona podrazumijeva oproštaj određenih 
vrsta zločina, i tu je riječ, u velikoj većini, o političkim zločinima. S druge strane, amnestija takođe 
gasi odgovornost navedenih zločina prema njihovim počiniteljima i uklanja kaznene evidencije prou-
zrokovane takvim zločinima. Na kraju, amnestijom se eliminišu kazna i zločin, a osuđena osoba više 
se ne smatra krivom. S druge strane, amnestija interveniše direktno na kategoriju zločina, pa stoga nije 
usmjerena samo na jednog pojedinca već i na cijelu grupu. Cilj amnestije je „sahraniti“ izvor sukoba, 
zbog čega se, na određeni način, temelji na zaboravu, s ciljem okretanja nove stranice radi pomirenja i 
započnjanja nove faze života. Više vidjeti na: https://bs.warbletoncouncil.org/diferencias-amnistia-in-
dulto-1778 (pristupljeno 22. 4. 2021).

pomirenja, gdje se uočava i cilj, ali i proces kako do njega doći, kao i značaj pošto-
vanja univerzalnih vrijednosti.

Postavljanje jasnih granica u pojmovnom značenju jeste važno, stoga su i kri-
tike korisne. S jedne strane, postoje zloupotrebe i svijest da se u političke svrhe sve 
može zloupotrijebiti, s druge strane nejasnoće samog pojma potrebno je utemeljiti i 
operacionalno definisati, ali ne od njih odustati. Sam pojam „pomirenje“ ima svoje 
uže i šire značenje, ima svoju usmjerenost ka drugome, odnosnog je značenja, veo-
ma je slojevit i široko primjenjiv i kao sredstvo i kao proces, ali i kao cilj. Sva slože-
nost razumijevanja tog pojma predstavljena je i u analizi iskaza naših sagovornika.

Za razliku od „tranzicione pravde“, „pomirenje“ ne pretpostavlja da će poseban 
sudski mehanizam ili fokusiranje na niz zločinaca i žrtava voditi ka promjenama u 
društvenom i političkom razvoju zemlje. Za razliku od „izgradnje mira“, „pomire-
nje“ ne implicira da je primarni problem sa kojim se suočava Bosna i Hercegovina 
prijetnja po društveni i politički mir. Istraživanje se bavi nekim mogućim ograniče-
njima korištenja termina „pomirenje“ kao okvirom kroz pitanja koja ispituju stavove 
prema sve četiri gorenavedene tačke. Jedan od najkorisnijih doprinosa literaturi o 
posljeratnoj Bosni i Hercegovini koristi „društveni oporavak“ (Stover, Weinstein, 
2004) kao alternativni termin, na osnovu toga što se potreba za oporavkom društva 
spremnije prihvata nego termin „pomirenje“. U našem pilot-ispitivanju 2012. godi-
ne, oba termina su otprilike jednako ocijenjena od strane ispitanika. Ovo istraživanje 
uključuje niz pitanja koja ispituju potrebu za društvenom, političkom i ekonomskom 
promjenom. 

Intervjuisani 2018. godine ukazali su na to da postoje još neke dileme u vezi s 
definisanjem pojma pomirenja. Jedna od njih jeste u iskazu djevojčice koja je kaza-
la: „Ali, teto, mi smo nova djeca, mi se nismo ni sa kim svađali.“ Iz tog konteksta 
individualnog razumijevanja koncepta pomirenja, ako sami nismo bili uključeni u 
protekle sukobe, pomirenje se osjeća kao nametnuta krivica za nešto što nije bilo dio 
ličnog iskustva, nešto što implicira ličnu uključenost u narušene odnose. Međutim, 
govor iz ugla zajednice, iz ugla pripadanja nekoj porodici, nekom narodu, nekoj 
državi, podrazumijeva stukturalno pomirenje, i upravo u tome je paradoks da u tom 
procesu mogu da učestvuju „nova djeca“, jer ako se ne upute na put razumijevanja 
potrebe pomirenja, razvijanja povjerenja, krenuće na put osvete u ime sjećanja na 
priče onih koji su bili direktni učesnici sukoba, nemira, rata i zloupotreba, možda za 
neke tuđe ciljeve. Stoga je važno da i oni koji nisu direktno bili uključeni u sukobe ne 
podržavaju niti poriču djela počinitelja, i da, s obzirom na transgeneracijski prenos 
traume, budu uključeni u pomirenje sa bolom radi prevazilaženja žudnje za osvetom 
(Franović, 2013: 22).

Na kraju prenosimo jednu sveobuhvatnu definiciju pojma povjerenja: „Pove-
renje je stav koji jedan građanin ima prema određenoj osobi, politici, instituciji ili 
društvu, određen specifičnim okolnostima u kojima se kao ličnost razvio i u kojima 
trenutno živi, determinisan delom racionalnim očekivanjima koje ima od predmeta 
poverenja, delom afektivnim sklopom ličnosti, a delom vrednostima koje zastupa, i u 
tom stavu usmeren da dela na određen način ili sklon da napravi određen izbor onda 
kada se ta mogućnost postavi pred njega“ (Šoć, 2021: 49). 

Vrste stavova prema procesu pomirenja

Stavove naših sagovornika možemo predstaviti u sedam različitih pristupa koji 
nagovještavaju zaključak da među ispitanicima postoji niz pristupa koji podržavaju 
aktivnosti pomirenja i izgradnju odnosa povjerenja. Različiti pristupi koji su prisutni 
u iskazima naših sagovornika zahtijevaju uvažavanje stavova o efikasnosti rada na 
pomirenju u BiH ako se prihvate različite perspektive. Takođe je bitno da se uvaži 
pluralizam da bi se prihvatile raznolikosti perspektiva ka procesu pomirenja. Po-
sljednja tačka ukazuje na pravac kretanja samog procesa, a to je da malo ko vjeruje 
da će se pomirenje odvijati kao proces odozgo prema dolje; tako da je pluralizam 
pristupa posebno važan za prihvatanje praktičnosti onoga što je važno za pomirenje 
u različitim kontekstima, a ovaj kontekstualni ili socijalni pluralizam je odraz onoga 
što zaključuju sagovornici na temelju dosadašnjeg iskustva života i rada u Bosni i 
Hercegovini, iako su mnogi od njih na pozicijama na kojima se donose odluke.

1. Intervjuisani smatraju da su različiti pristupi adekvatni u različitim kontek-
stima. 

2. Intervjuisani smatraju da su određene grupe ljudi posebno poželjne da budu 
uključene u pristupe sa političkim ili nepolitičkim temeljem, religioznim ili 
nereligoznim, orijentisanim na prošlost ili budućnost. 

3. Inervjuisani prepoznaju širok spektar javnih sektora za koje bi bilo lijepo 
da djeluju zajedno, ali prepoznaju i prepreke koje tome stoje na putu.

4. Intervjuisani prepoznaju ulogu širokog spektra civilnog sektora (žena, mla-
dih, religioznih).  

5. Intervjuisani apeluju na ulogu naroda u promjenama i smatraju da bi građa-
ne trebalo osvijestiti o njihovim mogućnostima, pravima i odgovornostima.

6. Intervjuisani prepoznaju da je trenutno moguće više toga učiniti na lokal-
nom nivou, i zato je 53% (41/77) njih za to da se promjene odvijaju od 
lokala ka centrima moći. 

7. Intervjuisani prepoznaju da je najveća moć kod političara, medija i vjerskih 
lidera i da bi najdjelotvornije bilo da oni podstaknu pomirenje i izgradnju 
povjerenja, međutim, i da je to malo moguće.

Sprovedeno intervjuisanje pruža nam široku studiju ideja o potrebnim i mogu-
ćim načinima za rad na pomirenju u ovom trenutku. Prema riječima intervjuisanih, 
vrlo je teško procijeniti koja je najbolja strategija za rad na pomirenju u okolnostima 
koje su višedimenzionalne i u kojima postoje suprotstavljene težnje različitih struk-
tura. Stoga zaključke istraživanja smatramo novim i korisnim upravo za razumijeva-
nje mogućih puteva za najbolje djelovanje na odnose među građanima BiH. 

U izvještaju se bavimo strategijama izgradnje mira koje intervjuisani predlažu 
eksplicitno ili ih je moguće iščitati iz njihovih razmišljanja na ovu temu. Izdvojiće-
mo pristupe koji imaju najveću podršku i predstaviti varijacije u njihovom poimanju. 
Najveći dio diskusije odnosi se na inkluzivni pristup, a potom na pristup kojim se 
promjene pokreću od lokala ka centrima moći. 

Uključivanje što većeg broja aktera iz različitih sektora u aktivnosti pomirenja 
dovelo bi do značajnijih pomaka nego sad, smatra 40% (31/77) intervjuisanih. Ana-
lizirali smo njihove stavove u vezi s boljim povezivanjem javnog sektora i nevladi-
nog sektora u drugom poglavlju, a stavove o boljem povezivanju javnog i vjerskog 
sektora u trećem poglavlju Izvještaja.

Strategija koju najveći broj intervjuisanih pominje − 78% (60/77) − podrazumi-
jeva podsticanje povjerenja i pomirenja na lokalnom nivou, sa pretpostavkom da ono 
može ići ka centrima moći. Neki intervjuisani ovo kretanje vide kao rad NVO sekto-
ra sa lokalnim političkim liderima, dok ga drugi tumače kao osnaživanje pojedinaca 
i naroda da budu preduzimljiviji za svoje interese. Malo je onih koji insistiraju na 
tome da promjena krene sa vrha. 

2. Inkluzija aktera iz različitih sektora sekularnog društva

U ovoj publikaciji, zasnovanoj na analizama intervjua sa akterima iz javnog 
sektora, vjerskog i nevladinog, posebno smo se interesovali za mišljenje koliko je 
posvećenosti procesu pomirenja prisutno u datim sektorima, gdje vide problem i 
imaju li neka praktična rješenja. U ovom, drugom, poglavlju govorimo šta treba mi-
jenjati i na koji način, u javnom i nevladinom sektoru, i kako ih uspješno povezati. U 
trećem poglavlju nastavljamo sa razmatranjem inkluzije religijske sfere uticaja, koja 
se bazira na inkluziji vjerskih lidera podjednako kao i laika i vjernika uopšte. Širok 

dijapazon religijske kulture u inkluzivnoj strategiji podrazumijeva sve oblike reli-
gijskog djelovanja, počevši od uticaja teorijske sfere učenja, od vrijednosti, normi i 
stila života, preko vjerskih institucija koje su nosioci društvenog života s uticajem 
na integraciju unutar jednog religijskog pravca, do pojedinačne religioznosti, koja 
je u suštini i nosilac integriteta ličnosti koja može da djeluje na procese u kojima je 
aktivan i za koje se zalaže.

Dobre strane inkluzije su u tome što za cilj imaju integraciju društvene zajed-
nice u svim njenim aspektima, sa ciljem izgradnje jakog i u isto vrijeme raznolikog 
društva. Rizici uvijek postoje, bilo da je društvo homogeno ili heterogeno, a eksklu-
zivistički koncepti obično dovode do sukoba, na šta ćemo ukazati u svakom aspektu 
razmišljanja o inkluzivnoj strategiji.

Inkluzija je približavanje zajednicama koje još nisu uključene u proces izgrad-
nje mira i pokazivanje zajedničkih izazova i prilika. Približavanje može biti rizično 
i opasno ako uključuje reakcionare.

Inkluzija podrazumijeva dosezanje do svih sektora zajednice i pokazivanje da 
se njihovo siromaštvo, ranjivost i strahovi mogu prevazići samo identifikovanjem 
strukturnih uzroka sukoba. Uključivanje bi moglo biti besmisleno ako su ljudi uklju-
čeni, ali strukturni sukob nije prepoznat kao centralni zadatak.

Inkluzija zahtijeva ojačavanje uvažavanja različitosti unutar društava. Ona 
podrazumijeva aktivnosti koje uključuju različitosti s ciljem izgradnje mira, čime 
se stvara slika uključenosti snažno suprotstavljenih raznolikosti unutar jednog dru-
štva. Rizik da ovaj aspekt inkluzije ne bude uspješno realizovan jeste u opisivanju 
neizmjernih prednosti one vrste inkluzije koja podrazumijeva svakog pojedinca koji 
odbacuje nepotrebno raspirivanje sukoba, a pritom je uključen u društvo shodno 
sopstvenim interesima. Iako se smatra da različitost može osnažiti društvo, kao i dru-
štvene akcije, problem vidimo kod onih koji slijede navedeni pristup kako bi ublažili 
štetne percepcije koje postoje o drugom pojedincu, a u cilju povećavanja sveopšte 
društvene ujednačenosti i kohezije.

Inkluzija se tiče promjene načina na koji se znanje stvara i dijeli, kako ne bi 
došlo do vještački proizvedenog konflikta. Važni su inkluzivni procesi, a ne poje-
dinačno utvrđeni sistemi vjerovanja i identifikacije, koji kao takvi ne okončavaju 
konflikt. Shodno navedenom pristupu, kulturna promjena dolazi kroz nove načine 
susreta sa drugim činiocima populacije, a to može promijeniti uticaj ekonomske i po-
litičke moći. Diverzitet (raznolikost/različitost) jeste važan, jer ima centralnu funkci-
ju unutar društvenih procesa i procesa u cilju izgradnje mira. Osim toga, važno je ne 
stvarati tek vještačku mašineriju posvećenu izgradnji mira, koja bi, kao takva, bila 
odaljena od stvarnog (istinskog) djelovanja.

Literatura o inkluziji 5 daje listu različitih koncepata inkluzije i navodi da posto-
je kritičari koji kažu da inkluzija čini mirovne procese složenijim i težim. Procesom 
upravljaju elite koje ne uspijevaju održati mirovne procese, a veća inkluzivnost će 
značiti i održivije mirovne procese.

Naša studija ističe pristup koji je uobičajen među ispitanicima, a to je da oni 
smatraju da centralne institucije ne grade mir, dok autsajderi tih centralnih institucija 
to pokušavaju − i zato naglašavaju da je važno uključivanje svih u proces pomirenja, 
u smislu pronalaženja načina za aktiviranje institucija neophodnih za održavanje 
aktivnosti izgradnje mira.

Strategija inkluzije u procesu pomirenja jeste put vraćanja u zajedništvo i cjelo-
vitost. Raspad državnog sistema i sukob počeo je razbijanjem cjeline društva putem 
ratne strategije „zavadi pa vladaj“. Dezintegracija je počela razdvajanjem, izaziva-
njem raskola i podjela iznutra, po šavovima različitih identiteta. Strategija inkluzije 
traži spojeve i veze između različitih grupa jer su spojevi najslabije tačke u strukturi 
društva. Poznato je da religija ima integrativnu funkciju i ona to čini za vlastite pri-
padnike institucionalnom religioznošću, međutim, ona u isto vrijeme svojim univer-
zalnim vrijednostima i orijentacijom ka opštem dobru za sve ljude, vrši i integrativnu 
funkciju prema svim ostalim vjerskim grupama, razvijajući unutrašnju ličnu religio-
znost koja povezuje sve ljude. Zajedničke vrijednosti, zajedničko dobro, zajednički 
Bog u monoteizmu ima kapacitete za inkluzivnu strategiju ako religija nije samo 
forma i prazno slovo na papiru.

Prema mišljenju većine intervjuisanih, osnaživanje nevladinog sektora jeste put 
za djelovanje i na druge sektore društva. Ohrabruje podatak da je 40% intervjui-
sanih koji rade u državnim ili vjerskim institucijama sa iskustvom rada u nevladi-
nom sektoru ili sarađuju sa istim. Međutim, ovaj sektor civilnog društva ima i svoje 
probleme i mi smo analizirali u kojoj mjeri se oni mogu otkloniti. Sa druge strane, 
prema procjeni intervjuisanih, problemi unutar javnog sektora čine da njhovi načini 
rada odražavaju i hrane nacionalne podjele, a naročito politika, mediji i obrazovanje. 
Smatraju da se ovi sektori nisu uključili u proces izgradnje međuetničkog povjerenja 
i pomirenja jer su blokirani politikom, političkom kontrolom i korupcijom, te da su 
vjerske zajednice u tom smislu najviše učinile osnivanjem Međureligijskog vijeća. 
Međutim, ni djelovanje religije u pravcu izgradnje povjerenja i pomirenja, prema 

5  Više o konceptima inkluzije može se naći u sljedećim referencama: https://www.peacedi-
rect.org/wp-content/uploads/2019/03/P833-PD-IPTI-LVP-Report_LR2_FINALWEB.pdf, http://www.
daghammarskjold.se/wp-content/uploads/2016/01/DHF_DD63_p28-37.pdf, https://onlinelibrary.
wiley.com/doi/abs/10.1111/nejo.12046?v=1392752313000%2F_%2Fjcr%3Asystem%2Fjcr%3Aver-
sionStorage%2F13%2Fde%2F4c%2F13de4cc7-e7c8-4da9-b54a-f0829e3ce04c%2F1.6%2Fjcr%3Af-
rozenNode

mišljenju većine, ne osjeti se značajno kroz obrazovanje (nastavu vjeronauke) i nije 
se spustilo dublje do običnih ljudi, odnosno građana. Ovo mišljenje, koje dijeli ve-
ćina, ilustrovaćemo citatom iz intervjua sa direktorom katoličkog školskog centra: 
„Sa žaljenjem mogu reći da se nisu kod nas uključili novi sektori, drugi. Siguran sam 
da su se tri vjerske zajednice uključile na razne načine, međutim da li smo došli do 
ovog sektora obrazovanja? Da li smo došli dublje među ljude, nisam baš siguran. 
Nažalost, kod ovoga pitanja još nam puno treba vremena.“

Istraživanje iz 2013. godine dalo je čvrstu osnovu za razumijevanje osjećanja 
u javnosti prema pomirenju u Bosni i Hercegovini. I tada, kao i sada, interesovali 
smo se koliko je posvećenosti procesu pomirenja prisutno širom zemlje, koji su re-
alni koraci prema ključnim promjenama i da li obrazac podrške može biti isti i, na 
primjer, u siromašnijim sredinama, jednonacionalnim, kao i bogatim i mješovitim 
sredinama. Istraživanje iz 2013. godine pokazalo je da 70%−80% građana podrža-
va proces izgradnje povjerenja i pomirenja. Procjena intervjuisanih 2018. godine 
je da proces saradnje među običnim građanima dobro funkcioniše, bolje nego što 
je prikazano u javnoj sferi. Ni 2013, kao ni 2018. godine, studije nisu svedene u 
okvir optimizma ili pesimizma prema budućnosti zemlje. Umjesto toga, one su 
osmišljene tako da zahvate nijanse u stavovima i kontekstima koji utiču na mišlje-
nja građana o izgradnji povjerenja i koracima prema promjenama. Intervjuisani su 
identifikovali niz prepreka u analiziranim sektorima − političkom, obrazovnom, 
sektoru zaduženom za informisanje, vjerskom i nevladinom. Međutim, podatak 
koji posebno ohrabruje jeste da je, pored petnaest rukovodilaca nevladinih orga-
nizacija ili nekih njihovih službi, koji su uzeti u uzorak s ciljem da predstave taj 
sektor, veliki broj onih koji su, pored primarnog zanimanja, aktivni i u nevladinim 
udruženjima ili su se uključili u njihove aktivnosti, što smo saznali tokom intervju-
isanja. Podatak da je 60% intervjuisanih sa iskustvom rada u nevladinom sektoru 
ili sarađuju sa istim sugeriše da je nevladin sektor zaista aktivan. Nakon analize 
problema sa kojima se suočavaju akteri različitih sektora imaćemo bliža znanja o 
tome koja očekivanja realno mogu ispuniti u nekom skorijem periodu, i koji bi bili 
prvi zajednički koraci. 

2.1. Kako intervjuisani vide inkluzivnu strategiju izgradnje mira 

Tri načina na koje intervjuisani vide uključivanje ljudi iz širokog spektra sek-
tora u nove aktivnosti pomirenja izvedeni su na osnovu tvrdnji iz 40% (31/77) in-
tervjua. Razmotrićemo ih, a potom idemo dublje u analizu koga i kako uključiti, s 
obzirom na utvrđene prepreke u javnom i nevladinom sektoru.

Prva grupa stavova prema inkluziji odnosi se na neophodnost uključivanja svih 
institucija društveno-političkog sistema, počevši od škola i univerziteta, do medija, 
NVO, pa čak i religijskih instutucija. Svaka institucija u javnom sektoru ima svoje 
specifične djelatnosti u okviru kojih može primjenjivati inkluzivnu strategiju izgrad-
nje mira. Izvan državnog sistema, pojedinačni napori nemaju veliku moć, možda je 
ona i nikakva, i može se podvesti pod stav da „jedna lasta ne čini proljeće“. Tako-
đe, predlažu saradnju civilnog društva sa državnim institucijama i inkluzijom NVO 
sektora u sinhronizovano i povezano djelovanje, jer se ni unutar civilnog društva ne 
ostvaruje saradnja, a kamoli sa državnim sektorom. Inkluzija u ovom smislu obuhva-
ta i religijske institucije, da se i one uključe u međusobnu saradnju i u aktivnostima 
značajnim za proces pomirenja i zdrave međuetničke odnose.

Drugo viđenje inkluzivne strategije pomirenja jeste djelovanje kroz sopstveni 
posao, ispunjavanje obaveza vlastite struke i donošenje odgovornih odluka u okviru 
struke, a ne da politika i mediji rješavaju sva pitanja. S druge strane, značenje „ba-
vljenja svojim poslom“ jeste ukazivanje da pojedine struke imaju tendenciju da vode 
politiku, gdje se navode vjerski lideri kada prelaze granice vjerskog i ulaze u po-
dručje političkog djelovanja, što smatraju da nije dobro niti za politiku niti za samu 
religiju. Suština ove strategije inkluzivnog djelovanja jeste u vraćanju povjerenja 
među ljude. Odgovornost se ovdje pripisuje svima i od svih se očekuje da djeluju 
u domenu vrijednosti koje treba da se njeguju. Moć ove strategije jeste djelovanje 
„odozdo“, iz pozicije „malog čovjeka“, u okviru svog zanimanja.

Treći stav jeste najsveobuhvatniji jer smatra da, nezavisno od profesije, svaki 
pojedinac predstavlja čovjeka željnog participacije u političkom životu. Ljudi su 
ogroman socijalni kapital i, što je šira platforma, to su veće mogućnosti da se pro-
nađe rješenje za pomirenje. Ljudi u svakodnevnom životu već sarađuju poslovno i 
druže se. Intervjisani se sjećaju poplava 2014. godine, u kojima se solidarnost i ener-
gija vidjela kao poziv za ulaganje u opšte dobro. Ova platforma inkluzivne strategije 
računa na sistem koji nosi opšte dobro.

Inkluzija svih institucija društveno-političkog sistema 

Kao što se u vrijeme ratnih sukoba i strane invazije angažuju sve institucije siste-
ma u odbrani zemlje, tako se i u procesu pomirenja predlaže inkluzija svih institucija 
da bi se ostvarilo pomirenje, ali pravac djelovanja ide od inkluzije institucija na lo-
kalnom nivou, koje formiraju institucije na državnom nivou. Ova strategija proizlazi 
iz iskustva nemoći dosadašnjih napora i uloženog novca u različite projekte koji nisu 
imali širi odjek u javnosti iz razloga razjedinjenosti i nedostatka međusobne saradnje. 

Uključivanje institucija treba da bude sistemsko i sa političkom odlukom. Oče-
kuje se uključivanje univerziteta, škola, medija, kulture i drugih u proces pomirenja, 
na način specifičan za njihovu djelatnost.

Intervjuisani procjenjuju da u BiH ima mikropokreta, projekata i inicijativa čije 
djelovanje ne može puno promijeniti stvari, a nema podrške sistema kroz sve insti-
tucije javnog sektora. 

Novinar i urednik portala: „Ljudi su se uljuljkivali u to da će neko nama da 
pomogne, da ćemo mi [kao BiH] da se izgradimo i slično, da će biti neka 
velika pomoć. Bilo je puno organizacija koje su se bavile pomirenjem, di-
jalogom, tolerancijom ili slično. Ali, jednostavno, bez stvarne podrške tim 
procesima od strane sistema, kroz univerzitete, škole, medije, kulturne do-
gađaje, vi niste imali jednostavno nikad ni u jednom momentu čak ni prvi 
korak ka pomirenju. Imali ste neki alternativni mini-mikro pokret, u kojem 
sam i ja lično, recimo, učestvovao [...] Vi samostalno tu zaista ne možete 
puno uraditi. Dokaz za to da sam u pravu je da je bilo gomila tih procesa, 
da je bilo hiljade seminara, da je bilo stotine konferencja koje nisu ostavile 
nikakav trag, nisu zagrebale ovo društvo ni po površini. [...] Ako uzmete da 
su milioni potrošeni od organizacija koje se bave tim, ili su pogrešno radili 
ili je jednostavno taj izostanak podrške sistema doveo do toga da je više 
nemoguće i da nemate što da očekujete nešto što bi se moglo čak nazvati 
prvim korakom.“

Procjene su takve da proces bez podrške sistema može biti i „samoubilački“ za 
pojedince koji pokušavaju da ga sprovedu: 

Novinar i urednik portala: „Ja se uvijek vraćam na misao Zorana Đinđića 
koju je rekao na konferenciji o suočavanju s prošlošću, mislim da je u 
Sava centru bila, kada je rekao da ti procesi bez podrške, stvarne podrške 
sistema, mogu biti samoubilački za one pojedince koji pokušavaju da ih 
sprovedu.“

Direktor katoličkog školskog centra smatra da organizacije treba da postoje i 
u centrima i da imaju svoje ogranke na lokalnom nivou, i da se onda na lokalnom 
nivou nastoji da se uključe razni sektori društva. Daje primjer da Međureligijsko 
vijeće ima svoja vijeća u raznim gradovima, međutim, ona nisu povezana sa dru-
gim sektorima civilnog društva. Smatra da se širi spektar društvenih aktera sa njima 

može povezati preko različitih udruženja građana, a možda i još nekim načinima, te 
da se od tog nivoa počne graditi povjerenje i pomirenje. 

Ovakva ideja inkluzije, koja se oslanja na princip saradnje, savezništva ili mre-
že među institucijama, podrazumijeva način koji bi održavao pluralistički pristup 
inkluziji. Suština ovog pristupa nije u centralizaciji moći i hijerarhiji, već u organiza-
ciji koja se na lokalnom nivou svodi na inkluziju svih različitih institucija, predvođe-
nih jednom od njih, iz kojih bi se delegirali predstavnici na regionalnom i državnom 
nivou.

Doktor filozofije koji predaje na Teološkom fakultetu ukazao je na potrebu da 
religija sarađuje sa državom i NVO sektorom: „Može zvučati defetistički i pesimi-
stično, ali religije u BiH ne mogu uspostaviti pomirenje na jedan zadovoljavajući 
način ako u taj proces nije uključena država i, pogotovo, građanski sektor, koji se 
u BiH tek nakon rata pomalo i stidljivo razvija, uvijek pod lupom sumnje i optužbi 
kako je riječ o nečemu što je protiv ove zemlje i njezinih građana.“ Inkluzija civilnog 
društva u proces pomirenja podrazumijeva prihvatanje nevladinih organizacija kao 
značajnih partnera u procesu pomirenja koji ima značenje sistemskih promjena.

Inkluzija kao nastojanje svake osobe da radi svoj 
posao i da u svom poslu doprinese pomirenju

Najveći broj intervjuisanih inkluziju vidi kao djelovanje kroz sopstveni posao. 
Za razliku od uobičajene mirotvorne definicije inkluzije, koja podrazumijeva da se 
prigrle ljudi različitog porijekla u zajedničkim aktivnostima i identitetima, ovdje bi 
ljudi trebalo da budu uključeni onim što uobičajeno rade. Mislimo da su intervjui-
sani na ovaj način htjeli da naglase koliko bi inkluzija trebalo da bude funkcionalna, 
i koliki je rizik da ona to ne bude zato što ljudi površno rade svoj posao ili zato 
što se miješaju u tuđi posao u smislu preuzimanja na sebe prava i obaveza drugog 
zanimanja. 

Direktor informativnog programa javnog servisa ističe da ljudi koji u javnom 
sektoru dobijaju plate za određene poslove, koji su se profesionalno opredijelili za 
takve poslove, treba da rade svoj posao, što nije uvijek slučaj u BiH. Ne treba inicija-
tive da rješavaju neke probleme (ne)pravde, ustanovljivanja istina o ratnim događaji-
ma, itd. Svi sektori društva jesu povezani, i ako jedni ne rade dobro svoj posao, to je 
nedostatak u sistemu zbog kog ljudi iz drugih sektora koji rade svoj posao mogu loše 
proći jer nemaju podršku iz ostalih sektora. Navešćemo nekoliko primjera neophod-
nosti saradnje sektora koje su nam dali ljudi iz ugla svoje profesije. Prvi se odnosi na 
spregu rada tužilaštva i medija: 

Direktor informativnog programa javnog servisa: „Evo, uzmite primjer 
Dragičević, nebitno sad je l’ ubijen, je l’ nije ubijen, ali, znači, ne mogu 
političari donositi presudu, zna se ko donosi presudu. Zna se ko je taj koji 
treba da kaže: ’Jeste ubistvo / nije ubistvo’, ali ne može to biti ni Milorad 
Dodik, ni Vukota Govedarica. Ja sad ne ulazim ni u opoziciju, ni u pozici-
ju. Tužilaštvo mora biti to koje će reći ’Jeste ubistvo / nije ubistvo’. I zato 
nam se sve ovo dešava, nama je sve od danas do sutra. Svako treba da radi 
svoj posao. Je l’ to ubistvo? Šta je reklo tužilaštvo? Nije reklo ništa. Rekla 
opozicija, rekla vlast, mi nemamo zvanično nikakvu informaciju i tada na-
staju dezinformacije i tada nastaju problemi. [...] Mediji su donijeli najveće 
afere, najveće kriminalne korupcije su mediji iznijeli, ali to niko nije pro-
cesuirao. Najveće afere su razriješili mediji i iz tužilaštva su priznali da su 
uzeli od medija predmet, ali nikad nisu dobili epilog. Najbolji primjer vam 
je − BH novinari su radili istraživanje da građani BiH najviše vjeruju medi-
jima. Ali šta to vrijedi ako vi imate jednog Slobodana Vaskovića, kojem se 
prijeti i dan i noć, koji je donio hiljadu nekih predmeta koje tužilaštvo nije 
smjelo čak ni uzeti i da taj čovjek mora napustiti BiH da bi ostao živ? Ja 
mislim da su mediji uradili svoj posao, ali da nisu ostale strukture društva.“

Druga strana istog problema je kada se ljudi iz jednog sektora miješaju u tuđi 
posao. U navedenim citatima vidjeli smo nedostatke u tome da političari donose pre-
sude kao da su pravnici. 6 Veliki broj intervjuisanih, kako onih koji se bave religijom, 
tako i drugih, dao je primjedbu na ponašanje vjerskih zajednica. 

Direktor informativnog programa javnog servisa: „Vjerski lideri su po meni 
ljudi koji se bave stvarima koje nisu njihov posao. Religijske zajednice tre-
ba da se bave religijom, a ne politikom, i one su te koje ne treba da se bave 
stvarnim životom, one treba da se bave religijom, a one su postale političari. 
Svak treba da radi svoj dio posla. Ne može Srpska pravoslavna ni Islamska 
ni bilo ko da govori mladima šta je istina, šta ne, i to nije u segmentu vjere. 
I, po meni, to je ključni problem, što one ne rade svoj posao.“

6  Na tom fonu, u svojoj iscrpnoj studiji Prokletstvo kulture selektivnog sjećanja mostarski sve-
učilišni profesor Mile Lasić navodi: „Ma koliko i drugi činili silne zločine, dakle, zauzeti apriori obra-
naški pristup glede optuženika iz vlastite nacije je posve pogrešno. Takav pristup se u kritičkoj kulturi 
sjećanja zove ’građanski rat sjećanja’ i u osnovi je tzv. viktimo-transagresijskog koncepta. Zbog toga 
sam im i govorio, ako se uopće oglašavate, tada uz strogo poštivanje principa presumpcije nevinosti 
za svakoga do konačne sudske odluke, uz obzir prema patnji njihove obitelji, ali i ispriku žrtvama [...] 
(Lasić, 2015: 152). 

Dvoje vjeroučitelja islamske vjerske nastave, koji su iz dva različita mjesta, 
imaju slično viđenje inkluzije. Vjeroučitelj islamske vjerske nastave polazi od toga 
da svi imamo odgovornost za postojeće stanje i da, prema tome, svi treba da uložimo 
svoje snage u rješavanje problema, svako iz svog domena. Vjeroučiteljica islamske 
vjerske nastave polazi od ideje da ljudi treba da budu snažni za proaktivno djelova-
nje, za vrijednosti kao što su pravda i sloboda u svom pozivu.

Vjeroučitelj islamske vjerske nastave: „Mislim da je ta sprega između vla-
sti i običnih ljudi prilično zakazala i mora se vratiti povjerenje među lju-
dima. Svi mi, sve institucije i vjerski predstavnici i politički predstavnici 
i prosvjeta, dakle, svi slojevi imaju tu odgovornost. Niko ne može reći da 
nije odgovoran za ovo stanje koje se dešava. Kad bi svako odradio iz svog 
domena, iz svoje neke perspektive, recimo da bi nam bilo bolje onol’ko 
kol’ko može.“

Vjeroučiteljica islamske vjerske nastave: „Kada je u pitanju nekakav plan 
o procesu pomirenja, šta bi mogli biti prijedlozi, smatram da svako od nas 
u domenu i području u kojem radi može da pravi male korake naprijed i da 
je to područje u kome mi najviše možemo da djelujemo. [...] Mi možemo 
samo raditi odozdo i to je, po meni, jedina nada. Ti radiš svoj posao, imaš 
neku viziju i želju, radi posao najbolje i možda neki naši rezultati će dopri-
nijeti nečemu u budućnosti.“

Intervjuisana vjeroučiteljica smatra da može da djeluje na proces pomirenja 
radeći svoj posao tako što svako pojedinačno dijete s kojim radi osnažuje u domenu 
vrijednosti koje treba da njeguje. Kaže da akcenat najviše stavlja na slobodu i gra-
đenje vjere u Boga, kako se ne bi razočarali. Smatra da će tako djeca kasnije moći 
lakše da djeluju slobodno, bez straha, u društvu u kome žive, da kritikuju, predlažu i 
zahtijevaju ono što im pripada. 

Inkluzija kao uključivanje građana u dijalog 
uz korišćenje kapaciteta institucija

Za predstavnike ovog viđenja vrlo je bitna masovnost i otvaranje i iznošenje 
na vidjelo mnogih pitanja. Kako je rekao sociolog i filozof, univerzitetski profesor, 
potrebno je da se dijalog o pomirenju razvlasti, proširi i demokratizuje. Trenutno na 
ovaj dijalog kao da polažu pravo ili su za njega zaduženi samo eksperti, političari, 

vjerski lideri i mediji, a trebalo bi uključiti što veći broj ljudi i institucija. Nacionalni 
i vjerski identiteti jesu važni, ali smatra da nacionalni identitet treba da postane rav-
nopravan sa drugim stvarima oko kojih treba voditi dijalog. Tada bi življenje u BiH 
bilo sasvim drugačije. 

Sociolog i filozof, univerzitetski profesor: „Po mom mišljenju, presudno je 
taj dijalog proširiti. Mislim da je jako važno da se na neki način vođenje di-
jaloga o pomirenju razvlasti. Često se usljed razumljive institucionalizacije 
tog procesa dešava izvjesno zatvaranje. Tok se prepušta ekspertima ili lju-
dima za koje se pretpostavlja da su eksperti. Mislim da je potrebno tu cijelu 
raspravu demokratizirati, proširiti osnovu, dakle, uključiti što je moguće 
veći broj ljudi u nju. Između ostalog, koristiti i postojeće institucionalne 
kapacitete, kao što je fakultet. [...] Dakle, nešto na tragu razgovora i tog 
čitavog procesa koji je vođen u Africi. Imali smo primjere u Južnoafričkoj 
Republici, u Ruandi. Nisam puno upućen, ali [...] mogao sam primijetiti da 
je takva vrsta masovnosti bila učinkovita, da su mnoga pitanja iznesena na 
vidjelo i pretresena. Kod nas se to nekako drži, daje se političarima, me-
dijima, pa i vjerskim liderima. Nekako se ta priča profesionalizira, ali pod 
navodnicima, je li, izmiče se... Ja mislim da mi imamo pretpostavke [za 
pomirenje]. Ako pogledate ispod radara dnevnopolitičkog diskursa, ljudi 
odavno komuniciraju, druže se, surađuju. Dakle, postoji ogroman socijalni 
kapital i infrasturktura.“ 

Pretpostavka studentkinja poltikologije jeste da što je mreža veća − veća je i 
mogućnost da se pronađe rješenje za pitanja mira i pomirenja.

Ovdje nije riječ o nekoj posebnoj vrsti aktera koja nedostaje, a čija bi uloga 
bila važna, već o uključivanju svih ljudi i što većeg broja ljudi. Sociolog i filozof, 
univerzitetski profesor, smatra da kod građana postoji snažna želja da participiraju u 
političkom odlučivanju: 

Sociolog i filozof, univerzitetski profesor: „Za mene je izvrsno iskustvo 
bilo i za vrijeme demonstracija, kako god neko razumijevao te demonstra-
cije. Pogotovo na forumima i plenumima, gdje su najširi slojevi građanstva 
dolazili i iznosili svoje probleme, ja sam, kao neko ko se bavi društvenim 
naukama, detektirao jednu snažnu želju kod ljudi da participiraju u politič-
kom odlučivanju. Zato sam vam rekao na početku, imamo, koliko god se 
trude da nam sa svih strana objasne kako naš narod nije zainteresiran, kako 

njega to ne zanima ’Joj, politika, ovo-ono’, ja mislim obrnuto. Mislim da je 
potreban samo jedan drugačiji institucionalni okvir, ili naprosto drugačija, 
evo vidjeli ste, prirodna sila [poplave 2014] je dovela do drugačijeg načina 
gledanja na stvari. Mislim da je potrebna neka vrsta okidača i vi biste imali 
jednu potpuno drugačiju priču, jednu potpuno drugačiju perspektivu koja 
bi se time otvorila.“

Ovaj pristup, koji izlazi iz okvira profesija i ukazuje na potrebu inkluzije svih, 
izražen je i kroz poziv na ulaganje u opšte dobro. Intervjuisani smatra da smo danas 
došli u situaciju da su ljudi u BiH izgubili osjećaj šta je to opšti interes. Ako se in-
teresi posmatraju samo iz lične perspektive, neće biti dobrobiti jer se ruši sistem, a 
sistem je taj koji nosi opšte dobro. 

Doktor teologije, pravoslavni sveštenik: „Ovim državama bivše Jugoslavi-
je ili državama gdje živi srpski narod treba jako malo da živimo jako dobro 
i kvalitetno, uz samo malo dobre volje, poštovanja i potrebe da radimo za 
opšte interese. To je naš najveći problem. Mi smo danas došli u situaciju 
da su ljudi izgubili osjećaj šta je to opšti interes. Svako radi samo za sebe 
i za svoj lično uski interes. Danas su ljudi postavili svoj način razmišljanja 
[tako]: ‘Radiću nešto ako imam koristi od toga. Ako nemam koristi od 
toga, ja tu neću da radim ništa.’ Izgubio se taj osjećaj ličnog interesa gdje ja 
radim za državu, ja radim za dobrobit naroda, ja radim za drugoga. [...] Mi 
moramo shvatiti da je taj opšti interes pokretački motiv koji vas pokreće da 
pravite nešto bolje i ljepše, da pravite neko ljepše i bolje društvo. [...] Kada 
kao društvo budemo došli na taj nivo svijesti da shvatimo da je borba za 
opšte dobro naš primarni cilj, kao što je kod mnogih evropskih naroda... Ne 
bi se u Švajcarskoj desilo da su tako bogati ili u Švedskoj, ili Norveškoj ili 
u Danskoj, da ti ljudi nemaju i te kako razvijen osjećaj za opšte dobro. On 
gleda i voli svoju zemlju i on želi na svaki mogući način da doprinese toj 
zemlji da bude još bolja i onda će napraviti sebi takav sistem i ambijent da 
i on može da dobro živi. Danas, ako vi posmatrate samo iz svoje perspekti-
ve, tu nema dobrobiti zato što se ruši sistem, a sistem je taj koji nosi opšte 
dobro. Ako nemate sistema, ako imate kult ličnosti koji vodi i rukovodi 
i određuje sve, onda time faktički gubite ono što se zove opšte dobro. A 
opšte dobro mora biti dobro svih nas. Borba za opšte dobro je javna borba 
da napravite bolje društvo i ako se tako postavi stvar i ako se tako shvati, 
onda imamo i te kako razloga da o svemu tome mislimo.“

Treba učiti narod da u prvi plan stavlja probleme građana na ovim prostorima, 
a da se stavlja po strani to kojoj etničkoj skupini pripadaju. 

Vjeroučitelj islamske vjerske nastave: „Mislim da svi treba malo da se 
osvrnemo oko sebe, da pogledamo koji su stvarni problemi građana, te na-
cionalne priče stavimo malo u stranu i rješavamo egzistencijalne probleme 
ljudi koji žive na ovim prostorima.“

2.2. Mogućnost inkluzije aktera iz javnog sektora 

U poglavljima koja slijede želimo razmotriti šta intervjuisani misle o tome da li 
religiozni ili nacionalno orijentisani akteri imaju posebnu ulogu. Koliko njih je za to 
da se iz procesa isključe političari, a koliko njih da se uključe? Imamo li razlike među 
intervjuisanima vezane za odnos prema politizaciji? Koliko njih zauzima pristup da 
izbjegava politizaciju kako bi se ljudi okupili kao društveni, kulturni i građanski ak-
teri? Sa druge strane, koliko njih ima pristup koji podrazumijeva predstavljanje poli-
tičkih akcija i mobilisanje njih kao presudnih (za prevazilaženje političkih prepreka 
za mir koje dolaze iz struktura vlasti)? Na primjer, jedan broj intervjuisanih rješenje 
vidi u smjeni zaposlenih lica u javnom sektoru (na primjer, da treba promijeniti izvr-
šnu i institucionalnu vlast, ponajviše obrazovnih institucija), dok drugi smatraju da 
kritična masa može djelovati pozivanjem na odgovornost. Koliko je intervjuisanih 
za to da se isključe vjerski lideri, a koliko njih da se uključe? Da li je ovo pitanje 
različito za neku grupu intervjuisanih?  

Drugo na šta želimo da obratimo pažnju jeste da li na izgradnju mira treba 
gledati kao na razvijanje nacionalnih identiteta i njihovog razumijevanja, ili kao na 
stavljanje nacionalnih identiteta u drugi plan, dok su u prvom planu univerzalne 
ljudske karakteristike, različiti identiteti i zajednički interesi. Koje inicijative, koje 
uključuju različite identitete (saradnju kroz nacionalne identitete), predlažu intervju-
isani? Koje inicijative koje podrazumijevaju saradnju sa naglaskom na univerzalnim 
karaktersitikama i onom zajedničkom predlažu intervjuisani? Možda je prvi pristup 
saradnjama kroz nacionalne identitete sigurniji, u smislu da se niko neće plašiti da 
će u budućnosti izgubiti svoj identitet, koji je, sa žrtvama, zadržan ili zadobijen u 
ratu. U ovom trenutku je takođe primijećena velika zasićenost pričom o nacionalnim 
identitetima i njihovom značaju, i napetost zbog negativnih konteksta u kojima se 
najčešće pominju. 

Neke strategije se fokusiraju na vrijednost susreta i saradnje, druge na vrijed-
nost mobilizacije u zajedničkom cilju, razvijanja zajedničke svijesti o problemima 

i mogućim preobražajnim potezima. Ovo bi se moglo smatrati zaista važnim ako bi 
podrazumijevalo da neki intervjuisani najveći izazov vide u načinu na koji organizu-
jemo znanje o razlikama među građanima, pa tako aktivnosti koje se fokusiraju na 
razlike mogu biti transformišuće, dok drugi ove razlike vide kao vještački proizve-
dene instrumente za nasilno vladanje, a potrebno znanje se ne tiče samo stvaranja 
ili predstavljanja kulturnih/socijalnih razlika. Iz ova dva različita shvatanja razli-
ka među stanovništvom slijedi različito razumijevanje inkluzije. Inkluzija ne može 
predstavljati isto u smislu koga uključiti u proces pomirenja i kako, za aktere koji od 
znanja o drugima i susreta među njima očekuju značajan pomak u pomirenju, i za 
one koji razlike među stanovništvom vide kao vještački proizvedene. 

Odgovore na ova brojna pitanja istraživali smo u iskazima intervjuisanih. In-
kluzivno građenje mira neophodna je komponenta u građenju stabilnog društva 
BiH, koja će nastaviti da definiše uspješan proces društvenog i političkog funkci-
onisanja. Intervjuisani smatraju da sve institucije javnog sektora mogu doprinijeti 
uspostavljanju dobre klime i odnosa, no tu dolazi do velikih prepreka da se taj po-
tencijal iskoristi. Izražena je velika frustriranost neuspjesima javnog sektora da po-
kaže više sluha za saradnju između entiteta. Intervjuisani vide značaj uključivanja 
širokog spektra sektora u zajedničke aktivnosti koje grade odnose i mir. Međutim, 
zajednički se ne radi često ni u okviru jednog sektora, u smislu da ljudi na višim 
pozicijama institucija ili iz velikih gradskih centara blokiraju inicijative zaposlenih 
na nižim pozicijama i u lokalu. Intervjuisani načelnici opština, gradonačelnici i 
drugi zaposleni u državnoj upravi, novinari i nastavnici i profesori vrlo su svjesni 
toga koliko je u njihovom sektoru učinjeno za pomirenje i građenje mira. Krivce za 
stanje politički lideri vide u višim političkim funkcionerima koji sputavaju proces, 
a novinari u opštoj ekonomskoj situaciji, koja njihove kolege stavlja pred izazov 
da se ne drže ljudskih i profesionalnih vrijednosti. Mediji na lokalu izloženi su 
brojnim pritiscima, o čemu se ne govori. Najčešće spominjane prepreke radu na 
pomirenju od strane intervjuisanih pripadaju političkom funkcionisanju, načinu or-
ganizacije obrazovanja, medija i ekonomskoj situaciji BiH, ali takođe i negativnim 
stavovima i postkonfliktnoj psihologiji običnih ljudi. Obrazložićemo ove prepreke 
po oblastima kojima pripadaju. U zaključku ćemo analizirati načine prevazilaženja 
identifikovanih problema.

Na osnovu istraživanja iz 2013. godine, znamo koliko su građani naklonjeni 
inkluzivnom pristupu, tj. važnosti da se različiti akteri uključe u proces pomirenja. 
Rezultati su pokazali da je za više od 50% građana važno da se svi akteri uključe u 
proces pomirenja, a predložene su bile: ličnosti koje podržavaju političke interese 
svih građana i građanki BiH, a ne samo jednog od konstitutivnih naroda (77% važno 

i jako važno), nastavnici (72%), grupe koje predstavljaju žrtve ili ugrožene (68%), 
žene (63%), istaknute vjerske ličnosti (58%), vjerski laici (56%), političari (52%).

Uloga političara bila je najniže ocijenjena, a odmah za njom uloga vjerskih li-
dera. Obje kategorije aktera su u intervjuima često povezivane sa nacionalnim iden-
titetom, jedni što koriste prečesto u svojoj retorici nacionalne odredbe, a drugi se 
simbolično vezuju uz vjerski i nacionalni identitet. 

isanih misli o svojoj ulozi. Smatrali smo da nam je radi objektivnosti veoma korisno 
da imamo najprije refleksiju na to kako različiti intervjuisani shvataju i zamišljaju 
svoju ulogu i svoje odnose sa drugim akterima. 

Političara

Istaknutih vjerskih ličnosti

Žena

Grupa koje predstavljaju žrtve ili ugrožene

Nastavnika

Vjerskih laika

Ličnosti koje podržavaju političke interese 
svih građana i građanki BiH, a ne samo...

U procesu pomirenja na teritoriji BiH i istraživanja kojima se više godina bavi-
mo identifikovane su brojne prepreke u političkoj sferi. Opseg tih smetnji i prepreka 
veoma je širok i kompleksan. Najveći procenat prepreka, indirektnih ili direktnih 
smetnji, dolazi od samog vrha političara ili iz samog centra vladajućih političkih par-
tija. Zato ćemo u ovom poglavlju prezentovati ključne prepreke koje su gotovo svi 
intervuisani naveli kao odgovornost političara. Ovo istraživanje pokazuje da politi-
čari i političke elite imaju najveći uticaj, moć i odgovornost i da njihovi stavovi i jav-
no izgovorene riječi najdublje narušavaju proces pomirenja u Bosni i Hercegovini.

Korupcija je, prema mišljenju intervjuisanih, jedan od ključnih problema, ona 
je zarobila državu tako da institucije ne funkcionišu kako treba. Ne postoji nijedan 
oblik države i društva gdje korupcija nije duboko pustila svoje korijene; od pravo-
sudnog sistema, tužilaštva, zapošljavanja na razna radna mjesta, do prodaje nacio-
nalnih dobara, javnih nabavki itd.

I druga istraživanja ukazuju na to da je u Bosni i Hercegovini korupcija široko 
rasprostranjena: „Korupcija je široko rasprostranjena, vladavina prava je slaba, sudstvo 
nije nezavisno, a civilno društvo je krhko, uz ograničeno polje djelovanja i zavisno od 
stranih donatora, čime se otežava njegova održivost“ (Puhalo i Vukojević, 2015: 63). 

Sljedeći problem gdje se građani posebno osjećaju nemoćni i iznevjereni od 
političkog vrha jesu lažna predizborna obećanja. Nakon „sjedanja u fotelju“ potpuno 
se zaboravljaju svi programi i obećanja za bolji život sugrađana jer su, kako kaže 
jedan od intervjuisanih, političari zaokupljeni ličnim interesima. Ono što najviše za-
brinjava, a pokazalo se kao sasvim tačno, jeste činjenica da politička elita najviše 
podstiče vjersku i etničku podijeljenost. To se pokazalo kao veoma efikasno sredstvo 
i metod za pridobijanje glasačkog tijela za svoju partiju, prema mišljenju intervjuisa-
nih. Umjesto ideje i programa pomirenja, „plašenje drugima“ je najuspješniji metod 
opstajanja na vlasti. Zato su od samog završetka rata iste političke partije na vlasti. 
Ratni narativi, negiranje sopstvene krivice, potpirivanje svog javnog mnjenja pro-
tiv drugih i drugačijih jesu sredstva i metod ostajanja na vlasti. Čim krene nabolje, 
neko od političara umiješaće se i svojim izjavama destabilizovati situaciju. To sve, 
prema mišljenju intervjuisanih, jasno pokazuje da političari ne žele pomirenje i ne 
žele suživot u BiH radi sebe i svojih interesa. Žele da ostanu na vlasti držeći svoje 
izolovano od drugih. 

Izborni sistem, učestalost i predizborne kampanje bili su predmet kritike jer 
podstiču podjele. Stalno vraćanje na prošlost i česti izbori ometaju rad na normali-
zaciji života.

Mediji posreduju političku volju i još više raspiruju sve ono što je navedeno 
u političkoj sferi. Prepreke u medijima za proces pomirenja, koje su iznesene na 

narednim stranicama, odnose se na 66% intervjisanih koji su naveli da mediji imaju 
veoma značajnu ulogu. Kada bi postojala ozbiljna volja i namjera da društvo u BiH 
ide ka stvarnom i temeljitom pomirenju, onda bi u mas-medijima trebalo ukloniti 
smetnje koje su prepoznate.  

Prva smetnja nalazi se u stilu izvještavanja, koji je nekritički prema informaci-
jama. Intervjuisani su naglasili da je potrebno odbaciti grubi, neodmjereni, nekritički 
i, ne tako rijetko, lažni vid informisanja o drugima i drugačijima. Svako preuveliča-
vanje i skandalizovanje onoga što se događa u tuđem dvorištu je od intervjuisanih 
ocijenjeno nepotrebnim i negativnim.

Druga smetnja odnosi se na sam odabir i sadržaj vijesti. Nije vijest samo „krv 
i nož“, kako se u novinarstvu ponekad kaže. Ljudi vole i lijepe vijesti, ali su one 
veoma rijetke na programima i stranicama medija. Intervuisani su posebno ukazali 
na štetnost sadržaja večernjih dnevnika na nacionalnim frekvencijama. Stil i sadržaj 
tih programa malo se razlikuje od onih „usred rata“, kako je neko u intervjuu naveo. 
Zato su gotovo svi ukazali na potrebu promjene ovakve prakse ako želimo pomirenje 
i/ili zdraviji ambijent za narod.

Treći segment u setu ozbiljnih problema u procesu pomirenja ide na adresu 
samih političara koji nastupaju u medijima. Mediji prenose ono što političari govore. 
Mediji nemaju samostalnost izvještavanja i odabiranja vijesti. Ne postoje sindikal-
ne zaštite novinara i urednika. Oni svi zavise koliko od volje političara toliko i od 
moćnih političkih krugova. Zato novinari moraju biti odgovorni režimu i dnevnoj 
politici, a ne profesionalnoj etici. 

Obrazovanje takođe pripada istom društveno-političkom sistemu. Prepreke 
koje se navode i o kojima ćemo detaljnije razmišljati nalaze se na sljedećim strani-
cama ovog poglavlja. Ovdje ukratko navodimo vrstu i oblik prepreka u obrazovnom 
sistemu koji se našao na putu pomirenja u Bosni i Hercegovini. Prema 68% intervju-
isanih, postoje sljedeće prepreke u obrazovanju: 

Zakonima koji regulišu obrazovanje, nastavnim planovima i programima i 
udžbenicima sprovodi se politika podjela među podmlatkom tri konstitutivna naro-
da. Zajednički je stav da se u ovom segmentu više radi na razgradnji i podjelama u 
društvu nego na pomirenju. Ne postoji objektivni pristup i zajednička platforma na 
nivou države koji bi kroz nastavni sistem objedinjavali budućnost zemlje. Svaki enti-
tet ima svoje viđenje prošlosti, sadašnjosti i budućnosti koje prezentuje kroz školski 
sistem i nastavne programe. To doprinosi političkim podjelama, te je zato većina 
nevladinih organizacija u svojim istraživanjima došla do zaključka da je neophodna 
ozbiljna reforma obrazovanja. 

Veliki problem oko kojeg se vodi rasprava jeste pitanje „dvije škole pod jednim 
krovom“. Jedni su za unitarni pristup, drugi za dvije, pa čak i tri škole pod jednim 
krovom. U ovaj paket ide i nastavni kadar i pitanje istorijske istine. U učionici se 
istorijska istina može tumačiti na različite načine.  

Treća oblast kao problem u procesu pomirenja jeste mala ili nikakva angažo-
vanost akademske zajednice. Prema intervjuisanim profesorima univerziteta, na fa-
kultetima vlada veliki stepen pasivnosti. To znatno utiče na civilno društvo jer nema 
dovoljno uglednih ljudi iz akademske zajednice koji bi podržali proces pomirenja, 
nasuprot dnevnoj politici koja radi protiv pomirenja.

Prepreke u političkoj sferi

Skoro svi intervjuisani tematizovali su neki problem u političkoj sferi (94%, 
72/77), što ovu temu čini najzastupljenijom. Intervjuisani su najviše govorili o tome 
da politički rukovodioci tri konstitutivna naroda podstiču vjersku i etničku podije-
ljenost (69%), zatim o korupciji (34%), nezauzimanju za građane (27%). Jedan broj 
intervjuisanih iznio je stavove koji govore da samo političko uređenje BiH koje je 
uspostavljeno Dejtonskim mirovnim sporazumom predstavlja prepreku (9%), da nije 
jasno kako treba da izgleda buduće državno uređenje koje bi bilo bolje, i da izborni 
sistem na svake dvije godine nije dobar (8%). U literaturi se često navodi da je BiH 
politički sistem specifičan prije svega zbog sui generis ili asimetričnog federalizma, 
izražene pravne i političke fragmentacije, s jedne, i etnopolitičkog korporativizma 
s druge strane, a što usložnjava pokušaje promjene stanja i artikulacije alternativa 
(Mujkić, 2007; Spahić Šiljak, 2017: 188).

Korupcija u funkciji kontrole i bogaćenja

Trećina intervjuisanih (34%, 26/77) izrazila je uvjerenje da se politički vrh bavi 
koruptivnim radnjama. Od pet gradonačelnika i načelnika opština, trojica govore 
o tome, trećina svih iz sektora politike (31%, 5/16) i trećina onih koji ne pripadaju 
političkoj sferi (33%, 20/61). Kao nezakonite radnje pominju se zapošljavanje preko 
veze, prodaja državnih dobara, namještanje javnih nabavki, krađa izbora, poveza-
nost sa kriminalnim grupama, nerestitucija, itd. Procjene su takve da je korupcija 
zarobila državu tako da institucije ne funkcionišu. Građani se ne mogu osloniti na to 
da će njihova prava biti zaštićena. Institucije koje bi trebalo da štite ljudska prava ne 
reaguju. Sa druge strane, institucije ne sankcionišu koruptivne radnje lidera ili svih 
onih koji imaju podršku jakih stranki u datom području.

Pravnik i kulturolog, istraživač: „Ljudi su obespravljeni, nemaju te alate, 
mehanizme zato što su ovi progutali i pod svoje privatizirali ili su učinili 
neefikasnim taj pravosudni, tužilački aparat, službeni aparat, policiju, ra-
zne institucije koje se bave ljudskim pravima. Jednostavno su učinili neu-
potrebljivim i nesposobnim da komuniciraju i da ono što je mišljenje tog 
društva s te druge strane bude zaštićeno.“

Poslanik u skupštini entiteta: „Kad posmatram brčansku stvarnost, to je 
gomila lopova koja je u vlasti, koja gleda da profitira od svega ovoga, od 
ove bijede, da izvuče kapital i da ode. Nemate države koja bi ih sankcioni-
rala. U Bosni ne postoji država. Vi imate političke stranke koje su zamije-
nile državu. I vi, ako ste dio stranke, vi nećete biti sankcionirani. Dakle, 
možete raditi šta hoćete ako imate legitimaciju stranke. Država i pravna 
država koja nas unificira da smo svi građani, a ne Srbi, Hrvati i ovo, i koja 
će sankcionisati svakog u Bosni ne postoji. Ne postoji ni u Brčkom. Ne 
postoji nigdje u Bosni.“

Pominje se strukturalno nasilje u BiH kao termin za „sistemski organizovan haos“.

Pravoslavni sveštenik: „Ja mislim da mi nemamo problem nacije i reli-
gije. Mislim da imamo problem u svemu onome što je suprotno kulturi i 
civilizaciji. [...] Naprosto je više nemoguće živjeti u tako dobro sistemski 
organizovanom haosu, jednom strukturnom nasilju koje se vidi kroz sve 
instance života, koji je ušao u sve pore života, a koji se, u stvari, kao i 
svako drugo strukturno nasilje, crpi iz jednog drugog [nasilja] − kulturnog 
nasilja, u stvari, jednog pogrešno shvaćenog kulturnog nasilja.“

Zapošljavanje ljudi „preko veze“ u ustanovama i preduzećima koji se finansi-
raju iz državnog budžeta hrani blokadu institucija koje bi trebalo da štite građanska 
prava zato što na pozicijama bivaju ljudi bez potrebnih kompetencija i sa osjećajem 
duga prema onome ko ih je zaposlio. Jedan od intervjuisanih naziva ih „portparolima 
vladajućih struktura“ jer ispunjavaju volju nadležnih. Takođe, zapošljavanje preko 
veze jedan je od mehanizama krađe izbora jer su ti građani dužni da glasaju za one 
za koje im se kaže. 

Načelnik opštine: „Kada krenete sa ovom pretpostavkom, 100.000 ljudi 
zaposleno u javnim ustanovama − preduzećima koja su na republičkom 



42 Zotova, A.,  Kuburić, Z., Popov Momčinović, Z., Brkić, M.A., Wilkes, G.

budžetu (zgrada Vlade RS, Telekom, Elektroprenos, Šume RS, Putevi RS, 
hidropotencijal, poljoprivreda), to su ogromni resursi koji imaju mnogo 
novca. Tu je zaposleno mnogo ljudi. Od toga živi mnogo porodica. Tu se 
politički zapošljava, tu imate zadatak koliko glasova, koliko pristupnica 
[skupiti za stranku koja vas zaposli]. Vlast kreće sa plus 100.000, banali-
zujem. Ova nekakva druga strana je u minusu 100.000 [glasača, misli kako 
stranke iz vlasti imaju brojčanu prednost].“

Prodaja državnih dobara smatra se pretjeranom i zakonski neregulisanom. Na-
vedeni su slučajevi prodaje BH telekoma, rudnika, voda, električne energije. Dat je 
primjer razrušenih kasarni koje bi se mogle dati opštinama na korišćenje umjesto da 
se čuvaju od rata. Intervjuisani smatra da se one čuvaju da bi se privatizovale. Nave-
den je slučaj Aluminijumskog kombinata Mostara kao primjer nezakonitih dogovora 
koje vode osobe iz političkog vrha i koji štete državi jer novac ne ide u budžet. No-
vac se dijeli između stranaca, partije i posrednika. 

Načelnik opštine: „Nigdje, ni u jednoj državi se ne prodaju prirodna dobra, 
ni resursi. Jedino se nas tjera da mi to ovdje rasprodamo. Pa evo, neki dan 
sam vodio polemiku kada je u pitanju prodaja BH telekoma. [...] Po meni 
bi bilo normalno da mi imamo jedan telekom na nivou BiH. Pa svugdje, u 
svakoj državi, postoji telekom koji je na nivou države, a možete vi praviti i 
privatne telekome i onda utakmica, pa čak i sa tim državnim telekomom je 
utakmica ko će dati bolje uslove. Pa ako se zna raditi i ako imate kvalitetne 
kadrove, vi ćete moći parirati na tržištu. Ne možete prodavati rudnike, ne 
možete prodavati vode, ne možete prodavati električnu energiju. Možete 
davati određene koncesije kada su u pitanju neke mini-hidrocentrale, ali 
to treba isto, takođe, regulisati, dakle, zakonski regulisati, a ne da to ide 
jednostavno na mišiće i da se ljudima priječe određeni vodotoci kako bi 
se napravila neka mini-hidrocentrala. Pa onda imate često putem sredstava 
javnog informisanja, televizije, gledamo pobunu toga stanovništva. Izađu 
ljudi, da li opravdano, neopravdano, ja sada u to ne ulazim. Možda ima i 
neopravdanih stvari gdje izađu pa se bune, ali u svakom slučaju, sve su to 
stvari koje treba regulisati određenom zakonskom regulativom. Nažalost, 
kada o tome pričamo, ona nije regulisana.“ Takođe, „imate sad nekakvih 
27 neprofitabilnih, neperspektivnih vojnih objekata u BiH. Ja ne znam što 
se ti objekti ne vrate opštinama? Kakvi entiteti? Ako si vratio opštini Stari 
grad, mojoj opštini, zna se da je to Federacija. Ako si vratio objekat koji 

se nalazi u Republici Srpskoj, zna se da pripada tom entitetu. Pa neće ga 
niko na leđa staviti i odnijeti. Dakle, je l’ to državna, je l’ to entitetska, 
nije ni jedno, ni drugo, to je od opštine kojoj to pripada i završen problem. 
To treba pojednostaviti i shvatiti jednostavno da bi se ti objekti stavili u 
funkciju kako bi se jednostavno mogli ljudi zaposliti. Prije svega, treba ih 
adaptirati, renovirati ili porušiti pa nešto novo napraviti, pa će se zaposliti 
i operativa koja će to raditi i kasnije ljudi koji će tu raditi. Međutim, mi to 
ne shvatamo na taj način, odnosno ja sam ubjeđenja da se to čuva za neka 
bolja vremena, ako uopšte dođe do tih vremena, da bi se to moglo privati-
zovati, da bi mogao hairovati.“

Namještanje građevinskih radova firmama i javnih nabavki funkcioniše po 
principu procenta onome ko posreduje u pogađanju posla i, po riječima intervjuisa-
nih, to su obično predsjednici opština. 

Katolički sveštenik: „Tolika moć ovih sadašnjih garnitura političkih... 
Kunu se u nacionalne ideje, a korupcija je masovna. Sva je građevinska 
industrija korumpirana 100%. Ja sam bio gvardijan tri godine i obnavljao 
sam crkve. [...] Sva građevinska industrija daje 10% onom ko pogađa. 
Predsjednici opština to su najčešće. Još kažu da je to malo koliko je ko-
rumpirana nabavka. Recimo, u medicini. Ti ne možeš ništa prodati. Dođe 
prvo firma i dadne onom ko plaća, dadne mu jedno desetak posto i onda 
se kupuje.“

Nekoliko intervjuisanih ukazuje na to da se nerijetko i strani novac, na primjer, 
Evropske unije, koji je namijenjen za neke projekte, uzima u druge svrhe, a izvršio-
cima projekata ostaje mali dio planiranog budžeta. 

Nastavnik fizičke kulture: „Ja sam svjedok da društvo kao društvo propada 
i posrće, i da se politika i pojedinci bogate, a da umjetnici jednostavno 
izumiru. [...] Jednostavno, samo nađu novi model iz koga će dalje da vrte 
svoju priču i da rade samo za svoje džepove i za svoje pajtaše. Kako to 
već kod nas popularno zovu ‘omladina, umjetnost, pomirenje...’, sve stvari 
koje uzimaju i sve izraze koje koriste u posljednje vrijeme. I nađu svaki 
put sve novo jer je to, naravno, popularno i jer to Evropa podržava, jer se 
cijeli svijet oko toga okreće. Oni samo to iskoriste na svoj način da svoje 
zadovolje. Jednostavno, ja sada ne vidim način na koji politika u BiH može 

da funkcioniše, a da se mladi ljudi, da se umjetnici i sve neke pozitivne 
stvari da se dignu na neki nivo i da se krene negdje uzlaznom putanjom.“

I za temu pomirenja, za potpis o saradnji koja bi bila pro forma, političari oče-
kuju novac, potvrđuje drugi intervjuisani. 

Politikolog i novinar: „Ja i dalje stojim na tome da nikada niko nije rekao: 
‘Ljudi, završio se rat, dajte da se okrenemo jedni prema drugima, dajte da 
se okrenemo, nije vrijeme za to, mi živimo u miru.’ [...] Samo možda jedan 
primjer da je ’51. godine, oni koji su ratovali samo šest godina unatrag, 
Francuska i Njemačka, napravile zajedničku organizaciju koja se bavila 
čelikom i ugljem, ekonomsku organizaciju. Mi danas to nemamo, to je sve 
pro forma. Nas neko mora natjerati da bi nam dao milion, dva eura i evo 
vam sada da mi tamo nešto potpišemo. Dakle, naši političari su stravični 
pilićari, oni ništa ne znaju u suštini. A mi ih moramo slušati jer oni primaju 
takav novac za to.“

Intervjuisani koji se bave tranzicijskom pravdom ili su dio državne strukture 
tvrdili su da su politički vrhovi povezani sa kriminalnim grupama. Takođe, načelnik 
opštine kaže da u sistemu koji je sada na snazi, gdje postoji državni, entitetski, kanto-
nalni i lokalni nivo raspolaganja novcem, ljudi u vlasti su zavladali „svim i svačim“: 
„U ovakvim sistemima vlada podzemlje. Ono je ušlo u vlast i radi u sprezi sa vlasti. 
I mi to znamo i doživljavamo svaki dan. Ako se krenete boriti protiv toga, morate 
imati kritičnu masu ljudi koji hoće da se bore. Boriti se protiv takvih stvari je veoma 
rizično.“

Slučajevi nerazjašnjenih ubistava doveli su do masovnih protesta protiv ko-
rumpiranosti javnog sektora. Slučajevi Dragičević i Memić bili su aktuelni u vrije-
me intervjuisanja i pomenuti su u 9% (7/77) intervjua. Među intervjuisanima nema 
razlike u tumačenju motivacije protesta, iako su u pitanju različite profesije i etničke 
pripadnosti. U jednom intervjuu, slučajevi su nazvani „porodičnim pričama“, a kod 
ostalih pričama o korumpiranosti pravosudnog sistema. Rečeno je i da protestanti 
optužuju politički vrh za umiješanost. Intervjuisani smatraju ova dva slučaja takvim 
da se s njima mogu identifikovati ljudi bez asocijacije na političku orijentaciju i et-
ničku pripadnost, te da je zato došlo do masovnosti. Ljudi su pokazali visok stepen 
solidarnosti protiv korumpiranosti javnih sektora. 

Intervjuer: „Kako je došlo do solidarnosti između ona dva protesta, za Da-
vida Dragičevića i Dženana Memića?“ Intervjuisani (socijalni psiholog, 
istraživač): „Svugdje imate ubistva koja su nerazjašnjena i za koja se sum-
nja da iza toga stoje neki političari i njihovi sinovi koji su napravili sranje, 
a to se zataškalo. Znači, to je više jedna porodična priča, sa kojom se svi 
mogu identifikovati, bez politike i bez naroda i bez mijenjanja Dejtona i 
bez ulazaka ko je kriv za rat i takve stvari.“ 

Bivši direktor humanitarne NVO dodaje da oni koji protestuju kažu: „’Nas 
ne interesuje politika, ne želimo da ni opozicija ni pozicija ima sa nama 
bilo šta. Ne želimo političare da dođu na miting. Mi želimo samo da kaže-
mo da je ova vlast zrela da ode jer ne preže ni od čega.’ To je pokazatelj da 
postoji taj mafijaški odnos prema svemu. Ništa više nije sveto, sve se može 
prodati, i život ljudi se može prodati. Sve se može prodati jer su se osilili 
previše.“ 

Direktor informativnog programa javnog servisa: „Tužilaštvo mora biti to 
koje će reći: ‘Jeste ubistvo / nije ubistvo.’ [...] Svako treba da radi svoj 
posao. Je l’ to ubistvo? Šta je reklo tužilaštvo? Nije reklo ništa. Rekla opo-
zicija, rekla vlast, mi nemamo zvanično nikakvu informaciju.“ 

Prema mišljenju načelnika opštine, protesti daju nadu jer „ljudi pokazuju da 
imaju stav, pokazuju da se sve manje boje. Jer ovdje u takvim režimima u suštini vla-
da strah.“ Intervjuisani su govorili i o pritiscima kojima su se nastojali gušiti protesti. 
Do sada je uspješno zaustavljanje raznih protesta u BiH bez pomaka oko pitanja koja 
su dovela do njih kod ljudi stvaralo osećaj nemoćnosti i beznadežnosti. Izražena je 
nada da će protesti preživjeti predizborne kampanje i izbore 2018.

Koordinatorka projekata društveno-političke NVO: „Sada nama predstoje 
ti izbori gdje je pitanje da li će to [protesti] išta uraditi. Ali ako ne uradi, 
samo da to preživi ove izbore jer kampanje njihove su svake godine sve 
agresivnije i agresivnije.“

Intervjuisani koji se bave tranzicijskom pravdom tvrde da problem korupcije 
utiče na slabe uspjehe u rješavanju pitanja prošlosti. Politička elita ne dozvoljava 
dijalog kako se ne bi otvorila mnoga pitanja i tražili odgovorni. Problem korupcije 
utiče na pouzdanost ustanovljenih istina o prošlosti. Dat je primjer pisanja knjige 

„Republika Srpska u Odbrambeno-otadžbinskom ratu“ u izdavaštvu Republičkog 
centra za istraživanja rata, ratnih zločina i traženje nestalih lica pri Vladi Republike 
Srpske (socijalni psiholog, istraživač). Dati su primjeri rada komisija i organizacija 
koje se bave utvrđivanjem činjenica iz ratnog perioda. Intervjuisana svjedoči o tome 
da su se na spisku Komisije za Srebrenicu Republike Srpske kao ljudi koji su uče-
stvovali u genocidu našli ljudi koji u tom trenutku nisu nekome odgovarali, tj. ljudi 
sa spiskova za međuobračun u MUP-u Republike Srpske. Intervjuisana je zbog vrste 
svog posla primala pozive ljudi sa spiskova koji su iznosili tvrdnje o ovim radnjama.

Jedan od intervjuisanih povezuje neuspjehe u pitanju restitucije sa problemom 
korupcije. 

Pravoslavni sveštenik: „Ko stanuje u tim stanovima? To su salonski sta-
novi, austrougarski, 150−200 kvadrata. Ko u Bosni i Hercegovini može 
nakon ovoga rata dobiti takav stan? Naravno, to su ’zaslužni’ građani. Ali 
nema te hrabrosti, niti medijske niti istraživačke, da to neko iznese. I ako 
će iznijeti, to je uvijek polarizovano po principu ovih vladajućih kasta: ’Idi 
tamo, napadni nekog drugog’. To su takve gluposti koje vrijeđaju inteli-
genciju da čovjek jedino može da se povuče i stavi iza nekakvih okvira. To 
je jedno strukturno nasilje na ljude, ali nema mjere, dakle, čak ni ono nema 
granicu i nema mjeru.“

Nekoliko je objašnjenja šta je doprinijelo razvoju ovakve situacije u sistemu 
koji je sada razrađenih mehanizama opisanog djelovanja. Najviše je kritikovan si-
stem podjele na entitete i kantone jer na taj način svako ima svoju enklavu u kojoj 
radi šta hoće kad se nepravna država udruži sa svim budžetima: državnim, entitet-
skim, kantonalnim, lokalnim. Drugo, s obzirom na to da je većina osoba u vlasti tu 
u kontinuitetu od devedesetih godina, smatra se da je to period u kojem su mogli da 
razviju i učvrste veze. 

Pravnik i kulturolog, istraživač: „Odgovara im ovaj feudalni sistem gdje 
svako ima svoju etno-teritorijaliziranu enklavu u kojoj će on biti gaz-
da, odlučivati o javnim nabavkama, trošiti budžetski novac, organizovati 
krijumčarenja, razne vrste nelegalnih koruptivnih aktivnosti, vezati se sa 
raznim vrstama kriminalnih organizacija, zapošljavati svoje.“

Nezauzimanje oko građana koje predstavljaju

Iz 27% (23/77) intervjua ekstrahovali smo citate razgovora koji direktno govore 
o ignorisanju potreba građana. Na ovom stanovištu stoji više intervjuisanih jer mno-
ge primjedbe koje su davali posredno upućuju na nedostatak brige za građane. Me-
đutim, zbog sofisticiranosti kodiranja takvih tvrdnji i, s druge strane, obimnosti tema 
koje smo obuhvatali kvalitativnom analizom, ograničili smo se samo na direktne 
citate. Polovina (44%, 7/16) intervjuisanih iz sektora politike tvrdi da se političari ne 
zauzimaju dovoljno oko ljudi koje predstavljaju. U direktnim citatima 23% (14/61) 
intervjuisanih iz drugih sektora tvrdi se isto. Oni smatraju da se ignorišu pitanja i 
problemi svakodnevnog života, imaju utisak da ljudi u vlasti svode ove probleme na 
nacionalna pitanja i ne bave se aktivno njihovim rješavanjem. Ovaj utisak potvrđuju 
činjenicama o dugogodišnjem nenapredovanju društvenih institucija, ekonomije, ali 
i iz svedenih programa stranaka, predizbornih kampanja i medijske svakodnevice. 

Intervjuisani gradonačelnik kaže da ljudi koji rade u javnim i državnim institu-
cijama ne shvataju da su oni servis narodu, a ne obrnuto:

Načelnik opštine: „Ovdje je bitno samo da se čovjek dočepa određenog 
posla kada je u pitanju neka javna i državna institucija i ‘lezi hljebe da te 
jedem’ do penzije. Mi moramo ipak promijeniti svijest u svojim glavama 
i shvatiti jednostavno da smo mi servis ovome narodu, a ne narod nama. I 
kad to budemo shvatili u svojim glavama, puno će nam svima biti lakše, a 
i samim tim i ljudima koji su nas birali, postavljali na ova mjesta.“

Drugi intervjuisani iz sektora politike i javnih službi smatra da je nedostatak 
povjerenja u „naše“ institucije, od zdravstva, preko sudstva, pa nadalje, trenutno 
veći problem nego što je problem povjerenja među tri konstitutivna naroda. Treba 
preventivno raditi na odnosu tri konstitutivna naroda, ali institucije društva i vla-
sti zahtijevaju ozbiljnu rekonstrukciju. Institucijama društva treba reforma u smjeru 
poštovanja univerzalnih ljudskih prava, a institucije vlasti da uspostave vladavinu 
zakona (rukovodilac službe u okviru vlade entiteta).

Isti problem izražen je i na drugi način, kao nebavljenje problemima zbog kojih 
se ljudi iseljavaju. Načelnik opštine kaže da, dok je za jedan broj građana gorući 
problem ekonomska nesigurnost, za druge, koji imaju zaposlenje, problem je so-
cijalna i politička nesigurnost. Građanima treba uređen sistem koji im omogućava 
da planiraju budućnost, tj. neki vid perspektive. I on se pita koliko se politika bavi 
perspektivom. Dakle, prema procjenama intervjuisanih, država se ne bavi dovoljno 
ni osnovnim problemima, a još manje sprovodi aktivnosti koje bi sistem učinile sta-

bilnim. Direktorica ženske NVO ukazuje još na problem da su građani nebezbjedni, 
da su prečesto izloženi prijetnjama i zastrašivanju. Građanima niko ne garantuje 
sigurnost za slobodu govora i mišljenja. 

Niz primjera koje su intervjuisani naveli ukazuje na to da ponekad, kada izgle-
da da se politički funkcioneri interesuju za građane, ispostavi se da je to trenutno i 
radi predizborne kampanje:

Predsjednica kulturno-obrazovne NVO: „[Političari] u stvari puno pričaju, 
a ne rade ništa. Kad vi gledate ove javne tribine, kada gledate njihove pre-
dizborne mitinge, nekakva hodanja po našoj BiH, odjednom svi zabrinuti 
za nas, kad vi vidite u stvari njihovu priču i uzmete tu priču prije osam go-
dina ili 15, uvijek je jedna te ista priča, a ništa nisu uradili. E, to je problem. 
Nije problem što nema ekonomije u BiH, ima, za sve se može. Izađeš na 
ulicu, na ulici možeš naći posao. Ali mladi su pametni i ne dozvoljavaju da 
ih neko zatuca.“

Ocijenjeno je da do političara preko „Kineskog zida“ ne dolaze potrebe građa-
na, ali oni prelaze taj zid da iskoriste pojedince ili NVO kada su im potrebni. Da bi 
to mogli, pretpostavka je da su upućeni u stanje, pojave i trendove među građanima, 
ali da iz drugih razloga imaju jednosmjernu komunikaciju sa građanima. 

Mnogi smatraju da je niz odgovornosti koje bi trebalo da budu u nadležnosti 
politika i državnih institucija zanemaren i da se njima bave organizacije civilnog 
društva. Ovo se odnosi na nove obrazovne trendove i poboljšavanje odnosa među 
učenicima tri konstitutivna naroda, te na socijalni rad sa ugroženim kategorijama 
stanovništva. Kao o posebnoj temi može se govoriti o nepokazanoj odgovornosti 
prema realnim posljedicama rata koje su se odrazile na društvene, kulturne, naučne, 
demografske, psihološke i druge oblasti. Istaknut je kod mnogih problem zatiranja 
istorije, kulturne baštine i umjetnosti, nepažljivost sistema prema traumama koje 
građani nose od rata i neriješena pitanja ratnih veterana i žrtava rata. 

Direktor humanitarne NVO: „Mi organizujemo akcije na nivou cijele drža-
ve, radimo posao koji bi država trebalo da radi, sarađujemo sa 113 opština 
u Bosni i Hercegovini. A kad dođemo u ministarstvo, bilo koje ministar-
stvo, ne žele ni da nas prime, ne žele da imaju sastanak s nama. Oni su 
potpuno nezainteresovani.“ Intervjuer: „Morate da kucate na vrata koja se 
ne otvaraju?“ Intervjuisani: „Pa, da ne kažem da, umjesto na jedna vrata, 
mi u Bosni i Hercegovini moramo da kucamo na 13 vrata. Znači, kad smo 

mi počeli projekat, umjesto da razgovaramo sa jednim ministarstvom za 
ekologiju, mi u Bosni imamo 13 ministarstava za ekologiju.“

Zašto se političari ne zauzimaju − većina intervjuisanih nalazi odgovor u za-
okupljenosti ličnim interesima. Motivacija koju intervjuisani prepoznaju može se 
gradirati od bezazlene, koja je produkt praćenja udobnosti koju donosi pozicija na 
kojoj može i da se i ne radi (načelnik opštine), preko nemanja vremena jer se bave 
korupcijom (pravnik i kulturolog, istraživač). Najviše je onih koji smatraju da je 
situacija ozbiljnija te da upravo ovo stanje najviše odgovara ljudima na vlasti. 

Načelnik opštine: „Moje mišljenje lično je da su u vrhu interesne grupe. 
[...] Ovo je apsolutno najbolje stanje za te interesne grupe. Raspolažu ogro-
mnim bogatstvom, ogromnim budžetima − državnim, entitetskim, kanto-
nalnim, lokalnim itd. i nikakva promjena im ne odgovara jer im je super.“

Ima i onih koji smatraju da ljudi „koji vode i koji bi trebalo da se pobrinu za 
gospodarsku sliku nemaju reference da nešto konkretno na tom planu naprave“ i 
zato „njihovo uporište i njihov status kao osoba na tom položaju počiva upravo na 
nepomirenju ljudi, na pričanju o nacionalnim razmiricama i vjerskim razmiricama“ 
(psiholog i sertifikovani neurofeedback terapeut).

Većina intervjuisanih je stava da je svođenje problema na nacionalno pitanje 
manipulativan način kojim se skreće pažnja i održava stanje kakvo jeste.

Lokalni novinar: „Čini mi se da bi se najbolje brinuli, ako već o tome iskre-
no misle, o svom narodu i etničkoj skupini, da učine da ti ljudi bolje žive, 
da su u kontaktu sa drugima, jer ne postoji mjesto na zemaljskoj kugli gdje 
razni ljudi nisu prožeti.“

Jedan od načina manipulacije jeste igranje „gluvih telefona“ „velikih“ sa „ma-
lima“. A „da bi se riješio i najmanji problem, treba razgovarati, jer je komunikacija 
među ljudima važan čimbenik u postizanju nečega“ (studentkinja poltikologije). Iza-
zivanje straha, primjećuje socijalni psiholog, jeste mehanizam ućutkivanja: „Ovdje 
se vlada strahom, ovdje se vlada etničkom homogenizacijom, a za to služi rat koji je 
prošao i za to služi samoviktimizacija. I kako da vam kaže čovjek [na primjer]: ‘Gla-
dan sam’. Oni kažu: ‘Ćuti, napašće nas Bošnjaci, ukinuće nam Republiku Srpsku.’ 
Ja kažem: ‘Odoše nam djeca.’ A oni kažu: ‘Stani, konju, mi Hrvati nemamo treći 
entitet, vidi šta nam rade Bošnjaci.’ Ili onaj kaže: ‘Jebem ti ovo zdravstvo.’ A ovaj 

kaže: ‘Ćuti, budalo, oće Srbi da se otcijepe.’ I sve se svelo na to.“ Prazna obećanja 
na zahtjeve prilikom protesta učinkovito su djelovala da se građani obeshrabre u 
mogućnost bilo kakve promjene. Bivši direktor humanitarne NVO to opisuje ovako: 
„Izađu ljudi, naprave štrajk, izađu na ulice, ništa ne bude. Digne se tenzija, obeća se 
strašno mnogo stvari, ništa se ne dogodi. I kad se to decenijama ponavlja, a kad nema 
prostora da se izađe iz toga, onda se ljudi jednostavno povuku u svoje porodice, po-
vuku se u svoj život, u svoju kožu i kažu: ‘Ma, pusti, doći će neko.’ Čeka se smjena 
generacija.“ Niz je mehanizama, kako vidimo, kojima se skreće pažnja. U odjeljku 
o podsticanju vjerske i etničke podijeljenosti vidjećemo još načina koji narušavaju 
osjećaj ekonomske, socijalne i fizičke bezbjednosti ljudi. 

Sociolog i filozof, univerzitetski profesor, daje prijedlog: „Važno je djelovati 
dalje, bez obzira na neku želju da to utiče na njih gore. Mislim, naprosto, na njih ne 
utiču ni priče uistinu egzistencijalne ugroženosti pojedinaca koji se suočavaju sva-
kodnevno s tim problemima, a kako će tek utjecati nešto što je duboko ideološki im-
plicirano − rat, žrtve, krivnja uvijek one druge strane, i tako dalje. Naravno da neće 
utjecati. Ali, ako mi, dakle, s ove strane, ako tako mogu reći, barikade, ako se razvije 
taj jedan diskurs otvorenog jednog razgovora, i tako dalje, ne treba, po mom mišlje-
nju, da se obaziremo u kojoj mjeri će to utjecati ili neće na postojeći establišment.“

Podsticanje vjerske i etničke podijeljenosti 

Intervjuisani su najviše kao prepreku u radu na pomirenju pominjali potpiri-
vanje nacionalne podijeljenosti kroz politiku, a onda i medije koji obavještenjima 
za javnost prate takvu politiku. Mainstream politika nacionalnih podjela je ozbiljan 
problem jer utiče na to da se ljudi tri konstitutivna naroda udaljavaju. Takođe, uspo-
ravaju saradnju organizacija civilnog društva preko entitetskih granica. Veći dio po-
litičara je nedostupan za saradnju na projektima koji doprinose izgradnji povjerenja 
i pomirenja.

Direktorica ženske NVO: „Mi ne odustajemo od toga da razgovaramo i 
sa državnim strukturama i da se povezujemo i u oblasti izgradnje mira, ali 
tu je mnogo teže zato što je nama politički mejnstrim politika nacionalnih 
podjela. Mi bismo mogli da gradimo mir, na primjer, pošto smo u RS, pa da 
radimo na nivou Republike Srpske. Ali mir se na nivou Republike Srpske 
samo jednim dijelom gradi. On mora da se gradi na nivou Bosne i Herce-
govine, e tu nam je malo teže postići saradnju, ali radimo.“

Da politički vrh podstiče vjersku i etničku podijeljenost na različite načine tvr-
di dvije trećine intervjuisanih (69%, 53/77), kako onih u političkom sektoru (69%, 
11/16), tako i onih iz drugih sektora (71%, 43/61). Intervjuisani (10%, 8/77) složni 
su u ocjeni da je otprilike 2009−2010. godina kada su se političke elite sve više po-
čele okretati od politike pomirenja ka politici konflikta. Do tada se osjetilo da se radi 
sa namjerom građenja države i rezultati nekih studija ukazivali su na visok stepen 
prihvatanja institucija države od strane sva tri konstitutivna naroda, nešto manje u 
Republici Srpskoj.

Socijalni antropolog, univerzitetski profesor: „Ja mislim da je ta retorika 
gora nego što je bila prije deset godina. Ne kažem da smo mi bliži nekom 
sukobu, ali retorika...“

Poslanik u skupštini kantona, potpredsjednik stranke: „Čini mi se da je 
zaokrenut taj trend i da posebno, možda, u zadnja dva politička mandata, 
zadnjih možda osam godina se vidi osjetan napor političke elite da unaza-
de te korake koji su možda bili pozitivni i koji su napravljeni u prvim go-
dinama nakon rata. [...] Mi smo to sve prošli devedesetih i sada to ide kao 
neki risajkl, idemo opet u novi krug, s tim da to sad puno više ima ‘teatra’ 
nego prije, puno više mi se čini da je to neki ‘reality show’ format, gdje je 
njima bitno samo da: ‘Idemo izjaviti šta je najskandaloznije, šta će najviše 
povrijediti drugu stranu, pa ćemo dobiti tamo od njih reakciju, pa ćemo se 
homogenizirat, i oni će.’ [...] Naravno, moj stav je da moraju postojati neke 
političke snage koje će se boriti protiv takvog pristupa.“ 

Direktorica ženske NVO smatra da se nacionalizam kao ključno pitanje poli-
tičke agende vratio poslije paketa prijedloga ustavnih promjena 2006. koji je oboren 
i razmatranja osnivanja Komisije za istinu pred parlamentom kao alternativni način 
za ubrzavanje procesa pomirenja.

Prema mišljenju gradonačelnika, u nevladinom sektoru i mnogim oblastima 
javnog sektora završena je reintegracija, na primjer, u privredi, naročito među pri-
vatnicima, u sportu, kulturi. Samo u politici prividno nije došlo do reintegracije. U 
stvari, jeste, ali zloupotrebljavaju nacionalizam kad im treba. Većina je stava da je 
sukob političara insceniran.

Gradonačelnik: „Ja mislim da samo u politici nije završena, ali to u politici 
nije nigdje jer je to politička konkurencija. Ali, to nema veze, u toj politič-

koj borbi nacije se ponekad samo zloupotrijebe i iskoriste. Aha, ugrožen si 
i to. Jer, u stvari, najviše se tuče, kada su nacije u pitanju, svako sa svakim. 
Tu je najžešća borba.“

Novinar lokalnog medija: „Tik poslije rata radio sam predizborne TV du-
ele, gdje sam imao osjećaj da nisam u ulozi voditelja nego u ulozi boks 
sudije, da stojim između njih, da moram ustati u studiju i rukama ovako 
govoriti: Stop! Boks! Stop! Boks. Strahovao sam šta će se dogoditi kad se 
emisija završi, kad se kamere ugase. Plašio sam se da će tu nastati opšti 
haos i opšte rasulo. Međutim, kad se kamere ugase, njih dvojica se zagrle i 
kažu: ‘E, gdje ćemo na piće?’ Ovaj kaže: ‘Ej, ima tamo muzika u restoranu, 
ajmo dolje.’ I njih dvojica zagrljeni odoše u restoran. Međutim, poslije te 
emisije sutra na ulici se vidi kako se ljudi svađaju i tuku zbog nečega što su 
njih dvojica govorili. To sam vidio mnogo puta, a ne samo jednom.“

Imam takođe smatra da je političarima retorika nacionalna, ali da nisu na-
cionalisti privatno: „Ja sam sa tim ljudima pio kafu, oni u suštini nisu takvi 
ljudi, nego truju narod upravo zbog toga da bi sačuvali svoju stolicu, po-
ziciju, vlast itd.“

Politički govori su preopterećeni nacionalističkom retorikom, prvo, pominja-
njem nacionalne pripadnosti gdje nije neophodno, tj. tamo gdje se može govoriti 
o drugim odrednicama ili „građaninu“. Mlada lokalna novinarka i aktivistkinja to 
komentariše na sljedeći način: „Jedina, zapravo, prepreka u ovoj državi kao državi 
je što se konstantno nameće šta si ti.“ U političkoj retorici prečesto se teme genera-
lizuju na nivo etničkog korpusa, a premalo na građanstvo ili konkretne ispade ljudi 
koji nisu ni Srbi, ni Hrvati, ni Bošnjaci, već ljudi s određenim imenom i prezimenom 
koji nose odgovornost za sebe. Intervjuisani su takve teme nazivali pričama o naci-
onalnim problemima. Vjeroučiteljica islamske vjerske nastave kaže: „Vazda se oni 
bore za interese svoga naroda.“ Direktorica ženske NVO: „I dalje je pitanje vitalnih 
nacionalnih interesa jedno od ključnih pitanja u funkcionisanju političkog života 
Bosne i Hercegovine i striktno insistiranje na entitetskim nadležnostima, posebno od 
vlasti RS. Onda se i Federacija sjeti da i oni mogu imati neki entitetski interes, pošto 
su obično oko para.“ Nacionalistička retorika nekad ide gotovo do neofašističkih 
tonova i na taj način nastavlja fašiziranje društva, ocjenjuje pravnik i kulturolog, 
istraživač.

Analizom sadržaja intervjua utvrdili smo način na koji sagovornici kažu da 
politički lideri podstiču vjersku i etničku podijeljenost. Najprije se metod može po-
dijeliti na ad hoc pred izbore i sistemsko podsticanje podjela kroz obrazovni sistem 
− zakonima koji regulišu uređenost obrazovanja, nastavnim planovima i programima, 
udžbenicima i nastavničkim kadrom, kroz koje su institucionalizovali podjelu (posla-
nik u skuštini kantona; novinar i urednik portala). Ocijenjeno je da političari pojačaju 
intenzitet provokacije, nacionalizma i uvreda pred izbore. 

Jedan od načina je − pričom o ugroženosti. Intervjuisani je često nazivaju vik-
timizacijom svoje etničke skupine. Tvrde da se osuđuje sve što počne da probija 
narative koji održavaju žrtve i da oni koji ne viktimizuju ne uspijevaju da napreduju 
u politici. 

Novinar i urednik portala: „Imamo primjer Dragana Čavića, tadašnjeg 
predsjednika Republike Srpske, koji je u Srebrenici jedan hrabar izvještaj 
pročitao javnosti Republike Srpske u glavnom dnevniku. I, zaista, svako 
ko se bavi ratom i ko ima iskrene namjere, kada bi sada pročitao taj njegov 
govor, trebalo bi da se s tim složi. On je potpuno politički marginalizovan 
poslije toga. Izbačen je iz stranke koja ga je stavila za predsjednika. Su-
lejman Tihić, kada je rekao da viktimizacija ne može biti glavni politički 
izraz u Bošnjaka, on je izgubio pola svoje snage u SDA. Krenuli su na 
njega svim silama zato što je ovdje viktimizacija i ta neka bespomoćnost 
koju vi demonstrirate nešto što svima odgovara.“

Teoretičar književnosti, univerzitetski profesor: „Sve što krene u tu logiku 
žrtve, da je penetrira i da je potpuno demontira, osuđuje se. A to nam je 
raditi. [...] Imate divne umjetničke, teorijske i književne tekstove koji de-
montiraju to. Vi danas kao žena koja čeka svog muža da se vrati 23 godine 
nakon rata, vi ne možete biti seksualno biće, morate biti spomenik koji 
plače i žali konstantno bez ikakve želje. E, to je nasilje.“

Načelnik opštine: „U predizbornoj kampanji u BiH i dalje, nažalost, glav-
no oružje svih političkih partija, političkih lidera, prije svega onih sa naci-
onalnim predznakom, jeste priča o ugroženosti jedne nacije od onih tamo 
drugih. I to svi pričaju. To vam forsira i Dodik i Čović i Izetbegović, kao 
nosioci funkcija u trenutnoj vlasti. Uvijek je ta potreba da se stvori parano-
idna slika jednog ili drugog ili trećeg nacionalnog korpusa da će ih ugroziti 

onaj drugi. A ‘mi [predsjednici] smo kao jedini zaštitnici koji će vas zašti-
titi ako budete birali nas’.“

Na priču o ugroženosti lijepo se nadovezuje priča o herojima koji će spasiti 
svoju etničku skupinu. Nacionalne vođe imaju imidž ljudi koji se brinu za nacionalni 
interes. Međutim, intervjuisani smatraju da građani BiH bez ovih lidera ne bi imali u 
onoj mjeri probleme koje smo nabrojali u odjeljku o korupciji i odjeljku o nebrizi 
za potrebe građana, među kojima ćemo istaći nefunkcionalne institucije javnog 
sektora i ekonomske probleme. 

Pravoslavni sveštenik: „Mi imamo svi zajedno rajinski mentalitet i imamo 
te vođe koje volimo, ali nekako [ih] ne možemo promijeniti. Ono što je ve-
oma problematično jeste što takve nekakve strukture ličnosti funkcionišu 
po principu izjednačavanja njih i patriotizma. To nije nacija, to nije religija. 
To ne može biti nacija i religija. ‘Ako mene nema, sve će propasti. Ako ne 
glasaš za mene, ti si za propast Srba i Republike Srpske. [...] Ako nisi za 
ovoga, onda će sve ovo propasti i onda ćemo svi biti ugroženi’, kao da već 
sada nismo ugroženi.“ 

Socijalni antropolog, univerzitetski profesor, daje primjer upućivanja du-
plih poruka od strane političara: „‘Mi smo za pomirenje, ali ne smije niko 
naš narod ponižavati.’ A ljudi to čuju kao: ‘Aha, neko hoće da nas poniža-
va, mi nismo za to.’“ 

Nacionalističke retorike uporno koriste ideju da je jedan nacionalni korpus žr-
tva sadašnjih zbivanja, kao i onih prošlih. U ratnim narativima se insistira na sop-
stvenim stradanjima i na traženju krivca. 

Načelnik opštine: „Toliko godina poslije ovoga rata, pa još mnogo više 
godina poslije Drugog svjetskog rata, svakih manje-više mjesec dana pri-
čamo o parastosima, žrtvama, genocidu, i mi to stalno potenciramo, i jedna 
i druga i treća strana. Mi smo stalno u tome ‘ko je kriv’, ‘zašto niko nije 
odgovarao za, ne znam, bilo šta, Blajburg, Jasenovac, pa onda zbivanja iz 
ovoga rata’ [...] Mi smo u situaciji da to političari dižu na sva moguća zvona. 
Kad je izborna godina, svi političari, sve političke partije polažu vijence na 
parastosima koji se održavaju u ljetnjem periodu na svakih desetak dana. Svi 
su u redu, u stroju. Kad nije izborna godina, to je samo ona jedna između, tad 

nema nikog. Tad jedino dođu porodice poginulih boraca, pripadnici vjerskih 
zajednica, zavisi o kojima se radi [misli na naciju], i to niko ne priča.“

Ratni narativi u predizbornim kampanjama negativno utiču na omladinu. Oko 
nivoa upućivanja omladine u ratna zbivanja mišljenja među intervjuisanima se ra-
zlikuju, ali je generalan stav da nije ispravan način na koji se to čini preko medija i, 
uopšte, u medijima. Direktor katoličkog školskog centra upozorava da je to surova 
sredina za odrastanje djece: „Evo, sad, pred izbore, odmah se govori o mrtvima, o 
grobnicama, o ovome, o onome.“ Intervjuer: „Iskopavaju se kosti, traže.“ Intervjui-
sani: „Nosaju okolo. Ko što će pred sami rat.“  

Traženje krivca u drugome obično ide ruku pod ruku sa negiranjem sopstvene 
krivice. Negiraju se zločini i prebacuje se krivica za prošle događaje na drugi etnič-
ki korpus, a sve što je dobro se ostavlja za priču o svom nacionalnom korpusu (novi-
nar i urednik portala). Intervjuisani su navodili primjere negiranja na svim stranama. 
Međutim, s obzirom na to da je ova tema obimnija od primjera političkog negiranja, 
mi ćemo na ovom mjestu samo još reći da negiranje izaziva ljutnju. Negiranje se do-
življava kao pretjerivanje u jednu stranu, pojačava osjećaj nanesene nepravde, može 
ići do bijesa i tako hrani podjelu. Lederah u tom smislu govori o tzv. „recipročnom 
kauzalitetu“, gdje se kroz podgrijavanje emocija i subjektivnih doživljaja, koji ne 
moraju da budu povezani sa pravim uzrocima, proizvodi odbrambeni mehanizam u 
okviru ciklusa nasilja i kontranasilja (Lederach, 1999: 15).

Unakrsne prijetnje između političara izazivaju strah kod ljudi jer se nerijetko po-
mene rat kao rješenje za neslaganje. Intervjuisani vide sličnost u takvoj retorici i onoj 
za vrijeme rata, ali ne i retorici neposredno poslije rata. Izvršna direktorica samoregu-
lacijskog tijela za štampane i onlajn medije koristi termin „huškačka ratna retorika“. 
Intervjuisani su naveli nekoliko konkretnih primjera. Poslanik u skuštini kantona, 
potpredsjednik stranke: „Na prošlim lokalnim izborima, prije dvije godine [2016. 
godine], u kampanji se pričalo o ratu, o zveckanju oružjem. Tad je onaj referendum 
bio. I onda jedna osoba spominje otcjepljenje, a druga osoba kaže: ‘Može, a to znači 
rat’. Onda ova kaže: ‘Spremajte se za rat’. I onda to krene, stvori se buka.“ Novinar 
BHRT komentariše plakat predizborne kampanje: „Zamislite plakat, čovjeka koji 
smisli plakat, a stranku koja ga uzme u svoju svrhu da bi pobijedila: Opredjeljenje 
ili istrebljenje [HDZ-ov plakat]. I o njima više nemate šta raspravljat, vi jednostav-
no treba da zatvorite stranicu i bježite odavde. Naravno, ako biste se pomirili s tom 
njihovom porukom.“ Slično su 2018. godine djelovale unakrsne prijetnje između 
Čovića i Izetbegovića zbog priče o hrvatskom entitetu (kandidatkinja za poslanicu u 
skupštini entiteta; članica udruženja žrtava). 

Kandidatkinja za poslanicu u skupštini entiteta, potpredsjednica organiza-
cije žena u okviru stranke: „Vidite šta sad Čović pokušava preko formira-
nja određenih institucija u Evropi. [...] Znači, da se stvori, pored Republike 
Srpske i Federacije, da se tamo u Herceg-Bosni stvori i taj hrvatski entitet. 
[...] I onda je logično da će se te netrpeljivosti stvarati, da će Bakir Izetbe-
gović svojim izjavama koje su van svake pameti da produbljuje tu mržnju, 
tu netrpeljivost. [...] Taj njegov ekstremizam i ti njegovi pokušaji da posta-
vi bošnjačko stanovništvo kao neko stanovništvo koje treba da dominanira 
i da je najvažnije ide u čitav niz određenih krajnosti prosto da te strah dođe 
da ponovo ne dođe do nekih eskalacija, sukoba ili nekih trzavica koje nam 
stvarno nisu potrebne.“

Trideset troje od 77 (43%) intervjuisanih spontano je ocijenilo da su ljudi na 
terenu u boljim odnosima nego što se čini. Koordinatorka projekata društveno-po-
litičke NVO: „Ono što se ja lično počinjem ubjeđivati u posljednje vrijeme je da ni 
nema toliko te mržnje na terenu koliko je ona ovako, da tako kažem, predstavljena 
kroz pojedince, kroz određena lica koja kao zastupaju interese većine.“

Važno je da sve tri strane sinhronizovano potpiruju svoja javna mnjenja, koja su 
prilično zatvorena, jer ako ne bi bilo interakcije među izjavama i prijetnjama, ne bi 
bilo efekta − primjećuju intervjuisani. Takođe, podjela građana na tri javna mnjenja 
i njihova zatvorenost umanjuju načine da se informacije koje cirkulišu provjere i 
otežavaju procese pomirenja na mnoge druge načine.

Socijalni psiholog, istraživač: „Pred izbore diže se tenzija, ludilo nastaje. 
Oni u Sarajevu pojma nemaju šta se ovdje dešava, mi nemamo pojma šta se 
dešava u Sarajevu, a Hrvati ništa ne znaju ni o Sarajevu ni o Banjaluci. I vi 
onda imate, u stvari, tri javna mnjenja koja su zatvorena i koja domaći po-
litičari vrlo često, čini mi se − sinhronizovano, kontrolišu. Oni koordinišu 
svoje aktivnosti, kao: ‘Ja ću sad malo lanut, pa ti meni vrati.’ Jer ako nema 
interakcije, nema efekta, to mora biti ping-pong. Ja vam kažem: ‘Bosna je 
nemoguća država’, a ti kažeš: ‘E, nećete se otcijepit.’ A ja kažem: ‘Bogami, 
hoćemo.’ ‘E vidjećemo.’“

Načelnik opštine: „To su stvari koje političari dogovore. Uvijek imate una-
zad četiri izborna ciklusa najmanje standardni dogovor između, recimo, 
Dodika i Izetbegovića, da će početi da napadaju jedan drugoga stvaraju-
ći tu paranoidnu ugroženost pred izbore.“ Mediji doprinose atmosferi jer: 

„Na svakom dnevniku će vam jedna od prvih vijesti biti priča o nacio-
nalnoj ugroženosti srpskog naroda u BiH, i obrnuto, nekog tamo drugog 
naroda na drugoj televiziji. I vi, ako to gledate svako veče, [vi ćete] biti 
zapljusnuti tom informacijom. […] [Vi] ste dio mašine za ispiranje mozga 
koja će od predsjednika RS stvoriti heroja, koji je jedini zaštitnik nacije 
i ne postoji nikakav drugi. Ako, ne daj bože, ne bude njega, šta ćemo? Go-
tovi smo. To nam se ponavlja.“

Poslanica u skupštini entiteta kaže da, kad je Haški sud okončao svoju priču, 
prikupljeni su neki dokazi, dobijeni neki argumenti. Haška suđenja su imala za cilj 
da povežu imenom i prezimenom zločin i zločinca, da ne bude generalizovanja po-
put „Srbi su pobili Bošnjake“ (socijalni antropolog, univerzitetski profesor). Stupile 
su na snagu neke osude, ima još nekih procesa koje treba dovesti do kraja, ali je 
završetak suđenja mogao biti na neki način konstruktivno iskorišćen, smatra posla-
nica u skupštini entiteta, i dodaje: „To je jedan ambijent koji nije iskorišten da se 
pokrene pozitivna priča. Ne, dapače, svi smo svjedoci mjesecima iza, onaj ‘udruženi 
zločinački poduhvat’. Okej, to su takve osude. Ali to su mnogi, naročito političari, 
iskoristili da prodube razlike među ljudima, odnosno, uvjetno rečeno, među narodi-
ma. Tobože, to je sad rastroj sistema, ko da će rat ponovo krenuti. Dakle, potpuno su 
zloupotrijebili taj trenutak.“ Takođe, u ratnoj retorici se ne izbjegavaju generalizova-
nja na etnički korpus i pozivanje na kolektivnu odgovornost.

Do sada smo pomenuli niz negativnih emocija koje se izazivaju: strah pomi-
njanjem rata i istrebljenja, nepovjerenje kroz paranoidnu priču o namjerama drugog 
etničkog korpusa, ljutnju i bijes zbog negiranja, pretjerivanja, nepravde. Teoretičar 
književnosti, univerzitetski profesor, govori o „političkoj ekonomiji emocija“ kada 
želi da objasni da se ovim emocijama manipuliše na dnevnom nivou u javnom pro-
storu. On kaže: „Nama su sve te primarne emocije pojačane: ljutnja, strah, zavist. To 
je ono što se pojačava u javnom diskursu.“ Mi smo opisali neke izjave preko kojih 
se događa transakcija negativnih emocija. Katolički sveštenik smatra da ovakvo po-
stupanje političara degradira samosvijest ljudi i podstiče odbrambene mehanizme, 
odnosno instinkte. Predstavnik jevrejske zajednice i predsjednik NVO koja se bavi 
ljudskim pravima ukazuju na to da ovi načini održavaju međuetničke predrasude, 
dakle, jedan niži nivo svijesti o drugom i drugačijem. 

Još je bilo riječi o tome da politike perfidno koriste pojedince i organizacije 
civilnog društva sa nekom njihovom pričom za svoje potrebe podsticanja nepovje-
renja. Znamo da je, prema istraživanju iz 2013. godine, 68% građana smatralo da 
je vrlo važno uključiti u proces pomirenja žrtve rata i ugrožene te da oni imaju više 

potencijala za pomirenje i od žena i od istaknutih vjerskih lidera i od vjerskih laika 
i od političara. Međutim, navedene su i pojave zloupotreba udruženja koja predsta-
vljaju žrtve rata i udruženja veterana u političke svrhe protiv pomirenja. Narativi 
viktimizacije samo sopstvene grupe produbljuju podjele.

Pravnik i kulturolog, istraživač: „Nekad civilne udruge, inicijative i tako 
dalje, kad odrade jedan dio posla, ne zaustavljaju se, već žele da se namet-
nu kao neka vrsta monopola u nečemu. Evo, ako mapiraš logore, mapiraš 
masovne grobnice, moraš jednom stat s tim. Ne možeš sad napraviti od 
toga karijeru, zato što izgleda kao da se nikad onda nećemo izmapirat. 
Moraš izmapirat, reći: ‘Evo, odradio sam dio, evo, sad, kako ćemo od 
toga napraviti neku postprodukciju da to približimo ljudima.’ I, naravno, 
onda to politike koriste.“

Poslanica u skupštini entiteta: „Mislim da sad i udruženja [koja predstav-
ljaju žrtve] i iz FBiH i iz RS, svi su krenuli, mnoge su i političari formirali 
i nagovorili da budu formirani, a neki su i na druge načine, [tj.] spontano, 
ali su svi oni u neko doba bili zloupotrijebljeni politički.“

Tako isto političari imaju informacije o događajima u okviru građanske scene 
i prepoznaju osobe koje mogu da iskoriste. Slijedi primjer pravnika i kulturologa, 
istraživača: „Vidjeće da tamo neki Miloš nešto priča o genocidu, bori se protiv ne-
giranja, pa će ga pozvati na komemoraciju na Manjaču il’ ne znam ni ja gdje. I to će 
ga pozvat oficijalno udruženje logoraša. U redu, to stoji, OK, da se ljudi koji su tra-
umatizirani... Al’ tu će odmah biti jedno 3−4 iz SDA, jedan iz SBB, jedan iz Stranke 
za BiH, jedno dva imama, razumiješ me?“

Manje uočljivo, ali djelotvornije, podjele se podstiču i postupcima. Kada po-
litičke institucije staju na stranu ljudi koji se ponašaju isključivo prema drugim 
konstitutivnim narodima, koji su „ekstremno za podjele“ (pravnik i kulturolog, is-
traživač), ljudima se tako šalje poruka koje je poželjno ponašanje. Kada političari 
posjećuju samo mjesta stradanja svoje etničke grupe i na taj način prave razliku 
među žrtvama, druge nacionalnosti iščitavaju da nisu ravnopravne. 

Gradonačelnik: „Ja prosto ne mogu da razumijem da neće svaki politi-
čar otići na neko mjesto gdje su stradale nevine žrtve. Prosto ne mogu da 
vjerujem da neko može sad da pravi razliku u naciji žrtve. Što se mene 
tiče, svako stratište, minimalno iz Drugog svjetskog rata i ovoga rata 

[1992−1995] treba da obiđe svaki čovjek. Bilo je dovoljno vremena. Za 
Drugi svjetski rat se valjda zna. Ali, evo, ovaj, to je nemoguće da se ti ne 
solidarišeš sa žrtvama, recimo, Gradiške, tu je svaki treći stanovnik stra-
dao. To je nevjerovatan broj djece, to je nevjerovatni zločin. [...] Isto tako, 
mislim i za Srebrenicu. Mora se sačuvati humanost, ali ta humanost mora 
biti generalna. Ta humanost se mora odnositi na sve žrtve jednako i odnos 
prema svakom zločincu mora biti jednak.“

Socijalni psiholog smatra da je nekada riječ o cijelim scenarijima kojima se 
podstiču podjele, a ne samo izjavama i postupcima. Daje primjer scenarija u kojima 
se koristi viktimizacija i odbačenost. 

Socijalni psiholog, istraživač: „Samo da vam još kažem koliko je sistem 
bukvalno zajeban. Prošle godine prvi put su Srbi zločin u Dobrovoljačkoj 
proslavili u Istočnom Sarajevu, u Miljevićima. Ja sam radio analizu medija 
tog događaja. Imate potpuno suludu situaciju. Prvi put se dešava to. Poro-
dice žrtava srpskih vojnika, ne ni srpskih vojnika, vojnika JNA u Dobrovo-
ljačkoj, kažu: ‘Ali mi želimo da odemo u Dobrovoljačku i tamo da odamo 
počast poginulim, ubijenim, ovako-onako, zašto nam Sarajevo ne da?’ Ko 
vam ne da? Kada analizirate šta pišu mediji, vidite najave. Naveli su visoki 
funkcioneri vlasti devet razloga zašto ne treba da se ide tamo obelježavati. 
Pored ostalog, imate potpuno sulude stvari, recimo: ‘Tamo će biti agenti 
Irana.’ Pa onda, raznorazne stvari i ima, mislim, devet ili jedanaest. I pazite 
sada ludilo, u federalnim novinama, koje mi ovdje ne čitamo, izađe gra-
donačelnik, kaže: ‘Pa od nas niko nije tražio da se to obilježava.’ Policija 
kaže: ‘Ali od nas niko nije tražio odobrenje.’ Srpska vlast nije tražila zva-
nično odobrenje da se održi skup, jer su svaki put do sad dobijali i nije bilo 
problema do prošle godine. Ovaj put nisu ni tražili odobrenje, ali su rekli: 
‘Mi nećemo da nam vrijeđaju žrtve. Oni nama ne daju. Oni nas omalovaža-
vaju’ i naveli su tih nekih devet razloga. Ali porodice i dalje misle da njima 
muslimani, Bošnjaci, Sarajevo ne da. I sad vi, obični čovjek, mali čovjek, 
žrtva, šta vi tu možete kada vlast diktira? I sad je to sistem. Znači, nema 
više obilježavanja ni u Tuzli, ona tuzlanska kolona, to se radi sad u Bijeljini 
jer je neko procijenio da mi tako postajemo žrtve, samoviktimizacija, da 
oni nama ne daju, da oni nas mrze. Eto, to vam govori o pomirenju.“

Čim krene nabolje, političari destabilizuju. 



60 Zotova, A.,  Kuburić, Z., Popov Momčinović, Z., Brkić, M.A., Wilkes, G.

Predsjednik NVO koja se bavi ljudskim pravima: „Po nekom pisanom ili 
nepisanom aktu, u datom trenutku uvijek će neko izletjeti da destabilizira 
situaciju jer osjete da ide nešto nabolje.“

Novinar BHRT: „Kada se politika umiješa, ona će gurnuti toliko destrukto-
ra da se ne možete odbraniti. Tako, kad u datom trenutku vi pojačate priču 
oko izgradnje mira, ako su oni zacrtali da bi trebalo malo više destrukcije 
biti, jer jedino je to njihova potreba, jer trebaš prepast tamo nekog drugog, 
tj. te svoje birače... Samo se sjetite kako su ovdje kampanje pa će vam biti 
puno toga jasnije.“

Najuvreženije mišljenje o motivaciji kod političara za destabilizaciju je da im 
ona služi opstanku na vlasti. U mnogim dosad navedenim citatima pomenuto je da 
podsticanje vjerskih i etničkih podjela ima svoju ulogu u pridobijanju glasova na iz-
borima. Na primjer, za većinu ratnih veterana, ratna naracija podstiče glasanje, tvrdi 
univerzitetski profesor sigurnosnih i mirovnih studija. Dva univerzitetska profesora, 
sociologije religije i filozofskih nauka, psiholog i psihoterapeut, i predstavnik jevrej-
ske zajednice ukazuju na to da se funkcije unutar vlasti na državnom i entitetskim 
nivoima dobijaju upravo po nacionalnom ključu, zbog čega ne možemo očekivati da 
političari budu nosioci pomirenja. 

Sociolog religije, univerzitetski profesor: „Ljudi su još uvijek zarobljeni 
unutar svojih etničkih, nacionalnih ili religijskih grupa. Zašto je tako? Prije 
svega zato što nosioci politike − vlasti nisu promovisale drugačiji koncept 
razmišljanja sve ove godine, koji bi bio izvan tog nacionalnog. Zašto to 
rade? Zato što im to odgovara jer se vlast i u državi BiH i u entitetima 
formira po nacionalnom ključu i, ukoliko ih drže zatvorenim u tim na-
cionalnim i etničkim grupama, time im i omogućavaju sam opstanak na 
vlasti. Mislim da politika i nosioci političke vlasti ne mogu biti oni koji će 
promovisati i raditi na pomirenju.“

Predstavnik jevrejske zajednice: „Ove suprotne strane [su se] jako dobro 
pozicionirale i jednostavno ne daju vam prostora za jedno [pozitivno] dje-
lovanje. I čak, čini mi se da na sve tri strane takvo djelovanje se ne smatra 
dobrodošlim jer upravo svoju moć i svoje položaje crpe iz podijeljenosti i 
zbog toga uvijek na tome insistiraju. […] Cijela svađa je u tome čija je ovo 
zemlja. Ovo je zemlja sviju nas.“

Ranije smo govorili o finansijskoj koristi političara od podjele na entitete i kan-
tone. Intervjuisani objašnjavaju koliko je stanje podijeljenosti duboko i sa malim šan-
sama da se promijeni s obzirom na to da ne samo da političari sve kontrolišu nego je, 
izgleda, i sama politika kontrolisana i zarobljena, politička elita je formirana od strane 
lokalnih moćnika. Takođe, odustajanje od politike podjela pokrenulo bi mnoga pitanja.

Novinar i urednik portala: „Ljudi koji su danas bogati, koji finansiraju ovdaš-
nje politike, ne bi bili bogati da nemaju ovakvu politiku isključivosti iza sebe, 
koja onemogućuje konkurenciju [i] slobodan razvoj tržišta. Mediji su ovisni 
o takvoj ekonomiji i takvoj politici. [...] Mi imamo zamrznuto stanje rata koje 
se samo odvija drugim sredstvima. [...] Zašto je ovaj rat vođen? Da li je ovo 
građanski rat u smislu onoga što etničke elite tvrde da je građanski rat? Ali 
one kad kažu ‘građanski rat’, misle ‘etnički rat’. Međutim, jeste bio građanski 
rat kao klasni rat u onom smislu da je jedna klasa pobijedila u ovom ratu. A to 
je ona klasa koja se obogatila. Vrlo jasno. Znači, mi imamo pobjednika ovog 
rata. Vi kad podvučete crtu ko je profitirao iz rata, to su pobjednici. E sad, 
vrijeme je da počnemo govoriti da je ovaj rat klasni rat i da postoje pobjednici 
i gubitnici. [...] I sad je pitanje zašto mi ne govorimo o tome. Klasa kao da ne 
figurira. A imate ljude koji kopaju po kontejnerima, evo, iza ćoška. A imate 
ljude što voze audi koji već broj sad. Oni postoje simultano, znate.“

Rukovodilac službe u okviru vlade entiteta: „Mi smo preživjeli strašna 
iskustva nakon kojih je u tako osakaćenom društvu, nepostojanja države i 
institucija, nastupio period tranzicije, tj. pljačke državne imovine i stvara-
nja jedne nove elite za koju možemo reći da je uspostavila mir. Mi imamo 
mir, to jest konsenzus oko preuzimanja vlasti i svega onog što iz toga pro-
izlazi i, naravno, preuzimanje privilegija.“

Predstavnik jevrejske zajednice: „Svi ljudi koji su na neki način ne samo 
bili žrtve rata nego su se i okoristili rezultatima rata, sigurno zaziru od po-
mirenja koje će jednostavno reći: ’Sve to što ste vi radili bilo je pogrešno 
jer niste trebali ni da se tučete’, jer oni svoju poziciju u društvu baziraju na 
tome što su se tukli sa onim drugima. Ako sad ispadne da nisu ni trebali da 
se tuku, da su pogriješili, zašto su onda dobili penzije, zašto su dobili čitav 
niz beneficija koje apsolutno ne pripadaju nekome ko je radio nešto po-
grešno, ako društvo u cjelini kaže da je rat bio pogrešan ili da je bio nešto 
što nam nije trebalo. Tako da je to ono s čim se mi susrećemo, i što je jako 
teško prevazići bilo kakvim aktima dobre volje.“

Takođe, još uvijek je moguće dobijati novac od međunarodne javnosti ako su 
podjele prisutne.

Direktorica ženske NVO: „Mislim da je to prosto pitanje političkog pra-
gmatizma zato što je mnogo lakše na posvađanom narodu zadržati vlast 
i privilegije i kontrolisati ono nešto malo bogatstva koje imamo u zemlji 
nego šta ćete dobit... I još nešto, zadržati pažnju međunarodne javnosti i 
dovlačiti novac u Bosnu i Hercegovinu na taj način i održavati se tako. Da 
je to jedna, onako, politička igra.“ 

Petoro od 77 (7%) intervjuisanih reklo je da svjetski trendovi imaju uticaj na 
zaokret politike ka nacionalizmu. 

Poslanik u skuštini kantona, potpredsjednik stranke: „Stvarno imam osjećaj 
da je politika konflikta sada mejnstrim i da je to neki trend koji se dešava, 
koji nije vezan samo za nas. Da je to, u stvari, neki trend populizma i po-
dijeljenih društava. Od SAD imamo vrlo konkretan primjer. Gdje je pola-
rizacija društva po tim nekim ideološkim odrednicama što veća, određeni 
akteri imaju bolje političke rezultate, a društvo ukupno nazaduje. Pa imamo 
BREXIT, pa imamo rast desnih partija u Zapadnoj Evropi, a imamo i reži-
me cijele poput Mađarske, sad, sve više Poljske, gdje to postaje neki nor-
malan politički diskurs. Pa tako kad Poljska kaže da je zakonom zabranjeno 
reći da su Poljaci učestvovali u Holokaustu, a najveći zločini su se desili na 
njihovoj teritoriji, to meni zvuči kao kad Erdogan kaže da ideš u zatvor ako 
kažeš da nije bilo genocida nad Jermenima. Isti je to nivo, a članice su EU. I 
sad ti trendovi koji su se desili šire se kod nas. Naravno, nailaze na plodno 
tlo jer smo mi to sve prošli devedesetih i sada to ide kao neki risajkl.“

Pravoslavni sveštenik: „Svijet je u toj fazi. Evo, uzmimo posljednje dvije 
godine, od ovih silnih ratova na istoku pa do novih, kakav je rječnik ame-
ričkog predsjednika, ruskog, ovoga, onoga. Ovo je situacija u svijetu kao 
kod nas ‘89. ili ‘90. Da li to nekome ide u prilog ili ne ide, ne znam, ali 
je to činjenica. Ljudi žele te svoje identitete. Žele i smatraju da je to nji-
hov identitet. Nema više one zajedničke misli. Nema više ni podnošenja 
neiskrenosti, formi. Za moj pojam, tako je Tramp pobijedio u Americi. 
Govorio im je ono što žele čuti. I to je bilo iskreno. I ljudi su to ispoštovali 
i zato su glasali.“

Pravnik i kulturolog, istraživač, kaže za bosanskohercegovačke političare: 
„Sve se više udaljuju od pomirenja jer im pomirenje ne treba više ni za 

šta, ni za osvajanje glasova, ni za dobar odnos sa Evropskom unijom, ni 
sa Amerikom, ni sa nekim, da kažem, demokratskim, liberalnim dijelom 
svijeta.“ Kako se udaljavaju: „Dok nije Rusija počela da bude neki glavni 
baja na političkoj sceni u evroazijskom dijelu [...], oni su bili prilično, i Do-
dik je bio prilično umjeren u razgovoru i sa međunarodnim... Uvijek je bio 
za dijalog, uvijek je bio: ‘Eto, zaštita interesa Republike Srpske.’ Poslije 
Gruzije 2009, poslije Krima se otčepio totalno sa najsurovijim, najgrubljim 
uvredama prema muslimanima, najgorom viktimizacijom Srba, zvecka-
njem kostima jasenovačkih žrtava. [...] Počeo je tako da se ponaša prema 
ambasadorima. Odbijao je ambasadoricu Sjedinjenih Američkih Država. 
[...] Nije Dodik sam. Čović, ušȏ u dilove sa Aluminijumskim kombinatom 
Mostara preko Karamarka, preko PPD-a, prvog privrednog društva. Ruski 
aluminijum se tu legira, uzima se lova. [...] Bakir se okreće Erdoganovoj 
oligarhiji, režimu potpuno nekom neoimperijalnom, malom, al’ prilično re-
žimu u duhu balkanskog etnofašizma s malo većim naglaskom na religiju. 
Al’ uvijek je Turska više davala značaja religiji.“ 

Troje od 77 (4%) intervjuisanih reklo je da je potenciranje nacionalnih tema 
način da se skrene pažnja sa realnih problema svakodnevnog života u BiH za koje 
vlast nema rješenja. Drugi pak smatraju da političke elite namjerno drže ljude u 
siromaštvu jer ih je tako lakše zapaliti za nacionalna i vjerska pitanja i sebi osigura-
ti podršku. Prenadražena nacionalna i vjerska svijest je dobar instrument političke 
manipulacije. 

Vjeroučitelj pravoslavne vjerske nastave: „Eto, mi u Bosni i Hercegovini 
pričamo već 20, 25 godina kako je rat prošao, pričamo o pomirenju, nepre-
stano iz godine u godinu. A nekako taj mir kako se gradi, tako se, čini se, 
i konstantno ruši. Prosto, čini se da sistem ne valja. Treba jedno sistemsko 
rješenje. E, sada, pričom se može toliko rasplinuti da opet na kraju ne bude 
ništa. Moraju biti neki konkretni koraci. Čini se da je ovdje najteže za sva 
tri naroda, za sve tri religije, ta situacija: narod koji prima platu od 300 
eura priča o vjeri i ratovima u istoriji. Oni koji primaju platu od 500 eura 
možda počinju da pričaju o godišnjim odmorima, a oni koji primaju platu 
od 1.000 eura pričaju o zdravoj ishrani, a oni koji imaju platu od 3.000 
eura pričaju o vremenskoj prognozi i gdje će na zimovanje. Tako da, čini 
se da je upravo ta nacionalna svijest, vjerska svijest dobar instrument u 
rukama neodgovornih političara koji ovu socijalnu neimaštinu i jedan za-

ista nezavidan ekonomski status koji je u Bosni i Hercegovini, a i ostalim 
državama našeg regiona... Upravo tu nacionalnu i vjersku priču uzmu kada 
im treba neko opravdanje ili neko značajno glasačko tijelo i na taj način 
zloupotrijebe to.“

Većina političare smatra svjesnim i odgovornim za podsticanje vjerskih i etnič-
kih sukoba, a jedna intervjuisana je pokušala dati objašnjenje zašto je takvo ponaša-
nje masovna pojava. 

Vjeroučiteljica islamske vjerske nastave: „Ne znam zaista kako je tim lju-
dima. [...] Vjerovatno je to sindrom koji, čim uđeš u vlast, u taj krug, posta-
neš, ne znam, kao da se taj sindrom za tebe zakači. Možda i ne budeš takva 
osoba... Kada dođeš u jazbinu vukova, ne možeš biti janje, postaneš vuk, 
il’ postaneš janje pa te vukovi pojedu i ispljunu tvoje kosti.“

Posljedice podsticanja vjerskih i etničkih podjela su različite. Treba imati u 
vidu, podsjeća sociolog i filozof, univerzitetski profesor, da je u BiH ne samo rat 
napravio posljedice već i 25 godina ulaganja „političkih elita u produciranje razlike, 
različitosti, odvojenosti, straha, i tako dalje“. Intervjuisani su naročito istakli neke od 
posljedica, na primjer, retraumatizaciju žrtava rata (10%, 8/77). 

Pravnik i kulturolog, istraživač: „Meni je jednom jedna žena rekla u Sre-
brenici, to je bilo 2014. [...] Kaže: ‘Sine moj, ja se ovako napunim kad 
pričam s tobom, napunim se i energije i povjerenja i svega, a dovoljno mi 
je samo jednom da čujem Dodika na televiziji i da ja opet...’ To je retra-
umatizacija tih žrtava. Retraumatizacija različitih nivoa traume, različitih 
oblika i formi u kojima se žrtve kod nas javljaju. Da li je to majka kojoj su 
pobili ili čovjek kome su pobili 10−15 članova familije ili je to neko ko je 
prošao sam torturu, ili je to neko ko je samo izgubio nekog na ratištu, eto, 
na ratištu čak, ne ni civilne žrtve, il’ neko ko se morao samo preseliti i po 
svijetu i ovom regionu se pobijati da bi nekako se opet skućio i sredio svoj 
život. To su različiti nivoi traumatizacije, ali taj političar, politički govor 
mržnje, govor netrpeljivosti, govor podjela uz sve te druge regulatorne po-
djele, administrativne, političke, medijske, kulturno-političke, društvene, 
to sve poništava učinke istinskoga povjerenja koje se opet u društvu gradi i 
djelovanjem nevladinih organizacija, pojedinaca, intelektualaca, ali i spon-
tano se gradi.“

Katolički sveštenik: „Ta politika sustavno drži ljude u području viktimi-
zacije. Mi liječimo ljude, iz katastrofe vadimo normalizaciju života, [a] 
nacionalisti sustavno razvaljuju rane i drže ih u viktimizaciji. Dakle, to je 
glavni problem društva, trenutno. Ne daju nacionalisti da se ljudi liječe, oni 
degradiraju samosvijest ljudi. Stavljaju ljude u ambijent straha, ugroženo-
sti, razvijaju kod ljudi odbrambene mehanizme, a to su instinkti.“

Direktorica udruženja koje se bavi međureligijskim dijalogom: „U institu-
cionalnom smislu, mislim da je situacija puno gora i uvijek može biti gora, 
i stalno je grozna, pa je malo gora i još je gora i tako stalno. Znači, politika 
radi sve neprestano da potakne tu retraumatizaciju i da podsjeti ljude na 
strah od istrebljenja, da ih onako prodrma, da ih povrijedi. Još uvijek je taj 
nekakav mazohistički stil da mi nikako da izaberemo one koji nam neće to 
raditi i mislim da je tu malo problem.“

Kandidatkinja za poslanicu u skupštini entiteta je rekla da se unakrsne prijetnje 
u politici i odnosi netrpeljivosti direktno i indirektno odražavaju na život naroda u 
BiH, prije svega kroz ekonomiju i socijalnu sigurnost, a ne samo bezbjednost ljudi. 
Načelnik opštine unakrsna prepucavanja vidi kao utrošak energije i novca koji bi 
trebalo da budu uloženi u ekonomski razvoj i otvaranje novih radnih mjesta.

Načelnik opštine: „Ja smatram da je to ključni problem čitave Bosne i Her-
cegovine, ekonomski razvoj, malo radnih mjesta, malo se radi na tome. 
Sva energija se troši na prepucavanje, na dokazivanje ko je kriv, a malo 
se troši na to da se stvori ambijent koji će obezbijediti investitoru da smije 
doći u BiH i investirati svoj novac.“

Prepreke političkog sistema 
Od prepreka koje proizlaze iz državnog uređenja i političkog sistema, 8% (6/77) 

intervjuisanih ukazalo je na to da su opšti i lokalni izbori prečesti i da predizborne 
kampanje traju predugo te se ne izlazi iz predizborne atmosfere, kada se najviše 
zaplašuje svoj etnos i podstiču podjele. Tek što se u međuizbornom periodu stvori 
drugačiji sistem vrijednosti, opet se vraća na prošlost, kaže predsjednik NVO koja se 
bavi ljudskim pravima. Takođe, prečesti izbori ometaju da se radi na normalizaciji 
života i rješavanju konkretnih egzistencijalnih problema koji ometaju svakodnevno 
funkcionisanje građana. 

Poslanica u skupštini entiteta: „Mi nemamo prostora da dišemo, da bu-
demo normalni. [Čuješ često opravdanje] ‘Znaš, on to priča zato što su 
izborne godine.’ Pa, čovječe, pričamo uvijek isto i kad su izbori i kad nisu 
izbori. A šta priča kad nije izborna godina? Daj da čujem šta priča kad 
nije izborna godina! Zato se meni svidjela ona ideja bez obzira što bi ona 
možda u praktičnom smislu teško bila izvodljiva vezano za ovo da se u 
isto vrijeme događaju lokalni i opšti izbori. Ali daj da imam svake četiri 
godine ciklus da između toga se nešto normalno radi. Ovako, nema šanse. 
Ja vjerujem da bi tad i ovi odnosi i, sve skupa, ovi procesi se brže odvijali. 
Svi su u grču [sad] i ručnu povuče i ono što bi uradio neće jer nije vrijeme.“ 
Daje primjer rada grupe za izradu zakona o Komisiji za pomirenje, koja je 
stopirala svoje susrete sa udruženjima žrtava tokom 2006. godine jer je bila 
izborna godina – „da se ne bi zloupotrebljavalo, tobože“. 

Deset od 77 ispitanika (13%) izrazilo je mišljenje da se glasovi na izborima kra-
du na različite načine, što je jedna od prepreka da narod legitimno politički participi-
ra. Ostale prepreke da se izbori iskoriste na što konstruktivniji način jesu: regulacija 
šansi za učešće na izborima i za pobjedu, problemi na koje glasači mogu da utiču, 
poput izlaznosti i za koga će glasati, i besadržajnost kampanja, koju smo dijelom 
spomenuli u okviru teme o podsticanju podjela. 

Nesloga oko budućnosti BiH kao države i nesistematičan rad na pomirenju

Kada se pitamo kako djelovati na pomirenje u BiH, treba imati u vidu da poli-
tičke vođe, stranke i njihovi glasači smatraju rješenjem različita politička uređenja. 
Intervjui potvrđuju da trenutna vlast nije javno obznanila pravac u kome Bosna i 
Hercegovina ide, već je i sam politički vrh podijeljen. Da li nedefinisanost pravca i 
različite težnje možemo smatrati primarnim i snažnijim faktorom stagniranja ili na-
zadovanja BiH od korupcije i javnog političkog podsticanja entičkih podjela? 

Dejtonski mirovni sporazum potpisan je 1995. godine. Doktor filozofskih na-
uka, univerzitetski profesor, kaže da tad nije postojala jasna predstava o budućnosti 
BiH, a iz analize sadržaja ostalih intervjua zaključujemo da ona izostaje i danas. 
Politikolog i novinar kaže da niko narodu 25 godina nije rekao šta želi napraviti od 
BiH osim floskula − ujedinjeni srpski, bošnjački ili hrvatski narod.

Politikolog i novinar: „Prekinut je rat, prekinute su stvari, ali ja ne znam 
da je neko nekada rekao šta želi od ovoga da napravi. I sad mi glasamo 

za nešto što ide samo od sebe, ništa ne radi tu, nema nikakvog političkog 
svjetla, društvenog svjetla. Ja ne znam kako ovi ljudi glasaju, za šta, ako im 
niko nikada nije rekao šta bi ovo trebalo biti? Govorimo o bilo kojoj od dr-
žava nastalih raspadom Jugoslavije. Mislim da nijedna od ovih država [ne 
zna ništa] osim onih floskula, mitova i legendi − ujedinjeni srpski narod, 
hrvatski, bošnjački, Boga pitaj kakav, totalna iracionalna struktura.“ 

Različita su mišljenja o ulozi Dejtonskog mirovnog sporazuma. Poslanik u 
skupštini entiteta kaže da je ostavio mogućnost da se BiH cijepa i da ostane cijela, 
dok većina intervjuisanih − 78% (7/9) koji govore o uticaju Dejtona na proces po-
mirenja, 9% (7/77) od cijelog uzorka − smatra da su Dejtonski sporazum i Dejtonski 
ustav donijeli podjelu. Argumenti koji su u opticaju kažu da se u Ustavu ne govori o 
ljudima ili građanima, već Srbima, Hrvatima i Bošnjacima, da se raspodjela pozicija 
u vlasti vrši prema etničkom ključu, a posljedice takve „ravnopravnosti“ rezultirale 
su dubokom međuetničkom podijeljenošću društva. Podijeljenost je očigledna i u 
načinu razmišljanja o sebi i sugrađanima. Odnos između etničke pripadnosti i odre-
đenja sebe kao građanina države BiH bitno je narušen u korist naglašavanja etničke 
pripadnosti (novinar RTV FBiH). 

Poslanik u skupštini entiteta: „Napravljen je Dejtonski mirovni sporazum, 
koji nema pobjednika. Vi kad imate pobjednika, neko silom nametne sop-
stveno rješenje, ovaj drugi mora slušati. Dejtonski sporazum je ostavio 
mogućnost i da se Bosna cijepa i da ostane čitava. Što je najžalosnije, po-
litičke stranke čisto u pragmatične svrhe, da bi ostale na vlasti, koriste taj 
potencijal i manipuliraju.“ On BiH naziva nedovršenom državom: „To je 
ono što Andrić piše, mi guramo pod tepih sve, onda nam se iracionalno 
ponovo to vrati u pogodnom trenutku. Moramo racionalno provjeriti šta 
je uzrok naših sukoba. Dakle, kako ono Hegel kaže, stvari se umno de-
šavaju čak i onda kada su iracionalne. Dakle, bez obzira što je bilo izliva 
iracionalnosti, zla i tako dalje, postoje racionalni razlozi, a oni se svode 
na rješenje nacionalnog pitanja [...] Vi to u Bosni nemate riješeno. Imate 
jednu nedovršenu državu.“

Doktor filozofskih nauka, univerzitetski profesor: „Uslov egzistencije i 
postojanja i ovih mladih ljudi, ne samo ljudi, na primjer, moje generaci-
je, nego i mladih ljudi, ostaje da oni budu zatvoreni i da njihova svijest 
bude [zatvorena u etničke matrice]. Taj problem je, prije svega, problem 

poretka, ja bih ga tako nazvao − strukturalni problem, koji je nužno tako 
koncipiran i tako se realizuje već od Dejtonskog sporazuma i Dejtonskog 
ustava, koji je napravio takvo plemensko uređenje ovog društva. I naravno 
da je onda pitanje kakve sada imamo generacije.“

Pravnik i kulturolog, istraživač: „Prepreka je ta jedna dejtonska luđačka 
košulja koja je ojačala nacionalističke, partikularne fašizme, lokalne, pro-
vincijalne, palanačke, kako god da ih nazoveš. Prepreka je u nepostojanju 
jasnih državnih organa i administrativnoj rascjepkanosti. Znači, prepreka 
je u tom dejtonskom pravnom poretku i političkom uređenju BiH, koja 
podržava palanačke fašizme.“

Direktor mirovne NVO: „Budimo svjesni, BiH je etnički očišćena država, a mi 
toga nismo svjesni. Mislim, svjesni smo, ali zatvaramo oči. I koji god da je drugačiji, 
nas svi sude po imenu i prezimenu. Nidžara šta god da uradi, neko će reći − ona je 
Bošnjakinja, Goran šta god da uradi, reći će − on je Vlah. Niko od nas nije Bošnjaki-
nja, nije ni Vlah, ali gledaju nas kroz tu percepciju. Sarajevo nije multietnički grad. 
Mi tvrdimo da jesmo, ali nismo. Da ne govorimo dalje, Banjaluka, Tuzla, Mostar, mi 
smo svi podijeljeni gradovi.“

Iz navedenog proizlazi da bi rješenje bilo da ljudi manje gledaju jedni druge 
kroz etnički ključ, a više kao građane. Međutim, direktor mirovne NVO procjenjuje 
da BiH građani, uključujući i one koji učestvuju u vlasti, nemaju više kapaciteta 
da to promijene, a ni volje, te da BiH ovakva neće preživjeti. Tema duboke etničke 
podjele spominje se u još dve varijante. Prva kaže da su ljudi manje svjesni opštih 
interesa nego etničkih, a druga da ne postoji zajednički koncept nacije koji bi omo-
gućavao da država bude funkcionalna, kao, na primjer, Amerika.

Imam: „Kad narod shvati da je opšti interes, tj. državni interes važniji od 
svega drugog, onda će se napustiti nacionalne stranke. Ali do toga treba 
vremena i vremena i ne znam hoće li ikad biti da se to uradi ako se ne pro-
mijeni politički sistem u državi.“

Doktor pravoslavne teologije, univerzitetski profesor: „Ja ne vidim da po-
stoje neki zajednički imenitelji za Srbe i Bošnjake u Bosni i Hercegovini. 
To nije više ni jezik zato što sada jedni imaju sopstveni jezik, da je to 
sve manje kultura i književno nasljeđe, religija, naravno, nije nikada ni 
bila, i koncept nacije koji je usko povezan sa religijskim identitetom. Tako 

da govorimo o različitim nacijama. Ima sada jedna nova knjiga [Frensisa] 
Fukujame koja se zove Identitet, i bavi se identitetskim politikama. Između 
ostalog, govori o nacionalizmu i kako ne mora svaki oblik nacionalizma 
da bude destruktivan. Naprotiv, on pokazuje kako je, recimo, razlog za 
neuspjeh mnogih podsaharskih država upravo u tome što nemaju neki za-
jednički imenitelj, odnosno nemaju zajednički koncept nacije koji će im 
omogućiti da imaju funkcionalnu državu, kao što, recimo, imaju Ameri-
kanci. Ono što on smatra štetnim jeste etnonacionalizam. A drugi koncept 
nacionalizma će omogućiti integrisanje različitih etničkih grupacija, omo-
gućava jednu društvenu, političku zajednicu da bi država funkcionisala. Ja 
mislim da je to glavni problem u Bosni i Hercegovini i što se nikad ne ide u 
pravcu izgradnje nekog zajedničkog imenitelja, naprotiv, čak i oni pokreti 
i institucije koje se zalažu za unitarizovanje Bosne i Hercegovine to ne 
rade na način izgradnje zajedničkog imenitelja, već dominacije jednog nad 
drugim. I to je razlog zašto Bosna ne može da profunkcioniše kao država, 
kao društvo.“

Iz analize sadržaja shvatamo da orijentacije na podjelu i na zajedništvo imaju 
mnogo varijanti. Jedna prihvata entitete, ne prihvata državu. Druga prihvata samo 
državu, neće entitete i neće kantone. Treća hoće kantone i državu, ali neće entitete. 
Za ostvarivanje hrvatskog entiteta intervjuisani kažu da je otvorena tema koja se s 
vremena na vrijeme politički aktuelizuje. Za Republiku Srpku bilo je više komenta-
ra. Neki su govorili o tome zašto je problem da je RS zaseban entitet. Na primjer, za 
neke stanovnike BiH, Dejtonski mirovni sporazum je donio nepravdu jer je priznao 
Republiku Srpsku kao entitet. Za druge je Dejton priznavanjem RS dozvolio da se 
vremenom, o čemu niko nije vodio računa, sprovede do kraja odvajanje srpskog 
naroda od hrvatskog i bošnjačkog. Za treće je Republika Srpska odricanje od Bosne 
i Hercegovine kao svoje zemlje. Među intervjuisanima nismo imali osobu koja je 
otvoreno zastupala otcjepljenje kao svoj izbor političkog uređenja BiH. Dosta inter-
vjuisanih je zauzelo stav protiv podjele na entitete i kantone. Kandidat za poslanika 
u skupštini kantona jedini je koji je predložio zadržavanje kantona i ukidanje Fede-
racije.

Kandidat za poslanika u skupštini kantona: „Ja bih u Bosni i Hercegovini, 
kao što svi u medijima govore da bi željeli da ukinu Republiku Srpsku, 
ja kažem ukinite Federaciju BiH i ostavite kantone zato što bi ti kantoni 
mogli međusobno da se takmiče. [...] Zašto se mora čekati odgovor iz Sa-

rajeva? Je l’ Tuzla ta koja mora znati kako funkcioniše politika u kantonu? 
[...] Teritorija Federacije bi mogla na taj način odlično da funkcioniše. To 
je taj zdrav način, kantoni bi se takmičili i, jednostavno, donijelo bi svima 
bolje položaje.“ Intervjuisani smatra da bi na taj način kantoni mogli djelo-
tvornije rješavati probleme svog kantona. Ovakvo uređenje smatra boljim 
od zadržavanja samo državne vlasti jer bi centralizacija vodila ulaganju 
samo u centre kao što je to u RS: „Što se tiče Republike Srpske, ona je cen-
tralizovana i ona nema tih kantona, i onda je najrazvijeniji dio očigledno 
Banjaluka i možda Bijeljina i to je to.“

Ako se analizira sam rječnik, u intervjuima su prisutne generalizacije poput: 
„Srbi i Hrvati imaju neku želju dokazivanja, imaju neku želju kočenja sistema. [...] 
Mi nemamo potrebu generalno da se izjednačavamo, imamo potrebu za suživotom i 
razvojem BiH, odnosno pomirenjem.“ Pretpostavke o preferiranom političkom ure-
đenju BiH generalizovane na nivo etničke pripadnosti prisutne su i kroz govor „mi/
oni“ i kroz distanciranu analizu u trećem licu sva tri konstitutivna naroda. Na pri-
mjer, imam smatra da svaki konstitutivni narod vuče na svoju stranu, dva žele svoje 
entitete, a jedan jedinstvenu državu. Smatra da je sadašnji politički sistem hibrid 
kog nema nigdje u svijetu. Kaže: „Ne može kolac sa tri roga da se utjera u zemlju“. 
Specijalni odnosi jednog entiteta sa Republikom Srbijom, drugog sa Republikom 
Hrvatskom, koče integraciju u okviru države BiH: „Kako ćeš ti ići naprijed ako dvo-
je idu na jednu stranu, a ja vozim na prednjoj? To je nemoguće. Prema tome, opet se 
vraćam na ono što smo rekli da je politički sistem kriv za sve ovo. A vrlo je teško i 
zavaravati se i reći da se to može [i] da će se to promijeniti nekim dogovorom.“ Sa 
druge strane, kažu da je Bosnu teško podijeliti na nacionalne države jer se to može 
shvatiti kao legalizacija zločina, naročito ako se radi po geografskim linijama koje 
su se „čistile“ u toku rata. Sa treće strane, poslanik u skupštini entiteta drži da je legi-
timno otvoriti pitanje podjele BiH: „Problem Bošnjaka je što to neće da otvore. Oni 
drže da je Bosna neupitna kao što su Srbi ono malo Jugoslaviju čuvali, pa doveli do 
ovoga. Dakle, ne. Vi morate otvoriti pitanje podjele Bosne. Ali kako ćeš je podijeliti? 
Ajd’ da vidim ko će dati formulu kako da to bude, pa ako može, da se ide na neke 
referendume, pa nek se ljudi izjasne da l’ može. Jer ako ćemo stalno ratovati, pa ne 
isplati se čuvati je.“ Ukoliko se pak hoće živjeti zajedno, onda „mora se naći neka 
vrsta onog elementarnog konsenzusa da hoćemo da živimo zajedno. Bosna nema 
taj elementarni konsenzus i čini mi se − nikad ga nije ni imala, osim kad je bila dio 
nekih većih imperija, dakle, Otomanske imperije, Austrougarske, Jugoslavije i tako 
dalje. E sad nama tu treba pomoć.“ 

Sa toliko različitih koncepcija državnog ustrojstva, kada „svi vuku na svoju 
stranu“, vrlo je teško napredovati u nekom pravcu, pa čak i ekonomski. Novinar 
RTV FBiH smatra da je sama nerazriješenost tog pitanja problem za razvoj nadle-
žnosti države. Tome možemo dodati riječi univerzitetskog profesora sigurnosnih i 
mirovnih studija da politički akteri imaju različita gledišta i o tome šta je bilo u ratu i 
o tome šta podrazumijeva proces izgradnje mira. Ako od građana „neko ima osjećaj 
da ovdje živi na silu, on će stalno tražiti neke modalitete da se to pokvari, da se nađe 
neki izlaz iz svega toga“ (poslanik u skupštini entiteta). Bilo da je Dejton ostavio 
mogućnost podjele ili je donio podjelu, ono što predstoji jeste donošenje jasne po-
litičke odluke konačnom arbitražom koji je poželjan oblik življenja Srba, Hrvata i 
Bošnjaka da bi se moglo raditi na prosperitetu zemlje i na miru. Ili, kako je u citatu 
gore navedeno, treba doći do konsenzusa da se živi zajedno ili zaista odvojeno. Da 
li je moguće da se unaprijedi proces izgradnje povjerenja i pomirenja time što bi 
vlast ozvaničila pomirenje kao izabrani put, i sistematski radila na tome u uslovima 
u kojima postoji toliko različitih gledišta o ustrojstvu i budućnosti BiH? Drugo pita-
nje je da li opredijeljenost za pomirenje nužno znači i opredijeljenost za zajedničku 
državu.

Zaključili smo da pretpostavke o tome šta pripadnici jednog entiteta misle o 
pretenzijama drugih entiteta predstavljaju problem jer nisu objektivne i uopštive. Iz 
istraživanja stavova građana 2013. godine i analize intervjua 2018. zaključili smo da 
se pretenzije ne mogu izjednačiti sa entitetskom pripadnošću anketiranog ili inter-
vjuisanog građanina. Nisu svi Bošnjaci za jedinstvo, niti svi Srbi za otcjepljenje niti 
svi Hrvati za Herceg Bosnu. Suprotno očekivanjima, na osnovu rezultata iz 2013, 
osobe kojima je nacionalnost važna jer osjećaju da je to grupa kojoj pripadaju daju 
najveću podršku aktivnostima pomirenja. Ovaj rezultat se objašnjava time da ljudi 
koji poznaju i poštuju svoju etničku pripadnost imaju potrebu da poznaju i poštu-
ju etničku pripadnost drugih, o čemu će biti više riječi. Još jedan rezultat kaže da 
su građani koji su glasali za vladajuće partije na lokalnim izborima 2012. godine 
uglavnom oni koji teže da predstavljaju svaki od konstitutivnih naroda, najviše sma-
trali da bi ozbiljan pokušaj izgradnje odnosa povjerenja i iskrenosti imao uticaj na 
budućnost BiH (79%). Za njima su, po stepenu podrške građenju odnosa, neglasači 
(74%), a potom glasači za opozicione partije. Stoga nije uputno izjednačavati želju 
za pomirenjem sa određenim političkim uređenjem.

Mnogo intervjuisanih (9%, 8/77) vidi problem u tome što pomirenje nije ozva-
ničeno kao nešto na čemu se sistemski radi. Direktorica ženske NVO kaže: „Ja mi-
slim da političari i političarke u Bosni i Hercegovini nikada nisu ozbiljno prihvatili 
kao prepoznat problem da bi svi zajedno trebalo da rade na pitanju pomirenja.“ Po-

litikolog i novinar smatra da neće biti plodotvornih novih akcija pomirenja „sve dok 
to ne bude sistemski organizirano, da mi kažemo da hoćemo to jer niko to nije rekao 
da hoće. Mislim da Dejtonski mirovni sporazum govori o miru. Vi kad uzmete ljude 
koji se bave politikom, niko nije realizirao Dejtonski sporazum, nikada nije prove-
den. Kako mi možemo znati da li on valja ili ne valja kada nikada nije proveden? 
Oni su prekinuli rat, ali nikada [niko] od njih nije rekao da je došao mir i haj’mo se 
sada baviti nečim drugim. Kada Vam je ijedan političar rekao: ‘Došao je mir, haj’mo 
sada da radimo’? [...] U tome je i ta kvaka pomirenja, mi se moramo odlučiti da že-
limo pomirenje.“ I „sistem mora da pristane na to da hoće pomirenje. Niko od ovih 
struktura nije rekao da želi mir i kakav je taj mir.“ Politikologa i novinara zanima 
konkretna koncepcija života u miru u BiH, tj. „za šta se mi stvarno tu borimo i radi-
mo 25 godina?“ Da li je mir rad, iseljavanje ili ratovanje? 

U navedenom citatu vidimo da ima intervjuisanih koji ne vide direktan problem 
za obnovu odnosa u Dejtonskom sporazumu. Poslanik u skupštini entiteta smatra da 
je mir stvorio pretpostavku za pomirenje, ali da mi danas nemamo autentično po-
mirenje. Predsjednica udruženja koje se bavi tranzicijskom pravdom takođe smatra 
da puno toga što je Dejton obuhvatio nije implementirano i da je BiH danas duboko 
podijeljeno društvo. Odmah nakon rata odnosi među tri konstitutivna naroda počeli 
su da se obnavljaju, prema riječima novinara i urednika portala, „da bi došao jedan 
momenat 2003, 2004, 2005. kada je počelo da se sve to ljulja jer nije nikad bilo siste-
ma od toga. Jer ovdašnje političke elite nisu nikada radile na procesu pomirenja kao 
sistematskom putu, nego su se uglavnom bavile tim da zadrže rat i ratno stanje kao 
adut jedan politički, a da u stvari puno se ne miješaju u te odnose koje su uspostavili 
ljudi na tim privatnim i ličnim nivoima. [...] I mi praktično negdje od 2007. godine 
imamo jedan sunovrat potpuni, jedan slobodni pad u bosanskohercegovačkom dru-
štvu, u kome sada mislim da izaziva kao da je neka šala, kao neko podsmjehivanje 
kad neko kaže ‘mir i pomirenje’.“ Mnogi intervjuisani imaju osjećaj da je veća nada 
postojala u prvim godinama poslije rata nego danas. Intervjuisani je između 2003. 
i 2005. obilazio političare radi organizovanja konferencije Pathways to reconcilia-
tion and global human rights i kaže da „niko ni iz jedne političke opcije nije želio 
pomirenje, da ima išta s tim, nikakve veze“. Političari nisu znali da li da tumače po-
mirenje kao mirenje sa situacijom, sa neprijateljem ili kao predaju. Intervjuisani je 
u to vrijeme pomirenje tumačio kao razumijevanje, a danas tome dodaje i korist od 
toga da su ljudi zajedno na osnovu rezultata istraživanja koje je radio i koje govori 
da tamo gdje su ljudi u BiH etnički pomiješani, tamo su i bogatiji. Pod pomirenjem 
se ne podrazumijeva da se čovjek pomiri s tim kako je bilo i da ne poduzima ništa, ili 
da se pomiri zato što su on ili njegovi krivi ili su on ili njegovi žrtve.

Osim toga što političari pomirenje nisu postavili kao državni protokol, pravnik 
i kulturolog smatra da zloupotrebljavaju pomirenje koje dolazi iz nevladinog sekto-
ra. Prema njegovoj procjeni, političari ne žele sistemski da rade na pomirenju zato 
što bi ugrozili finansijske prednosti koje podjela nosi. Projekat Dijalog za budućnost, 
koji se realizuje pod pokroviteljstvom Predsjedništva BiH od 2014. godine, spomi-
nje se kao projekat koji je objelodanio da do momenta njegovog početka nijedan od 
članova Predsjedništva „nije imao ozbiljan pristup“ rješavanju problema koji bi do-
prinijeli poboljšanju odnosa, primjećuje predsjednica ženske nevladine organizacije. 
Na primjer, obrazovanje nije uklopljeno u proces pomirenja, odnos prema osobama 
koje su preživjele ratno nasilje nije osmišljen, itd. 

Univerzitetski profesor mirovnih i sigurnosnih studija za isti projekat kaže da, 
iako je inicijativa bila od članova Predsjedništva i potpisali su deklaraciju, oni „svo-
jim javnim djelovanjem u različitoj mjeri nisu doprinosili onome što su potpisali. 
I to je onaj problem koji mi imamo naročito sa političkim akterima u procesima 
izgradnje pomirenja, da njih potpis ne obavezuje. Znači da oni to dosta rade iz opor-
tunizma, iz političke korektnosti, zato što je to in i tako dalje, ali imajući u vidu našu 
političku kulturu, znajući da to birači ne kažnjavaju, ja to tako čitam, oni smatraju 
da to što su potpisali nešto, eto potpisali [su] i šta [s tim, to je to]. A prava izgradnja 
povjerenja bi bila da su i Ivanić i Izetbegović i Čović sad tu deklaraciju, koju mo-
žete vidjeti i pročitati joj sadržaj, da su to oni prvo spustili u svoje stranke. Pa da su 
njihove stranke, ljudi u tim strankama to prihvatili kao svoje vlasništvo, i da onda 
kroz političare ta ideja mira radi. A ne da njima to bude nešto najirelevantnije unutar 
političkih platformi.“ Kada bi politički vrh pogurao zajedništvo, prognoze su takve 
„da bi mi za godinu imali optimizam koji bi odmah proizveo 50.000 povrata iz Nje-
mačke“ (poslanik u skupštini kantona i potpredsjednik stranke).

Dok se čeka da pomirenje dobije podršku sistema i političkog vrha, intervju-
isani su dali nekoliko prijedloga. Potrebni su ljudi koji će se u javnom prostoru 
kontinuirano baviti pitanjem pomirenja i voditi javnu diskusiju o preprekama i rje-
šenjima − predložili su teoretičar književnosti, univerzitetski profesor, i poslanica 
u skupštini entiteta. Da bi proces pomirenja postao opšti proces u cijeloj državi, 
„moramo između sebe komunicirati o tome“, a pogotovo sa subjektima „koji nešto 
znače, koji mogu nešto da doprinesu“, a to su i političari. Mi ćemo kasnije govoriti o 
mogućnostima većeg uključivanja političara u proces. Poslanica u skupštini entiteta 
primjećuje da u javnom prostoru sada nema političara, predstavnika civilnog društva 
i intelektualaca koji se u kontinuitetu javno bave ovim pitanjima, a smatra da bi to 
mnogo moglo doprinijeti procesu: „Mislim da bi ljudi sa imenom i prezimenom 
itekako mogli da doprinesu, da imaju tu priču u kontinuitetu koja bi bila jedna priča 

prihvatljiva svima. [...] Ja vjerujem da bi onda i mediji prihvatili tu priču. Ne znam. 
Mediji su priča za sebe, ali kad bi toga bilo puno, ne bi se moglo [ignorisati]. Ako to 
postane jednog dana prioritet u ovoj državi, nešto što nam je važno pitanje svima, tad 
će i dobiti prostor svuda, i u medijima.“ Imam je predložio da se ustali praksa javnog 
pozivanja onih koji koče pomirenje, na primjer u džamijama, na javnim mjestima, 
edicijama, itd. jer „zlo ne dolazi od nasilnika nego dolazi od onih koji vide nasilje, 
a šute“. Još jedan prijedlog predviđa sistematičniji rad na pomirenju, indirektno, 
uključivanjem u projekte Evropske komisije: „Evropska komisija je jedan od mogu-
ćih instrumenata za promjene, možda i najveći kako ga ja vidim, u mjeri u kojoj dele-
gacija Evropske komisije prepozna da ima tu ulogu. Jedini konsenzus koji imamo u 
BiH je da, kao, želimo da uđemo u EU. I mislim da je jako važno da oni shvate svoju 
ulogu, kakvu ulogu imaju.“ Koordinatorka programa za obrazovanje jedne NVO ob-
razlaže šta misli u okviru obrazovanja: „Oni do sada nisu pretjerano htjeli da ulažu u 
obrazovanje u ovom smislu. Oni rade na tehničkim pitanjima u obrazovanju, ali ove 
stvari, vrijednosti, pomirenje, to su oni nekako ostavili domaćim našim akterima. Ali 
mislim da bi se oni tu mogli jače i više uključiti. Oni trenutno imaju inicijativu koja 
se zove Obrazovanje u višenacionalnim državama. To su pokrenuli prošle godine, 
tako da te stvari mogu možda ipak napraviti neku promjenu. Sad ćemo vidjeti kakve 
će preporuke to istraživanje [dati]. To je većim dijelom istraživanje šta bi se trebalo 
promijeniti da bi obrazovanje dobilo ovu svrhu za koju mislimo da joj pripada.“ 

Među intervjuisanima je prisutno nezadovoljstvo zbog administrativne ras-
cjepkanosti BiH, bez obzira na favorizovani model državnog uređenja (11%, 8/77). 
Dakle, glomaznost i rascjepkanost državne uprave pojavljuje se kao zaseban pro-
blem. „Koji su elementi državnosti BiH“, pita stručna savjetnica za predškolsko 
obrazovanje, „kada je podijeljena i teritorija i institucije vlasti i narod? Ne govorim 
o jednoj suhoj centralizaciji, već demokratiji koja analogno pravima nosi odgovor-
nost.“ Sadašnja politika preuzela je na sebe više prava nego odgovornosti. Intervju-
isani govore opširno o posljedicama organizacije na državni, entitetski i kantonalni 
nivo. Ranije je bilo riječi o pogodovanju ovakve organizacije korupcijskim radnja-
ma i jačanju lokalnih nacionalizama. Članica udruženja žrtava adresira Dejtonski 
sporazum kao uzročnik ogromnog broja državnih službenika i stranaka sa namje-
rom da sistem pukne i tri etničke skupine se razdijele. Pravnik i kulturolog, istra-
živač, objašnjava broj stranaka: „Više nemamo jednu komunističku partiju. Koliko 
imamo entiteta i kantona, toliko imamo partija. SDS u Krajini nije isto što i SDS 
na Palama, to su ko dvije različite partije. U središnjem kantonu HDZ nije isti ko u 
onom u Posavini i u Zapadnom Mostaru. To su tri partije, bolan. O tome se radi, da 
su to samo interesne grupacije kojima jedina zajednička ideologija jeste da viktimi-

ziraju svoje i proizvode netrpeljivosti prema drugima.“ Lokalni novinar je simbo-
lično za brojnost ministara rekao da 200 njih upravlja jednim manjim evropskim 
gradom kojim inače uspješno upravlja jedan gradonačelnik. Tri predsjednika, ljudi 
zaposleni u 14 skupština, 14 vlada, ne računajući opštinske i gradske vlasti, sa ad-
ministrativnim radnicima, vozačima i drugim uslužnim kadrom, teško je finansijski 
održavati (lokalni novinar; članica udruženja žrtava; doktor pravoslavne teologije, 
univerzitetski profesor). 

Doktor pravoslavne teologije, univerzitetski profesor: „To je jedna admi-
nistracija koja ne može da funkcioniše ni u jednoj bogatoj zemlji, a kamoli 
ovdje, u jednoj siromašnoj Bosni i Hercegovini. Vi imate ne znam koji broj 
vlada i ministara i velike razlike i one same se bune, a to je uspostavljeno 
Dejtonskim sporazumom. To je vjerovatno bio način da se ne uspostavljaju 
još novi entiteti u BiH, a da se uspostavi kakva-takva mogućnost za neku 
distribuciju vlasti između dva naroda koji su bili zavađeni.“

Lokalni novinar: „Kako uopšte ovaj narod koji radi zaradi za te njihove 
privilegije? Sad kad dođe političar [u posjetu, na primjer, Bijeljini], to se 
digne sva policija, obezbjeđenja, ne znam, ko da je došao Tramp ili Putin.“

Pored toga, građani su u konfuziji oko nadležnosti organa. Kandidat za posla-
nika u skupštini kantona tvrdi da ljudi slabo poznaju sistem i da ne znaju kome da 
se obrate za vlastite probleme. Takođe, ukazuje na to da komplikovana administra-
cija umanjuje efikasnost. Na primjer, kada se dobije neko odobrenje od federalnog 
ministarstva, potrebno je čekati odobrenje i od kantonalnog ministarstva, i obrnuto. 
Načelnik opštine je istakao razliku između Federacije i Republike Srpske u tome što 
u Federaciji opština kontaktira kanton i entitetsku vlast, u RS opština ima direktnu 
vezu sa entitetskom vlašću.

Ukazano je i na to da mnoštvo vlada i stranaka slabi kritičnu masu civilnog 
društva jer je dezorijentiše na mnogo strana. U stručnoj, politikološkoj literaturi u 
BiH se takođe često problematizuje tzv. „parlamentarna inflacija“ (Ćurak, 2005: 42), 
izrazita fragmentacija stranačkog sistema (Arapović, 2012: 107) i dezorijentacija 
birača (Šijaković, 2007: 63).

Pravnik i kulturolog, istraživač, kaže da Dejtonski pravni poredak i poli-
tičko uređenje „onemogućava da se formira jedna kritička masa civilnog 
društva naspram jedne vlade. Jedno civilno društvo ne može reagovati na 

14 vlada, koje su, manje-više, podjednake nadležnosti. [...] Koliko vlada 
ima, toliko i partija ima, pa puta dva, pozicija − opozicija. [...] Politika 
živi realnost političkog ustrojstva Dejtonskim sporazumom. [...] Formalno 
živimo kao država, kao neka politička zajednica, al’ podijeli po torovima, 
pa onda podijeli po političkim linijama, partijskim linijama.“

Po istom principu dolazi do formiranja separatnih realnosti zbog kojih je i mo-
guće manipluisati stavovima konstitutivnih naroda, negiranja zločina, različitih ver-
zija istorije, itd. Iz entitetskih i kantonalnih podjela slijede i podjele unutar javnog 
sektora. Evo primjera javnih i privatnih medijskih servisa koji dodatno utiču na se-
paraciju realnosti, ili evo i primjera škola. Svaki od konstitutivnih naroda ima svoje 
medije preko kojih šalje svoje informacije, a isto tako i svoje nastavne planove i 
programe.

Prepreke u medijima

Veliki broj intervjuisanih komentarisao je probleme u funkcionisanju ovog 
sektora (66%, 51/77). Najveći broj je istakao kao problem orijentaciju medija na 
negativne sadržaje (25/77), zatim stepen zavisnosti medija od režima (20/77) i lažne 
vijesti (15/77). Istraživanja u ovom području takođe ukazuju na slične probleme na 
koje su ukazali i intervjuisani, i na nepovoljan generalni okvir u kojem funkcionišu 
mediji u BiH, a što se ogleda u tradiciji zagovaračkog umjesto profesionalnog iz-
vještavanja, instrumentalizaciji privatnih medija i ispolitizovanosti javnih servisa, 
i generalnoj nerazvijenosti novinarstva kao autonomne profesije (Turčilo, 2015: 3). 
Politički i ekonomski pritisci na medije, uz nisko vrednovanje novinarske profesije u 
društvu gdje je po podacima jednog istraživanja svaki četvrti stanovnik BiH smatrao 
da napad na novinare može biti opravdan 7 usložnjavaju probleme u funkcionisanju 
ovog sektora. U uzorku smo imali ukupno 14 osoba zaposlenih u medijima i oni su 
na isti način vrednovali prepreke kao ostali. Počećemo od razmatranja grešaka za 
koje su odgovorni sami novinari i urednici, a zatim ćemo govoriti o problemima koji 
su im nametnuti spolja, da bismo bolje razumjeli ono što im se najviše zamjera, a 
to je doprinos nacionalnim podjelama. Sadržaj smo podijelili u tri potpoglavlja. U 
prvom govorimo o jeziku informisanja, neprovjeravanju informacija i nekritičkom 
odnosu. U drugom potpoglavlju govorimo o orijentaciji na negativne sadržaje. U 

7  Vijest sa sajta udruženja BH novinara: https://bhnovinari.ba/bs/2021/05/03/istrazivan-
je-o-medijskim-slobodama-u-bih-svaki-cetvrti-ispitanik-smatra-da-napad-na-novinare-moze-bi-
ti-opravdan/ (pristupljeno 4. 5. 2021).

trećem govorimo o pritiscima vladajućeg režima i izostanku zaštite od sindikata, 
socijalnih službi i Regulatorne agencije za komunikacije BiH.

Lažne vijesti

Razne vrste grešaka koje su intervjuisani identifikovali dovode do netačnosti 
vijesti, u manjoj ili većoj mjeri. Nepreciznim i neodmjerenim jezikom izvještavanja 
tvrdi se nešto što nije istina, kao i objavljivanjem potpunih laži. Zato ih mi tretiramo 
isto, a razliku možemo praviti u vrsti i težini posljedica koje povlače za sobom. Neke 
prakse pogađaju cijeli narod, kao što su preuveličani i ružnije prikazani nacionalni 
sukobi, ali im s manjim intenzitetom narušavaju kvalitet svakodnevice. S druge stra-
ne, etiketiranje, spinovanje organizacija ili pojedinaca može dovesti do daljih tortura, 
egzistencijalnih problema i otpušanja ili gašenja biznisa. Sve ove greške dobile su na 
težini jer su pravilo, a ne rijedak slučaj u medijskom informisanju. Po njima je me-
dijski rad postao prepoznatljiv, a odaje utisak nedovoljne pismenosti i obrazovanosti.

Univerzitetski profesor sigurnosnih i mirovnih studija: „Ako želimo da bu-
demo iskreni prema sebi, vidimo da je novinarstvo danas na vrlo niskim 
granama, da se nepismeni ljudi bave novinarstvom, proizvode stavove, 
mišljenja itd. I nedostatak snažnih, panoramski obrazovanih urednika i 
producenata apsolutno je proizveo odsustvo razvoja mnogih važnih istra-
živačkih priča koje u najširem pripadaju mirovnom korpusu.“

Da bi se došlo do boljih izvještaja medija o zbivanjima, treba paziti na jezik 
kojim se govori i piše. Mnogo intervjuisanih naglasilo je sklonost novinara da pre-
uveličavaju događaje, bilo u cjelini ili naslovu, nazivajući to „preuveličavanjem“, 
„bombastičnošću“, „napumpavanjem“, „skandaloznošću“. 

Predsjednica kulturno-obrazovne NVO: „Mediji daju bombastični naslov, bub-
nu, i onda misliš ‘Boga pitaj šta je’, a od muhe napravili medvjeda.“

Novinar BHRT kaže da, kada političari šalju negativne poruke putem medija, 
mediji ih još „napumpaju“. To dovodi do pojave velike količine straha. „U jednoj 
sekundi ljudi se pitaju hoće li rat. Koliko nam malo treba vremena do takvog pitanja, 
i to je zastrašujuće.“

Predsjednica kulturno-obrazovne NVO: „Mi [u Jajcu] smo malo izvikani 
zbog te škole [afere oko dvije škole pod istim krovom], ali u suštini nije 
tako kako se prikazuje u medijima. Mediji često preuveličavaju to.“

Jezik se često od strane novinara koristi neodmjereno, upotrebom uvredljivih 
termina. 

Lokalni novinar: „Ako je neko huligan na stadionu, pa pali, ne znam, za-
stave ili nešto, on je huligan. Ne mogu da ga svodim na četnika, ne znam, 
na Srbe, na Bošnjake. Znači, jednostavno sve ima svoje ime i ne može da 
se generalizuje.“

Neki novinari umisle da su moćni, da oni sad nekog „prozivaju“ i onda im 
promakne neosnovan sadržaj. Međutim, ima i ozbiljnijih poteza, kako kaže jedan od 
novinara: „Ima i spinovanja, ima ružnih stvari, ima i lažnih vijesti.“

Lokalni novinar: „Nekada novinari umisle da su svemogući pa misle da će 
neko od njih strahovati, pa onda uživaju. Imao sam ja i poznanika i kolegu 
koji [je] uživao kada nekoga javno prozove, pa on je kao zadovoljan i sad 
će ovaj [da] strijepi, on je sad prozvan. Naravno, ako je to neosnovano, to 
nema nikakvog smisla. Pa čak i ako je osnovano, može se na određeni dru-
gačiji način sve to reći. Na kraju krajeva, nisu novinari suci. Postoje druge 
ustanove koje to rade.“

Plasiranje dvije kontradiktorne „istine“ kao jednako važeće i moguće dovodi 
ljude u konfuziju da ne znaju više šta da misle. Jedan od intervjuisanih je ovaj meha-
nizam nazvao trampovskom post-istinom, u kojoj se akcenat prenosi sa objektivnih 
činjenica na emocije i lična uvjerenja i tako se utiče na javno mnjenje. 

Univerzitetski profesor: „I ta vrsta uravnilovke je ta vrsta njuejdžizma 
trampovskog post-truth, fake news, sve je moguće, sve možete reći, sve 
možete uraditi i sve postoji na istoj ravni i sve je pitanje vlastite pozicije − 
identitarne, koja je odjednom nekako povrijeđena ako vi kažete: ’Pa to ne 
može [da verzija o zločinima u Prijedoru neupućenog lica koje negira bude 
u ravni sa verzijom logoraša]’. Znači, reperi su potpuno šizoidni.“

Ovaj mehanizam sreće se ne samo u djelovanju medija, on je vidljiv i u izjavama po-
litičkih lidera, a prenio se i na način razmišljanja naroda, kao dvostruki moral. Narod nije u 
stanju da se opredijeli za verziju koju smatra istinitom i da se dosljedno drži nje. Isti izvor 
daje primjer da ljudi uveče govore da doktori u BiH ne znaju svoj posao i da su korumpi-
rani, a sutradan idu da se liječe kod njih. Smeta im korupcija, a daju mito kad god treba.

Teoretičar književnosti, univerzitetski profesor: „Doktori sad izlaze u Tu-
zli, 600 doktora štrajkuje. Ljudi ne znaju zašto, kako. Odmah [tumače]: 
‘Jao, doktori su lopovi, doktori kradu.’ Imate ljude koji objektivno imaju 
po 100 pacijenata dnevno, ne mogu raditi svoj posao kako treba. Naravno, 
ima korumpiranih doktora kao što ima korumpiranih profesora, kao što 
ima korumpiranih političara. Naravno, apsolutno, ali mi o tome ne govo-
rimo jer je nama dati mito jako lako. I to se podrazumijeva. Postoje dupli 
standardi. To je konstantno cinično društvo u kom živite. Vi znate kod 
koga idete da se liječite, a kod koga ne idete. ‘Nemoj ići kod ovoga, on je 
kasapin; idite kod onog, on je super doktor.’ Znanje je prisutno, samo što je 
cinizam prisutan tako da vi ovog kojem ne idete stavljate na istu ravan kao 
ovog kome idete i sve je jedno, a nije.“

Troje kolega novinara komentariše šturo i površno informisanje. Mi smo u 
njihovim izjavama prepoznali tri nivoa posljedica ovakvog informisanja. Prvo, ako 
novinari ne idu u razradu problematike informacija koje plasiraju, to nije podsticaj-
no za publiku, smatra mladi lokalni novinar i aktivista: „Eventualno tad ko je čitao 
[portal čiji se kadar promijenio], možda mu se upalio koji kliker, ali mi više nemamo 
apsolutno medija koji se bave takvim stvarima.“ 8 Druga vrsta posljedice do koje 
površnost dovodi je konfuzija. Lokalni novinar komentariše sadržaje na internetu: 
„Mi sad imamo internet pa se ljudi s tim, ja kažem, internet feljtonima i kojekakvim 
izmišljanjima, revizijama obrazuju. Iskreno da vam kažem, ja bih se zapitao gdje 
bih se ja našao da sam samo to pratio jer vi dođete u situaciju da više ne znate šta da 
mislite i šta je uopšte istina, i da li je istina zaista jedna ili mora da ih bude tri.“ Na 
osnovu datih komentara, čini se da možemo biti zadovoljni ako šturo informisanje 
ostane na tome da je šturo, a ne stvara konfuziju i ne pretvara se u laž, što je treći 
nivo do kog površnost može doseći.

Politikolog i novinar govori o nekritičkom odnosu prema informacijama i jed-
nom afirmativnom stilu izvještavanja: „Mediji su također zakazali u ovome procesu 
[pomirenja]. Jako su zakazali i jako je nezgodno dobijati danas informacije iz medija 
u kojima su vrlo šture i vrlo površne te informacije. I kada su možda i dublje, kada 
vidite da neko možda i duže priča, one su i dalje afirmativne.“ Novinar će reći o pro-
jektu o kojem izvještava: „Bio je taj i taj projekat, okupilo se toliko i toliko ljudi.“ 
Razloge neće iznijeti, glavne sadržaje takođe, niti šta je bilo poslije projekta. Razlog 
je što posvete malo pažnje jednom događaju. Budu prvih pet minuta, uzmu izjave od 

8  Ocjena se odnosi na lokalne medije u mjestu odakle je (Jajce).

organizatora, kog vrlo malo pitaju nešto, i odu dalje. Žurba u kojoj novinari obavlja-
ju svoj posao uzima danak.

Navedene razne greške u krajnjoj liniji nisu bezazlene, one mogu imati daleko-
sežne posljedice na društvene odnose i živote pojedinaca. 

Voditeljka radio-emisije: „Možemo često pročitati na ovim portalima kako 
donose laži i kako upravo ti mediji, ajmo reći, zavađaju mlade. Evo, na Fa-
cebooku kada otvorim neki portal i kada krenem čitati komentare, javljaju 
se samo mladi ljudi koji se prepiru. Oni su nekad negdje čuli za tu neku 
temu i negdje su čuli kako je to prije bilo, i onda se oni krenu svađati. Pišu 
svakakve gluposti, iako ni oni sami ne znaju o čemu se tu radi, a, na pri-
mjer, ta informacija uopće nije točna. I mediji uživaju u takvim stvarima. 
Ne želim sada navoditi te medije koji stavljaju te laži, ali uglavnom, želim 
ovim putem, ako mogu, pozvati mlade da ne komentiraju stvari u koje se 
ne razumiju, koje im nisu, ajmo reći, približne, ili nek se prvo prije malo 
informiraju, jer samim tim dovodimo do toga nepomirenja. Znači, treba se 
prvo dobro informirati.“

 Prednost data negativnim pričama

Intervjuisani svih struka slažu se da mediji zaista treba da naprave selekciju 
tema i promijene orijentaciju sa negativnih priča na pozitivne, sa prošlosti na one 
teme koje su korisne za sadašnjost i budućnost. Takođe, ukazano je na prisustvo 
mnoštva banalnih priča koje se stavljaju u centar pažnje (privatnih informacija o jav-
nim ličnostima) i od kojih se prave „bomba priče“, dok se, s druge strane, ne govori 
s podjednakom pažnjom o mnoštvu tema od javnog interesa. 

Mladi lokalni novinar i aktivista: „Imamo prosječne dnevne informacije 
od kojih se prave bombe, a one su u stvari ono: ‘Čuo sam − negdje neko 
povalio nečiju ženu.’ Od toga se pravi bomba. O konkretnim slučajevima 
niko ne piše.“

Navešćemo šta intervjuisani smatraju negativnim pričama. Za njih su to ratne 
priče, na primjer, izvještaji o iskopavanjima grobnica i, uopšteno, o žrtvama rata, 
optuživanjima na račun vaših i naših žrtava, proslavama ratnih jedinica, suđenjima 
za ratne zločine. Negativne priče su i one koje tematizuju sukobe, na primjer, napu-
štanja skupština, svađe, tenzije, međureligijski konflikti u drugom entitetu, gdje je 

konstitutivni narod „čiji je medij“ u manjini. Takođe, intervjuisani su opisali kao ne-
gativno i previše pisanja i govorenja o problemima, na primjer, kako sportisti nemaju 
novca da bi otputovali na takmičenje. Ocijenjeno je da oficijelni mediji podržavaju 
„konfrontirajući nacionalistički diskurs“ (sociolog i filozof, univerzitetski profesor). 
Navedene vrste priča doživljavaju se kao pune nasilja te ih pojedini intervjuisani na-
zivaju „nasilnim pričama“ (univerzitetski profesor sigurnosnih i mirovnih studija). 
Novinari su ocijenjeni kao oni koji većinski ulaze u ekipu ljudi zaposlenih u javnom 
sektoru, okupljenih oko nacionalističkih lidera koji „perpetuiraju njihovu ideologiju 
podjele“ (pravnik i kulturolog, istraživač).

Izvršna direktorica samoregulacijskog tijela za štampane i onlajn medije: 
„Međutim, mi imamo grozne medije, grozne sadržaje medijske, to je cr-
nilo na crnilo. Svaki naš dnevnik, vijesti, maltene počinje sa iskopanim 
grobnicama. Ne kažem da o tome ne treba govoriti, naravno da treba, ali 
hajmo jednom početi sa pozitivnom viješću: da su nam djeca osvojila prve 
nagrade negdje na nekom svjetskom takmičenju, da nam je sportista ili da 
su nam sportisti divni i krasni i da mogu dalje.“ Intervjuisana je navela pri-
mjer iz svoje stručne posjete medijima u mjestu Lil, u Francuskoj, da su im 
naslovnice pozitivna priča iz života. „Taj dan kad smo bili u posjeti redak-
ciji, na naslovnoj strani je bila baka koja je držala dvoje malih jarića. I, kao 
baka koja je negdje u Bretanji i siromašna je, dobila je neke dvije koze na 
poklon i ta jedna koza je ojarila dvoje jarića i to je bila priča šta to znači za 
nju, za selo, za zajednicu itd. Kad bi kod nas neko objavio takvu priču? Ne 
bi nikad, osim ako nije povratnik ovaj-onaj ubio dvoje jarića starosjediocu 
ili takve gluposti. Ta potreba da stalno nešto minimiziraš i obojiš nacio-
nalistički i mržnjom i nekim ekstremom, ja ne znam, mislim da je to sve 
neki PTSP koji nosimo iz ratnih dana. Sjećam se intervjua koji sam radila 
sa šefom neuropsihijatrije ovdje 1997. godine i on je meni tada rekao: ‘Mi 
smo svi psihijatrijski slučajevi, samo što se to kod nekoga odmah sada vidi, 
a kod nekog od nas će se za 10 godina narednih vidjeti.’ Mi još uvijek ni-
smo svjesni kad smo izašli iz rata koliko smo mi svi psihijatrijski slučajevi. 
[...] Mi imamo taj problem sada i nismo ga svjesni. To je neka trauma koja 
izlazi u negativnosti i koja se u medijima stravično prepoznaje.“

Mediji ne promovišu dovoljno lijepe priče. Intervjuisani dijele utisak da su ne-
gativne priče „gotovo pravilo, tj. paradigma našeg novinarstva“ (univerzitetski pro-
fesor sigurnosnih i mirovnih studija). Smatraju to jednoglasno kako oni koji rade u 

medijima tako i oni koji njihov rad posmatraju spolja, oni iz javnog servisa i oni iz 
privatnih i lokalnih medija. Razlog da mislimo da narušenost balansa između broja 
pozitivnih i negativnih priča u medijima nije proizvod slučaja daju nam izjave akti-
vista koji misle da mediji prave selekciju tema. To je njihov utisak na osnovu isku-
stva koje vrste događaja su im promovisane, a koje ne. O tome će biti riječi u okviru 
potpoglavlja o preprekama u oblasti volonterskog sektora. 

Direktor informativnog programa javnog servisa: „Ja volim lijepe priče, ali 
nekako ne nađu mjesto u programu, nađu u deset-petnaest dana jedna priča 
ili nijedna. [...] Ne zato što ih nema, nego zato što idemo za senzacijom, 
za partijama, za strankama i nekako te priče uvijek ostanu za kraj [...] Da 
bi preživjeli [mediji], idu za senzacionalizmom. Ja njih razumijem, to su 
moje kolege... To vam je ko Aska i vuk: ‘Igrala sam da bih preživjela’, e to 
su vam oni. Daj svega, samo da me gledaju da ja mogu dobiti svoju platu. 
I to je tužno.“

Naročito je skrenuta pažnja na dnevnike. Intervjuisani smatraju da nije velika 
razlika između dnevnika sada i onih „usred rata“ (novinar i urednik portala) ili prije 
15 godina. Prvih 15 minuta posvećeno je ratu. 

Sociolog religije, univerzitetski profesor: „Ključne emisije, poput dnev-
nika, tu nema pozitivnih primjera, akcenat se uvijek stavlja, i to u prvim 
minutama, na neki međureligijski konflikt u drugom entitetu, gdje su Srbi 
pravoslavci u manjini. [...] Ukoliko gledate Dnevnik na javnom servisu, on 
je meni identičan deset-petnaest godina. Kad bi neko napravio eksperiment 
i pustio neki stari Dnevnik od prije 15 godina i promijenio datum i stavio 
stari dnevnik, niko ne bi primijetio šta se desilo. U prvi plan se stavljaju 
međunacionalne razlike, tu mislim na etničke, religijske, jezičke, kako će 
se jezik zvati, optuživanja, itd., a da niko ne govori o bitnim stvarima, a to 
je, jednostavno, život. I žalosno je da i 20 i 25 godina poslije rata mi i dalje 
živimo jedni pored drugih kako smo živjeli i u ratu, a ne jedni sa drugima.“

Novinar i urednik portala: „Ako gledate dnevnike u Bosni i Hercegovini, 
imate osjećaj da ste usred rata, kad gledate glavne vijesti. Red proslava rat-
nih jedinica, red otkopavanja masovnih grobnica, suđenja za ratne zločine 
imate prvih 15 minuta. Dnevnik je 23 godine nakon rata posvećen ratu. 
[...] Stiče se utisak kao da je ovdje rat jedino proizveo nešto, proizveo neku 

društvenu realnost, proizveo neki događaj gdje smo mi u jednom momentu 
bili čak i centar svijeta...“

Negativnost iz medija prelazi na ljude, proizvode se negativne emocije, prihva-
taju se i određeni stavovi. Intervjuisani smatraju da sa intenziviranjem negativnih 
priča u medijima raste negativna energija među ljudima i nesigurnost. Naročito su 
ugroženi mladi.

Vjeroučitelj islamske vjerske nastave: „Prije svega, dakle, svako od nas 
ima zadatak, dakle, ljudski zadatak prije svijega, da te mlade osobe osobo-
di tih sprega, dakle, tih negativnih trendova koji su, nažalost, na našim 
prostorima vrlo česti. Dakle, ovaj prostor, na kojem živimo, svakih pedeset 
godina u prosjeku, nekada i manje, zadešen je ratom, pustošenjem i tako 
dalje. I zbog toga, čim se ponovo pokrenu te sile zla u medijima, osjetimo 
odlazak mladih, osjetimo tu negativnu energiju, nesigurnost među ljudima. 
A naš zadatak treba da bude upravo taj da ulijemo sigurnost, da svojim 
projektima, dakle, pozitivnim procesima koje provodimo ovdje pokažemo 
da ovdje ima života, da ovdje možemo živjeti skupa, da smo živjeli skupa 
stotinama i, da kažem, hiljadama godina bez nekih većih problema.“

Univerzitetski profesor sigurnosnih i mirovnih studija: „Naravno da to [što 
čuju u medijima] negdje, onda, znate, ostaje u svijesti ljudi bar na onaj na-
čin da većina konzumenata samo prima ono što mu se daje. Pa kad bi došlo 
do obrnutog, da imate 70% mirovnog sadržaja, onda bi se to primalo na 
ljude kao što se primaju nasilni sadržaji koji su 95% dio naše produkcije.“

Pravnik i kulturolog, istraživač: „Sutra kad bi se samo promijenila ta poli-
tička elita, kad bi se govor promijenio, ja i ti što pričamo vrlo brzo bismo 
našli u dnevniku, u dnevnim novinama, argumente koji će nam reći ’E, 
pa da, to je to.’“ Šta je to što, na primjer, pričamo „ja i ti“ intervjuisani je 
objasnio ranije: „Kad ja i ti sjedimo kao obični ljudi i pričamo, mi ćemo se 
povezati na emotivnoj razini, razini u kojoj ćemo mi prepoznati neke naše 
zajedničke životne okolnosti koje smo prošli [...] Nećemo puno ulaziti u 
konflikte, s početka pogotovo.“

Intervjuisani su ukazali na to da je realnost spokojnija nego što se prikazuje 
u medijima, i da su, zapravo, apeli da se poveća broj pozitivnih priča inicijativa u 
smjeru približavanja medijskog izvještavanja realnosti. 

Novinar lokalnog medija: „Mi imamo na TV, u novinama, stalno neke pro-
bleme, stalno neke tenzije, ali konkretno u Srebrenici vrlo je teško naći 
ljude koji su zavađeni zbog nacionalnih stvari ili ne znam kako da ih de-
finišem. U principu, ljudi se super dobro slažu u stvarnosti, osim na TV, 
osim u novinama, osim u medijima.“

Sociolog i filozof, univerzitetski profesor: „Dakle, imate ovaj oficijelni 
medijski podržani konfrontirajući nacionalistički diskurs i imate na drugoj 
strani jedan potpuno suprotni, je li, uključujući i različite inicijative udruga 
civilnog društva, drugačiji svijet, na kome se ljudi doživljavaju na druga-
čiji način i sasvim drugačije teme se otvaraju, raspravljaju, i time razvijaju 
neki drugačiji odnosi suradnje i solidarnosti.“

Izbor priče o negativnim likovima i događajima novinari smatraju izborom sop-
stvene volje jer uvijek ima i jednih i drugih, kaže lokalni novinar: „Svako u svojoj 
porodici, u široj familiji, ima i pozitivnih i negativnih likova, a da u jednom narodu 
nema izroda, pljačkaša, ljudi koji su možda zli, a imate i ovih drugih ljudi, koji su 
dobri.“

I ne samo da je u stvarnosti spokojnije već se političari često drugačije ponašaju 
pred kamerama i kada se one ugase. Vrijedno je ovdje u drugačijem kontekstu vratiti 
se na svjedočenje novinara lokalnog medija o prijateljskim odnosima gostiju predi-
zbornih emisija nakon gašenja kamera, koje je spomenuto u prethodnom odjeljku o 
političarima.

Mediji su često način da se izvrši pritisak na određena lica da se riješe privatni 
ili politički problemi. Intervjuisani smatraju da bi medijski prostor trebalo više da 
služi svojoj primarnoj svrsi.

Lokalni novinar: „Hajmo, ako nešto rješavamo, ako imamo probleme, ne 
moramo da idemo u javni prostor. Ja i ljudima savjetujem, kad mu zapne, 
ne može da dobije, na primjer, neke paprire za kuću, negdje je zapelo, da 
l’ je sad tu problem korupcije, da li treba nekome nešto da plati. On mene 
pita, ja kažem: ‘Ja ti ne mogu to savjetovati, al’ sad prvo jednu stvar raz-
misli, ako to sad stavimo u medije, ja to ko novinar mogu, imam tebe kao 

sagovornika, ti si spreman ovog drugog da prozoveš, mogu to da iskori-
stim. Ali tebi hoće li to koristiti? Hoćeš li riješiti problem ako to ode u javni 
prostor? Nekad to bude kontraproduktivno. I šta, da iznesemo neki prljav 
veš tamo.’ [...] Tako da i mi možemo neke stvari da ostavimo da rješavamo 
u normalnim odnosima, a ne da to ide u javni prostor. Pogotovo mi nije 
jasno kad političari to rješavaju u javnom prostoru, prepucavaju se preko 
medija, a vrlo često su u situaciji da sjede i razgovaraju, evo piju i kafu, 
vidimo čak se i smiješe, a onda poslije ispucavaju one strelice nepotrebno, 
a to malo otruje ljude. Ali primijetim da to više kod ljudi ne pali. To je 
dobro.“ 

Novinar BHRT: „Ono što je nekad bilo u ratovima, topovima, sad se neka-
ko rješava, [to rade] i političke partije i pratitelji, laptopovima. Tako da je 
laptop uzeo stvarnu funkciju ‘laptopova’.“

Ne bi se svi intervjuisani složili da lanac ovih problema počinje kod novinara. 
Iako se svi slažu da je glavni pokretač politika, diskusija se može razviti oko ubjeđe-
nja jednog broja novinara da publika voli i traži negativne priče.

Novinar lokalnog medija: „Vrlo je specifična situacija. Ja sam, kao novi-
nar, uspio mnogo lijepih i pozitivnih priča da plasiram, kroz koje se može 
vidjeti šta su istinske životne vrijednosti. Ali, isto tako, moramo shvatiti da 
takve priče ne prolaze kod publike, da mediji i velike TV kuće najviše vole 
probleme, tenzije, svađe, napuštanja skupština i sl. Oni to najviše vole, 
emitovaće oni i lijepe priče, ali kad nema ovoga, a to je opet sistem tržišta, 
šta se traži. Opet se zatvara krug, političari su napravili tržište da bude ta-
kvo da traži probleme, a ne lijepe stvari.“ 

Neki novinari smatraju da imaju gledanost zbog diskursa koji promovišu, me-
đutim, veći razlog gledanosti i čitanosti može biti bolja frekvencija ili distribucija, 
ili pak strah zbog kog ljudi pretražuju vijest da bi utvrdili njenu relevantnost. Veći 
broj intervjuisanih smatra da nije publika takva da traži negativne priče. Koleginica, 
izvršna direktorica samoregulacijskog tijela za štampane i onlajn medije smatra da 
novinari idu linijom manjeg otpora: 

Izvršna direktorica samoregulacijskog tijela za štampane i onlajn medije: 
„Znači, urednici u startu počinju kreirati takve sadržaje misleći da narod to 



86 Zotova, A.,  Kuburić, Z., Popov Momčinović, Z., Brkić, M.A., Wilkes, G.

želi čitati. To nije tačno. Ajmo mjesec dana pucati samo pozitivne priče i 
onda ćemo dobiti odgovor. Da, ali kad imam negativnu priču, imam 1500 
pregleda u minuti, kad imam pozitivnu, tri pregleda. Da, ali hajmo vidjeti 
za mjesec dana kako će biti. Medij mora vaspitavati svoju publiku, a ne da 
publika vaspitava urednika i pravi uredničku politiku. Ja mislim da je to li-
nija manjeg otpora. Treba malo i rizikovati. Mediji su izgubili tu edukativ-
nu svoju stranu, koja je jako potrebna. Niti imamo prave kulturne sadržaje, 
niti obrazovne, niti prave dječje programe, ništa u tom smislu koji bi nešto 
podigli razinu pozitivnog razmišljanja, znanja, kreativnog razvijanja, ne-
kog intelektualizma, koji je zanemaren potpuno. Kad ste neki pregled knji-
ge vidjeli ili čuli u medijima? To je ranije bila obaveza i bilo je redovno.“

Bilo je nekoliko svjedočenja iz struke da ne samo da treba dati vrijeme da se 
pokaže reakcija publike na pozitivne priče, već da su upravo pozitivne obične život-
ne priče već sad traženije, što se vidi i po lajkovima. 

Lokalni novinar: „I samo je sad bitno da oni koji su odgovorni, a mislim da 
su političari odgovorni u tom smislu, i mediji koji ih prate, da malo neke 
pozitivne stvari... Ja sam novinar i znam kad pratim neke reakcije na inter-
netu kad se neki tekst postavi, uvijek je najobičnija životna priča... Recimo, 
kada sam napravio priču za ‘Dojče vele’ o ćevabdžnici ‘Vučko’, koja je 
ovdje u Bijeljini, mlađi je to čovjek, porodičan, koji se doselio poslije rata 
ovdje sa porodicom iz Sarajeva. I kao neki omaž svom rodnom gradu, sve 
je unutra napravio kao da ste u Sarajevu, panorama Sarajeva, i sav jelov-
nik, čak i one čuvene somune, kajmak i ćevape dovlači iz Sarajeva, svako 
jutro mu stignu. I kad sam napravio tu priču, onda on nije vjerovao, kaže: 
‘Ja sam ovo napravio tek tako da preživljavam i da meni malo lakše bude 
u duši.’ Al’, kaže, poslije toga je krenuo, nema ko nije došao. Znači, ljudi 
reaguju na te pozitivne stvari. Naravno, tad su dolazili kada krene ljeto, svi 
Bošnjaci koji su u dijaspori idu u ‘Vučko’, a onda idu Bijeljinci, naravno, 
da vide kakvi su to sarajevski ćevapi. Nema više sad da se neko čudi ko to 
pravi sarajevski ćevap usred Bijeljine. Nema barijere. Tako da, mislim, da 
takve stvari, nešto što je nama zajedničko i što može da bude pozitivno, 
ljude vezuje. I svaki put kad se jedna najobičnija životna priča o ljudima i 
porodicama, ko je kome pomogao, ko radi nešto uspješno, pozitivno, ljudi 
na to raguju. Vjerujte, kad postavimo šta je rekao političar, pa čak i vjerski 
neki poglavar, bude 300 lajkova, a kada postavimo običnu priču, bude ih 

15.000. Ljudi drugačije reaguju. I, eto, možemo i to da osluškujemo, da 
vidimo šta u stvari ljude interesuje.“

Direktor informativnog programa javnog servisa: „Mi smo četiri priče do-
nijeli koje su bile najgledanije. Kako su Srbi, Hrvati, Bošnjaci obnovili 
džamiju. Kako su Srbi, Hrvati i Bošnjaci zajedno aplicirali za vodovod. 
Znači, to su priče koje su obični ljudi sami donijeli. Ne stranke, ne nevla-
dine organizacije, [već] obični ljudi.“

Direktor informativnog programa javnog servisa smatra da je veliki problem 
što mediji ne doprinose više procesu pomirenja iznošenjem priča koje govore o su-
životu i saradnji ljudi iz tri entiteta i donošenju promjena zajedničkim snagama. 
Mlada lokalna novinarka i aktivistkinja se pita: „Zašto živjeti u prošlosti kada nam 
je budućnost opet zajednička?“ Priče koje interesuju građane su i one koje govore 
o uspješnima u poslu, o uspjesima đaka, studenata, naučnika i sportista. Naspram 
svih priča o prošlosti stoji ‘jednostavno, život’, ovdje i sada, o kojem se malo govori 
(citirali smo profesora sociologije religije). 

Sociolog i filozof, univerzitetski profesor: „Ali, mislim da moramo u stvari 
vratiti [...] život u susjedstvo, u komšiluk, u onu dimenziju neposrednih 
pitanja.“ Dodaje: „Znate, mi i sada živimo tuđe živote. Mi živimo živote 
političara, mi živimo živote političkih elita, pa ako ne, u dodatku živimo 
živote junaka iz sapunica.“ 

Neposredna pitanja koja su stanovništvu od interesa jesu društvena i ekonom-
ska. Ljudi žele da znaju o sugrađanima i o stanju u poljoprivredi, industriji, saobra-
ćaju, trgovini, turizmu, obrazovanju, kulturi, zdravstvu, i tako dalje. Ove teme na-
ročito izostaju pred izbore. Mlada lokalna novinarka i aktivistkinja: „Sad idu izbori 
[...] A neki slučajevi koji su bliski narodu su zapostavljeni.“ 

Sociolog i filozof, univerzitetski profesor: „Mi, nažalost, živimo u ambi-
jentu gdje [je] polje političkog izuzetno suženo, svodi se na set, skup et-
no-nacionalnih problema. Došli smo u takvu sitauciju, zato kažem politič-
ko polje je suženo, da vi jedino bavljenjem nacionalnim interesom možete 
očekivati neki politički rezultat. U tome učestvuju, u stvaranju tako suže-
nog, i održavanju tako suženog polja političkog unutar kojega se djeluje, 

vrše izbori, i tako dalje, učestvuju i mediji, učestvuje i akademska zajed-
nica, i tako dalje.“

Jedan od intervjuisanih objašnjava kako se u medijima proizvodi previše emo-
cija ljutnje, straha i zavisti, te da je to način skretanja pažnje ljudi u BiH sa pitanja od 
interesa. Ovaj vid manipulacije naziva „političkom ekonomijom emocija“:

Teoretičar književnosti, univerzitetski profesor: „Šta je danas u javnom 
interesu? Nije u javnom interesu: ‘Bakir rekao...’, ‘Dodik rekao...’, to je 
glupost, to je trač. Znači, nama se politika svela na trač. [...] Afekt se tako 
prenosi, to je politička ekonomija emocija. Vi imate zavist šta vam komši-
nica nosi u cegeru, a nećete vidjeti što i ona loše živi, što i vi. To dalje mrvi 
bilo kakvu solidarnost. A danas je ključno kako napraviti solidarnost. Nama 
su sve te primarne emocije pojačane: ljutnja, strah, zavist. To je ono što se 
pojačava u javnom diskursu. Gledate ko koliko ima čega, al’ ne gledate ko 
vozi Audi 7, nego vi želite da vozite Audi 7. E to je taj pervertirani reper.“ 

Preporuka kolegama je da vijesti počinju pozitivnom pričom, da se poprave 
kulturni sadržaji, obrazovni, dječji programi, da bi se podigao nivo pozitivnog mi-
šljenja, znanja, kreativnosti i nekog intelektualizma. Novinari bi trebalo da se potru-
de da, koliko god mogu, ne dozvoljavaju da javni prostor bude iskorišćen za rješava-
nje privatnih i političkih sukoba u smislu da se ne koriste mediji kao vrsta pritiska, 
borbe za prevlast. Zatvaranjem vrata medija, ljudi bi bili više upućeni da rješavaju 
probleme u normalnim odnosima. Jedan od intervjuisanih iz struke tvrdio je da je 
više puta odbijao takve usluge kada bi primijetio njihov motiv. 

U intervjuima smo primijetili da ima ljudi koji žele da rade drugačije, i onih 
koji rade drugačije. Jedna mlada studentkinja politikologije podijelila je s nama mo-
tivaciju s kojom je počela da se bavi poslom voditeljke: „[...] želim ljudima približiti 
stvarnu situaciju u BiH, koja stvarno nije baš toliko crna kao što izgleda, i mislim da 
ona može da funkcionira, ili može puno bolje funcionirati.“ 

Pokazatelj da smo riješili probleme biće kada izbacimo iz aktuelnih dnevnih 
politika ratne narative i kada ne budemo znali imena toliko ljudi koji su u državnom 
vođstvu.

Novinar lokalnog medija: „Neko je nekad rekao: ‘Onog trenutka kada ne 
budemo znali ko nam je predsjednik, super ćemo živjeti’, i ja se slažem s 
tim.“

Novinar i urednik portala: „Kada izbacimo iz naših aktuelnih dnevnih politika 
ratne narative, to će biti znak da je do pomirenja došlo. Od početka ove godine do 
danas pogledajte naslovne stranice hrvatskih, bosanskohercegovačkih medija, srbi-
janskih medija i vidjećete da sam u pravu. Imate ratne teme, ratna prozivanja, ratna 
optuživanja, imate povratak dežurnih medijskih budala iz tog perioda rata. U Srbiji 
imate Vojislava Šešelja, koji divlja Srbijom, urniše po njoj svaki dan bez da ga iko 
sprečava u tome. Čak izgleda da on ima popriličnu podršku da to radi.“

Odgovorni režimu, a ne profesionalnoj etici

Novinari nemaju slobodu govora zbog finansijske zavisnosti. Intervjui su poka-
zali da se to odnosi kako na javne servise, tako i na druge. Moguće je da je u lokal-
nim sredinama pritisak jači. Na osnovu materijala koji smo analizirali, ne možemo 
to sa sigurnošću tvrditi. Najviše svjedočenja o problemima unutar medija dobili smo 
upravo od ljudi zaposlenih u medijima. Problemi su uočljivi i spolja, ali ćemo pred-
nost dati mišljenjima ljudi čije se egzistencije problemi više tiču. Dakle, ekonomska 
nesigurnost snažno utiče na mogućnosti zaposlenih u medijima da djeluju u pravcu 
pomirenja. Intervjuisani su naveli načine na koje su dovedeni u poziciju manje me-
dijske slobode. 

Direktor informativnog programa javnog servisa: „Mi živimo od danas do 
sutra. I novinari javnog servisa, kada žive od prvog do prvog, ne mogu biti 
nezavisni. Mi sada imamo pretplatu do prvog januara [2019] i oni su nam 
rekli biće šta će biti. To nije dobro. I Brisel je upozorio na to [da] javni 
servis mora biti nezavistan, mora imati pretplatu, mora imati sigurno finan-
siranje, a mi to nemamo. I vi sad imate dopisnika, na primjer, u Mostaru, 
koji nije dobio šest mjeseci marke. Kako ja njemu da kažem: ‘Uradi jednu 
nezavisnu priču.’ Ne mogu. Ali oni svjesno to rade. Jer ako dobijete neza-
visni javni servis, onda, kome će on odgovarati? Oni vole da mi zavisimo 
od njih i da ih svakog mjeseca pitamo šta ćemo sad. Tako da je to sve jedna 
projekcija i, po meni, u toj projekciji učestvuje i Brisel. Brisel je davno 
rekao da javni servis mora da bude nezavistan, ali popušta i popušta i pet 
godina popušta. Zašto popušta, to morate njih pitati.“

Problem sa pretplatom javnog servisa ima dublje korijene u načinu organizova-
nosti političkog sistema BiH i stepenu razvoja ekonomije. Naš sagovornik iz javnog 
servisa objašnjava: „Projekcija je da BiH ima navodno tri miliona stanovnika, ali ja 



90 Zotova, A.,  Kuburić, Z., Popov Momčinović, Z., Brkić, M.A., Wilkes, G.

mislim da ima manje, ali neka bude. Privreda naša ne bi mogla finansirati, po procje-
nama EU, nijedan javni servis, a kamoli tri. Vi ne možete naplatiti nekome reklamu 
ozbiljniju ako taj neko jedva preživljava. Naša ekonomija je u rasulu. Vi imate još 
uvijek elektroprivredu, dva telekoma i oni su naši najveći marketing partneri. Oni 
kad ne budu više tu, ja ne znam od čega ćemo mi živjeti, iskreno. Naša privreda ne 
može iznijeti tri javna servisa. Vi imate Srbiju, koja ima sedam miliona, jedva finan-
sira jedan javni servis, mi imamo tri javna servisa na tri miliona stanovnika. I to ne 
može preživjeti niko. I sad je samo pitanje kad će nam neko reći da smo mi umrli. 
[...] BiH bi trebalo da ima jedan javni servis i tri televizije i to je tačka, a mi imamo 
preko pedeset. Sve sam vam rekao.“

Pritisci na javne servise su mogući zahvaljujući neizvjesnosti pretplate i prak-
se imenovanja upravnog odbora, u koje je „politika umiješala svoje prste“, prema 
ocjeni novinara BHRT. „Tako da ti upravni odbori postavljaju niže strukture, a to je 
menadžment, odnosno direktore, direktori već imaju uticaja na urednike, a urednici 
već imaju uticaj na novinare, tako da se to lagano može spustiti i do uticaja na sami 
program“, objašnjava intervjuisani. Univerzitetski profesor sigurnosnih i mirovnih 
studija smatra da je osnovni razlog malog prisustva mirovnih pitanja u tome što su 
u medijima urednici i producenti loši, u smislu da su više „sluge političkog naloga 
nego stvarni sljedbenici deontoloških principa profesije“. 

Često nije riječ samo o finansijskoj zavisnosti, već i o „zaduženosti“ zbog uslu-
ga koje je možda neko iz „elite“ učinio novinaru, uredniku, direktoru medija, ili o 
visokoprofitnim poslovnim dogovorima. 

Pedijatar, univerzitetski profesor: „Mediji su strahovito moćni, to znamo, 
ali znamo i na koji način rade, je li. Mnogi su od njih u sferi pojedinih elita, 
je li, u svakakvoj − finansijskoj, ljudskoj, ovoj ili onoj.“

Pravnik i kulturolog, istraživač: „Al’ ti vidiš koliko je ta propagandna snaž-
na. Koliko je ta propaganda snažna da jedno Oslobođenje, bolan, otpušta 
Dežulovića zato što..., ej! Koliko je taj biznis jak. Zašto se otpušta? Pa zato 
što Vildana Smailbegović [...] štiti Mujine poslove sa SDA i sa HDZ-om i 
sa sarajevskom tom nekom nacionalističkom elitom SDA. Isto tako, vrlo 
je umjereno kritikovala i tačno zna kako kritikovat’ Dodika zato što Mujo 
Selimović snabdijeva inženjering za cestogradnju i sarađuje sa njim. Dese-
tine miliona maraka zarade imaju. I sad ti imaš novine i ti bi sad slobodno 
govorio. ’E, pa, ne možeš slobodno govoriti, a gdje su moje pare onda.’ 
E, pazi, dokle to ide i koliko je ta elita uvezana, ko crijeva su uvezani. 

Nemaju nikakav ideološki predznak osim sopstvenog privatnog interesa, 
sopstvenog džepa i jednog, da kažem, mikrofašizma koji se u njihovoj gla-
vi, elitizma i mikrofašizma, koji se u njihovoj glavi gradi.“

Izvršna direktorica samoregulacijskog tijela za štampane i onlajn medije: 
„Ono što se tiče medija je dalje opet užasan politički pritisak koji je sve 
jači i jači i koji je sve otvoreniji i bezobrazniji. U lokalnim sredinama taj 
pritisak je jeziv, i na javne servise koji pripadaju općinama. Evo, sad pred 
izbore pogledajte šta se događa. U Visokom zatvoren potpuno RTV. Kao, 
otvorićemo novu televiziju po nalogu gradonačelnice ili već koga. Mislim, 
gdje se to radi, po kojem mandatu, na osnovu čega? Dva mjeseca pred iz-
bore, pa zna se kako se postavlja taj čovjek i ko mu je naredio da to uradi. 
Šta se događa na javnom servisu Unsko-sanskog kantona? Potpune smje-
ne, potpuni haos. Ljudi su, ono, sluđeni, ljudi ostali bez posla, a javnost 
ostala bez informacija. A ako si u informativnom mraku, onda s tobom 
mogu da rade šta hoće. To je jako puno stvari koje utiču na to kakvu će 
ulogu imati mediji. Imaće onakvu kakva im se nameće. Očito nema dovolj-
ne kritične mase medijskih profesionalaca da se tome usprotive. Uvijek 
se sve svodi na ekonomsku računicu u smislu ‘hoću li imati da prehranim 
obitelj ili neću’ jer to bukvalno znači da ćeš raditi onako kako ti se kaže ili 
ćeš ostati na ulici, uz čuvenu: ‘Ima cijeli red onih koji će jedva dočekati da 
uzmu tvoje mjesto.’ Mi nemamo sindikate koji će nas zaštititi, mi nemamo 
socijalne službe koje će nam odrediti, okej, tolika ti je bila plaća zadnjih 
mjeseci i 70% ćeš dobijati narednih devet mjeseci ili ne znam kako to već 
ide vani, kako se određuje da, dok tražiš posao, nisi kore hljeba gladan. 
Ovdje ćeš crknut’ nakon dva dana, niko se neće okrenut’ za tobom. To je 
to. Znači, sve počinje odozgo u toj vertikali. Komunikacija počinje od po-
litičara, od politike, generalne, dnevne, koja se nameće i koja kreira opće 
mišljenje, koja kreira i medijske sadržaje i javnih servisa, a da ne govorim 
o ovim interesnim različitim grupacijama koje djeluju kroz komercijalne 
privatne općinske medije. Na lokalu bi trebalo više kontrolisati rad javnih 
medija. Nikako ne bi trebalo njihov rad da bude u službi politike lokalne, 
a uglavnom jeste. Većina tih lokalnih radio i TV stanica su PR lokalne po-
litike jer su uvjetovani – ‘ili ćete biti naši ili nećete dobiti pare’. Vraćamo 
se na aktualnost Unsko-sanskog kantona i javnog servisa i upravo toga 
da se hoće sada smijeniti cijeli menadžment i postaviti ljudi koji će očito 
odgovarati nekoj interesnoj politici u toj sredini. Tu bi Regulatorna agen-

cija (RAK BiH) trebalo više da uređuje, zbilja, i da pravi malo više reda. 
Nikako drugačije. Mislim, mi hoćemo da se djeluje sve po demokratskim 
pravilima. Da bi mogao primjenjivati demokratska pravila, ti moraš imati 
ljude sa demokratskom sviješću. Kod nas je još uvijek: ‘Dok te ne kaznim, 
nećeš da slušaš.’ Od bacanja papirića, odlaganja smeća, do ovih mnogo 
važnijih stvari, nažalost, tako je.“

Nije samo riječ o tome da ljude u medijima sindikat ili socijalna služba neće 
zaštititi od otpuštanja, već i sami zaposleni ne rade na problemima da ne bi uznemi-
rili egzistenciju dobro pozicioniranih osoba u hijerarhiji iznad sebe. Ovi strahovi od 
osoba jačih od sebe utiču na to da je kvalitet obavljenog posla nizak i da novinari 
ne smiju kritički da se bave temama. Rade svoj posao pro forma, površno. Ovaj 
problem je povezan sa lošim stanjem u pravosudnom sistemu. Intervjuisani tvrde da 
je pravosudni sistem takođe pod kontrolom režima i korumpiran, na isti način kao i 
većina javnih institucija.

Mladi lokalni novinar i aktivista: „Svi oni rade onako kako im se dirigira. 
Ali niko neće da radi svoj posao onako kako treba da ga se radi, jer ako 
ti progovoriš o nekom problemu, onda masa reagira zato što se masa boji 
za svoju egzistenciju. Jer sada je neko sjeo na platu 2000 KM, buraz, i ne 
diraj ga do penzije.“

Zavisnost se očituje u prenesenom političkom diskursu koji je konfrontirajuće 
nacionalistički. Prema procjeni intervjuisanih novinara i aktivista, riječ je o ozbilj-
noj zavisnosti od politike isključivosti jer je samo takva politika mogla dovesti do 
bogaćenja ljudi koji sada upravljaju i njima je politika isključivosti i dalje potrebna. 

Novinar i urednik portala: „Bojim se da su aktuelni narativi toliko jaki, te 
sile koje žele da zadrže ovakvo stanje. [...] Ljudi koji su danas bogati, koji 
finasiraju ovdašnje politike, ne bi bili bogati da nemaju ovakvu politiku 
isključivosti iza sebe, koja onemogućuje konkurenciju, slobodan razvoj 
tržišta. Mediji su ovisni o takvoj ekonomiji i takvoj politici. Imate tek par 
nekih medija koji u posljednjih par godina nešto pokušavaju da nametnu 
temu.“

Zavisnost se ogleda i u tome što je u medijima pozitivno samo ono što se odnosi 
na većinsku zajednicu.



2. Inkluzija aktera iz različitih sektora sekularnog društva 93

Sociolog religije, univerzitetski profesor: „Međutim, nisam primijetio u 
glavnim emisijama ništa pozitivno, osim kad se govori o većinskoj vjer-
skoj zajednici, tu imamo jače priloge što se tiče minutaže i koji dolaze u 
prvim minutama. Akcenat se uvijek stavlja na konflikte, ukoliko postoje u 
sredinama.“

Može se primijetiti da se političari previše pojavljuju u medijskom prostoru. 
Prema istraživanim mišljenjima, medijski prostor je uzurpiran s njihove strane. Ta-
kođe, previše diskusija koje bi trebalo da se vode i zaključuju u institucijama za to 
namijenjenim − vode se pred očima javnosti umesto u nadležnim institucijama. 

Lokalni novinar: „Sad je sve medijski prostor tih političara koji nešto izgo-
vore. Ako se ne nađe u medijima, kao da nije ni rekao.“

Omogućena je kontrola onoga šta će biti rečeno kroz medije. Ako na ovaj način 
ne mogu kontrolisati sve medije, oni kontrolišu najgledanije. 

Novinar RTV FBiH: „Mislim da i medijski prostor trpi određene blokade, 
cenzure i autocenzure koje se svakodnevno događaju.“

Katolički sveštenik: „Nacionalisti potpuno kontroliraju medije. Nema šan-
se da se, recimo, kroz medije povedu kvalitetnije rasprave. Nešto malo ima 
tih medija, al’ i tu je velika blokada, jer ti mediji koje nacionalisti kontroli-
raju, oni se uglavnom kod nas gledaju najviše.“

Posljedica ove zavisnosti je da su novinari koji ne prate opisane trendove ne-
moćni da se suprotstave. Možete pisati o miru, ali ako politika zacrta da treba više 
destrukcije, vi ste nemoćni: „Ona će gurnuti toliko destruktora da se ne možete od-
braniti“ (novinar BHRT). Intervjuisani tvrde da postoji tek nekoliko medija koji iz-
laze iz dominatnog nacionalističkog negativnog diskursa (novinar i urednik portala), 
i tek nekolicina novinara koji, takoreći, „nisu u ljubavi sa politikom“, koji se žele 
baviti ozbiljnim novinarstvom“ i koji zbog toga „jedva preživljavaju“ (tvrdnje no-
vinara BHRT). „Jer novinari i politika ne mogu živjeti nikako u ljubavi. Jer, ako su 
u ljubavi, nit’ ima politike normalne, ljudske, nit’ ima normalnog, ljudskog novinar-
stva. Tako da, ako želimo i novinare i političare, oni bi morali ipak živjeti na razli-
čitim polovima.“ Osobe zaposlene u medijima tvrde da se kolegama koji idu protiv 
režima prijeti. Direktor informativnog programa javnog servisa dao je za primjer 

novinara i blogera Slobodana Vaskovića „kojem se prijeti i dan i noć, koji je donio 
hiljadu nekih predmeta koje tužilaštvo nije smjelo čak ni uzeti i da taj čovjek mora 
napustiti BIH da bi ostao živ“.

Prepreke u obrazovanju

Obrazovni sistem ima potencijala i ocijenjen je kao sektor od velikog značaja za 
pomirenje 2013. godine u ispitivanju mišljenja građana i 2018. godine u intervjuima 
ključnih aktera pomirenja. Međutim, na zakone koji regulišu obrazovanje, nastav-
ne planove i programe, udžbenike i nastavnički kadar 68% (52/77) ukupnog uzorka 
ima primjedbe, od toga je 70% (23/33) samokritično prema ovom sektoru, u kojem 
ima radno iskustvo, i 66% (29/44) je iz ostalih sektora. Sistemski rad na podjelama 
kroz obrazovanje u BiH može se smatrati pravilom zbog velikog broja svjedočenja 
prosvjetnih radnika i ostalih. Veliki broj intervjuisanih je zatim dao primjedbe na 
kvalitet obrazovanja, kontrolu prosvjetnih radnika i nepotizam. U ovom poglavlju, 
bavimo se samo preprekama u obrazovanju koje su sistemske prirode. Među njima 
razlikujemo, s jedne strane, prepreke koje objašnjavaju kako se kroz organizaciju 
prosvjetnog rada građanski podmladak uči etničkim podjelama i kako se perpetuira-
ju svi konflikti oko budućnosti BiH. Sa druge strane, govorimo o problemima koji 
utiču na manjak zadovoljstva u profesionalnom izboru prosvjetnih radnika. Intervju-
isani su istakli da su promjene u obrazovanju od presudnog značaja i da je obrazova-
nje za proces izgradnje povjerenja i pomirenja na prvom mjestu. Međutim, to što je 
obrazovanje u nadležnosti države ukazuje da ne možemo računati na veće reforme 
zbog nedostatka političke volje da se kroz obrazovanje uči suživotu u multietničkom 
društvu i smanjuje neizvjesnost oko budućnosti BiH.  

Prepreke u institucijama osnovnog i srednjeg obrazovanja

Primjedbe na osnovno i srednje obrazovanje imalo je 60% (46/77) ukupnog 
uzorka, od toga je 63% (21/33) samokritično prema ovom sektoru, u kojem ima rad-
no iskustvo, i 57% (25/44) je iz ostalih sektora. Više od jedne trećine (39%) kritiko-
valo je osnovnoškolski i srednjoškolski sistem smatrajući da se kroz njega perpetuira 
politika podjela. Troje od njih su ukazali da se problem koji smo nazvali nesloga oko 
budućnosti BiH kao države prenosi u cijelosti na učenike. Katolički sveštenik kaže: 
„Ja smatram da bi školstvo moralo biti odgoj ljudi za konkretno društvo, da djeca 
nauče sve što je potrebno živjet u ovom društvu.“ Koje je to društvo koje politički 
sistem planira ako iščitavamo iz organizacije obrazovnog sistema? Je li to neko kon-

kretno podijeljeno društvo ili se prenosi kompletan postojeći konflikt oko budućnosti 
BiH? 

Novinar RTV FBiH: „Postoje različite vizure kako ova država treba da 
izgleda, kako treba da bude ustrojena, kako treba da ide dalje. Pošto su 
to još uvijek nerazjašnjena pitanja na političkom nivou, mislim da se to 
odražava i na obrazovanje, samim time i na podmladak i na mlade ljude 
koji odrastaju.“

Načelnik opštine: „Politika nameće [u obrazovanju] neke stvari oko kojih 
se ne mogu složiti ni političari ni oni koji predstavljaju djecu.“

Ministarstva obrazovanja ili prosvjete ne rade sistemski na pomirenju. Ne po-
stoji ministarstvo za obrazovanje na državnom nivou. U Republici Srpskoj odluke 
se donose u Ministarstvu prosvjete i kulture sa sjedištem u Banjaluci. U Federaciji 
je obrazovanje decentralizovano na nadležnosti kantona, a Federalno ministarstvo 
obrazovanja i nauke, sa sjedištem u Mostaru, ima savjetodavnu ulogu. Sve odluke se 
donose u ministarstvima, a glavnu riječ u školama imaju direktori, dok je nastavni-
cima distribuiran način rada. 

Škole su podijeljene po etničkoj osnovi, prije svega kroz učenje po različi-
tim nacionalnim i kantonalnim planovima i programima i iz različitih udžbenika, a 
posredstvom nastavnika određene nacionalne pripadnosti. Različito se uče istorija, 
geografija, vjeronauka, jezik i pismo, čime se prakse Drugosti (Othering) dubinski 
sprovode u prostornoj i vremenskoj dimenziji (Turčalo, 2018: 234). U većini škola, 
nastava se odvija po jednom, dva ili tri nastavna programa, zavisno od broja djece 
konstitutivnih naroda. 

Pravoslavni sveštenik: „Ajde to što imamo te različite programe, ali sam 
gledao i ima primjera gdje djeca u istoj školi idu po dva različita programa, 
po hrvatskom i bosanskom i imaju različite profesore za povijest/historiju, 
za jezik, za islamsku i hrišćansku vjeronauku. To je u redu, ali da imaju 
različite profesore za matematiku, fiziku, engleski jezik i tako dalje, to je 
neshvatljivo. I tu ima dosta prostora da se na tome radi.“

Svaki od ovih nastavnih programa ponaša se kao jednonacionalan, bavi se 
interesima svoje grupe i predstavlja druge dvije kao odvojene, nepoznate ili kao 
prijetnju. Koordinatorka programa za obrazovanje jedne NVO navodi i sljedeće: 

„To su tri obrazovna sistema koja su u stalnoj tenziji jedan naspram druga dva.“ 
Imam dodatno objašnjava: „Kako ćemo se mi integrisati ako onaj uči da je Hrvat-
ska matična država, da je Zagreb glavni grad Hrvata, da je Beograd glavni grad 
Srba. [...] Odmah u startu djeca se uče ko su Bošnjaci, kako su neprijatelji, ko su 
Srbi i kako su neprijatelji i te stvari.“ Mlada intervjuisana novinarka koja je učila 
po hrvatskom programu zamjerila je što se malo uči o Bosni i Hercegovini, u kojoj 
se živi, a mnogo više o Hrvatskoj. Jedan prosvјetni radnik je kao problem naveo 
odluku Ministarstva prosvјete Republike Srpske da se u knjižice umјesto bosanskog 
jezika upisuje bošnjački jezik. 

Mlada lokalna novinarka i aktivistkinja: „Kada se predstavljam, meni je 
malo čudno predstaviti se kao Bošnjakinja, većinom se predstavljam kao 
Bosanka i Hercegovka, jer sam iz Bosne i Hercegovine. A onda kad mi 
kažu da moraš učiti povijest Hrvatske, onda mene malo to... Zbog čega 
moram učiti povijest Hrvatske kad ja nisam nikad ni vidjela Hrvatsku? Ni-
sam nikad ni bila, ali znam povijest, zemljopis, klimu i ostalo, a nismo učili 
BiH. Iako su se profesori trudili da bar pola časa radimo nešto o Hrvatskoj, 
da nam i o BiH nešto ispričaju. [Zapravo, ne da nije bilo, ali], na primjer, 
recimo, u drugoj i trećoj godini, kada učimo povijest ili historiju svijeta, i 
prolazimo kroz, ne znam ni ja, Estoniju ili Argentinu, imamo jedan čas da 
radimo o tome. Imamo 10 sati na kojima radimo Hrvatsku, i u okviru tih 
deset sati jedan sat gdje pređemo BiH.“

Koordinatorka programa za obrazovanje jedne NVO: „Mi smo, u većini 
naših analiza nastavnih planova i programa i obrazovnih politika, došli 
do zaključka da je potrebna sveobuhvatna i suštinska reforma obrazova-
nja, da samo to može dovesti do konkretnog preokreta. Ovako kako je 
on [obrazovni sistem] postavljen, i strukturalno diskriminiše i sadržajno 
diskriminiše manjine, druge, i ne može odgovoriti zahtjevima modernog 
doba. Različiti su načini i taktike da se to ostvari.“

U nekim mјestima u Federaciji, u istoj školskoj zgradi, po principu podjele vre-
mena i prostora, funkcionišu škole koje rade po hrvatskim programima i, s druge 
strane, škole koje rade po bošnjačkim programima. Škole, iako su u istoj zgradi, ima-
ju različite nazive, zasebne direktore i nastavnički kadar. U nekim sredinama, djeca 
različite etničke pripadnosti u školu idu u različitim smjenama, u nekim sredinama 
u istu smjenu, ali se uglavnom ne miješaju. Komentari na praksu „dvije škole pod 

jednim krovom“ 9 među intervjuisanima su negativni. Među onima koji su pominjali 
ovakvu organizaciju, 85% je kritikuje, podjednako prosvјetnih radnika i ostalih sa-
govornika raznolike etničke pripadnosti. 

Katolički sveštenik: „Ja sam bio u tim nekim školama u Bugojnu gdje se 
strašno među djecom unosi neprijateljstvo. Ako se susreću djeca koja idu 
u istu školu tamo-vamo i komuniciraju, to se napadaju djeca [i] učitelji. To 
[dvije škole pod jednim krovom] je rak rana koju treba što prije izliječit! 
[...] Jedna mi curica kaže u Bugojnu: ‘Ja sam vid’la’, kaže, ‘kad je onaj išȏ 
tamo na muslimansku stranu’. U školi, tu. I ona je njega prijavila učitelju 
Hrvatu.“ 

Predsjednica kulturno-obrazovne NVO: „Jako je ružno kada djeca na jedna 
vrata ulaze, a u različitim su razredima, ne druže se. Mada, u aktivnostima 
koje su van škole oni se svi druže [u Jajcu].

Psiholog i pedagog, koordinatorka projekta NVO: „Ja lično mislim da je 
internacionalna zajednica jako pogriješila jer oni nisu prepoznali da sa lju-
dima na Balkanu treba naći novi pristup. [...] I ja lično mislim da pomirenje 
može doći samo iznutra, a pokušala je internacionalna zajednica nametnuti 
mir i pomirenje. I, mislim, ove dvije škole pod jednim krovom su najbolji 
primjer. Ja jako dobro razumijem da su oni tu mislili: ’Ide se korak po 
korak. Prvi korak − idu u istu zgradu, kasnije će se približiti, biće zajed-
nička administracija.’ Nisu računali da to ovdje ne funkcionira. Ovdje ljudi 
imaju drugu logiku kakvu oni razvijaju, i mislim da se niko nije potrudio 
da se upozna sa tom logikom i kako bi to oni radili ako im daš prostora 
da oni to rade. E, sad, mislim da se za ovih 23 godine nakon rata to toliko 
već uspostavilo kao struktura koja se više ne može promijeniti. Ali nije to 
došlo iznutra.“

Praksa „dvije škole pod jednim krovom“ trebalo je da bude eksperimentalna 
poslije rata, ali je potrajala. Djeca su se u osnovnoj školi dijelila od prvog razreda. 
Intervjuisani koji su tada bili roditelji ili đaci sjećaju se da je bila praksa premještati 
djecu u drugi razred, kome etnički odgovara, prvih dana škole, kad izađe spisak ko je 

9  Izveštaj OSCE-a iz 2018. pod nazivom „Dvije škole pod jednim krovom“ detaljno prikazuje 
mnogo primjera organizacije dajući uvid u razlike: https://www.osce.org/files/f/documents/2/5/404993.
pdf.

u kom razredu. Sjećanje jednog đaka prvih generacija kaže da djeca nisu znala zašto 
ih dijele, ali su kasnije razumjeli da su ih podijelili prema etničkoj pripadnosti, i dalje 
ne znajući zašto. Iz citata koji ćemo navesti vidi se značaj koji intervjuisani pridaje 
praksi zajedničkih škola.

Mladi lokalni novinar i aktivista: „Ja sam sjedio u prvom razredu osnovne 
škole sa frendom koji se zove Semin, dakle, mi smo svi u razredu bili Hr-
vati, jedini je on bio Bošnjak. Onda se sjećam jednog ružnog čike koji je 
došao i Seminu dao neki papir i rekao: ‘E, nek ti mama i tata ovo pogledaju 
i ako hoće nek potpišu, a bilo bi dobro da potpišu i onda ti to fino učiteljici 
doneseš’. I on je to sve uradio, naravno, prvi razred osnovne smo bili. Ja 
tebi sad pričam, to je iz te neke percepcije kako se ja toga sjećam. Da bi taj 
moj frend nakon 7 ili 15 dana otišao u drugi razred. [...] Ali on je otišao, u 
stvari, u bošnjački razred. Znači, nas su kao klince već tada sortirali u toro-
ve, a mi kao djeca, ne znam da li je ikad iko tom Seminu u prvom razredu 
osnovne škole [učinio nešto ružno]. Mi nismo bili svjesni šta je šta. Učili 
smo hrvatsku himnu, učili smo o Hrvatskoj, o ovome, o onome. Slova, 
brojeve, manje-više sve, ali nekako je ta šahovnica uvijek bila tu negdje, 
mada je mi nismo bili svjesni. Da bismo kasnije, kada smo već malo sku-
žili neke stvari, skontali da su nas podijelili. Iz kog razloga − ne znamo. 
I, na kraju, opet u srednjoj školi se vratimo svi za isti sto. U srednjoj školi 
sve funkcionira, sve ide. Ajde, još uvijek si u školi pa ne razmišljaš o nekoj 
egzistenciji i o tim stvarima, ali u tom slučaju proces pomirenja je već bio 
završen. Mislim, to je paradoks, ali onda kada izađeš iz te srednje škole, 
opet te nakači ta neka priča.“ 

Primjer intervjuisane koja je odlučila da ne premješta dijete iz razreda učitelja 
Bošnjaka u srpskoj sredini govori kako se sukob može razviti kasnije. Primjetan je 
unutrašnji konflikt da li je ispravno postupila pri upisu i kako bi na kraju ocijenila 
svoj odnos sa učiteljem. Nakon raspodjele u druge razrede, brojevno stanje je bilo od 
28 do 30 učenika u čisto srpskim razredima, iako je propisano 26 maksimalno, i 17 
u, nazovimo, bošnjačkom, sa tri djeteta srpske nacionalnosti, među kojima je dijete 
intervjuisane. 

Kandidatkinja za poslanicu u skupštini entiteta: „Sin je imao problema sa 
učiteljem. Ja sam imala problema sa učiteljem jer je učitelj na roditeljskom 
upotrebljavao riječi koje nisu riječi srpskog jezika. Ja to nisam htjela da 

dozvolim. Ti predaješ djeci u srpskoj školi, ti jesi Bošnjak, ali izvini, ne 
mogu moja djeca da uče neke bošnjačke izraze, i ne treba da ih uče. Ja sam 
se više puta pobunila i moj sin je imao problem, bio je vrlodobar. Nije bilo 
dijete za vrlodobar uspjeh, odličan je bio, ali je imao taj problem i neka je. 
Mi smo izdržali tih pet razreda, završili smo, ja sam super sa učiteljem.“

Jedan katolički sveštenik dvije škole pod jednim krovom kao rješenje pripisuje 
hrvatskim i bošnjačkim nacionalistima: „Mi, katolici, imamo školske centre u koje 
idu rado muslimani i Srbi i niko ne gubi identitet, a da sad najednom Hrvati prave 
odvojene škole, užas je to!“ 

Nekoliko intervjuisanih, od kojih je dvoje iz Jajca, komentarisalo je slučaj po-
kretanja „dvije škole pod jednim krovom“ umjesto gimnazije u Jajcu, koja radi po 
hrvatskom planu i programu i u koju idu sva djeca iz tog mjesta. Izjave su date iz 
različitog ugla i daju različita objašnjenja uzroka i razvoja događaja: 

Mlada lokalna novinarka i aktivistkinja: „Imamo osnovnu školu koja je 
‘dvije škole pod jednim krovom’. Jedna radi po hrvatskom planu i pro-
gramu, ‘13. rujan’ [naziv škole], a druga radi po bosanskom planu, ‘Berta 
Kučera’ [OŠ Berta Kučera]. I poslije, kada završe osnovnu, djeca dolaze 
u srednju školu, gdje rade po hrvatskom planu i programu. Dakle, imamo 
dvije srednje škole i obje rade po hrvatskom programu. Nedavno su bili 
neki, reći ćemo, protesti, odnosno proces segregacije koji se desio gdje su 
lokalne vlasti pokušale da osnuju srednju školu koja bi radila po bosan-
skom planu i programu, gdje je to zapravo i legalno bilo i formirano, da 
bi učenici to zaustavili protestima i inicijativom da se to ne desi. Bili su 
protesti ispred Ministarstva u Travniku. Da bi na kraju se desilo to da ima-
mo od ove godine, to je opet kao jedan plan i program, ali se mogu birati 
predmeti. Na primjer, do ove godine je bilo, idemo svi skupa na knjigovod-
stvo, a sljedeći sat je bosanski ili hrvatski [jezik] i mi se dijelimo − jedni 
idu u jednu učionicu, drugi u drugu. Isto tako je i za vjeronauk. Međutim, 
sad mogu da biraju da li će ići na historiju ili će ići na povijest, ili će ići na 
zemljopis ili će ići na geografiju. Problem je nastao kada su htjeli tu treću 
školu, i djeca, poučena iskustvom iz osnovne škole, kada su ih podijelili, 
bukvalno su imali različite kante, oni su [djeca] pokrenuli sami inicijati-
vu. Onda su im se pridružile NVO. Pridružila im se Općina, koja je, pod 
pritiskom neke anonimne peticije, morala pokrenuti lokalnu upravu, jer je 
došlo od Ministarstva da se osnuje neka treća škola, iako nema djece ni za 

ove dvije. [...] U svakom slučaju to [što se djeca dijele] je veliki problem 
za pomirenje zato što sva ta djeca koja su sad, počevši i od mene, mi smo 
poslijeratna generacija, znači nemamo nikakvog doticaja sa ratom. To su 
godišta 1997. pa nadalje. Ta djeca pokušavaju da gledaju budućnost. Oni 
nisu bili svjedoci rata. Svjedoci su, naravno, putem pisanih medija i me-
dija. Oni uče da to ne trebaju zaboraviti, da se trebaju prisjećati. Ali zašto 
živjeti u prošlosti kada nam je budućnost opet zajednička?“

Mladi lokalni novinar i aktivista: „To ti je bio slučaj gdje su se jednostavno 
djeca pobunila gdje neće da ih se razdvaja. Evo ti pozadina tog slučaja. 
Jedan nastavnik je nelegalno dobio otkaz u gimnaziji, čiji je direktor škole 
Hrvat. Tip je prozivao nastavnika da on nema položene neke predmete da 
on predaje politiku, logiku, sociologiju, psihologiju i te predmete. Da bi 
nastavnik koji je bio jedan od 15 najboljih studenata Univerziteta u Sa-
rajevu i diplomu i sve i tužba i ovo i ono, na sudu donio, predstavio te 
dokaze. Nastavnik je izgubio sudsku presudu zato što je brat od direktora 
škole ministar obrazovanja kulture i sporta u kantonu. I on se branio, znači 
direktor gimnazije se branio da oni rade po bošnjačkom nastavnom planu 
i programu, što nije istina. I, naravno, kada je presuda donesena u korist 
škole, Bošnjaci su iskoristili priliku: ‘Mi imamo argument, mi hoćemo da 
škola radi po bosanskom planu i programu i da se skloni grb Herceg-Bosne 
sa diploma. Mi imamo pravni argument, mi to hoćemo. E vi ako nećete, mi 
ćemo školu podijeliti.’ E onda su se pobunili ti klinci koji nemaju pojma šta 
se u stvari tu radi. I to ti je sad pranje mozga toj djeci. Zato što ta djeca sama 
od sebe nisu naučila da istražuju i razrađuju problem koji imaju, nije ih niko 
naučio tome. I mislim to sada nosanje tri zastave, vezanje jedno za drugo [to 
su klinci radili kao znak jedinstva], mislim okej, ajd.  To je smiješno, kužiš? 
To točno vidiš koliko je zapravo obrazovni sklop i intelektualni sklop ljudi 
postao užasno minoran. I onda ti klinci, mislim, nisu se oni konkretno, ja ne 
vjerujem da su se izborili ni za šta. Jer matematička računica ne ide školama 
u prilog. Iz kog razloga? Obitelji se sele, nema više djece, ne mogu profe-
sori nabiti dovoljno sati da mogu biti plaćeni za to što rade. I sad ti podijeli 
školu i imaćeš u svakom razredu po 5−6 učenika, kužiš?“

Sa druge strane, druga dva sagovornika hrvatske nacionalnosti smatraju da su 
„dvije škole pod jednim krovom“ u redu, iz ugla studentkinje koja je tako organizo-
vanu gimnaziju pohađala i iz ugla oca čije dijete pohađa takvu školu.

Portparol gradske uprave: „Ja sam za tri škole pod jednim krovom. Meni 
je žao što u glavnom gradu Bosne i Hercegovine nemate škole gdje učenici 
mogu učiti na srpskom i hrvatskom jeziku kao što u Mostaru nemate za 
djecu srpske nacionalnosti. Mislim da vi morate ostaviti djeci izbor i ja bih 
volio da ovdje ima deset programa da se ljudi natječu u kvalitetu. Znači, ta 
izlika dvije škole pod jednim krovom... Otac sam. Djeca se trebaju družiti, 
ali svak treba izučavati svoju, i tuđu, ali prvenstveno svoju kulturu i svoj 
jezik. Ja nikad ne bi volio da moje djete ide po nekom drugom nastavnom 
planu i programu osim po hrvatskom. [...] I one priče dvije škole pod jed-
nim krovom, tu se pokušava progurati nešto drugo − da ovdje bude jedan 
program, jedan narod, jedna nacija. Ja sam sigurno protiv toga.“ Na pitanje 
na koji način bismo mogli u obrazovnim ustanovama podsticati izgradnju 
mira i povjerenja, on kaže: „Samo dijalogom, da jedni o drugima što više 
znamo, da se družimo, da iskreno pričamo i da ljudi imaju takav dijalog i te 
vrijednosti iz obitelji da nose. Da nema ta dva paralelna svijeta da se jedne 
stvari dešavaju u obiteljima jedne se stvari dešavaju u školama.“

Predsjednica udruženja koje se bavi tranzicijskom pravdom skrenula je pažnju 
da nedostaju javne statistike koliko je jednonacionalnih škola i kakva je nacionalna 
struktura po školama. Za škole u kojima nema nijedno dijete druge nacionalnosti, 
realnost je da su djeca druga dva konstitutivna naroda stranci te da je lakše upravljati 
njihovim stavovima i emocijama.

Predsjednica udruženja koje se bavi tranzicijskom pravdom: „Ne znamo 
kakva je nacionalna struktura po školama. Zašto ne znamo koliko je u BiH 
jednonacionalnih škola gdje nema djece druge etničke pripadnosti? Pa zna-
te šta to znači? Ja ću navesti primjer Foče, da u Foči 25 godina nije upisano 
nijedno bošnjačko dijete. I kako će takvo dijete znati za neke Bošnjake i 
znati da su to djeca ista kao oni. Naravno da su to neki Bošnjaci koji tamo 
žive i koji su drugačiji i to su ti problemi kojima se, nažalost, niko ne bavi 
i što svi mi samo selektivno zahvaćamo probleme i selektivno ih rješava-
mo, a nama u stvari treba opći potres društva i široke sistemske promjene 
odozdo.“

Argument da mješovite škole imaju bolje izglede za odgoj djece jeste da ih 
spremaju za život u istoj državi jer imaju više iskustva u interakcijama i razvijaju 
odnos povjerenja. Vjeroučitelj pravoslavne vjerske nastave iznio je svoju ocjenu: „Ja 

kada sam ovdje došao, osim što se djeca razdvajaju na tim nacionalnim nastavnim 
predmetima − vjeronauci, jezicima, istoriji, ta djeca se poslije druže, stiču prijatelj-
sva. To je već jedan život. Oni već imaju dobru i jaku bazu povjerenja. Kada oni od-
rade par nastavnih jedinica, kada budu zajedno na par časova, kada Meho pomogne 
Jovi, pošalje mu puškicu da prepiše na času, ovo je šala naravno, da već se stiče to 
povjerenje. I imam sam osjećaj da i dok nije uvedena vjerska nastava, da je ta vjera, 
ta neka nacionalna pitanja, vjerska, kao da su bila zabranjena. Da se o tome ne raz-
govara, da se ne bi slučajno uvrijedili, da se pred drugim gotovo sputava sopstveni 
identitet. Što je potpuno pogrešno.“

U mješovitim školama se javlja problem sa različitim informacijama koje se 
dobijaju na nastavi istorije, vjeronauke, geografije, jezika i pisma. Djeca imaju pro-
blem sa informacijama koje nedostaju ili su kontradiktorne pa ih ne mogu iskomu-
nicirati. Direktor predškolske ustanove je ocijenio: „Stvarate jednu hendikepiranu 
generaciju koja će biti uskraćena da se uključi u dijalog o svojoj prošlosti na pravi 
način.“ Direktorica jedne ženske nevladine organizacije naglašava da djeca ne uče u 
školi o nekim stvarima koje su im bitne za razumijevanje svojih osjećanja i postkon-
fliktnog društva. Opisuje kako mlade generacije stasavaju do pozicija većeg društve-
nog uticaja nezrele za ono što ih čeka. 

Direktorica jedne ženske NVO: „Dotaknemo ih mi malo, nevladine orga-
nizacije, tri, četiri gimnazije, i to neke škole. Znaš da nisu sve škole uklju-
čene, direktorice [i] direktori smatraju da ne trebaju pa ih ne uključujemo. 
Onda te malo dotakne ako ideš na fakultet, da li će se ići kroz sociologiju, 
da li malo i historiju, da l’ će se pričati uopšte o zadnjem ratu. I dođeš do 
pozicije gdje trebaš glasati, gdje imaš moć, a stvarno nemaš informacije. 
A ne zanima te pa nećeš ni pročitati. Ne opravdavam, Bože sačuvaj, ali 
nekada ne znaju gdje da nađu.“

Problem istorijske istine je široka tema, o kojoj su intervjuisani imali potrebu 
puno da pričaju − 21% (16/77) intervjuisanih u direktnim citatima. Istorija je u ško-
lama predmet od nacionalne važnosti. Intervjuisani su iskazali mišljenje da u okviru 
etničkih korpusa dolazi do odstupanja od istine. Na taj način, stvara se nesigurnost, 
a na temeljima iskonstruisanih istorijskih događaja usmjerava se buduće djelovanje. 
Ono što najviše smeta jeste zloupoteba samog predmeta za stvaranje lažne slike o 
ulozi drugih naroda i za razvijanje koncepta neprijateljstva. Nedovoljna težnja da se 
uspostavi jedna istorija za sva tri konstitutivna naroda, ignorisanje generacije svje-
doka o drugačijim pogledima kao da ima za cilj, prema riječima mladog lokalnog 

novinara i aktiviste, „da se cijela jedna generacija pomete, koja će ispasti kolaterala, 
i da se etabilira cijela jedna posve druga generacija koja će pričati historijsku/povi-
jesnu istinu onako kako njoj odgovara.“

Načelnik opštine: „I tu se [u škole], nažalost, politika miješa prekrajajući 
istoriju [...] Mi kad smo bili učenici, bili smo zaluđeni ili u zabludi nekim 
detaljima iz naše istorije, međutim, tako se uopšte nije dešavalo. To je pro-
blem koji ostavlja trajne posljedice, da živite u zabludi da se nešto desilo 
tako, a u stvari je bilo skroz drugačije. Istorija treba da bude nešto što se 
istinito desilo. Međutim, kaže, istoriju pišu pobjednici ili jači i oni koji 
određuju sudbinu svih.“

Predstavnik jevrejske zajednice: „U našim udžbenicima ne piše crno-bijelo 
da su naše komšije naši neprijatelji, ali između redova se to da pročitati. 
A samim takvim načinom obrazovanja de fakto smo uspjeli da razbijemo 
bosanskohercegovačko društvo i to je ono što je najteže. U svim ranijim 
ratovima, u svim ranijim okupacijama − jer Bosna i Hercegovina je uvijek 
pripadala nekoj većoj grupaciji, bilo da je to bilo Otomansko carstvo ili 
Austrougarska monarhija ili Kraljevina Srba, Hrvata i Slovenaca, ili Kra-
ljevina Jugoslavija, ili socijalistička Jugoslavija, uvijek je bila dio nečega − 
na sve se atakovalo, ali nikada se nije atakovalo na to, da kažem, društveno 
biće Bosne i Hercegovine koje se sad ovako, politikom, u stvari, rastače na 
tri elementa koja međusobno teško mogu da korespondiraju i prije djeluju 
kao magneti koji se odbijaju kada isti pol priđe jedan drugome. Ne govori 
se puno u isorijskim udžbenicima ni o dobrim zajedničkim vremenima, a 
indirektno se govori da je moj komšija moj neprijatelj.“

Na podjelu među djecom školskog uzrasta utiču manifestacije u vezi sa ra-
tom koje se obilježavaju kao neradni praznici. Mlada lokalna novinarka daje primjer 
proslave 13. septembra/rujna, Dana oslobođenja grada Jajca, i 14. septembra, Dana 
oslobođenja Vinca, prigradskog naselja kod Jajca. Osnovna škola koja radi po hr-
vatskom planu i programu u okviru „dvije škole pod jednim krovom“ zove se „13. 
rujan“, tj. naziv ima po pomenutom prazniku. Druga škola, koja radi po bosanskom 
planu, jeste „Berta Kučera“. Tako prvog dana praznika Hrvati ne idu u školu, a dru-
gi dan Bošnjaci. Intervjuisana kaže: „Takve nebuloze stvaraju kod djece osnovaca, 
prvog razreda osnovne [pitanje]: ‘Zašto ovi ne idu danas? Mi ne idemo sutra.’ Ili 
nešto tako. I onda im roditelji, naravno, objasne, i onda odmalena počnu shvatati to.“

Intervjuisani su ukazali da obrazovne politike trenutno nemaju za cilj formira-
nje zdravih očekivanja mladih od političke zajednice niti imaju plan po kom formi-
raju takva očekivanja i upućuju mlade u mehanizme za održavanje demokratskog si-
stema. U Nastavnom planu i programu za IV razred srednje škole prisutan je predmet 
Demokratija i ljudska prava, novi predmet koji je uveden u funkciji demokratizacije 
društva, velikog potencijala i za pomirenje i izgradnju mira. Međutim, koordinatorka 
programa za obrazovanje jedne NVO je ukazala da nije kontekstualizovan za Bosnu 
i Hercegovinu, dajući primjer iz lekcije: „Neko je nožem napao u metrou nekoga pa 
je policajac oduzeo [nož]. [Pitanje za učenike je] da li sad treba policajac [oduzeti 
nož ili nešto drugo preduzeti]? Potpuno je kontekst drugi. Sada djeca treba da se po-
istovjete sa nekim drugim konceptom. Tako da i djeca ne vole taj predmet, izrazito 
ga ne vole. Preuzeti su američki sadržaji i kontekst i onda su dodati ovi naši institu-
cionalni. Pa sada oni uče koliko Federacija ima kantona, Parlamentarni dom ovaj-
onaj. A ovaj naš dio samo strukturalni, to je užasno dosadno. Tako da suštinski nije 
predmet ispunio onaj potencijal koji je imao.“ Ovaj predmet nije shvaćen ozbiljno ni 
od nastavnika. Predmeti Demokratija i ljudska prava i Kultura religija doživljavaju 
se kao nove ideologije, poput marksizma: „Sistem ih kao strano tijelo tretira, ali ih 
toleriše zbog pritisaka međunarodne zajednice. I USAID i slični su direktno radili 
na predmetu Demokratija i ljudska prava i njegovom uvođenju.“ S obzirom na to 
da dio stručnog kadra smatra da vjeronauka nije dobro rješenje, uveden je predmet 
pod nazivom Kultura religija, međutim, njega neistomišljenici doživljavaju kao da 
ugrožava vjeronauku i zato izaziva otpor. O vjeronauci i kulturi religija biće više ri-
ječi u II poglavlju. Univerzitetski profesor sigurnosnih i mirovnih studija je potcrtao 
da je problem što neko van zemlje pokreće važne stvari za obrazovanje u državi. To 
izgleda kao da vlast ne brine dovoljno o „svojoj kući“ ili da je sa namjerom da ne 
uspije uloženo malo u pripremu ovog nastavnog predmeta. Direktor mirovne NVO 
za predmet Demokratija i ljudska prava kaže: „Nama treba jedan korisniji predmet i 
kurikulum. Ali nemamo tih kapaciteta da to iznesemo. To je taj problem, tu se vrtimo 
ukrug. Treba nam, nemamo kapaciteta, ne možemo i nećemo.“ 

Rad sa podijeljenim društvom u školama ima različita organizacijska rješenja, 
neke škole su jednonacionalne, druge su dvije škole pod jednim krovom, treće su 
mješovite sa nacionalnom grupom predmeta, a svuda je slaba interakcija između 
učenika, prema riječima 14% (11/77) intervjuisanih, što zajedno sa svim gorepo-
menutim doprinosi izolaciji mladih i kreiranju njihovih separatnih realnosti, istina i 
predrasuda. Kad se, uz to, uzme u obzir da mladi imaju malo prostora za socijaliza-
ciju mimo onoga kako im je organizovana škola (politikolog i novinar), stanje dobija 
na ozbiljnosti. U školi se propušta važan momenat pojašnjavanja nekih stvari na 

nivou vršnjak−vršnjak. Djeca jedna drugima u dijalogu otkrivaju svoju stranu priče, 
argumente i uvjerenja, te se ekstremna ili pogrešna stanovišta ublažavaju ili uklanja-
ju, kaže politikolog i novinar. Intervjuisani su nabrojali najčešće načine kako mladi 
koriste slobodno vrijeme: koriste telefone, prate društvene mreže, gledaju televiziju/
filmove i druge audio-vizuelne sadržaje preko interneta. Nove tehnologije preuzima-
ju primat i oduzimaju i/ili šire moć formalnog obrazovanja. Vrijednosti i mišljenja 
su pod uticajem društvenih mreža i interneta, a moć obrazovnih institucija slabi. 
Rekli bismo da su mladi uvijek dio svojih stavova formirali u vršnjačkim odnosima, 
međutim, pitanje je koliko se mladi okupljaju i druže i koliko pohađaju vanškol-
ske aktivnosti. Teoretičar književnosti, univerzitetski profesor, smatra da mlađim 
generacijama nedostaje „ta osnova društvenosti“. Objašnjava da je tako iskorišćeno 
vrijeme drugačije: „To je ovo vrijeme sjedanja skupa, pričanja skupa, koje je malo 
sporije u odnosu na ono što su oni naučili. Mislim, digitalne tehnologije mogu da 
transformišu vrijeme i prostor na jedan drugačiji način, što a priori nije loša stvar, 
to može biti dobra stvar, ali se mora kombinovati sa real time, koje ima drugačiju 
logiku.“ Pitanje je i kakva je ponuda vanškolskih aktivnosti na lokalnim nivoima, na 
primjer, kulturno-umjetničkih ili sportskih aktivnosti koje uspješno okupljaju mlade. 
Nekoliko intervjuisanih je ukazalo na problem sa kladionicama. Teoretičar književ-
nosti, univerzitetski profesor: „Kladionice su zamijenile ostale centre proizvodnje 
društvenosti.“ Takođe, pitanje je kakve rezultate daje neformalno obrazovanje, koje 
je prisutno povremeno preko organizacija civilnog društva u zainteresovanim ško-
lama.

Dosad smo pominjali neke elemente kojima se kontroliše sistem obrazovanja. 
Pominjali smo jasnu hijerarhiju u sistemu, zbog koje su nastavnici koji su u realnom 
kontaktu sa učenicima i u poziciji da djeluju, prinuđeni na poslušnost šta i kako da 
rade. Direktor katoličkog školskog centra tvrdi da je politika prisutna kroz školske 
odbore, kroz stalno mijenjanje direktorskih pozicija i upošljavanje radnika preko 
političkih opcija. Kaže da to unosi „jedan ružan osjećaj u školske sustave“. Drugi 
intervjuisani, direktor mirovne NVO, kaže: „Svi su ti direktori škola politički imeno-
vani.“ Svugdje u prosvjeti ima portparola nekih vladajućih struktura, kaže novinar iz 
Teslića. Intervjuisani su nam rekli da se nastavnicima prijeti otkazom i da se njima 
kontroliše preko straha za egzistencijalna sredstva. Intervjuisani su često spominjali 
prijetnje otkazom. Sve češća je praksa, kaže koordinatorka programa za obrazova-
nje jedne NVO, da se ugovori produžavaju za svaku školsku godinu. Na taj način, 
nastavnici nemaju elementarnu sigurnost koja im omogućava planiranje života i mo-
raju paziti šta rade: „Nastavnici su u svakom trenutku svjesni da se ugovori ne mo-
raju obnoviti.“ Siromaštvo koje prati široke narodne mase zahvatilo je i prosvjetne 

radnike, budući da su njihova primanja budžetskog tipa. Normalizacija siromaštva je 
prepreka koja je nastala odvajanjem vlasti od naroda. Ljudi svedeni na egzistencijal-
ne potrebe manje su motivisani da rade svoj posao, a dimenzija saradnje pretvorila se 
u dimenziju sukoba i borbe za opstanak. Siromaštvo tako postaje i duhovne prirode. 

Društvo je nepismeno, ali tako da je ta nepismenost proizvedena i njegovana u 
obrazovnom sistemu. Dolazimo do paradoksa da se u obrazovanju razvija neobrazo-
vanost. Na slab kvalitet obrazovanja ukazuje 26% komentara prosvjetnih radnika i 
35% komentara drugih intervjuisanih. Obrazovni programi nisu u skladu sa tržištem 
rada, ocenjuje gradonačelnik i predlaže da se prvo počne sa sastanicma za reformu 
visokog obrazovanja. Za gimnazije kaže: „Imamo toliko zaostataka u nespornim 
stvarima. [...] Pa, evo, u fizičkom imamo problem, a ne u matematici, fizici itd., pa 
ćemo doći do istorije i do jezika.“ Bazična, životno važna znanja u školi se ne uče, 
opominje profesor fakulteta. Drugi prosvjetni radnik navodi da su spušteni krite-
rijumi koliko treba da se zna za najnižu ocenu, treći napominje da afere kupljenih 
diploma utiču na motivaciju kod učenika. Intervjuisani tvrde da većina nastavnika 
ne drži sekcije, ne posjećuje manifestacije u gradu niti informiše đake o manifestaci-
jama, autoritativni su na nastavi i ne dozvoljavaju kritičko i kreativno razmišljanje. 
Politikolog i novinar kaže da je vrlo nezogdan princip učenja napamet „da im kasnije 
legne“, jer ne vraćaju pitanja u datom trenutku, a kasnije, kada sazru da se krtički 
osvrnu, već su ljudi sa većim društvenim uticajem i mnogo nesređenih emocija i in-
formacija. Ako primijenimo stav katoličkog sveštenika da obrazovanjem odgajamo 
djecu za konkreno društvo, to bi kroz 15 godina moglo biti veoma neobrazovano i 
nefunkcionalno društvo.

Predsjednica kulturno-obrazovne NVO: „Naši nastavnici, profesori, kada 
su neke manifestacije recimo, zar ne treba da dođu, da dovedu djecu? Nema 
više onih sekcija u školi da on zainteresuje dijete. [...] Ja sam pjevala, imali 
smo muzičku sekciju, pa smo imali sekciju folklora, pa smo imali sekciju 
planinarstva, pa su nas učili kako da se snalazimo sa kartama u planini, pa 
bile akcije kao prijašnje radne akcije − idemo na jezero da čistimo, pa se 
družimo, lopta se igra. Sad toga nema, sad nastavnici i profesori neće da 
rade sa djecom.“

Koordinatorka programa za obrazovanje jedne NVO: „[Obrazovanje] po-
država i dalje tradicionalne načine učenja, nastavnik kao apsolutni auto-
ritet, neupitne istine, nema propitivanja, nema kreativnog razmišljanja, 
nema kritičkog razmišljanja i to su sve elementi nekvalitete.“

Vjeroučitelj pravoslavne vjerske nastave: „U današnjem društvu sve je 
obezvrijeđeno − školovanje, otvoreni su ti mnogi fakulteti. Ima primjera i 
znamo da možeš reći ’Dobar dan’ i samo kažeš ’Treba mi diploma’ i ’Koli-
ko košta?’, onda se stranački zaposliš i budeš u vrhu. A djeca to znaju. Da-
nas ništa ne možeš sakriti. Recimo, to je prije bio zatvoreni krug, a danas 
se brzinom svjetlosti preko interneta šire informacije.“

Psiholog, univerzitetski profesor: „Mlade treba edukovati da cijene i vred-
nuju ljudske vrijednosti. A ljudska vrednost jeste − humanost, jeste ob-
razovanje, ali ne znanje ovo kako ga sada neki definišu − kupljeno, nego 
znanje da radi na sebi, da uči da sutra bude u svom poslu najbolji. Pa bio to 
poslastičar ili, da kažemo, kuhar, ali da bude najbolji.“

Obrazovanje upućuje na dostizanje određenog kulturnog i civilizacijskog ni-
voa u smislu njegovanja ljudskih vrijednosti, a ne samo znanja. Pravoslavni sve-
štenik tome dodaje etimološko tumačenje riječi: „Obrazovanje potiče od riječi ‘ob-
raz’. Dakle, nije to samo da ja nabubam matematiku i fiziku, nego je to nešto što 
mene gradi kao čovjeka, odnosa ka meni, odnosa ka društvu, prolazeći sve procese 
razvoja tog mladog čovjeka.“ Mnogi intervjuisani su BiH okarakterisali kao sredi-
nu gdje dominiraju izvrnute vrijednosti, što stavlja veći značaj na vaspitnu ulogu 
obrazovanja. Djecu treba odgajati da budu moralna, ali i da cijene te osobine kod 
drugih ljudi i da cijene doprinos društvenoj zajednici. Vjeroučitelj islamske vjero-
nauke istakao je koliko je važno djecu odgajati da budu iskrena u djelima, nasuprot 
licemjerstvu, koje vlada u društvu. Na zapostavljanje vaspitne funkcije obrazovanja 
ukazalo je osam intervjuisanaih, četiri iz prosvjete i četiri iz drugih sektora, a još 
više njih skrenulo je pažnju da treba da se pojačano radi na vaspitanju u okviru ško-
le. „Kada se govori o tome da ne postoje elementi pomirenja, obrazovanja za mir, 
uopšte − afirmisanja univerzalnih ljudskih vrijednosti, zapravo mi govorimo o tome 
da obrazovanje nije kvalitetno“, kaže koordinatorka programa za obrazovanje jedne 
NVO. Analize sadržaja udžbenika nacionalne grupe predmeta u osnovnim školama 
pod nazivom Čemu (ne) učimo djecu, 10 na koju nas je uputila intervjuisana, ukazuje 
na propuštene prilike da se više afirmišu univerzalne vrijednosti: mir, solidarnost, 
jednakost, pravednost. Izvršna direktorica NVO, koja ima dugogodišnju saradnju 
sa pojedinim školama, tvrdi da „u školama se ne njeguje ljubav i poštovanje za dru-

10  Andrea Saldo et al. (2017). Obrazovanje u BiH: Čemu (ne) učimo djecu? Analiza sadržaja 
udžbenika nacionalne grupe predmeta u osnovnim školama, proMENTE socijalna istraživanja i Fond 
otvoreno društvo BiH, Sarajevo, 2017.

gog“ i „ne njeguje se nenasilje kao pristup“. Druga direktorica NVO kaže: „Mislim 
da s mladim ljudima treba da radimo ono što propušta naš obrazovni sistem, a to je 
empatija prema drugim i drugačijim, prema manjinama, prema slabijima.“ Povodi 
za vršnjačko nasilje mogu biti različiti, od fizičkih nedostaka, preko socio-ekonom-
skog statusa, seksualne privlačnosti ili orijentacije, do etničke pripadnosti. Polja 
nesređenih emocija i informacija su ona o kojima se ne priča dovoljno ili se ne priča 
adekvatno. Mladi na taj način nisu u stanju da odrede mjesto svojih ličnih iskustva 
u širem kontekstu problema, a samim tim često ne znaju da reaguju na način kojim 
bi bili zadovoljni. 

Profesor fakulteta, teoretičar književnosti: „Mi nemamo dovoljno kapa-
citeta da se brinemo o bazičnim stvarima. Mi ne pričamo u školama o 
nasilju, mi ne pričamo u školama o seksualnom obrazovanju, mi ne pri-
čamo o raznim spektrima disabilitija. Mi smo društveno nepismeni! Al’ 
ta društvena nepismenost je produkovana. Vi samo možete biti etnija i 
ništa više, i to je problem. A nijedan drugi spektar ne ulazi. [...] Moja 
trenutna briga je seksualno obrazovanje. To je izbačeno. Jugoslavija je 
60-ih, 70-ih, 80-ih pratila svjetske trendove u studijama seksualnosti. 
Danas mi imamo veliki problem da mi prvo ne znamo kako da govorimo 
o seksualnosti, to je tabuizirano do neke granice nenormalnosti i zato 
imamo mlađe ljudi koji se seksualiziraju u pubertetu da ne znaju šta im 
se dešava i zato imate nasilje, zato imate seksualno prenosive bolesti, gde 
je to normalno. I to je dio nasilja šireg. Mi smo emocionalno nepismeni, 
hronično emocionalno nepismeni zato što smo predali to crkvi, politici 
i svim ostalima. Danas se crkva više brine o seksualnosti i priča o tome, 
crkva i džamija, nego što priča univerzitet ili srednja škola. Šta to kaže o 
društvu? Znači da smo to predali, a sad je pitanje kako ćemo sve to po-
vratiti, sve te teme povratiti za javno dobro. Nama je, kad kažem nama, 
govorim [kao] neko ko je aktivista i predavač na univerzitetu, nama je 
prostor nominalno skučen. Ali nije. Imate pravo otvarati bilo kakve teme 
koje su od javnog interesa.“

Mladi lokalni novinar i aktivista opisuje uobičajen odnos demotivisanog na-
stavnika prema radu u školi: „Profesori dođu, nabiju godinu dana ‘kilometraže’, eto, 
da rade malo kao profesori. Ko ima pasoš, kupi se i ode van, jer neće niko ni za malu 
plaću da radi, niti više ikoga od te generacije profesora što dolaze zanima nekakva 
borba oko pitanja procesa pomirenja i takvih stvari.“ Intervjuisani tvrde da mnogi 

nastavnici nisu motivisani da rade ni sa djecom ni na pomirenju. Promovisanje po-
mirenja svodi se na nekolicinu koja hoće da određene stvari stavi na svoje mjesto 
i približi ih djeci. Pritom je i toj nekolicini teško da izvodi nastavu koja promoviše 
pomirenje i razumijevanje, jer je mala podrška, a sistem ne samo da to ne omogu-
ćava već i sankcioniše. Nastavnici predstavljaju svjetlo nade za 72% anketiranih 
2013. godine (Wilkes et al., 2013a: 24). Među akterima iz oblasti obrazovanja je 
više samokritičnih nego u drugim sektorima, a vidimo kakav je njihov položaj i 
raspoloženje.

Koordinatorka programa za obrazovanje jedne NVO: „Mislim da svi oni 
pojedinci koji izlaze iz nekog predviđenog načina rada u toj zajednici [mje-
stu] i u školi imaju prepreke. [Imaju] više prepreka nego što se to nekako 
prihvata. Mnogo je bilo slučajeva gdje su se te stvari vidjele. Recimo, jed-
na nastavnica koja je kasnije dobila nagradu za građansku hrabrost, [koju 
joj je] predsjednik Mesić uručio. Ona je radila u školi i napisala članak 
o dvije škole pod istim krovom, tj. o tome kako nastavnici jedne i druge 
nacionalnosti nikada ne razmjenjuju iskustva [i] nikada ne pričaju jedni 
s drugima. Iako je njen prilog bio anoniman, škola se odmah prepoznala 
i ona je dobila otkaz. A bio je vrlo afirmativan članak u tom smislu da bi 
trebalo da zajedno sjede dva nastavnička vijeća ponekad, jednom godišnje. 
Dakle, nije to bio nikakav naročito negativan i kritički tekst. Međutim, 
to je bio odgovor. Tako da ja ne vidim da oni imaju dovoljno prostora da 
mogu da rade mimo onog zadatog u sistemu. Postoje pojedinci koji uvijek 
nešto rade uprkos sistemu i uprkos svemu, ali to sistem ne omogućava, 
štaviše, to se sankcioniše.“

Direktor katoličkog školskog centra: „Mi smo tu u ovoj školi [katoličkoj 
školi u Bihaću] sa školskim centrom, gdje se trudimo da bude tolerancija, 
suživot, jedan normalan odnos. [...] Vrlo je teško provoditi takvu strategiju, 
jer čini mi se da ne odgovaramo političkim strukturama, tako da imamo 
strašno puno problema tamo gdje ih nikako ne bi trebalo biti. A ako imate 
te probleme gdje ih nikad ne bi trebalo imati, to onda znači da nešto radite 
što se nekome u ovom trenutku ne sviđa. Evo, to je moje osobno iskustvo 
i iskustvo djelatnika koji ovdje rade.“ 

Sistemski rad na podsticanju podjela koji su opisali intervjuisani učinkovito 
je destruktivan na svim nivoima obrazovanja. Obrazovanje od vrtića do univer-

ziteta doprinijelo je većem zatvaranju svijesti u matricu „Srbin, Hrvat i Bošnjak“ 
(tvrde dva univerzitetska profesora, sociolog religije i profesor filozofskih nauka). 
Mladi su nedovoljno usmjereni na život i budućnost, ne mogu da zamisle šta bi 
mijenjali u zemlji, a zapažaju nedostatke sredine u kojoj žive. Drugim riječima, 
njihova politička mašta je suzbijena, a umijeće zapažanja negativnih stvari previše 
podstaknuto. 

Mladi lokalni novinar i aktivista: „Ako sistem obrazovanja od vrtića do 
srednje škole nije funkcionalan onako kako treba da bude, šta ćeš dobiti 
nego pogrešan proizvod u konačnici.“

Doktor filozofskih nauka, univerzitetski profesor: „Ovo šta je proizvelo, 
nažalost, obrazovanje u svim nivoima, od vrtića do univerziteta, ono je 
zapravo samo dolilo ulje na vatru, da kažemo ovako narodski, u tom sve 
većem zatvaranju u onome što se naziva politički ili društveni autizam. Da-
kle, jedna odvojenost od života, od onoga što bi trebalo biti smisao, prvo, 
našeg postojanja danas, a još više našeg okretanja prema budućem. Dok se 
to ne promijeni, dakle, dok ne izađemo izvan ove matrice ‘Srbin, Hrvat, 
Bošnjak i ostali’, mi nemamo šanse za budućnost.“

Teoretičar književnosti, univerzitetski profesor: „Ono što mene zabrinjava 
i što u svom svakodnevnom radu vidim jeste da je ova generacija sad koja 
ima 22, 23 godine izgubila kapacitet zamišljanja drugačije budućnosti. To 
je jedna razlika u zadnjih 15 godina što ja vidim. Nemaju kapacitet da 
zamisle šta bi mijenjali. E, to je strašno, to je meni najstrašnije, to je ono 
što mene lično obeshrabruje. Kako da vam opišem? To je kao da mogu da 
vide šta je sve loše, kako žive, ali ne mogu da dobace u smislu onoga šta bi 
htjeli. Ne mogu da zamisli čak i kad radite neki guided phantasy sa njima: 
Zatvorite oči i zamislite da se budite u zemlji u kojoj biste željeli da živite, 
šta vidite oko sebe? Taj nedostatak mašte je ono što je sistematski ubijano 
u sistemu obrazovanja i to je zločin. Sad pitanje [je] kako raditi na tome, 
kako to [političku maštu] reanimirati? [...] Ako mislite da je stanje u kom 
živite jedino moguće, to je tuga.“

Intervjuisani složno smatraju da bez drugačijeg sistematskog pristupa ne može 
biti boljih odnosa konstitutivnih naroda. 

Prepreke javnom angažovanju na pitanjima pomirenja 
univerzitetskih profesora i istraživača

Jedna petina intervjuisanih je sa nama razgovarala o uticaju univerzitetskih 
profesora na proces pomirenja (20%, 15/77). Šest profesora sa fakulteta političkih 
nauka i filozofskih fakulteta različitih univerziteta u zemlji i tri nezavisna naučna 
istraživača iznijeli su neke probleme unutar fakulteta kojima se može objasniti izo-
stanak javnog djelovanja profesora na promjene. Zaposleni na vjerskim fakultetima 
nisu govorili o preprekama u visokoškolskim ustanovama, bavili su se opštim i vjer-
skim pitanjima. 

Mišljenje univerzitetskih radnika o osjetljivim temama uglavnom izostaje u 
javnom prostoru, ili svojim stavovima doprinose podjelama i nacionalizmu, prema 
ocjeni deset intervjuisanih. Profesor sa Filozofskog fakulteta kaže da na univerziteti-
ma vlada najveći stepen pasivnosti. Takva praksa utiče negativno na nevladin sektor 
jer nema dovoljno uglednih ljudi iz akademske zajednice koji se bave istim temama 
kao organizacije civilnog društva, koji komentarišu njihov rad i na taj način im daju 
podršku, ocjenjuje koordinatorka projekata društveno-političke NVO. Predsjednik 
NVO koja se bavi ljudskim pravima smatra da su profesori „izdali intelektualizam 
kao slobodomisleći ljudi“, ali se tome ne čudi jer smatra da, istorijski gledano, inte-
lektualci ne posjeduju intelektualnu hrabrost koju im društvo priprisuje: „Ima jedan 
primjer kad je Musolini došao na vlast u Italiji, onda je poslato Pismo lojalnosti Mu-
soliniju na Rimski univerzitet. Od 1100 i nešto tih profesora, njih je samo 15 odbilo 
da potpiše.“ Razlog pasivnosti intervjuisani najčešće opisujuju kao „komfor“, što je 
sredina između „materijalne koristi“ i „brige za zaposlenje“. Posao na univerzitetu 
plaća se iz budžeta i zaposlenjem se i kontroliše sloboda govora. Prema mišljenju 
profesora sa Filozofskog fakulteta, kod velikog broja univerzitetskih radnika pri-
sutne su dvije osobine − poltronstvo i konformizam, te su zbog tako „profilisanih 
ličnosti“ profesori i univerzitet koji oni čine − neplodotvorni. Socijalni psiholog 
konformizmu dodaje oportunizam.

Socijalni psiholog, istraživač: „Jednostavno rečeno, najveći broj njih nisu 
spremni da svoj komfor žrtvuju zarad nečega što nije u tom trenutku poli-
tički korektno. Znači, dok vlast ne kaže ‘trebamo se miriti’, oni se neće mi-
riti ili neće pričati takve priče. To mogu pokazati na hiljadu primjera. Evo, 
danas u RS nemate pet ljudi koji o tome pričaju, od toga možda ima jedan 
ili dva čovjeka sa univerziteta nekog, ćute. [...] Postoji granica do koje idu, 
preko toga ne smiju ili ne žele ili im se ne isplati. Ne biste vi mene zvali da 

oni o tome pričaju, o tome se radi. Da li iz ubjeđenja da to nije tako, da li 
to iz materijalne koristi, ili se plaše, ne znam šta je.“

Isti broj intervjuisanih, ali većinom ne isti intervjuisani, govorili su o aktivnom 
doprinosu univerzitetskih radnika dominaciji nacionalnog diskursa. Predsjednica 
udruženja koje se bavi tranzicijskom pravdom tvrdi: „Imate akademsku zajednicu, 
fakultete koji ne da podilaze tome [dominantnim politikama] nego čak razvijaju i 
kroz obrazovni sistem studentima nameću interpretacije koje odgovaraju određenim 
političkim elitama.“ Jedan primjer načina na koji univerziteti poručuju da nisu za 
saradnju na pitanjima pomirenja jeste odbijanje učešća velikih državnih univerziteta 
iz Federacije i Republike Srpske u projektu Uloga univerziteta u regiji u izgradnji 
mira. Drugi stepenik je javno istupanje pojedinaca − profesora o osjetljivim pita-
njima nedovoljno potkrijepljeno konkretnim argumentima i činjenicama, a obilato 
konstrukcijama i interpretacijama. Pravnik i kulturolog, istraživač, dao je primjer 
govora kojim se naglašava neophodnost društvene podjele.

Pravnik i kulturolog, istraživač: „Profesori po fakultetima, neki intelek-
tualci, ljudi po institucijama, kako bih rekao, pogotovo ako su malo an-
gažovaniji, razumiješ me, ako ih politika gura da budu angažovaniji, da 
govore, da ponavljaju ono što politika želi, znači govore o netrpeljivosti, 
podjeli: ‘Ajmo vi tamo, mi tamo. Znaš, šta ćeš ti tamo u Srednjoj Bosni da 
glasaš za hrvatsku autonomnu pokrajinu? Šta ti imaš tamo da glasaš? Šta 
onaj tamo u Banjaluci ima da glasa, on je trebao davno izaći bolan u onom 
kerepu savskom.’ To je taj pogled i takav govor koji [ima] intelektualna 
elita i institucionalna elita, ljudi koji su smješteni pogotovo u te budžetske 
[pozicije].“ 

Teoretičar književnosti, univerzitetski profesor: „Akademska zajednica je 
u sebe povukla najmračniji dio ideološkog projekta zločina devedesetih. 
[...] Nije suludo da vi imate akademsku slobodu, ali ne možete vi iz aka-
demske slobode činiti zločin i nastavljati [ga činiti]. Ljudi koji predaju so-
ciologiju, filozofiju, političke nauke nam govore prirodnu istinu političkih 
projekata koji su normalni u Bosni i Hercegovini, to su aparthejd [politika 
rasne diskriminacije], nejednakost, itd.“

Socijalni psiholog, istraživač: „Evo, na Fakultetu političkih nauka ima-
te čovjeka koji je bio vojvoda srpski, radikal profesor [Nikola] Poplašen. 

Imate ekipu s Fakulteta političkih nauka koja je vrlo bliska vlastima i kojoj 
ne pada na pamet da išta mijenja ili da prkosi. Imate ljude koji negiraju 
haške presude sa Fakulteta političkih nauka, šta da očekujete sa Mašinskog 
ili Poljopriverdnog [fakulteta]?“

Odnos okruženja prema javnom istupanju profesora komplikuje mogućnost po-
zitivnog uticaja na proces pomirenja. Oni koji se bave osjetljivim temama na autenti-
čan način kao slobodni intelektualci nailaze na neodobravanja okruženja jer društvo 
informacije prima sa nepovjerenjem i odmah ih mjeri u odnosu na lica koja su se 
oglasila u znak podrške datom javnom istupanju: koje su nacionalnosti, o kojim 
konkretno ljudima je riječ i zašto podržavaju. U podijeljenom društvu kakvo je bo-
sanskohercegovačko, lako je, a možda i neminovno izazvati osudu dijela populacije 
i omalovažavanje putem iskrivljenih tumačenja. U isto vrijeme, angažman „ličnosti 
koje podržavaju političke interese svih građana i građanki BiH, a ne samo jednog 
od konstitutivnih naroda“ 2013. godine ocijenjen je u opštem uzorku kao najvažniji 
u odnosu na angažman drugih ponuđenih kategorija, 11 77% uzorka ocjenjuje ga kao 
važan i veoma važan. 

Vidimo da na nedostatak angažovanih uglednih ljudi iz akademske zajednice na 
osjetljivim temama utiče i rušenje njihovog ugleda od momenta kada istupe. Takav 
odnos dovodi do ozbiljnije posljedice − do smanjivanja moći obrazovnih naučnih 
elita kao dijela populacije koji bi možda i mogao zajedno sa kompetentnim upra-
vljačkim elitama doći do nekog konsenzusa o prošlosti i budućnosti. Obrazovne na-
učne elite su „autsajderi u našem društvu“, kaže univerzitetski profesor sigurnosnih 
i mirovnih studija. Neki naši intervjuisani koji su javno aktivni govorili su koliko su 
napadani i etiketirani kao izdajice sa svih strana. To je razlog zašto se knjige dobro-
činstava ljudima drugih konsitutivnih naroda u ratu izdaju bez imena učesnika. To je 
i razlog zašto mnoga istraživanja poput našeg ne sadrže imena ljudi koji učestvuju. 
„Stvara se neki utisak da je sramota pričati o miru i pomirenju. Stvara se slika da su 
antiratne poruke loše, da su jeres, da su izdajničke“, kaže novinar i urednik portala. 
Društvo samo na različite načine uništava snagu onih koji bi mogli činiti dobro oni-
ma koji nisu MI, što nije dovoljno osviješćeno i zahtijeva ozbiljnije vođstvo kako bi 
se promijenilo. 

Socijalni psiholog, istraživač: „Kad napišete bilo šta što se njima ne sviđa, 
dobijete etiketu [da ste] Sorošovac, strani plaćenik, domaći izdajnik.“

11  Nastavnika, žena, grupa koje predstavljaju žrtve ili ugrožene, vjernika laika, koji su aktivni 
u društvu, istaknutih vjerskih ličnosti i političara.

Direktor mirovne NVO: „Hajde, otvori koliko je djece ubijeno u Sarajevu. 
Ako kažeš nije ubijeno 1600 već 700, ti si odmah neprijatelj, ti si izdajica, 
četnik, ustaša, nije bitno šta. Ko god da otvori, to je primjer nesuočavanja, 
nespremnosti za suočavanje. I da je 700 manje strašno? Apsolutno nije 
manje, to je strašan zločin i srce me boli, to je neverovatan zločin, ali to 
nije dovoljno puno.“

Razlozi za pasivnost univerzitetskih radnika ili doprinos nacionalizmu u zavi-
snosti od slučaja mogu biti strah od žigosanja, briga za zaposlenje, briga za ugled, 
komfor, materijalna korist, uvjerenja, itd. Problem je što, bez obzira na razloge, iz-
ostaje pozitivan uticaj na javnost procijenjen kao poželjan od strane 72% ispitanika 
2013. godine i pozitivan uticaj na građanski podmladak. „Zato što se kod njih sve 
svelo ‘Ko smjenjuje rektora? Ko postavlja profesore?’ i slične gluposti.  Znači, ‘Za-
posli ovog, zaposli onog’ − to je ključ, gdje su pare i to.“, kaže poslanik skupštine 
kantona. Nedovoljno brinu da omoguće kvalitetno znanje, interdisciplinarne studije, 
mobilnost unutar BiH univerziteta i fakulteta. Sa druge strane, ni studenti ne brinu o 
istom jer nemaju mudrosti, na osnovu iskustva istog izvora, gledaju kratkoročne ci-
ljeve kao odobravanje još jednog ispitnog roka. Kada bi univerzitetski radnici saču-
vali malo više duše i hrabrosti u okvirima postojećeg materijalističkog neoliberalnog 
koncepta, mogli bi je i prenijeti na građanski podmladak, smatra predsjednik NVO 
koja se bavi ljudskim pravima.

Profesori su naveli kao problem zahtjevan zakon o izboru u zvanje, nedosta-
tak minimuma akademskog konsenzusa o zajedničkim akademskim kriterijumima 
i nedostatak sindikalnog konsenzusa na nivou BiH. Profesori su opterećeni novim 
brigama koje su proizvedene reformom zakona o izboru u zvanje, brigom šta je u 
užoj naučnoj oblasti, da li će biti izabrani na predmetu, kaže profesor sa Filozofskog 
fakulteta. To je naročit problem za profesore koji su se otvorili za interdisciplinarni 
pristup. 

Profesor sa Fakulteta političkih nauka: „Nije naš problem što imamo na 
desetine univerziteta. Naš problem je što nemamo minimum akademskog 
konsenzusa o zajedničkim akademskim kriterijumima. Pa ko kod nas ne 
može biti ni magistar je redovan profesor na nekom ‘šumskom univerzite-
tu’. Ili sindikalni konsenzus da se izborimo bez obzira jesmo li u Banjaluci, 
Sarajevu, Tuzli, Mostaru da imamo razumne iste plaće, standarde, sredstva 
uključena za istraživanja, a mi ni za to nismo sposobni zato što je akadem-
ska zajednica iznutra korumpirana dolaskom ogromnog broja neakadem-

skih ljudi koji su samo odjeveni kao akademski. To je problem. I dok je 
tako na univerzitetu, očekivati regulaciju tog odnosa prošlost i budućnost 
je vrlo teško.“

2.2.2. Razmatranje prijedloga za uključivanje aktera 
iz javnog sektora u proces pomirenja  

Stanje unutar javnog sektora je takvo da možemo reći da su građani u „mat 
poziciji“, te da ne mogu da pokrenu promjene, a vrlo često ni da ostvare neka svoja 
osnovna prava. Institucije su „blokirane“, „zarobljene korupcijom“ ili nefunkcional-
nim kadrom ljudi koji rade, a blokiran je i proces pomirenja. Polovina ispitanika iz 
2013. smatra da političari ne žele da doprinesu procesu pomirenja, iako bi trebalo jer 
oni imaju moć. S druge strane, narod može i hoće, ali nema moć da utiče na državni 
sistem. 

Proces pomirenja u BiH odvija se u atmosferi podijeljenih političkih interesa, 
u kojoj državno vođstvo i njihove pristalice ne prihvataju trenutno državno uređenje 
kao konačno zadovoljavajuće rješenje. Veliki broj iskaza intervjuisanih može se svr-
stati u dva viđenja situacije koja poduhvate pomirenja čini nemoćnim za veće učin-
ke. Parafraziraćemo ih njihovim riječima. Prva grupa čini intervjuisane koji kažu da 
ne možemo računati na političare jer oni ne žele pomirenje. Iskaz nastavnika fizičke 
kulture ilustruje mišljenje ove grupe: „Samo treba pustiti narod da živi kako zna i 
umije i narod će sam da se miri. Što kažu o političarima − ’samo nam vi nemojte 
pomagati’.“ Narod želi pomirenje. Narod zna šta su mu primarne potrebe. Zamjenik 
gradonačelnika kaže da, ako ne znate gdje da stavite stazu, „samo ostavi da narod 
napravi pješačke staze“. Političari to trenutno ne čine s obzirom na to da ih 69% 
intervjuisanih kritikuje za podsticanje vjerske i etničke podijeljenosti. Druga grupa 
intervjuisanih stoji na stajalištu da bez politike ne možemo ostvariti pomirenje. Svi 
pokušaji su bili uzaludni, nisu doprli do vlasti jer narod nema moć. Vlast radi samo 
ono što hoće, a to je obično vlastiti sitni interes. U ovom poglavlju nastojali smo 
izdvojiti niz prijedloga koji proces pomirenja mogu povesti konkretnim koracima ka 
izlazu iz trenutne situacije.

Ko ima moć, narod ili njegove vođe? To pitanje moći u velikom je disbalansu 
kada je u pitanju politički sistem Bosne i Hercegovine, i to traje predugo. Blokada 
političkog sistema nije samo uslovljena unutrašnjim problemima i korupcijom, lič-
nim interesima, već se pojavljuju i veći igrači na sceni međunarodne zajednice, za 
čije interese se, prema mišljenju intervjuisanih, prodaju interesi sopstvenog naroda. 
Rješenje koje se nazire jeste osnaživanje institucija sistema u kojima bi stručnjaci u 

svim sektorima preuzeli inicijative i povratili svoju moć. Intervjuisani smatraju da 
pojedinci zaposleni u svim sektorima treba da iskažu više volje za doprinos proce-
su pomirenja. Potrebno je da se institucije uključe kao regulatorna tijela − sudovi, 
sindikati, itd. Nekoliko sektora zajedničkim snagama treba sinhronizovano da radi 
u pravcu pomirenja kako bi društvena zajednica izašla iz situacije koja je nerješiva, 
kako je sada postavljena.

Prijedlozi koji bi unaprijedili političko funkcionisanje

Prijedlozi su sačinjeni na osnovu prijedloga 57% (44/77) intervjuisanih. Prije-
dlozi dolaze od 62% (10/16) osoba iz uzorka politički angažovanih. Procenat oso-
ba iz drugih sektora koji su govorili konstruktivno o izmjenama u politici je 56% 
(34/61). 

Politika je na prvom mjestu prema ocjeni moći na društvenu zajednicu, smatra-
ju intervjuisani. Predstavnica udruženja žrtava komentariše kao građanka: „Politika 
je iznad svih. Svi se moramo povinovati politici koja vlada.“ Predstavnik politike, 
načelnik opštine, takođe: „Uloga političara je ključna u tom procesu pomirenja iz 
razloga što oni mogu vrlo brzo da utiču na građane da promijene svoju svijest i 
vjerovatno razmišljaju u nekom drugom pravcu, ali isto tako mogu da promijene u 
pogrešnom pravcu i nagovore građane da vjeruju u nešto što nije istinito i što njima 
odgovara u određenom momentu.“ Međutim, veliki broj intervjuisanih ih ne vidi kao 
poželjne aktere u procesu pomirenja, i smatraju da se oni nedovoljno brinu za želje 
i potrebe naroda koji ih je izabrao. Intervjuisani ocjenjuju da narod želi pomirenje, i 
postavlja se pitanje koliko narod može u ovakvim uslovima da sprovodi svoju volju. 
Navešćemo mišljenje nastavnika fizičke kulture, koje zastupaju i još neki intervju-
isani: „Ja sam ubijeđen da ni do ovog razdvajanja ne bi ni došlo da nije bilo takve 
politike, da samo treba pustiti narod da živi kako zna i umije i narod će sam da se 
miri. Što kažu o političarima − ‘Samo nam vi nemojte pomagati’.“ Ovakav stav, 
kao i procjena da političari ne žele da doprinose procesu pomirenja, iako bi trebalo, 
objašnjava zašto je skoro polovina (48%) anketiranih građana 2013. godine ocijenila 
da njihovo uključivanje u proces pomirenja „nije važno“, „i jeste i nije važno“, ili 
„uopšte nije važno“.

Zamjenik gradonačelnika iznio je tezu da narod trasira put, odnosno daje po-
litičarima do znanja šta im je potrebno. Ilustruje svoj stav na sljedeći način: „Kažu: 
‘Hajde, gdje da napravimo pješačke staze?’ Kaže ništa, samo ostavi da narod napravi 
pješačke staze. E upravo narod ovdje neke stvari trasira. Narod je iznad politike. 
Nekad se narod i pretvori u ovce pa krene za politikom, za nekim glasanjem, ali se 

osvijesti.“ On smatra da se narod prije svega vodi ekonomskim potrebama. Kolika 
je snaga naroda prema mišljenju intervjuisanih razmatraćemo u Zaključku, a ovdje 
ulogu naroda analiziramo uže − kakav odnos ima prema politici i kakav bi trebalo da 
ima kako bi mogao više da djeluje na političke odluke.

Čija je odgovornost za proces pomirenja jeste tema koju su intervjuisani dotica-
li iz različitih uglova. Odgovornost je na svima, ali ne podjednako, već u zavisnosti 
od pozicije moći. Intervjuisani su govorili šta političari treba da rade s obzirom na 
svoju poziciju moći, a šta drugi akteri u skladu sa svojim ulogama, kako narod može 
da utiče na promjene, a ima i izjava koje uključuju odgovornost međunarodne za-
jednice. Najprije ćemo govoriti šta intervjuisani misle koja su očekivanja naroda od 
političara, potom koji su njihovi prijedlozi za političare i, na kraju, savjetuju narodu 
da bi trebalo drugačije da radi kako bi mogao više da djeluje na političke odluke.

Očekivanja naroda od političara

Narod očekuje od političara da prestanu sa dosadašnjom nacionalističkom i 
ratnom retorikom i da pokažu više naklonosti pomirenju, tvrdi 44% (34/77) inter-
vjuisanih. Anketiranje 2606 građana iz 13 gradova BiH 2013. godine potvrdilo je da 
je većini građana stalo do pomirenja. Građani očekuju da političari počnu da pričaju 
o onome što jeste od životne važnosti za građane, a to su komšijski odnosi, rješe-
nja ekonomskih problema, konkretni pozitivni pomaci na nivou pomirenja. Godine 
2013, 77% anketiranih građana ocijenilo je kao važno i veoma važno da se politički 
lideri ozbiljno angažuju oko ljudi koje predstavljaju. To podrazumijeva osposoblja-
vanje pravnog sistema i sektora unutrašnje bezbjednosti kako bi građani mogli da 
ostvaruju svoja prava i interese pred zakonom, kao i da ispunjavaju dužnosti. Politi-
čari treba da oslušnu realne probleme ljudi i da rade na tome, da izvršavaju zadatke 
koji pripadaju njihovim pozicijama, kaže vjeroučitelj islamske vjerske nastave. Poli-
tičari treba da izlaze pred narod sa realnim i konkretnim programom izlaska iz krize, 
da žele bolji standard za narod i međuetničko pomirenje, savjetuje lokalni novinar. 

Rukovodilac službe u okviru vlade smatra da bi Brčko moglo biti regionalni 
centar, da se razvija na svojim prednostima i da se novac iz budžeta ulaže u razvoj, a 
ne da se prosto dijeli među rukovodiocima bez ideja za razvoj.

Rukovodilac službe u okviru vlade: „[Međunarodna zajednica] odlukom je 
obezbijedila Brčkom nešto što mu ne pripada, pa mi imamo budžet, reci-
mo, 120 miliona eura, što je za jednu lokalnu zajednicu ove veličine veliki 
novac. I, naravno, za elitu ovu ovdje, to je takav plijen. I sve je svedeno na 

to. Njima je to dovoljno, ništa drugo, [ni] projekti izvana, [ni] regionalna 
saradnja, [ni] prekogranična saradnja [im nije potrebna]. Mi smo u takvom 
prostoru [da smo] središte, mi smo bili kroz povijest regionalni centar ot-
kako se Brčko snažnije ekonomski i trgovački razvija. I trebalo bi i dalje te 
prednosti razvijati. Međutim, ne, to što ima para je dovoljno da se to dijeli i 
na tome se sve završava. U tome su se pronašle crkve i islamska zajednica, 
veliki dio nevladinog sektora.“

Poslanica u skupštini entiteta savjetuje političare da analiziraju proteste, da 
analiziraju zašto se nešto dešava jer se njihova refleksija svodi na „Vi ste to digli da 
oborite SDP“, i ne vide možda dublje razloge zbog kojih su ljudi nezadovoljni. Ona 
kao političarka kaže da ne želi da svodi proteste na stranačku borbu iako je smatra 
jednim od elemenata.

Doktor katoličke teologije, profesor emeritus: „Ljudi na terenu koji se su-
sreću sa susjedima druge etničnosti i druge vjere imaju sa tim susjedima 
neke zajedničke vrijednosti i imaju i potrebe. Evo te zajedničke vrijednosti 
i potrebe ljudi iz malih mjesta, ljudi iz takozvanih socijalno nižih slojeva, 
doživljavaju realno. I oni vjeruju da je zato pomirenje i povjerenje moguće 
i očekuju od svojih izabranih predstavnika u političkim strukturama da 
tako nastupaju. Između toga čitanja što ljudima treba i između programa 
kako to provesti, stoje interesi političkih partija i izabranih funkcionera. 
I jedno i drugo se mora povezati − dobar političar i onaj koji sluša svoju 
izbornu bazu, i to ne samo svoje etničke zajednice nego i drugih građana, 
i dobri ljudi koji vide da je pomirenje potrebno. [Ti ljudi] morali bi to tako 
glasno ponavljati da političar koga oni biraju to nekako primi k srcu i pa-
meti i provodi.“ 

Jedan gradonačelnik preporučuje kolegama lokalnim liderima da ulaze u ulogu 
svojih građana jer to znači biti empatičan i dobar čovjek, i to je ono što fali, a nužno 
je u ovom vremenu i ovom društvu. Lokalni lideri trebalo bi da razumiju sve ljude, 
ne samo ljude etničke zajednice iz koje dolaze, i zato treba da posmatraju njihove 
potrebe iz njihovog etničkog, vjerskog ugla. Daje primjer misaone vježbe ulaženja 
u uloge. 

Gradonačelnik: „Znate kako ja radim i kako ja mogu dobiti glasove od 
ljudi raznih nacija uvijek. [...] Da bih ja shvatio kako je nekome ko je Hr-

vat, ja se potpuno ‘ufuram’ u taj ugao i pokušam pogledati ovaj problem 
isključivo kao ‘Ja sam Hrvat’. Da bih shvatio nekog ko je Srbin, isto tako, 
kažem ‘Ja sam Srbin’ i da vidim ja sad, i isto tako Bošnjak. Ja sam antina-
cionalista, i, dakle, hoću da vidim šta to nacionalisti smeta, da probam ući 
u njegov ugao, što je toliko nervozan, o čemu se radi. Bilo kojem naciona-
listi. I onda razumijem i znam kako ću s ljudima razgovarati jer ja moram 
s ljudima razgovarati jer sam ja njihov gradonačelnik.“

Neophodno je da i političari poboljšaju međusobnu komunikaciju. Psiholog 
i pedagog, koordinatorka projekta NVO, naglasila je da treba da budu ljubazniji, 
spremniji da pruže podršku. Treba da je prisutno više topline i „ljudske riječi“ u 
javnim interakcijama političara, primjećuje predsjednik NVO koja se bavi ljudskim 
pravima, i navodi primjer: „Ja sam imao problem i sa ovim našim političarima u 
Sarajevu kad smo imali Igmansku inicijativu četiri predsjednika. Sva četiri govore: 
‘interes BIH je da sarađuje sa Hrvatskom, Crnom Gorom, Srbijom’. Izađe Tadić: 
‘interes Srbije’, izađe Filip Vujanović, i on: ‘interes’, izađe Ivo Josipović, i on: ‘in-
teres’. Nakon njih ćemo mi govoriti. Ja kažem: ‘Lijepo je to što vi govorite, ali kad 
se govori samo o interesu, ja idem u drugu sferu života od koje svi bježimo. Ondje 
gdje je interes dominantan, [to] je mafija. Važi pravilo − dok vrijedi interes, bićemo 
zajedno, kad ne vrijedi interes, bićeš likvidiran. Ako nema emotivnog odnosa u tim 
našim [saradnjama], meni takav interes ne treba.’ Onda se oni ispravili, kažu: ‘Je-
ste’.“ Smatra da je bolje političkog sagovornika oslovljavati sa „druže“, a ne „gospo-
dine“. Nakon „druže“ slijedi druženje, a šta slijedi nakon „gospodine“?

Komuniciranje i suprotnih interesa može da se odvija uz dužno poštovanje lič-
nosti sagovornika. Stručna savјetnica predškolskog obrazovanja kaže da lideri Bo-
sne i Hercegovine treba da „međusobno jasno komuniciraju, transparentno iskazuju 
određene interese zasnovane na povjerenju, a prvenstveno na uvažavanju“. Odnosi 
političara javnosti su predstavljeni kao da nemaju povjerenje jedni u druge. Zato 
stručna savjetnica za predškolsko obrazovanje smatra da je iskazivanje povjerenja 
između vodećih lidera u Bosni i Hercegovini prvi izazov na koji treba odgovoriti 
ako želimo da i narod tri etničke pripadnosti ima međusobno povjerenje. Ako si 
predsjednik stranke, i to nacionalističke, možeš biti u dobrim odnosima sa drugim 
nacionalnostima, i to javno priznati, tvrdi predsjednik NVO koja se bavi ljudskim 
pravima, sa političkim iskustvom. 

Lokalni novinar: „Bitno je da oni koji vode imaju pozitivnu priču u smislu 
da se oni druže, da oni govore o onim pozitivnim pomacima kao što, evo, 

i mi govorimo i težimo tome da istaknemo pozitivne stvari, jer naravno da 
ih uvijek ima.“  

Drugo, pravoslavni sveštenik političke vođe svrstava u intelektualnu elitu, za-
jedno sa vođama drugih sektora, poput vjerskog i akademskog, te smatra da bi, kao 
takvi, trebalo primjerom da pomažu da se uspostavi pravi sistem vrijednosti. Ljudi u 
političkom životu treba više da se drže svog stava, a ne da ga mijenjaju „kako dune“, 
smatra predsjednik NVO koja se bavi ljudskim pravima.  

Poslanik u skupštini entiteta kaže da za pitanja oko kojih se ne slažemo moramo 
naći neku vrstu elementarnog konsenzusa ako hoćemo da živimo zajedno: „Bosna 
nema taj elementarni konsenzus i čini mi se nikad ga nije ni imala, osim kad je bila 
dio nekih većih imperija, dakle, Otomanske imperije, Austrougarske, Jugoslavije i 
tako dalje.“ Pitanja istorije svakako zahtijevaju elementarni konsenzus. On daje pri-
mjer svoje komunikacije sa političarima drugačijih shvatanja: „Rješenja ovdje ima. 
Kad bi razumni ljudi sjeli i kažu: ‘Čekajte, ljudi, mi se ne slažemo.’ Ja ovdje kad raz-
govaram sa pripadnicima druge nacionalnosti, svjestan sam da su ti ljudi ratovali za 
druge ciljeve i polazim od toga da mi imamo različite stavove i da ja moram respek-
tirati različit stav. Kad smo imali problem spomenika, ovdje je bio spomenik Draži 
Mihajloviću, Srbi nisu htjeli da ga sklone. Mi nismo imali snage da to napravimo i 
onda smo formirali neku komisiju i ja sam njima rekao: ’Hajmo po principu recipro-
citeta, što možete vi, imamo mi. Što nemamo mi, nećete imati vi. ‘Oćete vi Dražu, mi 
ćemo naći najgoru osobu iz naše prošlosti koja je radila zlo Srbima, pa ćemo ga mi 
postaviti ovdje. Vama to smeta? Ako vam smeta, sklonite vi ove što nama smetaju.’ 
I negdje smo se mi tu našli. Oni su to sklonili na pravoslavno groblje, ali je sklonjen 
Dražo, s tim što su uveli ove spomenike vojskama, tri vojske ovdje koje su ratovale.“

Kada je u pitanju odnos prema prošlosti, prema mišljenju intervjuisanih, narod 
očekuje istinu i priznanje tamo gdje postoji osnova. Odnos kakav sad postoji od stra-
ne političara prema temama prošlosti 35% (27/77) osoba iz uzorka ističu kao pro-
blem. Pravog dijaloga nema, on se stopira negiranjima ili kontranapadima činjenica-
ma koje su problem za političke predstavnike drugog konstitutivnog naroda. Dijalog 
se vodi ostrašćeno, sa preuveličavanjima, ne govori se o događajima sveobuhvatno, 
uključujući razne faktore i sve poznate činjenice, sa konkretnih tema se prelazi na 
zaključke o namjerama i motivaciji nejasnih instanci, što je metodološki neispravno 
raditi prije utvrđivanja činjenica. Zaključak intervjuisanih je da se u javnoj politič-
koj sferi prošlost pominje samo kad je treba zloupotrijebiti, a o njoj se ne razgovara 
konstruktivno, odmjereno, sa jasnim stavom i poštovanjem epistemoloških zahtjeva. 

Direktor mirovne NVO kaže: „Nama trebaju političari koji će reći ‘Da, bio je 
rat, bilo je stradanja, to i to se desilo’.“ Prema istraživanju iz 2013. godine, od 10 
pitanja koja su se odnosila na korake koji se mogu poduzimati u vezi sa pitanjima 
prošlosti, anketiranim građanima je najbitniji dogovor oko istorijskih činjenica, koji 
bi razjasnio nivo na kojem su sve strane tokom rata trpjele nepravdu (70% ocjenjuje 
kao važno i veoma važno). Isto toliko građani su podržali izdvajanje javnih prihoda 
za obrazovne programe koji bi mlade širom zemlje dovodili na memorijalna mjesta 
da bi se razumjela prošlost i pouka koju iz nje možemo naučiti za državu danas. A 
zatim izvinjenje i priznanje, ali izvinjenje političkih lidera na nacionalnom nivou za 
zločine (66%) i priznanje lokalnih političkih lidera šta je učinjeno ljudima iz manjin-
ske populacije i, gdje je moguće, nadoknada štete (65%). 

Put do dogovora koji prolazi više stadijuma utvrđivanja različitih činjenica u 
koje su uključeni eksperti ne mora da se odvija u punom kapacitetu pred javnošću. 
Kako vidimo, građanima je značajan dogovor, izvinjenje na nacionalnom nivou i 
priznanja na lokalnom nivou. I intervjuisani 2018. godine istakli su potrebu za više 
priznanja, nasuprot negiranju (16/77), izvinjenja (6/77) i opraštanja (7/99). Oproštaj 
i stalno spominjanje zločina ne idu zajedno. Nastavnica engleskog jezika i književ-
nosti kaže: „Pa ne treba zaboravljati prošlost, treba je cijeniti, da nas nauči o buduć-
nosti, ako je bila loša, da to ne ponavljamo. Ali ne spominjati stalno i ne izazivati 
nove sukobe osvrćući se na prošlost konstantno.“ To je još jedan argument zašto bi 
trebalo da se poveća ekspertski rad na činjenicama prošlosti, a javnost informiše o 
pozitivnim pomacima.

Poslanik u skupštini entiteta: „Da bi do pomirenja došlo, moraju se ispuniti 
neki uslovi, dakle, a to je da tragamo za istinom onoga što se desilo i što je 
uzrok tih sukoba koje smo imali. Kad dođemo do nekog konsenzusa, bar 
približnog konsenzusa oko neke istine, moramo sagledati i svoju ulogu i 
ulogu kolektiviteta, sopstvenog kolektiviteta, u činjenju loših stvari koje su 
drugima nanijele zlo, a iz toga onda da dođemo, da l’ kao istinski vjernici 
ili ljudi koji drže do etike, do neke vrste pokajanja, traženja oprosta. Mi-
slim da ove četiri kategorije moramo ugraditi u svaki naš projekat građenja 
pomirenja na ovim prostorima. U protivnom, prijeti nam opasnost da taj 
naš aktivizam svedemo na neku ispraznu formu u kojoj ćemo simulirati 
neku vrstu pomirenja, a da ćemo ono što jeste bitno i što jeste bio uzrok 
svega ovoga gurnuti negdje duboko u nesvjesno, u neki zaborav, koje će 
u pogodnom trenutku ponovo oživjeti i pretvoriti se u neke nove sukobe, 
ratove, zločine, i tome slično, i tome slično.“

Sistemski rad na izgradnji mira

Sistemski rad na pomirenju podrazumijeva volju političkih lidera za takvim 
radom. Sistemski rad na izgradnji mira bi se uredio donošenjem državne strategije 
za izgradnju mira na određen period, na šta je podsjetio direktor mirovne NVO. 
Katolički sveštenik predložio je da se napravi politički okvir u kome je zabranjena 
manipulacija strahom i viktimizacijom. Direktorica ženske NVO i drugi direktor 
mirotvorne NVO skrenuli su pažnju na činjenicu da organizacije civilnog društva ne 
mogu da realizuju mnoge inicijative ako ne ostvare saradnju sa lokalnim vlastima. 
Organizacije civilnog društva različitog tipa, od volonterskih organizacija, preko 
udruženja građana, do nevladinih organizacija, mogu davati prijedloge aktivnosti 
koje bi pomogle da se daju ideje za lokalne strategije za izgradnju mira. Direktor mi-
rovne NVO istakao je da su lokalne strategije i lokalni akcioni planovi bitni, a da se 
na njihovoj realizaciji mora raditi stalno. To nije isto što i potpisivanje dokumenata 
koji političke lidere angažuju tek toliko da se pojave „jednom u tri mjeseca“. On je 
podsjetio da osnivanje ministarstva ljudskih prava i izgradnje mira smatra Bosni i 
Hercegovini potrebnim, a takođe da i svaka opštinska ili gradska uprava ima službe-
nika za civilno društvo, koji pokriva pitanja ljudskih prava, manjina, žena i izgradnje 
mira. Opštine i gradske uprave imaju odjeljenja za društvene djelatnosti, ali to nije 
dovoljno. Prema njegovom iskustvu, u tim odjeljenjima rade nedovoljno kvalifiko-
vani, obučeni i osjetljivi ljudi, koji ne mogu odgovoriti potrebama civilnog društva i 
organizacija koje zastupaju interese civilnog društva. „Mi imamo tek par kvalitetnih 
ljudi“, rekao je, sa kojima mogu sarađivati kao NVO. Ukazao je i na trenutnu preop-
terećenost onih sa kojima se može raditi i koji hoće da rade. 

Tri intervjuisana su naglasila da država treba da uloži u međugradske puteve 
i poboljša međugradski javni saobraćaj. Tako bi ljudi više sarađivali, ekonomski 
bi se BiH brže razvijala, kao i u raznim oblastima, poput obrazovanja, umjetnosti i 
turizma. Kada se ulaže u puteve, njih koriste i jedni i drugi i treći. Projekti koji se 
tiču infrastrukture spadaju u projekte koji su za dobrobit svih građana. U trenutnoj 
organizaciji saobraćaja reflektuje se međuetnička podijeljenost. Glavni gradovi BiH 
različitog etničkog sastava slabo su povezani međugradskim prevozom.

Gradonačelnik: „Moramo napraviti komunikaciju među gradovima. Reci-
mo, ja mislim da najvažniji faktor razvoja su ljudi. Što se mene tiče, uopšte 
me one auto-ceste ne bi zanimale kad bih pravio brze ceste među grado-
vima BiH. Brza cirkulacija ideja, ljudi, da prestanu te barijere. Brza cesta 
Banjaluka–Tuzla, ne bi bilo dva [sata] nego bi bilo ne znam koliko. Reci-
mo Tuzla–Bijeljina ili Tuzla–Sarajevo da je brza cesta. Samo te brze ceste 

i bolje povezivanje ljudi nama bi oslobodilo nevjerovatnu snagu jedinstva 
različitosti, to bi bio trijumf jedinstva različitosti. E onda bi mi ostavili iza 
sebe, ja mislim, mnoge, jer imamo jednu pogodnost u BiH, [a to je] da smo 
najmanje dužni. Neuporedivo manje dužni nego Hrvatska, Slovenija u od-
nosu na broj stanovnika, nego Srbija, nego bilo koja zemlja. Pa mi imamo 
takvu priliku, samo da ne budemo glupi i da budemo pametni, da postane-
mo oslonac glavni, da mi budemo težište, da budemo mi oslonac zemljama 
oko nas. To kad me neko pita ‘Šta bi da ti možeš sve?’, ovo bi bilo. Metra 
auto-puta ne bih napravio, [jer] ne možemo mi to stići, to je preskupo, to 
se da nekome koncesija da se napravi. Kako ćemo vratiti te pare? Hoćemo 
li proći ko Hrvatska? Ne! Brze ceste između BiH gradova i tada se stvara 
stanje trijumfa jedinstva različitosti.“

Univerzitetski profesor: „Mojim studentima ovdje iz Tuzle je Banjaluka 
dalja nego Beograd. To je meni nelogično. Oni će vrlo rado otići u Beograd 
i vrlo lako, ali za Banjaluku misle da to njima ne pripada, dok Beograd je 
sasvim OK. Ni to samo po sebi nije loše, ali govorim o toj fragmentaciji. A 
da ne govorim da vi nemate infrastrukturu kako ćete otići do Banjaluke iz 
Tuzle, imate jedan autobus dnevno jutarnji, što je smiješno.“

Rukovodilac službe u okviru vlade entiteta kaže da treba iskoristiti za pozitivne 
promjene zakone koje entiteti imaju pravo da kreiraju sami, a nisu dovoljno iskorišćeni. 
Daje primjer da u Brčkom imaju pravo da kreiraju zakone od predškolskog do visokog 
obrazovanja. Politički lideri, ako žele promjene, treba da obrate pažnju na obrazovanje 
u smislu u kom su nadležni za to pitanje. Reforme u obrazovanju su dobar put ka pomi-
renju, ali se one ne rade. Prema mišljenju predsjednice udruženja koje se bavi tranzicij-
skom pravdom, država treba da radi istraživanja sa studentima, da zna šta oni žele, s kim 
se druže, kakva je nacionalna struktura na fakultetima, koliko su monoetnički.

Politika mora dozvoliti novinarima da budu „na drugom polu“, objašnjava no-
vinar BHRT:  „Novinari i politika ne mogu živjeti nikako u ljubavi jer, ako su u lju-
bavi, nit’ ima politike normalne, ljudske, nit’ ima normalnog, ljudskog novinarstva. 
Tako da, ako želimo i novinare i političare, oni bi morali ipak živjeti na različitim 
polovima. Kad vidim naše ljude i sve one koji su društveno-politički aktivni i dru-
štveno aktivni, dobro bi bilo da budu na nekom drugom polu u odnosu na politiku i 
mislim da će puno toga doprinijeti.“ Režimski mediji samo produbljuju krizu. Inter-
vjuisani imam predlaže zakon koji će zabraniti informisanje o lošim stvarima u ovoj 
količini u kojoj to mediji u BiH čine. 

Imam: „Kad su u pitanju mediji, gora je slika i gori je jezik u medijima 
danas u odnosu na prije osam godina. Oni dosta nose odgovornosti kad su 
u pitanju međunacionalne netrpeljivosti, kad je u pitanju, u stvari, pred-
stavljanje slike života danas koji živimo, sve govori crno. Crna hronika 
je glavna. A onaj, to u stvari nije ni suština vjere. Znate, imate zemlje kao 
što je Švicarska, gdje ima veći broj samoubistava, al’ nećete u medijima 
nigdje pročitati da je neko izvršio samoubistvo. To je zabranjeno zakonom. 
Zakonom zabranjeno, pisali bi oni, znate, svi hoće ekskluzivitet, ali neće 
zato što im zakon to brani. Može država da uradi, mogu vjerske zajednice 
da urade, ukoliko htjednu.“ 

Kandidatkinja za poslanicu u skupštini entiteta ukazala je na to da članovi par-
tija koje su fleksiblinije za članstvo drugih nacionalnosti u zavisnosti od položaja 
mogu i treba da djeluju preko ministara u Vladi koji su iz iste partije na primјenu 
zakona kako bi lokalne zajednice morale da zaposle druge nacionalnosti.

Kada je u pitanju uticanje na sopstvenu stranku, kandidatkinja za poslanicu u 
skupštini entiteta kaže da se može nešto mijenjati sistemskim radom, ali smatra i da 
se takvi napori lako uruše zbog mnoštva vanjskih uticaja: „Ja bih možda dosta stva-
ri promijenila i u svojoj političkoj partiji. Međutim, može se to nekim sistemskim 
radom, vjerovatno da može, ali sa strane je mnogo različitih vrsta uticaja. Mogu ja, 
recimo, preko svoje organizacije žena [u okviru stranke] da utičem na neke stvari, ali 
samo u momentu desi se nešto i mišljenje se mijenja.“

Jačanje političkih snaga koje su protiv konfliktnog vladajućeg pristupa

Poslanik u skupštini kantona, potpredsjednik stranke, podsjeća na važnost po-
stojanja političkih snaga koje će se boriti protiv konfliktnog vladajućeg političkog 
pristupa, a stručna savjetnica za predškolsko obrazovanje savjetuje da se umreže 
politički lideri koji žele da rade na pomirenju.  

Prema mišljenju intervjuisanih, mladi treba da budu više angažovani politički i 
u partijama, jer što je više ljudi sa nadom da će se nešto promijeniti, bolji su izgledi. 
Načelnik opštine pozvao je mlade da se aktivno uključe u rad partija jer, ako dobiju 
vlast na lokalnom nivou, imaju okvir u kojem mogu djelovati i odlučivati, što je već 
jedan stepenik.

Načelnik opštine: „Ja sam stalno apelovao, kada sam ušao u političku pri-
ču, preko svoje političke partije, na to da se što više ljudi, pogotovo mla-

dih, uključe u političke partije. Da ne apstiniraju ni od političkog rada ni 
od izbora. Da se uključe, jer samo ako se uključe mogu iznutra stvari da 
mijenjaju, kroz politiku, jer politika bira vlast. Izbori biraju vlast, ali na 
izborima učestvuju političke partije. I, naravno, učestvuju i nestranačke 
ličnosti, samo sa mnogo manje uspjeha. Skoro nikakvog uspjeha. Pogoto-
vo na ovim prostorima.“

Govoreći o tome šta je kao načelnik opštine uradio za svoju opštinu, istakao je, 
između ostalog, to što je u politički život uveo mnogo „dobrih, zdravih i kvalitetnih 
mladih ljudi“. Svoju stranku je otvorio za mlade i dao im funkcije, s jedne strane 
„osvježio“ je partiju podmlatkom, a sa druge strane to je način da se iznjeguju nove 
snage. Da bi mladi stekli vještine rukovođenja, neophodno im je dati funkcije, da 
mogu odlučivati. Konstruktivnije je 5.000 mladih pozitivno angažovati nego slati 
policiju na njih da ih tuku kada žele promjene. 

Načelnik opštine: „Nastojao sam da učinim prvo da značajan broj mla-
dih ljudi uvedem u politiku i da im dam šansu da obavljaju neke značaj-
ne funkcije. A značajne su funkcije izvršne funcije. To su direktori javnih 
ustanova, preduzeća koja su pod ingerencijom lokalne zajednice, i načel-
nici odjeljenja u opštinskoj upravi. Mogao bih vam sada nabrajati razne 
ljude koji su starosti do 35 godina koji su postali direktori javnih ustanova. 
Znači, ima ih mnogo. To je rizično.“ Intervjuer: „Nisu bili svi iste naci-
onalnosti? Da li ste dali prostora i nekim drugim?“ Intervjuisani: „To se 
dogovara na nivou skupštinske većine koju čini koalicija i bošnjačkih i 
srpskih političkih partija. Znači, ima i Bošnjaka i Srba prema omjeru broja 
odbornika [Bošnjaci imaju tri odbornika u lokalnoj skupštini, Hrvati nijed-
nog]. To sam napravio, naravno, zajedno sa saradnicima i ovo je možda 
presedan da u jednoj opštini ima toliki broj mladih ljudi na tim pozicijama 
koje su odlučujuće. Dom zdravlja, sportska dvorana, dječji vrtić, odjeljenje 
jedno, drugo, treće u samoj opštini, neke sam i zaboravio, turistička organi-
zacija itd. Većina njih su, na moju sreću, taj svoj posao dobro obavili. Neki 
se nisu snašli iz neiskustva, neznanja itd., pa su došli neki drugi. Ali to je 
jedan potez za koji ja mislim da je dobro urađen i to je preporuka.“

Stručna savjetnica za predškolsko obrazovanje postavlja pitanje koliko su lo-
kalni moćnici zainteresovani da podrže mlade lidere. Ukoliko jesu, „samo treba pro-
nać te mlade lidere i podržavati ih na nivou lokalne zajednice.“ Kandidatkinja za 

poslanicu u skupštini entiteta dala je primjer mlade ministarke u Vladi Republike 
Srpske Lejle Rešić, koja predstavlja DNS kao Bošnjakinja: „Njoj je data prilika, 
ona je jako mlada žena i njoj je ukazano povjerenje i data prilika, i ona nas izuzetno 
dobro predstavlja i ona je jedan od bolje ocijenjenih ministara u Vladi Republike 
Srpske. Kada je pravljena anketa, ona je bila jedan od bolje ocijenjenih ministara. 
Znači, djevojka koja radi svoj posao izuzetno.“ 

Kada je riječ o aktivnostima stranaka, intervjuisani su naveli da je dobro da su 
aktivne u homogenim sredinama, da treba da sarađuju na zajedničkim projektima i 
da treba da djeluju preko svojih ministara na proces pomirenja. U nekim mestima 
u BiH koja imaju većinsko stanovništvo jednog konstitutivnog naroda aktivne su 
partije sva tri konstitutivna naroda. Na primjer, Teslić, gdje, prema riječima jednog 
intervjuisanog „80% su Srbi pravoslavci, nekih 15% su vjerovatno Bošnjaci i nekih 
4%−5% su Hrvati. [...] I jedni i drugi i treći imaju svoje organizacije, i udruženja 
civilnog društva i političke partije. Imate bošnjačke političke partije koje su vrlo 
aktivne i uspješne, imaju tri odbornika od 29 u lokalnoj skupštini. Imamo odličnu 
saradnju. Dio su vlasti, dio su skupštinske većine. Hrvati nemaju nijednog odbornika 
u lokalnom parlamentu jer ih ima malo pa nemaju kapacitet da pređu cenzus. Imali 
bi kad bi angažovali svoju dijasporu, ali očigledno na tome nisu mnogo radili do 
sada.“ Dva univerzitetska profesora smatraju da je pozitivno kada stranke sarađu-
ju na zajedničkim projektima sa predstavnicima drugih nacionalnosti. Na primjer, 
mnoge stranke su potpisale Platformu za mir, a sad bi trebalo i da rade na tome. 
Kandidatkinja za poslanicu u skupštini entiteta ukazala je na to da svaka stranka 
može da djeluje pozitivno na proces pomirenja preko svojih ministara i ministarstava 
kojim rukovodi.

Veliki broj intervjuisanih ukazao je na značaj saradnje sa lokalnim liderima 
na procesu izgradnje povjerenja i pomirenja. Trideset šest procenata (16/44) osoba 
koje su konstruktivno govorile o mogućnostima političkog sektora dalo je prijedloge 
za djelovanje lokalnih vlasti. Četiri predstavnika lokalne vlasti (od pet u uzorku) 
dalo je konkretne prijedloge, kao i još troje političara, a ostali su iz drugih sektora. 
Direktorica ženske NVO ocijenila je da lokalne vlasti prepoznaju lokalni interes u 
saradnji konstitutivnih naroda, svojih žitelja. Analizirajući intervjue, izdvojili smo 
nekoliko indikatora po kojima oni kvalifikuju rad lokalnih vlasti kao konstruktivan 
za pomirenje: učešće pripadnika manjiskog konstitutivnog naroda u brojnom smislu 
u lokalnoj vlasti; saradnja rukovodioca opštine ili grada sa rukovodiocem susjednih 
opština ili gradova; kvalitet saradnje lokalne vlasti sa vjerskim zajednicama tri kon-
stitutivna naroda. Smatramo da je najbolji pokazatelj kada pripadnik manjinskog 
konstitutivnog naroda iskaže zadovoljstvo saradnjom sa lokalnim vlastima, i kada 

predstavnici organizacija civilnog društva potvrde da su njihove inicijative razmo-
trene i prihvaćene. 

Za utvrđivanje koliko u lokalnim zajednicama pripadnici manjinskih etničkih 
grupa u brojnom smislu imaju mogućnost učešća u lokalnoj vlasti nemamo dovoljno 
podataka. Tri konstitutivna naroda po pravilu participiraju u lokalnoj vlasti srazmjer-
no trenutnom procentu stanovnika u gradu ili opštini. Na primjer, 2018. godine u 
Bijeljini je, od 31 odbornika, Bošnjaka bilo dva, a zaposlenih u Gradskoj upravi, od 
približno 360, nekih 40 je Bošnjaka, prema tvrdnji jednog intervjuisanog. Kandidat-
kinja za poslanicu u skupštini entiteta hvali praksu prema kojoj u strukturi gradske 
vlasti uvijek bude načelnik nekog resora Bošnjak u Bijeljini. Međutim, ukazuje na 
to da se to ne čini radi pomirenja i pravde nego kao protivusluga za glasače iz Janje. 
Ona to naziva „vještačkim pomirenjem“, a „pravo pomirenje, u pravom smislu riječi 
otprilike, još uvijek ne može da se desi“. Tri intervjuisana su pomenula tri sredine 
u kojima su predstavnici drugih etničkih grupa uključeni u lokalnu vlast, prema nji-
hovom mišljenju. Univerzitetski profesor naveo je Srebrenicu jer je jedan mandat 
načelnik opštine Bošnjak, a drugi mandat Srbin. Organizacija je takva jer je poslije 
rata „u Srebrenici kreirana nova zajednica koja otprilike ima pola-pola Bošnjaka i 
Srba“. Druga opština je Teslić, a treća Bijeljina. 

Saradnja lokalnih vlasti sa vjerskim zajednicama sva tri konstitutivna naroda 
pokazatelj je odnosa među etničkim grupama. Lokalni novinar pohvalio je lokal-
ne vlasti da su bile kooperativne sa Islamskom zajednicom u Janji oko podizanja 
spomen-obilježja u dvorištu centralne džamije. Dao je i primjer kako je Islamska 
zajednica postepeno radila na otvaranju Atik džamije u Bijeljini da ne bi izazvali ek-
sces lokalne zajednice i da je naposljetku otvorena uz saradnju sa lokalnim vlastima. 
Naveo je da je lokalna vlast Bijeljine kroz dogovor regulisala zemljište koje pripada 
džamiji, a zahvaćeno je putem. Opština je ponudila zamjenu zemljišta ili isplatu, a 
mogli su da ne pitaju i ne dogovaraju. Dva politička aktera pohvalila su praksu or-
ganizovanja prijema za Bajram i Novu godinu, koja je redovna u Bijeljini i Mostaru. 

Drugi politički lider pak naveo je primjer kako načelnici i gradonačelnici mogu 
da pokažu da vode brigu o narodu, mladima i socijalno ugroženima, te kako svojim 
postupcima kao politički lider šalje poruku o ljudskim vrijednostima. Gradonačelnik 
Tuzle je umjesto novogodišnjeg koktela od 2002. godine uveo prijem za najuspje-
šnije Tuzlake − učenike generacije, najuspješnijeg studenta, ko je ostvario nešto u 
sportu, matematici, muzici, a ne „za gospodu“. Program prirede djeca sa posebnim 
potrebama i djeca bez roditelja i njima se podijele novogodišnji paketići, a ne raz-
mjenjuju se skupi pokloni među gospodom. Intervjuisani kaže da, kada je gradona-
čelnik dobio prvi mandat, pozvao je saradnike povodom organizacije koktela, ne 

otkrivajući svoju namjeru, i rekao da se budžet za novogodišnji prijem treba malo 
povećati, a onda je ukinuo uobičajeni prijem. 

Intervjuisani načelnik opštine istakao je značaj i benefit saradnje sa načelnicima 
i gradonačelnicima drugih opština, naročito onih koje su u ratu bile sukobljene. Na 
primjer, opštine Stari grad i Istočni Stari grad u Sarajevu su izvodile projekte na po-
dručju te dvije opštine − vodovod, kanalizacija, putevi, održavanje puteva. 

Načelnik jedne od te dvije opštine: „Mi smo dosad uradili najmanje deset, 
dvanaest zajedničkih projekata po pitanju vode, kanalizacije, asfaltiranja 
puteva između naše opštine i njihove, gdje smo učestvovali onoliko koliko 
smo mi mogli sa mogućnostima i u skladu [s tim] koliko su oni mogli. Mi 
smo jača opština finansijski od njihove pa smo učestvovali finansijski više, 
ali smo zajednički učestvovali i mi smo tražili zajednički izvođače koji 
su nam to radili. Dakle, može se, ali ovo vam je bez pretjerivanja jedini 
primjer zajedničke suradnje između opštine Stari grad i Istočni Stari grad, 
između dviju opština, što se tiče dva entiteta. Ko god kaže da još postoji 
igdje ovakva saradnja, ovo što sam vam ja nabrojao, to su egzaktni podaci, 
naša pres-služba može tačno dati koje su to ulice gdje smo radili, pa čak 
smo radili vodovod za povratnike u RS koji se nalaze u RS, a mi smo fi-
nansirali jer su se Bošnjaci vratili tu i obratio nam se načelnik da se uvede 
voda. Nisu je nikad tu imali. Uveli smo im vodu, finansirali, oni su dozvo-
lili sa određenog izvorišta da se voda tu dovede. Mi smo učestvovali sa 
finansijskog aspekta i takve su situacije bile. I ovo vam govorim ako vam 
neko kaže da još igdje postoji ovakva saradnja, laže. Puno je takve priče 
po medijima, ali dajte mi konkretno koji je to put urađen, gdje [je] ta voda 
urađena, gdje [je] ta kanalizacija urađena. Radimo na zajedničkom održa-
vanju puta kada je u pitanju kresanje i krčenje trebevićkog puta, koji vodi 
od Vraca prema Brusu, jer tu se isprepliće teritorija RS opštine Istočno 
Novo Sarajevo, Istočni Stari grad, našeg Starog Grada, pa onda opet gore 
nastavlja Istočni Stari grad od Brusa pa nadalje.“

Tri intervjuisane osobe iz različitih organizacija civilnog društva iskazale su 
zadovoljstvo saradnjom sa lokalnim vlastima. Predsjednica udruženja koje se bavi 
organizacijom obrazovnih i kulturnih programa za mlade ocijenila je saradnju kao 
„izvrsnu“: „Pa Jajce je veoma mala lokalna zajednica, mi imamo izvrsnu saradnju sa 
općinskim načelnikom i predsjedavajućim opštinskog vijeća. Nismo imali do sada 
nekih velikih problema gdje bi naišli. To je bio slučaj sa prošlim načelnikom, a sada 

nije.“ Direktorica ženske NVO pohvalila je zamjenika načelnika opštine Foča jer 
su omogućili proslavu Međunarodnog dana žena žrtava svih ratnih konflikata 19. 
juna u organizaciji Fondacije Lara, sa još 10 partnerskih organizacija BiH. Žene iz 
datih organizacija obilazile su sva stratišta i neka stratišta koja do tada nikada nisu 
obilažena. Za takve manifestacije se policiji piše zahtjev i lokalna vlast odobrava. 
Direktorica druge ženske NVO kaže da lokalnim vlastima trebaju dobri prijedlo-
zi kako bi se aktivnije uključili u proces izgradnje pomirenja. Te prijedloge mogu 
donositi organizacije civilnog društva kada apliciraju za sprovođenje određenih ak-
tivnosti. Fondacija Lara iz Bijeljine je kao ženska nevladina organizacija pokrenula 
kampanju da više ulica nosi imena žena, pri čemu vode računa da to budu žene iz 
svih etničkih grupa. 12 

Lokalni lideri, kako smo čuli, mogu i treba da uključe što više mladih u ru-
kovodstvo javnih ustanova, odeljenja opštinske/gradske uprave, preduzeća, kako 
bi udružili svoju snagu djelovanja i novih ideja sa izgrađenim rukovodiocima. Na 
taj način se njeguje podmladak koji će kasnije voditi grad, razvija se rodoljublje i 
sprečava odliv stanovništva. Zato što mladi aktivno komuniciraju međusobno, mogu 
osluškivati potrebe stanovništva, a budući da sami teže napretku u karijeri, raznim 
inicijativama doprinose i razvoju grada i šire sredine. 

Konkretni projekti lokalnih vlasti za razvoj lokalnih zajednica

Potrebni su konkretni projekti, kao, na primjer, zadruge za otkup poljoprivred-
nih proizvoda, projekti kao što su otkupne stanice (mlijeka, pečuraka, voća), kaže 
socijalni antropolog, profesor: „Ali bih volio da ima [projekata] da se te male zajed-
nice, stvarni tereni, ljudi, gdje se stvarno zlo desilo, gdje su međuljudski odnosi bru-
talno razoreni [povezuju]. Volio bih vidjeti šta se tamo dešava kroz neke konkretne 
projekte koji su, šta ja znam, dijeliti jedan traktor ili jedan kombajn, recimo, ili na-
praviti zadrugu za otkup nekih proizvoda, onako kako se prije to znalo. Pa da svi od 
tog imaju koristi i da vide da imaju bukvalno koristi od toga što su zajedno, što dijele 
neke stvari.“ Pomiješani ljudi na lokalu donose veći ekonomski profit, pokazalo je 
kvalitativno istraživanje koje je radio. Imali smo primjer Trebinja, koje ekonomski 
posljednjih godina prosperira zahvaljujući prilivu građevinskih radnika iz Centralne 
Bosne. Intervjuisani iz tog mjesta ocijenio je Trebinje kao sredinu u kojoj se izgrad-
nja povjerenja i pomirenja među stanovništvom odvija na realnim osnovama. Jedan 

12  Više o tome na njihovom sajtu: http://www.fondacijalara.com/index.php/aktuelnosti/vi-
jesti/175-100-zena-100-ulica-po-zenama-leksikon-o-zenama-koje-su-pomjerale-granice-u-bih (pri-
stupljeno 20. 5. 2021).

načelnik opštine kaže da treba raditi vidljive projekte, i dao je primjer sređivanja 
objekata za djecu sa poteškoćama u razvoju. Opština Stari grad je 2013. godine 
renovirala Zavod za specijalno obrazovanje i odgoj djece „Mjedenica“ u Sarajevu. 
Fasada, zamjena vanjske i unutrašnje stolarije, mokrih čvorova i pločica „je koštala 
oko 350.000 dolara. To su američke oružane snage finansirale.“ Drugi načelnik op-
štine smatra da lokalni lideri treba da ulože u izgled grada u smislu da ljudima koji 
žive tu učine prijatnim život (neka je to gradski park, centralni trg, neke ustanove). 

Prema mišljenjima velikog broja intervjuisanih, među kojima su i lokalni po-
litičari, lokalna vlast treba da ulaže u kulturnu i sportsku ponudu za žitelje, podrža-
va organizovanje raznih manifestacija na kojima učestvuju pojedinci i organizacije, 
društva iz cijele BiH i regiona. Intervjuisani iz gradske administracije Stoca hvali 
Poljoprivredni sajam u organizaciji udruženja „Hercegovački plodovi Mediterana“, 
koji okuplja ljude iz cijele BiH, regiona i šire, i manifestacije „Smart fest“, „Stolac 
music“, „Art fest“, na koje dolaze sve tri nacije. „Stolačka tarča“ je takođe jedna 
manifestacija u ovom gradu koja je posjećena iz regiona i šire, međutim, na nju ne 
dolazi puno Bošnjaka iako je to „zajednička povijest iz tog vijeka“, prema mišlje-
nju intervjuisanog: „Na tom sajmu je tematika srednjeg vijeka prije dolaska Turaka, 
to su vitezovi hercega Stjepana Kosače, koji na jedan način pokazuju tu oživljenu 
povijest tog vijeka. [...] Mi stvarno prikazujemo tu neku oživljenu povijest iz tog 
vremena, iz tih nekih književnih zapisa.“

Intervjuisani iz Tuzle dao je primjer Festivala umjetnosti mladih „Kaleidoskop“: 
„Kaleidoskop je u taoizmu i sufizmu simbol jedinstva različitosti. Dakle, svijet se 
iz trena u tren kaleidoskopski mijenja. Kada je harmonija u kaleidoskopu, lijepa je 
kaleidoskopska slika, a kad se razbije, onda se sve rasipa. Naravno da je [festival] 
međunarodni.“ Riječ „umjetnosti“ je u množini, jer podrazumijeva, osim muzičkih 
događaja, koji su najposjećeniji, i sve druge vrste umjetnosti. Koncerti grupa iz BiH, 
Srbije, Hrvatske i inostranstva su besplatni: „Ulaz na takvu jednu grupu i koncert je 
20 KM svuda, kod nas je džaba. Pa, daj da i ljudi koji nemaju para odu na koncert. 
Kako će on povesti curu? Treba mu 40 KM. Pa dok popije piće, pa to je nemoguće. 
Ali opet se radi o razvoju turizma. Koncerti su do 2.00, a sutra je Panonika i promo-
cija Tuzle.“ Festival, prema procjeni intervjuisanog, posjeti 15.000−16.000 mladih 
u toku 2−3 dana. Broj incidenata nije u porastu jer tada ugostiteljski objekti rade do 
2.00: „Policija ima manje problema jer tamo gdje je strogoća, svi koji su se napili odu 
u jednu kafanu i tamo se sretnu. A ovdje svi sjede gdje su sjedili. Ako ste napili gosta, 
brinite o njemu. Tako da ima manje nereda jer rade do 2.00 i sigurnije je u gradu.“

Jedan gradonačelnik je istakao značaj manifestacijske kulture za mlade i nji-
hove stavove prema mješovitom stanovništvu zemlje: „Osnovna ideja toga [festi-

vala] jeste harmonizacija odnosa među razlikama, međusobno upoznavanje ljudi, 
međusobno druženje, ali na zabavi, [a] ne sad samo u nekom poslu.“ On je istakao 
i važnost da umjetničke i kulturne manifestacije imaju regionalni odjek i pozivaju 
učesnike iz regiona „jer malen je ovo prostor [i] treba mnogo toga da nam bude regi-
onalno i treba da se to obnovi. A to obnavljanje i saradnja je jedno prirodno stanje, a 
nered i svađa je jedno neprirodno stanje.“ Kroz primjer tuzlanskih književnih susreta 
Cum grano salis, na kojima se dodjeljuje nagrada „Meša Selimović“, ilustrovaćemo 
zašto mnogo toga treba raditi regionalno na ovim prostorima. Pri osnivanju književ-
nih susreta 2001. godine, profesori, književni kritičari i pisci iz pomenutih država 
složili su se da je riječ o istom govornom prostoru i podržali osnivanje nagrade 
„Meša Selimović“ jer je ovaj veliki romanopisac živio u Tuzli i bio gimnazijski pro-
fesor. U takmičenju učestvuju pisci romana iz Bosne i Hercegovine, Srbije, Hrvatske 
i Crne Gore. Svaka država mora imati svog selektora, koji svake godine bira od dva 
do pet „domicilnih“ romanopisaca: „Ne možemo odavde da selektira neko. Selektor 
preuzima odgovornost.“ Žiri ima pet članova, po jednog iz „tri susjedne države, i 
dva iz Bosne jer bosanska je nagrada“. Intervjuisani pisac objašnjava dobrobit ove 
nagrade za region i za Tuzlu.

Intervjuisani pisac: „I, pazite, to je sad najuglednija književna nagrada na 
prostoru bivše Jugoslavije. To je isto, po imenima članova žirija, po ime-
nima selektora, pa prema tome i pobjednika. To su ljudi koji svoj talenat, a 
najveći su živi pisci ovih prostora, koriste u funkciji harmonizacije. Tu su 
veliki ljudi dobili nagrede, veliki pisci, ima i mladih koji su poslije postali 
poznati. Recimo Mirko Kovač, legenda, do svoje smrti bio najveći živi 
pisac, a tvrde u Srbiji, u Hrvatskoj da je hrvatski, u Crnoj Gori crnogorski, 
u Bosni da je bosanski, svi se otimaju da je njihov jer je dobar. Filip David, 
Miljenko Jergović, Andrej Nikolaidis, Ivica Đikić, Faruk Šehić je dobitnik. 
Dakle, ima imena. Irfan Horozović, ima imena. Šesnaest ili 17 nagrada je 
podijeljeno od 2001. godine, i to je kroz manifestacionu kulturu povezi-
vanje ljudi, a Tuzla dobija, u Tuzlu dolaze i kroz nju prolaze najveći pisci 
ovoga vremena. Postoje i tuzlanski pisci koji dobiju tuzlansku nagradu. 
Tako da može mnogo toga da se uradi putem kulture.“

Pojačati regionalnu saradnju 

Devet intervjuisanih skrenulo je pažnju na važnost regionalnih saradnji. Posla-
nik u skupštini kantona ukazao je na činjenicu da mladi iz Sarajeva znaju šta je Exit 

i planiraju svoje godišnje odmore i fakultete tako da mogu otići na njega. Novinar 
BHRT je ukazao na neprilične reakcije kada mladi i stariji iskazuju interesovanja da 
posjete regionalne centre radi zabave ili edukacije. Drugi novinar skreće pažnju na 
važnost turističkih putovanja po regionu i dječjih ekskurzija jer na taj način stanov-
ništvo stiče realnu sliku o susjedima, gubi nepotreban strah kojim se lako manipuli-
še, a odnos prema zajedničkoj prošlosti dobija realne razmjere.  

Novinar BHRT: „Taj mir koji se događa na našim prostorima i koji je pri-
mjetan i ta suradnja koja je primjetna, naravno da je treba samo njegovati i 
da treba na njoj što više raditi, a ne, ne znam ni ja, iskolačiti oči kad nekome 
padne na pamet da otputuje malo do Beograda na neku zabavu, neko preda-
vanje ili neko druženje, i tako dalje. Isto tako bi i oni iz Zagreba u Sarajevo.“

Lokalni novinar: „Mi iz islamske zajednice kad šaljemo djecu na ekskur-
ziju, oni jedan put odu u Zagreb da pogledaju kako izgleda Zagreb, drugi 
put odu u Beograd, pa odu u Novi Sad, prošetaju, da vide, jer što bi to 
nama neko i to oduzeo. Hoćemo da jednostavno upoznajemo sve to što je 
oko nas. Ko što je lijep Zlatibor, lijepa Jahorina, lijepa Bjelašnica, tamo 
Vlašić, ima šta da se vidi. I što ne bismo komunicirali? Mislim da je bitna 
komunikacija i svaki put kada se to desi, neke predrasude padnu. Kad ljudi 
ne komuniciraju, onda se te predrasude i strahovi lakše izgrade i neko od 
nekog zazire.“

Univerzitetski profesor sigurnosnih i mirovnih studija ukazao je na potrebu da 
država podrži regionalnu saradnju stručnih kadrova, naročito u obrazovanju (regio-
nalni susreti profesora, nastavnika, studenata i učenika). Intervjuisani ekonomista je 
ukazao na značaj poljoprivrednih saradnji proizvođača iz regiona, a još dva intervju-
isana na uticaj odnosa BiH političara sa političarima iz regiona na carinske propise. 

Lokalni novinar: „Meni je glupo kad dođem na Raču ili Orašje, i vidim 
one silne kamione koji voze robe, a čekaju da plate carinu, treba da dovezu 
iz Sremske Mitorovice u Biljeljinu nešto. Neke stvari mogu tu da se pro-
mijene. To zavisi od nas, od naših političara. Niko nam nije propisao da 
pravimo ne znam kolike zidove ako već postoje granice.“

Trebinje sarađuje sa Dubrovnikom (Hrvatskom) i Crnom Gorom jer su na tro-
međi. Intervjuisani iz Trebinja smatra da više građani Trebinja doprinose pomirenju 

sarađujući sa građanima Dubrovnika i Crne Gore nego što to čine vlasti. Prekogra-
nična saradnja u pograničnim mjestima odvija se na osnovu zajedničkih ekonomskih 
interesa, razmjene dobara i zadovoljavanja životnih potreba. Dubrovčanima trebaju 
jeftina odjeća ili hrana, a građanima Trebinja more. Sarađuju u sportu i umjetnosti 
jer je naročito za razvoj umjetnosti potrebna šira komunikacija. Iz Dubrovnika ljudi 
iz Trebinja idu dalje u druge zemlje. 

Nastavnik fizičke kulture i instruktor plesa: „Naš klub redovno sarađuje 
sa drugim klubovima iz Hrvatske tako da možemo reći da je ta saradnja 
na visokom nivou što se tiče samih građana. [...] Preko tog Dubrovnika mi 
sarađujemo u pricnipu sa cijelim svijetom. Mnogo smo povezani plesno, i 
nikad, za ovih bar 12 godina, nisam nijednu negativnu ni ružnu stvar doži-
vio od nijednog Hrvata i muslimana što se tiče plesa. Tako da ja prepreka 
ne vidim i ne znam za prepreke.“

Studentkinja politikologije je takođe navela da su dobri odnosi sa susjednim 
državama važni u krznim situacijama, kada je potrebna pomoć. Navela je primjer iz 
2014. godine, kada su nastupile poplave: „Evo, mogli smo vidjeti, kada je bilo vrije-
me poplava, ili npr. neke elementarne nepogode, da priskaču vatrogasci iz susjednih 
zemalja, pomažu narodima, i to se cijeni. Znači, to je to zajedničko funkcioniranje. 
Kako mi kada nam je potrebno možemo zajednički funkcionirati i kako možemo 
graditi mir? To ne treba biti samo kada je neka velika potreba, nego smatram da to 
treba biti svaki dan. Da se taj mir treba graditi iznova, svaki dan. I tako bi, ne samo 
BiH nego i te ostale države mogle bolje funkcionirati i graditi same sebe.“

Čuli smo nekoliko argumenata zašto je potrebno proces pomirenja shvatiti šire, 
u smislu saradnje sa državama iz regiona. Politički lideri treba da pojačaju veze sa 
Beogradom i Zagrebom, ali ne samo oni istog nacionalnog porijekla. Poslanik u 
skupštini entiteta skrenuo je pažnju kolegama političarima da politika koju vode sa 
matičnim zemaljama etničke grupe kojoj pripadaju ne treba da bude destruktivna 
po Bosnu i Hercegovinu, koja je etnički mješovita. Realnost života u BiH zahtijeva 
suživot konstitutivnih naroda i kada se političari iz Srbije i Hrvatske ne bi miješali u 
politiku BiH, moralo bi se naći rješenje za suživot. 

Mijenjati odnos naroda prema politici 

Narod pokazuje zdraviji odnos prema sunarodnicima druge etničke pripadno-
sti i realnije stavove prema prošlosti od političara, smatraju intervjuisani. Tvrde da 

veliki broj građana ne reaguje više na političke manipulacije i da su prezasićeni ne-
gativnom i manipulativnom pričom političara i medija. 

Lokalni novinar: „Međutim, ljudi više ne nasedaju na te trikove, čini mi 
se, jer ljudi se normalno ponašaju, i ako neko to pomene, samo odmahnu 
rukom, ono, u smislu − političari to rade iz nekih svojih razloga.“

Predsjednica kulturno-obrazovne NVO: „A ja mislim da naš narod nije da je 
zaboravio rat, nego jednostavno taj dio života nam je bio takav kakav jeste 
bio i idemo dalje i naš narod se bori da preživi. Gleda kako djetetu, da ga 
pošalje na tu ekskurziju, on se bori za život i njemu toliko to ne znači šta je 
rekao jedan, drugi, treći, peti. Njega nije da ne interesuje, nego jednostavno 
smo zasićeni svi sa njima. Uvijek jednu te istu priču pričaju, ništa ne rade da 
poprave to nešto. Ali što se tiče globalno naroda, baš narod kao narod radi 
svoj posao, bori se da se preživi. Evo, vidite, ova omladina naša, svi odoše.“

Prema mišljenju velikog broja intervjuisanih, narod je nezainteresovan za po-
litiku, a navode više razloga: nezainteresovani su jer ne vide način da djeluju, osje-
ćaju se bespomoćno, apatično, bore se da prežive, ne postoji lider koga bi podržali, 
prebacuju odgovornost jer razmišljaju „neko će drugi donijeti promjene“, boje se 
promjene jer razmišljalju „ko zna kakav će biti sljedeći“, narodu nedostaje stav jer 
vjeruju da „oni iznad“ znaju bolje, naš narod traži vođu.   

Direktor humanitarne NVO: „Narod u BiH ne želi podjele, ne želi mržnju, 
narod želi drugačiju situaciju, ali niko ne vidi način kako bi to mogli uradit.“

Vjeroučitelj pravoslavne vjerske nastave: „Mi smo nekako u ovoj državi 
bili u teškoj situaciji. Onda kada smo izašli iz tog nesretnog rata, onda je 
bilo: ‘Ma sve je dobro, samo nek je mir.’ Međutim, to je vrijemo prošlo. 
Narod treba da živi punim plućima, kao što su navikli u tom nekom pret-
hodnom periodu.“

Izvršna direktorica samoregulacijskog tijela za štampane i onlajn medije: 
„Ovaj svijet je toliko apatičan i ubijen u pojam da se boji novog jer misli: 
‘Navikao sam na ovog tamničara, ko zna kakav će sljedeći biti.’ Ja bih prije 
rekla da je to stokholmski sindrom, zaokruživanje jednih te istih, a ne raz-
mišljanje: ‘Nakrȏ se [hajde da ga promijenimo].’  To se nikog više ne tiče.“

Devet intervjuisanih smatra da je prisutno nepovjerenje naroda i prema poziciji 
i prema opoziciji, zato što koriste iste načine političke borbe, imaju isti odnos prema 
procesu pomirenja (čisto deklarativan), nemaju ozbiljan, konkretan i realan politički 
program, i jedni i drugi su bili na vlasti i građanima nije bilo bolje. 

Predsjednica udruženja koje se bavi tranzicijskom pravdom: „Kad građani 
traže promjene, onda mora postojati alternativa za te promjene. A u ovom 
sadašnjem društvu bojim se da je podjednako i u Republici Srpskoj i u Fe-
deraciji, pozicija i opozicija su davno izgubili granice, jer su i jedni i drugi 
bili na vlasti, a građanima nije bilo bolje.“ 

Novinar i urednik portala: „Po pitanju pomirenja vi nemate nikakve nesu-
glasice između vlasti i opozicije. Naprotiv, i jedni i drugi nemaju problem 
što je taj proces takav kakav jeste.“

Lokalni novinar: „Bili su u vlasti ovih 5−6 političkih partija koje se vrte. 
Uglavnom je bilo isto ili čak gore. I sve dok se ne pojavi ovdje, na prosto-
rima Republike Srpske ili u Federaciji, čovjek koji nudi konkretan program 
i realan program pomaka, da ljudi osjete da je to to, neće biti bolje.“

Nedostaju lideri na političkoj sceni koje bi, prema mišljenju intervjuisanih, 
imalo smisla podržavati i koji ulivaju poverenje. Dva politička lidera su detektovala 
da u narodu postoji mišljenje „da su svi političari lopovi“, a neki intervjuisani su se 
zaista tako izražavali o pojedinim političarima. Zamjenik gradonačelnika je takvo 
mišljenje nazvao floskulom, a poslanica u skupštini entiteta je prenijela savjet politi-
čarima kako da se bore protiv mišljenja da su potkupljeni, dužni ili finansirani, a čula 
ga je od poznatog ekonomiste: „Gdje su vaši političari? Nek izađu na televiziju [i] 
neka kažu: ‘Ja evo nemam ništa iza sebe, niko me ne finansira, nikom nisam dužan 
ništa. Ja u ovoj državi želim da uradim to, to i to.’ i vidjećete da će ljudi krenuti za 
njima.“ Dakle, političari treba da imaju iskren stav i konkretan program.

Unutar nacionalnog bloka građani najviše preziru svoju političku elitu zato što 
politička elita gleda samo svoj interes, kaže sociolog i filozof, univerzitetski profesor.

Sociolog i filozof, univerzitetski profesor: „Ako napravite otvoreno istra-
živanje, vi ćete opaziti da unutar nacionalnog bloka građanstvo, većina 
građana, prezire, ajde da ne kažem mrzi, koga? Pa upravo svoju političku 
elitu ponajviše. Ja vjerujem sada kada bi napravili iskrenu anketu da vi ne 

biste mnogo ljudi mogli naći koji bi pohvalno [govorili], recimo da Hrvati 
govore pohvalno o HDZ-u, da Bošnjaci zaljubljeno govore o SDA, tamo 
da ne govorimo u Republici Srpskoj. Međutim, šta se dešava kada vi uđete 
u onaj prostor da zaokružite? E, tu na scenu u ovako jednom zatvorenom 
i tijesnom političkom prostoru, jer samo određeni skup tema opisuje taj 
jedan cjelokupni koordinatni sistem unutar kojeg se uopće može politički 
artikulirati kako vi razmišljate. Ja bih najradije glasovao protiv svojih. Ali 
kako mogu biti ubijeđen da će onaj, osoba B, glasati protiv svojih, odnosno 
osoba C protiv svojih. I onda vi imate, to je jedna politikološka, zove se, 
dilema zatvorenika. Onda se opredjeljujete za onu najmanju, za sljedeću, 
u stvari, najmanje lošu alternativu. Dakle, najbolja alternativa bi bila da 
ih zbacimo sa vlasti. Međutim, pošto niste sigurni da će to uraditi i drugi 
akteri, vi idete za onu drugu najbolju opciju, a to je status quo. I vidite kako 
se to održava.“

Pošto je „političko polje suženo“ na set etno-nacionalnih problema, zbog čega 
pri glasanju ljudi ne prepoznaju kandidata koji politički artikuliše sve ono o čemu 
oni razmišljaju, i onda ipak zaokruže „svog“. Organizacije civilnog društva i obra-
zovne institucije, kao i različite javne ličnosti, treba da šire političko polje tako da se 
više problema smatra politički relevantnim. Kasnije ćemo govoriti o razlozima koje 
intervjuisani navode da nezadovoljni građani ipak glasaju za iste stranke i njihove 
predstavnike.

Tvrdnja da narod nije zainteresovan za politiku i političke tokove, prema mi-
šljenju sociologa i filozofa, nije tačna. Želju naroda da razgovara o problemima i 
politički participira u odlučivanju detektovao je 2014. godine, za vrijeme demon-
stracija, na forumima i panelima posjećenim od najširih slojeva društva. On smatra 
da je potreban drugačiji institucionalni okvir da bi građani više participirali. Pred-
sjednica udruženja koje se bavi tranzicijskom pravdom objašnjava da „ima puno 
ljudi spremnih da izađu, da preuzmu dio odgovornosti i pokušaju neke promjene, ali 
sistem je uspostavljen tako, pa i izborni zakon, da sem velikih političkih partija gra-
đani nemaju mogućnost da se aktiviraju u političkom životu“. Činjenica je da narod 
prati politiku, kaže direktor mirovne NVO, a i drugi intervjuisani koji su ocijenili 
da politika ima najveću moć za proces pomirenja, jer lako može mijenjati mišljenja 
građana. Sociolog i filozof dao je još jednu opciju, pored promjene institucionalnog 
okvira, a to je traženje „okidača“ koji bi građane pokrenuli da se više uključe, kao 
što su bile poplave 2014. godine. Intervjuisani su istakli potrebu da se sa narodom 
više radi na promjeni njihovog odnosa prema politici u smislu obučavanja koji su 

njihovi pravni mehanizmi u demokratskom političkom sistemu da djeluju na vlast. 
Direktorica NVO za tranzicijsku pravdu kaže da narod ne zna svoja demokratska 
prava i obaveze, nema čak ni svijest da oni biraju političare, nego zauzimaju stav da 
ne mogu uticati.

BiH društvo 15 intervjuisanih ocjenjuje kao predemokratsko zato što, s jedne 
strane, građani ne poznaju demokratiju i ne koriste mehanizme koje demokratsko 
uređenje pretpostavlja za uticanje na vlast, a sa druge strane, politički sistem i in-
stitucije s njim u vezi nisu osposobljene da profesionalno sprovode poslove koji su 
na njima. Prema mišljenju intervjuisanih, problem je što je maksimum političkog 
angažovanja za građane izlazak na izbore i što se potom ne uključuju, a na taj način 
su političari ostavljeni svojoj volji, opušteni da rade po svojim uvjerenjima i intere-
sima. Novinar BHRT naziva BiH društvo „pretpolitičkim“ jer građani još ne razu-
miju politiku, ne misle da mogu na nju uticati, pa zaključuje: „Moramo se naučiti da 
je politika ključ društva i da te politike mi na izborima moramo mijenjati.“ Prema 
njegovom mišljenju, metodologija po kojoj vlast vodi politiku je ista već trideset 
godina, a „promijenili su samo nekakve dresove − nemamo više petokrake, imamo 
hrvatski grb, imamo mesec i zvijezdu, imamo orlove“. Doktor katoličke teologije, 
profesor emeritus, smatra da je BiH još uvijek u postsocijalističkom razdoblju, a 
ne demokratskom, te da treba odgajati građane za aktivnu demokratiju. Druga dva 
katolička sveštenika, načelnik opštine i koordinatorka projekta društveno-političke 
NVO istakli su problem nemogućnosti da se „razvije kritička svijest“ kod većeg bro-
ja građana, stvori „dovoljno kritičke mase“ koja bi nacionaliste smijenila sa vlasti, 
izlazila na demonstracije, ili na druge načine politički djelovala.

Osam intervjuisanih je istorijski analiziralo da BiH društvo „nema iskustvo de-
mokratske države“, da „nema tradiciju građanskog odlučivanja“ i da je evidentan 
„deficit demokratske kulture“. Dva intervjuisana skrenula su pažnju da je međuna-
rodna zajednica bez razumijevanja konteksta i prilika u BiH nastojala da primijeni 
iskustva zapadne liberalne demokratije, vrijednosnog sistema i modela multikultu-
ralnosti. Rukovodilac službe u okviru vlade entiteta naglasio je da je potrebno da se 
demokratija u BiH gradi iz svog iskustva.

Direktorica NVO za tranzicijsku pravdu: „Činjenica je da je BiH društvo 
u kom je nezavršen demokratski proces, koje nema tradiciju građanskog 
odlučivanja i činjenica je da ono što se vraćamo, da istorija ne samo Ju-
goslavije nego i prethodni period ovih područja je bio takav da su nekako 
narodi bili podložni tome šta vođe odlučuju.“

Novinar BHRT: „Mi smo živjeli sedamdeset godina, pa da se ne vraćam u 
daleku povijest, ali sedamdeset godina, recimo, tamo [od] 1917, u raznora-
znim diktaturama il’ totalitarizmima. Pa, vjerujte mi da će nam 70 godina 
trebati isto tako iste priče o miru i pomirenju, izgradnja demokracije da bi 
mi uopće došli u neko normalno društvo. I onda kad budemo 100% sigurni 
da smo mi došli do nekog dobrog i normalnog društva, i tada ćemo morati 
još aktivniji biti da nam se, naprosto, to ne uruši. Jer zapadne demokraci-
je koje su danas jako dobro razvijene i jako dobro postavljene moraju te 
stvari i dan-danas ponavljati, jer to se uruši za pet minuta. Vjerujte, zgradu 
je jako teško napraviti, ali jedan zemljotres dođe i sruši je za tri sekunde. 
Tako isto, vi da bi imali mir, da bi imali demokratsko društvo, da bi imali 
sretno društvo, da bi imali građansko društvo, da bi imali, na kraju, nor-
malno društvo,, mi moramo non-stop to ponavljati, ko papagaji, non-stop 
poticati, non-stop pričati o tome.“

Stručna savjetnica za predškolsko obrazovanje: „Mi smo iz jednog socija-
lističkog demokratskog društva gdje smo bili u bratstvu i jedinstvu, prošli 
šta smo prošli i onda smo se nekako zavukli u taj jedan dio nacionalnog.“

Tri intervjuisana su naglasila da je za izgradnju demokratskog uređenja neop-
hodno razumjeti kakvi su političari koji su na vlasti od 90-ih godina i šta su građani 
od kojih se očekuje aktivna demokratija proživjeli od rata pa naovamo. Iskustvo na 
osnovu kog se nastavlja graditi demokratija u BiH mora uvažiti sljedeće činjenice. 
Prvo, da su devedesete bili „prvi takozvani demokratski izbori [...] kada je socija-
listički režim, komunistički u Jugoslaviji bivšoj sišao s vlasti, [a] nacionalističke 
snage artikulisane kroz njihove partije preuzele vlast [i] manje-više bile uključene u 
cijeli ovaj proces razgradnje i destrukcije jugoslovenskog društva“, kaže predsjednik 
udruženja maloljetnih boraca. Druga činjenica koju treba imati u vidu, prema mi-
šljenju rukovodioca službe u okviru vlade entiteta, jeste da se demokratska svijest, 
poštovanje demokratskih pravila i korišćenje mehanizama kontrole vlasti želi razviti 
kod ljudi koji su preživjeli strašna iskustva u ratu i izgubili državu i njene institu-
cije. Zato danas imamo vlast koja priznaje svoja prava, ali ne i odgovornosti, i bila 
je u prilici da se „otme narodu“ (vjeroučitelj islamske vjerske nastave), odnosno da 
„korupcijom zarobi“ ili „učini nesposobnim“ institucije za kontrolu vlasti (pravnik 
i kulturolog). Treće, iako su mnoge građanske i vjerske vrijednosti zajedničke, se-
kularni vrijednosni sistem koji podrazumijeva liberalna demokratija nije na snazi u 
bosanskohercegovačkom društvu, već se građani oslanjaju na vrijednosne sisteme 

tri monoteističke religije. Iz ugla predstavnika vjerskog sektora, pravoslavni svešte-
nik kaže da je izgradnja građanskog društva koje razumije svoja prava i obaveze i 
sekularnu verziju priče o vrijednostima jedini način na koji BiH, sa tri konstitutivna 
naroda i četiri monoteističke religije, može da funkcioniše.

Rukovodilac službe u okviru vlade entiteta: „Ovdje se nakon strašnih su-
koba koje smo imali, evidentnih gubitaka ljudskih i materijalnih, pristupi-
lo procesima i pokušajima stvaranja pretpostavki za mir i pomirenje među 
narodima, primjenjujući ono što su iskustva zapadne liberalne demokratije, 
vrijednosnog sistema, zanemarujući činjenicu da je naše iskustvo demokra-
tije ograničeno ili zanemarljivo, tj. nikakvo, da smo mi preživjeli strašna 
iskustva nakon kojih je, u tako osakaćenom društvu nepostojanja države ni 
institucija nastupio perod tranzicije, tj. pljačke državne imovine i stvaranja 
jedne nove elite za koju možemo reći da je uspostavila ‘mir’. Mi imamo 
‘mir’, tj. konsenzus oko preuzimanja vlasti i svega onog što iz toga proizlazi 
i, naravno, preuzimanje privilegija. [...] Ono što liberalni demokratski si-
stem Zapada koji ovdje deklarativno primjenjujemo ili provodimo u praksi, 
na koju se često pozivamo, zagovaramo, jeste sekularna država. Mislim da 
se u tom vrijednosnom smislu, u nedostatku sistema vrijednosti, dakle, na 
tom principu sekularno uređenih država, mi nismo pronašli i da je u zadnje 
vrijeme sve primjetnije u sve tri etničke zajednice traženje takvog oslonca 
u vrijednosnim sistemima religijskih učenja, ili crkava i islamske zajednice. 
Primjetno je da se kako u dogmatskom tako i u vrijednosnom smislu sve 
veći broj pripadnika zajednica tako identificira, tražeći utočište u religiji.“

Pravoslavni sveštenik: „Ja smatram da je veoma bitno, pogotovo u Bosni i 
Hercegovini, graditi pojam građanskog društva. Mi smo svi vrlo jasno i kon-
kretno pristali, to je naš odnos kada su u pitanju crkva i vjerske zajednice, [na] 
odvojenost [religije] od društva. Naravno, taj sekularni dio treba negdje izde-
finisati. Smatram da smo ga negdje već izdefinisali jer je i on vrlo šarolik. Ali 
građansko društvo je način na koji Bosna i Hercegovina može funkcionisati 
u smislu građanskih prava, ali i odgovornosti. Bilo koja koncepcija drugačija 
je nemoguća radi prisustva četiri, odnosno tačnije tri svjetske monoteističke 
religije. [...] Dakle, ja želim dobro i kvalitetno građansko društvo.“

Kulturolog i pravnik izrazio je nezadovoljstvo što Zapadna Evropa nameće svoj 
model multikulturalnosti balkanskom društvu, koje ima napredniji model: „Polukolo-

nijalni pogled iz Evrope, taj neki elitistički, treba prestati raditi [primenjivati kod nas] 
i shvatiti da taj multikulturalizam Evropski je goli shit, goli vještački shit kojeg su 
oni postali svjesni poslije čega? Poslije 100 godina masovnih klanja između katolika 
i protestanata, pa stotina godina međuelitističkih i međudinastičkih borbi različitih 
imperija između sebe, pa onda ubijanja i entičkih čišćenja prilikom izgradnje tih ma-
lih nacionalnih država, uzmi samo Italiju, uzmi samo Španiju [za primjer]. Pa onda 
imate fašizam koji je nastao u toj Evropi, nije nastao na Balkanu, nastao je u Evropi, 
pa se onda Balkan fašizirao, usvojio tu ideologiju. Ustaše su se potpuno formirale u 
Italiji, na Sjeveru Italije i u Zagrebu. Pa onda nakon Holokausta i nakon tog iskustva 
‘E hajmo mi da definišemo nešto šta je to multikulturalna Evropa, a to je da, eto, 
zajedno možemo živjeti jedni kraj drugih.’ Belgija [je] tu jedan malo jasniji, kristalni 
primjer te konceptualne demokratije u kojoj pet njihovih pilara društvenih − Valonci 
katolici, Flamanci protestanti, Flamanci ateisti, Nijemci protestanti, Nijemci katoli-
ci − pet pilara, svi će se roditi u svojoj bolnici i sahranit na svom groblju, a između 
sebe će komunicirati u vojsci i na tržištu, eventulano radnom mjestu ako žive u nekoj 
multikulturalnoj sredini, a inače se ne podnose. Njihove elite će napraviti taj konsen-
zus i doće kralj odozgo stavit amen na taj konsenzus i to je to. Oni ne shvataju da to 
na Balkanu nit je tako bilo, nit može tako bit. Balkan je živio do početka 19. vijeka, 
osmanski dio Balkana je živio miletski sistem. Živio je jednu prilično čvrstu, kako bih 
rekao, religijsku toleranciju dok god su te religijske skupine služile svrsi imperije.“

Šest intervjuisanih obrazložilo je razloge zašto sistem i institucije kako su sada 
u BiH ne omogućavaju da građani više politički participiraju i da demokratija zaživi: 
javne politike, nefunkcionalnost institucija, gušenje protesta, izborni zakon. Ruko-
vodilac službe u okviru vlade entiteta naglasio je da bismo se „najprije morali vratiti 
na nivo onoga što su javne politike, pa [se] tamo izboriti za zakone, za pravila kojima 
će se omogućiti da civilno društvo slobodnije diše“ jer vlast stvara pretpostavke za 
slobodu, komunikacijske linije kojima će slušati glas građana, i prihvatati nove ideje 
koje predstavljaju izvor energije za promjene i napredovanje. Politikolog i novinar 
naglašava da, da bi demokratija funkcionisala, neophodno je da ljudi zaposleni u 
institucijama na „komunikacijskim linijama“ između naroda i vlasti rade svoj po-
sao, ne figuriraju na radnom mjestu pro forma. Kako kaže koordinatorka projekata 
društveno-političke NVO, „mi još uvijek nemamo tu infrastrukturu ljudi“ koji bi 
sprovodili kontrolu vlasti i podržavali napore organizacija civilnog društva. Jedi-
no ako „pravne poluge“ u nadležnosti institucija funkcionišu, civilno društvo može 
kontrolisati vlast, informisati je o svojim potrebama, tzv. „društvenoj istini“ i ideja-
ma. Jedino tako se održava ravnoteža u ispunjavanju prava i odgovornosti i građana 
i onih na vlasti. 

Politikolog i novinar: „Postoje komunikacijske linije, međutim, te komu-
nikacijske linije su napravljene samo zato da bi se napravio nekome posao, 
a ne zato da bi se taj posao radio. I sve dok oni ne počnu raditi, dok neko 
ne bude tražio izvještaj od tih ljudi koji su trebali biti na terenu i tražiti o 
tome šta kaže dole taj teren i šta teren kasnije vraća nazad, nema ništa. Evo, 
recimo, mi imamo zdravstvena vijeća. Zdravstvena vijeća su tako naprav-
ljena prema zakonu i Federalnom zakonu zdravstva Bosne i Hercegovine, 
ali i na kantonalnim nivoima savršeno. Imate devet ljudi koji mogu tražiti 
izvještaje, koji mogu tražiti prigovore pacijenata, gdje sjede sami pacijenti. 
Dakle, mogu kontrolirati Zavod osiguranja, mogu kontrolirati Ministar-
stvo. Ministarstvo ih i postavlja. Ministarstvo ako treba u nekakvom do-
kumentu ili poslovniku financira. Ali ta sprega između tamo onoga gdje je 
novac i onoga koji bi trebao da bude uslužen ne funkcionira. U zdravstve-
nim vijećima koja okupljaju i pacijente i doktore i ljude iz ministarstva itd. 
su ljudi koji su odabrani samo da bi bili pro forme. U demokraciji nema pro 
forme. U demokraciji se sve mora raditi. Demokracija ne trpi pro formu. 
Samo oni režimi teški, autokratski i tiranski funkcioniraju [tako da] kod 
njih može svakako. U demokraciji nema može svakako, mora biti kontrola, 
mora biti ravnoteža, dakle, mora postojati taj balans, i mora postojati cijelo 
vrijeme praćenje onoga što je naš novac. Na tome se zasniva demokracija, 
na tome bi se trebala zasnivati politika onih koji su pristali da ovo bude 
demokracija.“

Narod nema mehanizme kojima može natjerati političare na odgovornost. 
Pravnik i kulturolog, istraživač, kaže: „Sva moć je s druge strane kineskog [zida, 
kod onih na vlasti], nije u društvu. Društvo je obespravljeno, društvo nema pravne 
poluge moći. Zašto? Zato što imamo [korupcijom] zarobljenu državu.“ Analizira 
da pravosudni, tužilački aparat, policija, institucije koje se bave ljudskim pravima, 
ombudsman „nikad neće reagovati“. „Ako taj neko [neki građanin] ko nema podršku 
suda ili ombudsmana ili bilo koga da ta pravica iz društvenog pređe u politički pro-
stor, ja ne vidim kako društvo može da djeluje.“ Jedini preostali mehanizam, prema 
mišljenju predsjednice udruženja koje se bavi tranzicijskom pravdom, jeste protest, 
a i on je nedjelotvoran. „Protesti kao fenomeni modernog (svjetskog) društva pred-
stavljaju (posljednji) pokušaj ljudi – grupa i/ili pojedinaca – da direktno utiču na 
svoju životnu sredinu.“ (Đorđe Tomić, 2009, 12) Prema mišljenju intervjuisanih, 
protesti se ignorišu, pripisuju se zavjeri i na perfidne načine se predvodnici zaplašuju 
i ometaju, umjesto da se razmisli o problemima koji građane motivišu da se okupe da 

protestuju. Sa druge strane, deficit demokratske kulture kod građana „implicira jedan 
radikalan izostanak razumijevanja uloge civilnog društva i nevladinih organizacija 
u demokratskom društvu“, ocjenjuje univerzitetski profesor sigurnosnih i mirovnih 
studija. To otežava rad organizacijama civilnog društva i čini građane podložnijim 
manipulacijama vlasti, kojima podstiču nepovjerenje u organizacije civilnog društva 
kao izdajice i izvršioce stranih, nepatriotskih interesa, o čemu su govorila četiri in-
tervjuisana. Dakle, potrebno je graditi pojam civilnog društva u javnosti i edukovati 
građane o ulozi koju civilno društvo i nevladine organizacije imaju za funkcionisa-
nje demokratskog sistema. 

Predsjednica udruženja koje se bavi tranzicijskom pravdom predlaže da orga-
nizacije civilnog društva rade više ne samo na edukaciji građana za njihova demo-
kratska prava i obaveze već i na iniciranju društvenih pokreta i njegovanju lidera 
koji u javnom prostoru mogu ponijeti odgovornosti kao predstavnici građana i kao 
budući političari. „Da imamo pojedince spremne da izlaze sa činjenicama i spre-
mne da na sebe navuku čak i salvu kritika, pa i političkih napada ukoliko urade 
ono što ne odgovara i što nije u duhu onoga što nam političari zagovaraju.“ Odnos 
organizacija civilnog društva i društvenih pokreta često je nejasan jer „nevladine 
organizacije mogu biti dio društvenog pokreta, a i društveni pokreti uvijek imaju 
određenu organizacionu strukturu“ (Đorđe Tomić, 2009, 14). Đorđe Tomić polazi 
od definicije društvenih pokreta Dietera Ruchta, njemačkog sociologa, kao „sistema 
djelovanja mobilisanih mreža grupa i organizacija, postavljenih na izvjestan (duži) 
rok i oslonjenih na kolektivni identitet, koji putem javnih protesta žele da dovedu do 
društvene promjene, spriječe je ili vrate unazad“, analizira organizacionu strukturu 
pokreta, dajući parametre za razlikovanje nevladinih organizacija (NVO), organiza-
cija društvenog pokreta (SMO) i „samog“ društvenog pokreta. 

Predsjednica udruženja koje se bavi tranzicijskom pravdom: „Ako analizi-
rate i tražite mehanizme koji mogu natjerati političare na odgovornost, vi 
ih nemate. Jedini mehanizam je građanski bunt, odnosno izlazak na ulice, 
međutim, opet to nije u tradiciji ljudi na prostoru BiH, a s druge strane, i 
protesti koji su se dešavali prethodnih godina pokazali su da građani ne 
mogu ništa promijeniti. I to je ta frustracija da ljudi čak i kad izađu na 
ulice ne mogu ništa postići. [...] Možda bi paralelno sa tim promjenama 
[edukacijom građana za njihova demokratska prava i obaveze] trebalo ra-
diti na društvenim pokretima, trebalo raditi na nekim novim ljudima koji 
su spremni izaći u javni prostor i ponijeti odgovornost, koji bi bili produkt 
društvenih pokreta, koje bi čak možda nevladine organizacije inicirale. Ja 

sam jednom sa tom idejom izlazila nekim nevladinim organizacijama. Za-
kasnili smo za ove izbore, ali mislim da bi i to možda bilo rješenje, zato što 
ima puno ljudi spremnih da izađu, da preuzmu dio odgovornosti i pokušaju 
neke promjene. Ali sistem je uspostavljen tako, pa i izborni zakon, da sem 
velikih političkih partija građani nemaju mogućnost da se aktiviraju u po-
litičkom životu.“

Intervjuisani pravnik i kulturolog − istraživač istakao je važnu činjenicu za ra-
zumijevanje aktivnog praćenja i reagovanja civilnog društva BiH na planove, odluke 
i postupke vlasti i za razumijevanje mogućnosti mobilizacije pristalica društvenih 
pokreta i protesta. Smatra da jedno civilno društvo ne može reagovati na 14 vlada 
(dvije entitetske i 10 kantonalnih, Brčko distrikt i jedna državna). Takođe, građani su 
pristalice različitih političkih stranka, kojih, kako hiperbolično kaže jedna od inter-
vjuisanih, „imamo najviše u svijetu“, i na taj način su podijeljeni među sobom. A i, 
sa druge strane, vlade ne predstavljaju jednu političku struju, „već koliko vlada ima, 
toliko i partija ima, pa puta dva − pozicija i opozicija“, kaže kulturolog − istraživač, 
i zaključuje: „To ne može podnijeti ni razvijenija demokratija, a kamoli društvo koje 
se tek uči nekom liberalizmu. Znači, uči da sutra mogu sjediti sa čovjekom koji je 
selefija, čovjekom koji je ultra neki Hrvat, ultra Srbin, ultra Bošnjak, mogu ga slušat, 
a da se ne pobijemo, razumiješ.“

Predsjednica udruženja koje se bavi tranzicijskom pravdom kaže da su „po-
litičari dominantni s jedne strane zato što su naša tradicionalna društva sklona da 
vjeruju političarima, sklona tome da imaju vođu, a s druge strane jer nemaju rav-
notežu i ravnopravne snage u civilnom društvu koje će negirati interpretacije koje 
političari nameću. [...] Da imamo jedinstveno civilno društvo, nama bi bilo mnogo 
lakše suprotstaviti se njima.“ Protesti poput onih oko slučaja Davida Dragičevića i 
Dženana Memića imaju značaj upravo zato što objedinjuju civilni sektor, ocjenjuju 
intervjuisani. 

Pravnik i kulturolog, istraživač, smatra da prepreku u funkcionisanju demo-
kratskog sistema predstavlja i to što je politička elita, koja stvara  preduslove za 
demokratsko funkcionisanje, mahom neprosvijećena: „Nije to elita jedne Francuske 
ili Njemačke, pa da ona može da shvati šta je pravna država, šta je demokratični si-
stem, šta je to individualna sloboda i pravo i građansko pravo, šta je to neka socijalna 
solidarnost, oni to ne shvataju, ne žele da shvate. To su goli banditi, ratni profiteri, 
ratni krijumčari.“ Drugi intervjuisani, novinar po zanimanju, naglasio je problem u 
nepostojanju, s druge strane, srednje klase, koja je pokretač i nosilac demokratskog, 
te apelovao da treba graditi srednju klasu.

Novinar BHRT: „Mi srednje klase uopšte nemamo. A srednja klasa bi tre-
bala biti taj pokretač tog novog, tog boljeg, tog životnijeg, evo ropskijeg 
i ne znam ni ja ljudskijeg, demokratskijeg, kako hoćete. Znači, dok ne 
vratimo tu srednju klasu i u njoj dok ne nađemo partnera, nećemo moći 
napravit nikakav iskorak. Srednja klasa je ta koja čini društvo društvom. 
Ne ni oni bogati, ne ni oni najsiromašniji. Srednja klasa je stub svega, 
oko nje se na neki način sve vrti. I ona je stub svake razumne države. Mi 
nju nemamo, mi smo nju izgubili ovakvim, naravno, politikama, ovakvim 
političkim vođstvima i trebaćemo učiniti puno da je vratimo. Eto, to je na 
neki način poruka, trebaćemo vratiti srednju klasu i srednja klasa će biti 
naš sugovornik i onaj ko će gledati ovu državu.“

Šest intervjuisanih je naglasilo važnost da organizacije civilnog društva, obra-
zovni sistem, roditelji, mediji i političari obrazuju narod o njihovim građanskim 
pravima i obavezama i načinima na koje se uključuju u odluke i kontrolu vlasti. 
Neki intervjuisani su težište odgovornosti za neupućenost i neparticipiranje u dru-
štveno-politički važnim pitanjima stavili na građane. Direktorica jedne ženske NVO 
kaže da je „ljuta na građane i građanke što nisu odgovorni“, što glasaju za ljude 
koji ništa ne rade za dobrobit naroda i na posljedicama rata. Doktor katoličke teo-
logije, profesor emeritus, to zove „političkom lijenošću“. Doktor filozofskih nauka, 
univerzitetski profesor, primjećuje da obrazovanje njeguje „politički ili društveni 
autizam“, odnosno jednu „odvojenost od života“. Isječak iz razgovora intervjuerke 
i intervjuisane vjeroučiteljice islamske vjerske nastave govori o prepoznavanju pro-
blema „apolitičnosti“ kod sebe i ilustruje razmišljanje koje ga prati: Intervjuisana: 
„Al’ možda i mi, jednostavno i mi, kao obični građani koji smo apolitični, nezainte-
resirani za politiku, pa nas i ne zanima šta to oni gore rade [trebamo se promijeniti].“ 
Intervjuerka: „Da, sigurno, evo ja apsolutno znam samo kako se zovu ti neki ljudi 
zato što sam pročitala u medijima, al’ da imam neki interes da odem kod njih pa 
da nešto apliciram, da nešto sugerišem, da pošaljem neku primjedbu, nešto, zaista 
nemam neke želje za tim, ni volje, a možda bih trebala da imam. Ne znam. Možda. 
A možda svi mislimo da to nema smisla.“ Intervjuisana: „Il’ nema smisla il’ neko 
će drugi.“ Intervjuisani kulturolog istakao je da je za liberalnu demokratiju potrebna 
veća svijest o individualnoj slobodi kod građana, naspram kolektivizma. Kroz pret-
hodne režime nije razvijana individualna sloboda u političkom smislu. 

Pravnik i kulturolog, istraživač: „Mi nikad nismo imali liberalno društvo, 
nismo se ni približili liberalnom. Uvijek su u našim političkim ideologi-

jama, i u Kraljevini, i u socijalističkoj Jugoslaviji, vladale ideologije ko-
lektiviteta. Pa i komunizam je prihvatio taj narod kao kolektivitet, narodni 
identitet − srpski, hrvatski, slovenački, makedonski, kao neku zadatost i 
podjele. I u Bosni isto, mada se to najmanje osjetilo u društvu i u politici, 
ali prihvatili su to. Ali su drugo uticali na to da prihvatimo neke druge vrste 
kolektiviteta, da ne razvijamo individualnu slobodu u nekom političkom 
smislu. Socijalizam [je] dozvolio slobodu promišljanja pa su se javljali ti 
disidenti, javljali su se ljudi koji drukčije promišljaju, kulturna scena nije 
bila tol’ko cenzurisana.“

Narod se osjeća bespomoćno, kako smo vidjeli u prvom dijelu, ali analiza siste-
ma i institucija govori da za to postoje ozbiljni razlozi kojima treba doskočiti. Govo-
rili smo šta treba i može da se mijenja u sistemu i institucijama, a dva intervjuisana 
su naglasila da jedino odozdo, prvo mijenjajući svijest naroda i edukacijom koja su 
njihova građanska prava i obaveze može da se mijenja sistem da bude više demo-
kratski. Među temama kojima treba obrazovati narod navode se: šta je to građansko 
društvo, koja su prava građana, koje su građanske obaveze, kako formalno i aktivi-
stički poslati vlastima primjedbe i sugestije, koji su sve načini političkog djelovanja 
i dalji koraci tog procesa djelovanja, šta sve ulazi u strukturalno, kulturno, emoci-
onalno nasilje koje provodi sadašnja vlast. Pravoslavni sveštenik kaže: „Ako ništa 
drugo, bar informaciju o tome prenijeti.“ Dvoje intervjuisanih naglašava važnost 
svakodnevnih snažnih poruka i ponavljanja istih poruka.

Direktorica NVO za tranzicijsku pravdu: „Mi smo godinama pokušavali 
mijenjati sistem odozgo, od političara. Ali mislim da treba mijenjati sistem 
odozdo. Treba prvo građane osvijestiti koja su njihova prava, naravno, i 
obaveze, koja je to njihova moć. Šta su u stvari građani. Jer da sad uradite 
anketu, ljudi bi rekli: ‘Političari su na vlasti, mi ne možemo ništa, takvi su 
koji jesu.’ Građani nemaju čak ni svijest da su oni ti koji biraju političare. 
Mislim da treba odozdo mijenjati svijest ljudi, educirati ljude šta su njiho-
va prava, šta obaveze.“ 

Vjeroučitelj islamske vjerske nastave: „Mislim da su se političari umno-
gome oteli od naroda, dakle, od one klase koja ih bira, koja ih dovodi na 
vlast, da tako kažemo. Mislim da treba pokazati tu snagu da ljudi, obični 
ljudi, imaju alat u rukama. Dakle, da tim ljudima [na vlasti] pokažu [gra-
đani] da oni nisu Bogom dati da budu tu gdje jesu i da to kada zasjednu za 

stolicu nije završen posao nego tek preuzet, dakle, amanet, preuzeta zadaća 
da ostvari ono što je obećano i ono što mu je zadatak na tim pozicijama na 
kojima se nalazi. Mislim da tu zaista zaostajemo.“

Doktor katoličke teologije: „Mi smo još uvijek u postsocijalističkom raz-
doblju jer mislimo − politika je ili stvar korupcije − da ti bude bolje, svoju 
stolicu da imaš sigurnije, ili − mi ne možemo ništa učinit. Mi nemamo 
iskustvo demokratske države gdje građani utiječu na programe političkih 
partija i prilikom izbora hrabro mijenjaju te političke funkcionere ako nisu 
proveli određeni projekt. Mi ovdje već 30 godina nastavljamo birati iste iz 
straha: ‘Ako se dogodi ponovo rat, ko će me branit, ko će moj narod bra-
nit?’ Zato biramo stare, koji imaju iskustvo ratovanja ili su u partiji koja je 
bila za rat i još uvijek se nije toga odrekla. Vrlo je teško odgojiti građane 
za aktivnu demokraciju. Tu bi trebala biti uloga obrazovnog sustava, uloga 
obitelji, uloga samih političara, uloga medija. Dakle, moramo zajedno uči-
ti, pridonositi demokratskom društvu koje je pluralno. [...] Mi očekujemo 
da država sve servira na dlanu. Moramo se učiti biti država, ne samo iza-
brati funkcionere, nego ih podržati u dobrim stvarima i zvati na račun ako 
ono što su obećali nisu izvršili. Dakle, ja tu vidim mogućnost. To ne ide 
preko noći, al’ na tom fonu, na toj liniji treba raditi.“

Pravnik i kulturolog, istraživač: „Ova elitizacija društva će ostat. Ne veru-
jem da će se baš puno ljudi osvijestiti i uzeti taj neki klasni momenat da su 
deprivilegirani, da su marginalizovani, da se sa njima manipulira pomoću 
njihovih trauma, pomoću njihovih nacionalnih identiteta, pomoću vjere, 
pomoću svega i svačega, pomoću viktimizacije. Neće svi, al’ jedan dobar 
[dio], jedna kritička masa ljudi može se pokrenuti, može se oformit pa 
onda pokrenut.“

Intervjuisani su naglasili da građane treba osvijestiti da je građansko angažova-
nje u demokratskom sistemu kontinuirano i učestalo, da je riječ o procesu koji traje 
da bi dao svoje rezultate, ali i koji mora da se održava da se postignuto ne bi urušilo. 
Drugo što naglašavaju jeste potreba da se građani manje vezuju za jednog političkog 
vođu jer je za uspješnu državu potreban sistem sačinjen od profesionalaca koji imaju 
svoje nadležnosti, iskusni su i hrabri da nose odgovornosti svojih pozicija. Dva su 
problema u takvom pristupu politici. Prvo, trenutne vođe u BiH samodeklarativno se 
izjednačavaju sa patriotizmom kroz indirektne poruke da, ako njih nema, neće biti 

dobro konstitutivnom narodu koji predstavljaju. Drugo, toliko ih volimo da ih ne 
možemo promijeniti iako ne valjaju. 

Pravoslavni sveštenik: „To je nešto u biti srpskog naroda, to neka želja 
za nekim vođom, da sve treba slušati. Možda se to temelji čak i na tom 
monoteizmu, religiji. Kad bi čovjek sad razmišljao široko zašto je to tako, 
nije slučajno tu, na tom mjestu i tako da nema podršku. Ali razumno kada 
pogledamo, tu treba čitav tim da bude, a ne jedan čovjek. [...] Pitanje je 
koliko može ovo biti uspješno vođenje ako jedan čovjek nema oko sebe 
[druge ljude]. To je u porodici isto tako. Ako jedan čovjek u porodici ima 
povjerenja u svoje članove porodice, onda ne mora sve on da odradi sam, 
[i] onda to [porodica] ima uspjeha. Ako za sve smatra da on mora da bude 
tu, onda je pitanje [šta] ako njega nema. Ja sam se uvjerio u parohiji gdje 
je u pojedinim porodicama jedan bio vođa, ostali ništa, i dešavalo se da ti 
ljudi umru, da ih odnese nešto, i [dogodi se] potpuni raspad porodice, jer 
ni za šta nisu bili ni nadležni, nit’ su bili hrabri da nešto naprave. Plašim se 
da je i to [političko] vođstvo takve vrste. Da sad čovjek [političar] ima 50 
ljudi, ono što [se] kaže, da im slobodno da [nadležnosti] i da ne razmišlja 
o njima, a da se on i ne pojavljuje: ‘Vi se pojavljujte.’ Al’ to je želja da 
jedna ličnost se napravi da bi politički glasovi se dobijali. Tako da je sve 
to tako povezano, tako Bože pomozi, ne dao Bog. Odakle to nama? Nama 
to dolazi, meni se čini, od turskog ropstva. Oslobođenje, vožd jedan Kara-
đorđe, drugi vožd Miloš Obrenović, i samo vožd može biti, ne treba nam 
sistem.“ 13 

Narod ima najveću priliku za promjene na izborima, smatra većina intervju-
isanih, a „ulica“ je krajnje sredstvo, kaže načelnik opštine. Međutim, i na ulogu 
građana kao glasača utiče niz problema: predizborne kampanje su uprošćene, na 
glasače se vrši pritisak ili se podmićuju, nedostatak demokratske kulture ne dozvo-
ljava građanima da razumiju važnost izbora i kojim kandidatima da daju prednost. 
Prema procjeni intervjuisanih, jedan dio punoljetnih građana ne glasa (među kojima 
su najviše mladi, tvrdi predstavnica društveno-političke NVO), drugi su dopustili da 
budu podmićeni ili su ucijenjeni da glasaju za vladajuće partije, treći iskreno vjeruju 

13  Isto je i kod drugih naroda, tvrdi načelnik opštine: „Naši ljudi vole te nekakve autokrate − 
diktatore. Oni su to pokazali da vole. Nažalost, to je tako. Kad uzmete malo noviju, ali i nešto stariju 
istoriju, vidjećete da je to zaista tako. Mi možemo nabrojati te diktatore i lidere i kod Srba i kod Hrvata 
i kod Bošnjaka.“

u nacionalne ideje (dio sljedbenika tri tradicionalne crkve i vjerske zajednice, tvrdi 
predstavnica ženske NVO), i najviše je bilo riječi o onima koji se ipak „u zadnjem 
momentu“ opredijele za nacionaliste. 

Iskoristiti izbore 

Izbori su bila tema za 43% (33/77) intervjuisanih. Najviše su ih spominjale 
osobe koje se bave tranzicijskom pravdom (75%) i politikom (62%), zatim zaposleni 
u medijima (57%), aktivista (41%), a samo 25% univerzitetskih profesora iz uzorka, 
40% ostalih sagovornika sa iskustvom rada u obrazovanju i najmanje vjerskih lidera 
(38%). Najzastupljenija tema bila je krađa izbora (kod skoro polovine pominjanja 
izbora), zatim primjedba da su izbori prečesti jer su pauze između predizbornih kam-
panja prekratke i zato što političari tek što se naviknu na poziciju, već dolazi izborna 
godina (jedna četvrtina spominjanja izbora), isto toliko je bilo primjedbi na kvalitet 
predizbornih kampanja, i naposljetku na slabu izlaznost na izbore. Najprije ćemo u 
duhu prethodnog poglavlja govoriti o savjetima koje intervjuisani daju građanima 
vezano za izbore, a potom o problemima koji nisu u moći glasača i prijedlozima 
koji su adresirani onima koji mogu uticati na njihovo rješavanje. Poruka načelnika 
opštine na kraju intervjua bila je upućena građanima: „Dragi narode i dragi građani, 
nemojte se miriti [sa situacijom], nego sad na izbore izađite i birajte, a ne glasajte.“ 
Drugim riječima, načelnik je pozvao građane da pri glasanju budu svjesni da mogu 
birati. Izvršna direktorica samoregulacijskog tijela za štampane i onlajn medije na 
pitanje intervjuerke: „Da li možemo išta promijeniti bez političara?“, odgovara: 
„Možemo. Idu izbori, ajmo izabrati druge političare.“

Deset intervjuisanih je nastojalo da razumije razloge zbog kojih nezadovoljni 
građani ipak glasaju za iste nacionalističke stranke i njihove predstavnike. Sociolog 
i filozof, univerzitetski profesor, tvrdi da bi svi najradije glasali „protiv svojih“ ako 
bi bili uvjereni da će tako učiniti i glasači druga dva konstitutivna naroda. Pošto za 
to nemaju garancije, ipak se opredjeljuju za drugu „najmanje lošu alternativu“ − gla-
sati za „svoje“, odnosno nacionaliste. U osnovi, svi intervjuisani prepoznaju strah u 
narodu od mogućih postupaka novih političara i strah od postupaka političara druga 
dva konstitutivna naroda, jedno sveopšte nepovjerenje u njihove namjere i nedosta-
tak transparetnosti. Predizborne kampanje se grade kroz poruku o „zaštiti svoga na-
roda“, i tu nema mjesta priči o pomirenju. Psiholog, univerzitetski profesor, kaže da 
se u takvom ambijentu mnogi građani odlučuju da vjeruju političkim liderima jer su 
„oni gore“ i trebalo bi da „znaju bolje“ političke planove suparnika i cijelu sitauciju, 
to im je i posao. Ona smatra da „svi političari se jako lijepo druže mimo zvaničnog 

stava. Oni će sjesti u kafanu i pričati i jesti, ali zvaničan stav je razdijeljen − na tri 
stvari ili na četiri ili na pet, nije važno koliko, moramo računati i manjine. Ali ovdje 
je stvar da mi padamo jeftino pod uticaj tih stvari, i medija i politike. Da nemamo 
svoga stava.“ Njen savjet je da građani „vjeruju svom iskustvu i drže se zdravih na-
čela komunikacije“. Ljudi su smeteni između različitih političkih priča, smatra bivši 
direktor humanitarne NVO. Oni koji hoće da razmišljaju i imaju svoj stav nerijetko 
se izgube u svemu što čuju, od jednog, drugog, trećeg političkog lidera. Kad tome 
dodaju svoja lična iskustva i ako znaju da ih stav kontra tekućim političkim tokovi-
ma može koštati, onda odustaju. Tako imamo ljude koji glasaju za nacionalne stran-
ke, a hoće da rade u zemljama Evropske unije, kaže novinar BHRT: „Ko podržava 
Putina i rusku potliku, ja nisam čuo da taj želi ići raditi negdje u Moskvu, on bi radio 
u Beču. Naši isto tako pobjegoše od Dragana Čovića u Njemačku, od njega pobjegli, 
dođu ovdje i opet glasaju za njega. Ovi bježe od Izetbegovića i opet glasaju za njega. 
Znači, nešto tu treba debelo mijenjati. Nekad se, a više ne znam je li to šala, a nekad 
pomislim kako više ovo nije priča za sociologe, nego za psihologe i za psihijatre.“ 
Socijalni psiholog, istraživač, ukazao je da bi se teže namjerama političara druga 
dva konstitutivna naroda zaplašivao narod da nisu napravljena „tri javnja mnjenja 
koja su zatvorena“. Zaključuje: „Ovdje se vlada strahom, ovdje se vlada etničkom 
homogenizacijom.“ Nevladinim organizacijama se posebno preporučuje da rade sa 
glasačima u sredinama u kojima nema alternative osim lokalnih nacionalističkih po-
litičara. 

U izjavama intervjuisanih analizirali smo koliko ove strahove smatraju izvor-
nim u narodu, a koliko se oni podstiču i održavaju vještački. Ozbiljnija je situacija 
ako su gorenavedeni strahovi duboko ukorijenjeni u narodu. Mnogo intervjuisanih 
govori o političkoj proizvodnji strahova, a jedan kaže: „Čini se da je naše društvo 
itekako duboko zatrovano međuetničkim nepovjerenjem i da to pogotovo u periodu 
predizbornih kampanja se koristi i dostižemo taj neki nivo gotovo netrpeljivosti koji, 
hvala Bogu, nije prouzrokovao do sada nikada nikakve sukobe između ljudi koji 
tako govore.“ Neka dublja sociološka i psihološka istraživanja mogla bi se uraditi 
na ovu temu.

Rješenje za BiH intervjuisani novinar vidi u biranju stalno novih političara na 
izborima. Mogućnost da se na izborima promijeni političar je ujedno i lijek za strah 
da će poslije sadašnjih političara doći neadekvatni. Doktor katoličke teologije, pro-
fesor emeritus, i direktorica NVO za tranzicijsku pravdu podsjećaju građane da i 
poslije izbora mogu da se na sljedećim izborima promijene politički funkcioneri ako 
nisu proveli određeni projekat ili odgovorili očekivanjima. Novinar predlaže građa-
nima da neko duže vrijeme u budućnosti imaju strategiju da stalno mijenjaju politič-

ke funkcionere na izborima, naravno loše, ali i one koji se pokažu dobrim. Njegova 
računica kaže da je za proteklih 30 godina ovom metodom mogla šest-sedam puta 
biti promijenjena vlast. U njegovim riječima se osjeti i žurba.

Novinar BHRT: „Mi smo izgubili 30 godina zato što imamo iste na vlasti. 
Znači, u tih 30 godina mi smo točno, znači, svake dvije godine imamo 
lokalne i državne izbore, mogli promijeniti vlast šest-sedam puta, ili deset 
puta do sada. Naša budućnost [se] može, na neki način, osloniti samo na 
stalne promjene u izborima. Bez obzira šta ćemo dobiti sa tim novim lju-
dima, pa dobijemo i lošije. [...] Svake dvije godine mi moramo mijenjati 
vlast. Naprosto, ne smijemo dozvoliti nikome da bude dulje od četiri godi-
ne na vlasti. Pa čak i da bude savršeno dobar, pa da ga proglase i svecem, 
ne smijemo dozvoliti da od četiri godine bude više na vlasti. Mi moramo 
se tome naučiti. Kad to shvatimo i naučimo, mi ćemo živjeti vjerovatno 
u nekom boljem društvu. Ne mislim idealnom, i za to idealno će trebati 
jako puno vremena, ali boljem sigurno nego što imamo sada. Znači izbori, 
izađite ljudi na izbore, oni su nam jedino rješenje, nemamo drugog.  Re-
volucije zaboravimo, toljage zaboravimo, sva ta nasilna sredstva moramo 
zaboraviti jer nasilnim metodama se ne može ništa riješiti. Možemo riješiti 
samo mirnim putem, i to dijalogom i, naravno, političkim sredstvima, a to 
su izbori.“

Intervjuisani su davali niz savjeta građanima kakve ljude da biraju. Član grad-
skog vijeća skrenuo je pažnju da građane treba učiti da daju podršku dugoročnim 
strateškim politikama. 

Član gradskog vijeća: „Stanovništvo BiH mora biti svjesno da, što god 
hoćemo bolje da uradimo, moramo raditi strateški. Sve što se radi strateški, 
radi se dugoročno, odnosno u startnom nekom, startnoj početnoj fazi se to 
ne vidi. Nažalost, naši građani hoće da se vidi odmah u startu promjena, ta 
promjena je varljiva i, dugoročno gledajući, ne donosi nam ništa dobro.“

Govorili smo o tome da intervjuisani ukazuju na nedostatak političkih lidera 
koji bi mogli zadobiti naklonost građana. Intervjuisani savjetuju građanima da biraju 
za političke funkcije nove ljude, mlade ljude, ljude koji nisu bili u ratu, stručne ljude 
(sa referencama), sposobne ljude (na lokalnim izborima) za koje znaju da su dobri, 
čiji rad i stručnost poznaju, a ne nužno predstavnike svoje nacionalnosti, a upitne 

moralnosti. Da treba da siđu s vlasti svi koji imaju iskustvo rata istaklo je dvanaest 
intervjuisanih. 

Treba podržati „mlade ljude koji ulaze u politiku“, oni drugačije razmišljaju i 
imaju drugačije načine djelovanja. Oni više ukazuju na probleme u sistemu i hoće 
da sarađuju sa nevladinim organizacijama, ocjenjuje predstavnica društveno-po-
litičke NVO. Bivši direktor humanitarne NVO procjenjuje da sadašnji političari 
neće moći zauvijek da podižu tenzije, da će se umoriti, ostariti i da će doći do pro-
mjena, ali je problem što puno mladih, koji bi trebalo da preuzmu pozicije, odlazi 
iz zemlje. Načelnik opštine dodaje da je problem i što partije ne njeguju dovoljno 
politički podmladak. Metaforično rečeno, starci od 60−70 godina su načelnici ili 
šefovi političkih partija, nepismeni donekle za savremene potrebe rada, a mladići 
sa završenim fakultetima, magistri ili doktori nauka im lijepe predizborne plakate. 
Mladima treba dugo da napreduju u stranci. Takav odnos prema podmlatku nije 
obećavajući.

Problem odlaska mladih iz države pokrenut je iz više uglova posmatranja i 
ukazao je na zabrinutost građana. I druga istraživanja ukazuju na to da razloga za 
odlazak iz zemalja Zapadnog Balkana ima mnogo, ali su skoro uvijek isti. „Ljudi 
odlaze jer nemaju posao, jer imaju male plate, jer im je muka od korupcije, nepo-
tizma, partokratije. Među njima ima i onih koji su dosegli vrhunac u svom poslu i 
žele da se dalje razvijaju i napreduju. Neki se plaše izbijanja novog rata, neki više ne 
žele da čekaju bolju budućnost, a dobar dio njih odlazi jer ne žele da im djeca žive u 
ovakvom društvu“ (Puhalo i dr., 2020: 14).

Građani treba da stave stručnost ljudi na prvo mjesto pri procjeni kandidata, 
ističe psiholog i psihoterapeut, „jer nam je gospodarstvo u najvećem problemu i zato 
trebamo stručnjake bez obzira kojim nacijama pripadali. [...]  Dok god ljudi koji 
se kandidiraju za vođe, za određene funkcije ne budu izabrani zahvaljajući svojim 
programima, sposobnostima, vještinama i referencama, nego, kao što sam rekla, na-
cionalnoj pripadnosti, dotad ćemo imat problem.“ Pokazatelj napretka, prema rije-
čima jednog novinara, biće „kad ne bude bilo potrebe da znamo ko je predsjednik“. 
Potebno je motivisati građane da tokom lokalnih izbora glasaju za dobre i sposobne 
ljude, koji imaju reference, naglasio je politički lider iz Tuzle. Dao je primjer da 
narod tog grada tako glasa za [Gradsko] vijeće, a to potvrđuju rezultati na otvorenim 
listama koji ne odgovaraju popisu stanovništva „nego željama ljudi“. Dao je pri-
mjer nosioca liste SDP-a [za Gradsko vijeće] Aleksandra Vujadinovića: „To je jedan 
ugledni ortoped, jedan dobar čovjek. On je kao nosilac liste dobio glasova više nego 
nosioci svih drugih lista zajedno. [...] A zašto je dobio te glasove? Pa dobar čovjek, 
dobar ortoped, znaju ga ljudi iz njegove osnovne škole, iz gimnazije, znaju ga i vole 

ga pacijenti, svi ga vole. I tako da baš je nekoga briga kako se zove. I tad vidite da 
ne glasaju po popisu stanovništva.“ 

Intervjuisani iz različitih uglova sagledavaju posljedice sužavanja političkog po-
lja na etno-nacionalne teme. Psiholog i psihoterapeut govori da se sužavanje odražava 
na kriterijume za izbor na funkciju: „Kao jedini kriterij nameću upravo razliku, odno-
sno nacionalni ključ. Sama pripadnost određenom narodu se pokazala kao prednost 
i određena referenca za upravljanje ljudima, za vođenje ljudi, za određenu funkciju 
unutar države.“ Ona naglašava da se time šalje poruka narodu da su podjele važne i 
poželjne: „Taj ključ dok [se] ne promijeni, neće se promijeniti niti slika koja se šalje 
drugim ljudima, koja se šalje masi.“ Pozivaju se organizacije civilnog društva da rade 
sa narodom. Potrebno je raditi sa narodom da razumiju važnost opšteg interesa i šta 
je interes države (koji je iznad nacionalnih interesa), istakla su dva pravoslavna sve-
štenika i jedan imam. To je izazov u državi koja nema jednak odnos prema svakom 
građaninu. Teže je motivisati građane da se ulažu u opšti interes, dok je prisutno, 
na primjer, pristrasano zapošljavanju po nacionalnom ključu. Stručna savjetnica za 
predškolsko obrazovanje govorila je o potrebi da se na dnevnom nivou javno njeguje 
zdrava nacionalnost, koja se odlikuje stavljanjem na prvo mjesto principa i pravila 
demokratske države i bezbjednosti građana, a onda nacionalne pripadnosti.

Stručna savjetnica za predškolsko obrazovanje: „Premalo se govori o tim 
građanskim vrijednostima bez obzira na nacionalnu pripadnost.“ Kaže da 
se to treba mijenjati „tako da mi prihvatimo našu nacionalnost kao nešto 
što je naše i nešto vrijedno i trebamo je znat. A pararelno sa prihvatanjem 
naše nacionalnosti trebamo poznavati vrijednosti drugih nacionalnosti. Tek 
onda kad vidimo kao nacionalna, takozvana nacionalna bića, da je nama 
bez obzira na tu nacionalnu pripadnost važno da živimo sigurno, da živimo 
bezbjedno, da to možemo uraditi jedino ako smo i tolerantni i ako uvažava-
mo jedni druge i ako smo, na kraju krajeva, usvojili principe i pravila jedne 
demokratske države. Fali nam poštenja, fali nam dobrote, fali nam, evo, 
humanosti. [...] Razdvojiti nacionalno i građansko opet možemo jedino 
snažnim porukama, ali svakodnevnim snažnim porukama.“

Novinar je podsjetio građane da političara treba da mjere „po onome šta govo-
ri“, „da li je rečeno realizirao“ i kakva mu je poruka („da li je to poruka pomirenja ili 
poruka unesrećenja“). Realizacija obećanih projekata je od strane doktora katoličke 
teologije ocijenjena toliko važnom da je razlog za smjenu. Pomenuti novinar smatra 
da je vrijeme za smjenu sa funkcije čim građani osjete potrebu da sugerišu političaru 

kako se treba ponašati: „Ako mi dođemo u situaciju da sa tih nižih razina, u bilo ko-
jem obliku, budemo Bakiru Izetbegoviću, Draganu Čoviću, govorili kako se trebaju 
ponašati, pa onda u vražju mater, treba ih smjenjivati što je moguće prije. Upravo 
se tako moramo ponašati jer mi tu nemamo šta dalje raspravljati, šta dalje pričati. 
Znači, da dijete uči roditelja kako će biti roditelj, to bi bilo pogubno.“

Mnoštvo partija u BiH ima za posljedicu da je glasačko tijelo razdijeljeno i da 
se ne može imati većina za kandidate koji bi smijenili nacionalističku vlast. Drugi 
problem je što je malo „istinskih“ građanskih stranki i što su „svi“ podložni destruk-
tivnom ponašanju prema ocjeni tri intervjuisana iz sektora politike. 

Zaposlenik u gradskoj administraciji: „BiH je sama po sebi puna tih nekih 
raznolikosti, tih nekih nacionalnih stranaka, međutim, i stranaka što sebe 
nazivaju građanskim. One su zapravo nacionalne jer imali smo u ne tako 
dalekoj povijesti da su se te, pod navodnicima, građanske stranke promovi-
rale i poticale građanstvo, neku građansku [ideju], da su to stranke svih tih 
nas. Međutim, to nije istina. I možda ću grubo zvučati, ako iko doprinosi 
tom nekom nepomirenju, odnosno stvaranju nekih novih mržnji su upravo 
te stranke što sebe nazivaju građanskim. Ove stranke koje imaju ispred 
svoj neki nacionalni predznak, one jesu nacionalne, međutim, one štite pra-
va svojih naroda, što im na kraju krajeva savjest nalaže jer neće se za moju 
naciju sigurno boriti ona tamo nacija. Ako se ja ne izborim za sebe, neće se 
niko drugi izboriti za mene. Tako da tu sad neki i strani državnici dolaze pa 
nama promoviraju nekakva ‘građanska prava’, što u Bosni i Hercegovini 
skoro neće zaživjeti jer i ove građanske stranke što sebe tako nazivaju nisu 
te vođe, niti te vodilje da bi nam one mogle nešto pomoći.“

Polovina intervjuisanih koja je govorila o izborima (49%, 16/33) kritikovala 
je predizborne kampanje jer se grade na poruci o zaštiti svog naroda i nacionalnih 
pitanja, a najgrublje su ocijenjene kampanje svedene na antikampanje. Intervjuisani 
su najviše kritikovali pretvaranje nacionalnih pitanja u političke programe i sadržaje 
predizbornih kampanja. 

Poslanik u skupštini kantona, potpredsjednik stranke: „Imamo sad Željka 
Komšića, koji cijelu kampanju radi na antikampanji Dragana Čovića, znači 
oni jedni druge proizvode. Nema Komšića bez Čovića. Šta bi on? Šta bi 
njegov slogan bio? On nema stranku, ali on ima: ‘Ja sam to, ja nisam on’, 
‘On je zao, ja sam dobar’. Dakle, potpuno banaliziranje naših problema.“

Katolički sveštenik: „HDZ je dobio izbore prije koju godinu samo govore-
ći da mi nismo prevrtljivi, da Hrvati nisu prevrtljivi, a to znači da mi nismo 
muslimani.“

Četiri intervjuisana izrazila su nezadovoljstvo predizbornim dodvoravanjima 
narodu: „odjednom svi zabrinuti za nas“; gledate „nekakva hodanja po našoj BiH“ 
(radnica kulturno-obrazovne NVO); „polažu vijence na parastosima“ („Kad nije iz-
borna godina, tad jedino dođu porodice poginulih boraca, pripadnici vjerskih zajed-
nica, zavisi o kojima se radi [misli na naciju] i to niko ne priča.“, načelnik opštine); 
smanjuju plate sebi pred izbore i o tome pričaju (vjeroučitelj islamske vjerske nasta-
ve) i dodvoravaju se onima koji u ratu nisu bili ni na čijoj strani (doktor pravoslavne 
teologije, univerzitetski profesor).

Rukovodioci političkih partija trebalo bi da nastoje da do građana dođu rele-
vantne informacije o njihovom političkom programu, da su im politički programi 
više ideološki profilisani i predstavljaju konkretan i realan plan rješavanja problema. 
Načelnik opštine građanima skreće pažnju da, ako nisu politički aktivni sve vrijeme, 
ne mogu se informisati pred izbore. On govori da je loše biti neopredijeljen do po-
sljednjeg trenutka pred izbore.

Prijedlozi koji bi poboljšali rad medija

Interesovanje za konstruktivne savjete medijima iskazalo je 40% intervjuisa-
nih (31/77). Nema razlike u prijedlozima za rad medija onih koji govore iz pozicije 
zaposlenih u medijima i van medija. Iz medija se o ovom pitanju oglasilo 71% od 
ukupnog broja u uzorku (10/14 zaposlenih u medijima). Sa druge strane, o istim pro-
blemima je govorila trećina preostalih sagovornika iz uzorka (33%, 21/63).

Bivši direktor humanitarne organizacije kaže da, prema njegovom mišljenju, 
ima dosta pozitivnih pomaka na pojedinim medijima. Kao argument navodi sve više 
radio-emisija koje imaju mogućnost uključenja građana i dozvoljavaju da građani 
iznesu svoja različita mišljenja. Navodi konkretno Radio BN, gdje je nekada bilo 
nezamislivo da se telefonski uključe osobe različite nacionalnosti, a sada je drugači-
je. Pohvaljuje i sarajevski Radio Stari grad, koji daje iste mogućnosti. Novinar RTV 
FBiH smatra da bi mogućnost da se čuju različite ideje i pogledi smanjila stepen na-
cionalizma kome su građani izloženi: „Mislim da su mediji jedan od načina kako bi 
se moglo, ako bi se na neki način moglo, osigurati da se na različitim prostorima čuju 
različiti glasovi i da ne bude opasnosti da je egzistencija vezana za opredjeljenje, što 
je u mnogo slučajeva tako.“

Potrebno je više edukativnih programa: informativnih sadržaja o novostima iz 
različitih sektora, kulturnih programa, obrazovnih, dječjih. Izvršna direktorica samo-
regulacijskog tijela za štampane i onlajn medije podsjeća da su takvi sadržaji ranije 
bili obaveza i bili su redovni. Ona je takođe uputila važnu poruku urednicima da je 
njihova uloga da edukuju stanovništvo svojim izborima medijskih sadržaja, a ne da 
publika edukuje urednike i pravi uređivačku politiku. Smatra da su mediji izgubili tu 
edukativnu stranu, koja je jako potrebna. Ne treba da se povode za mišljenjima „šta 
narod želi da čuje“, naročito kad time opravdavaju negativnu orijentaciju u informi-
sanju, ali mišljenja i želje građana treba razmatrati. 

Na još jednu potrebnu korekciju u stavu prema informacijama koje biraju uka-
zao je direktor informativnog programa javnog servisa. On smatra da je uloga medi-
ja, prije svega, da informišu građane o onome što je za njihovo dobro. U tom smislu, 
donošenje neprovjerenih „istina“ u vidu raskrinkavanja afera nema prioritet. 

Najčešće pominjan zahtjev tiče se informisanja o pozitivnim dešavanjima. Oso-
be koje su komentarisale promjene u medijima najviše govore o potrebi za pozitivni-
jom orijentacijom u izboru sadržaja (36%, 11/31). Značaj informisanja o pozitivnim 
dešavanjima naglašavaju i intervjuisani iz ovog sektora i sagovornici van njega. 

Jedan od novinara iz uzorka obrazlaže svoje opredjeljenje za pozitivno infor-
misanje: „Neću da se pomirim s tim da je to u psihi čovjeka da reaguju na negativne 
stvari pa da je vijest samo ono što je negativno: ko je koga ubio, ko se s kim zavadio, 
da li je neki političar spomenuo nešto iz rata i rekao ‘nestaće Republika Srpska’, ili 
‘nestaće Bosna i Hercegovina.’“ Zaključuje: „Mislim da oni [novinari] moraju pri-
čati pozitivno.“ On je objavio priču o ćevabdžinici Vučko iz Bijeljine za Dojče vele, 
poslije koje je i biznis vlasniku počeo da cvjeta, iako to nije bio cilj. Nikome nije 
smetalo što je sarajevski ambijent, što ćevape, somune i kajmak naručuje iz Sarajeva, 
štaviše: „Vlasnik je novinaru rekao: ‘Ja sam ovo napravio tek tako da preživljavam 
i da meni malo lakše bude duši’ [jer se doselio iz Sarajeva]. Al’, kaže, poslije toga je 
krenulo, nema ko nije došao. Znači, ljudi reaguju na te pozitivne stvari. Naravno, tad 
su dolazili kada krene ljeto svi Bošnjaci koji su u dijaspori, a onda idu i Bijeljinci, 
naravno, da vide kakvi su to sarajevski ćevapi. Nema više sad da se neko čudi ko to 
pravi sarajevski ćevap usred Bijeljine. Nema barijere. [...]. Svaki put kad se [objavi] 
jedna najobičnija životna priča o ljudima i porodicama, ko je kome pomogao, ko radi 
nešto uspješno, pozitivno, ljudi na to reaguju.“

Novinarima koji ne vjeruju izvršna direktorica samoregulacijskog tijela za 
štampane i onlajn medije predlaže: „Ajmo mjesec dana pucati samo pozitivne priče 
i onda ćemo dobiti odgovor. Mediji moraju vaspitavati svoju publiku, a ne da pu-
blika vaspitava urednika i pravi uredničku politiku. Ja mislim da je to linija manjeg 

otpora. Treba malo i rizikovati.“ Drugi njen savjet jeste da mirovnjačko novinarstvo 
treba da nadglasa huškačko i tu ideju ilustruje svojim iskustvom sa koncerta Džordža 
Rodžera Votersa u Antverpenu (Belgija). Portparol gradske uprave čija funkcija pod-
razumijeva saradnju sa lokalnim medijima primijetio je dobru praksu nekih da, kada 
ima puno loših vijesti, nastoje da ih ublaže pozitivnim informacijama.

Izvršna direktorica samoregulacijskog tijela za štampane i onlajn medije: 
„To je bilo 2000. godine i neke godine nakon onih kosovskih sukoba. Re-
kao je da će pjevati pjesmu koju je posvetio jednom srbijanskom vojniku i 
da je priča koju je ispričao kroz pjesmu po stvarnom događaju, naglasivši 
da u tom događaju nikad nije čitao u medijima, a koji bi divno dao poruku 
da nije sve krvoločno i crno, da ima ljudi u takvom nekom grozom sukobu. 
Priča [se dešava na] Kosovu 1999. godine. Minsko polje je između srbijan-
skih vojnika, gdje je [jedan od njih] čuvao stražu, a sa druge strane je vidio 
baku koja drži ranjeno dijete − unuče. Pokupio [je] hrane, zavoja, svega, 
prešao preko minskog polja, dao joj to, pomogao joj, uputio je gdje će da 
ode i vratio se. Rodžer Voters napravio je pjesmu o tome.  Pjesma se zove 
Each candle (Svaka svijeća). Onda je divno rekao: ‘Upalimo svi svijeće. 
Jedna u ovoj velikoj sali ništa ne znači, ali ako nas 20.000 koliko nas je u 
sali svako upali, pogledaj kakvo svjetlo je u sali.’ Zar to nije jedna divna, 
mirovnjačka poruka.“

Vidimo da se novinari i urednici brinu da li bi pozitivni sadržaji izazvali zain-
teresovanost publike i suočavaju se sa nezadovoljstvom sva tri konstitutivna naroda 
kada nekome pridaju više pozitivne ili negativne pažnje. Mlada lokalna novinarka 
podijelila je svoje iskustvo informisanja o pozitivnim pričama u multietničkom gra-
du u kom se trude da „u jednakoj mjeri budu zastupljeni i Bošnjaci i Hrvati“. Nagla-
sila je da treba prihvatiti u novinarskom radu kao neminovnost nezadovoljstvo gra-
đana različite entičke pripadnosti jer nije se rodio ko je narodu ugodio, a to naročito 
važi za podijeljen narod. Kaže da kada „objavimo nešto što je, reći ćemo, vjersko 
na jednu stranu [u smislu da je vezano za jednu od religija], ovi drugi [misli se na 
vjernike drugih religija] imaju već neke komentare.“ Međutim, tvrdi da ne mijenjaju 
svoj način rada i da građani Jajca ipak prepoznaju i cijene napore portala Jajce Press 
da podjednako zastupa gledišta konstitutivnih naroda i pozitivne priče gde su svi oni 
akteri. Njeno iskustvo je da lokalni mediji koji „naginju ka jednoj strani“ gube po-
pularnost. U tom lokalnom traganju za pozitivnim pričama „za koje nismo ni svjesni 
da su tu među nama, nekada se znamo iznenaditi.“

Jasno je da sve tri strane imaju svoju istinu, ali je pogrešno što danas na javnom 
servisu i u lokalnim medijima zbog toga gotovo da nije moguće čuti objektivne i 
konkretne informacije. Na osnovu analize prijedloga intervjuisanih koje pozitivne 
priče mediji treba više da uključe u sadržaj zaključujemo da je riječ o potrebi da se 
korjenito promijeni medijski pristup realnosti. Intervjuisani, kada govore o pozitiv-
nim pričama, misle prije svega na sadašnje najobičnije životne priče o ljudima i po-
rodicama koje govore o tome ko je kome pomogao, ili onome što radi/rade uspješno 
ili pozitivno (lokalni novinar), pojedinačne gestove građana koji žive zajedno pa 
nešto organizuju (poslanica u skupštini entiteta), priče o normalnim interakcijama 
među ljudima (profesorica medicinskih nauka), normalne najobičnije priče koje nisu 
spektakularne (pravoslavni sveštenik). Predsjednik NVO koja se bavi ljudskim pra-
vima predlaže medijima da prave serijale pozitivnih priča. Navodi da je to moglo i 
treba da se uradi za poplave 2014. godine, koje su bile vrijeme kada nije bilo vjer-
ske i religijske podjele. O ponašanju naroda za vrijeme poplava sa oduševljenjem 
je govorilo 11 intervjuisanih. Predstavnik jevrejske zajednice komentariše: „Neka 
društvena kretanja, kao što je, recimo, pomirenje, možda se mogu ubrzati određenim 
propagandnim aktivnostima, korišćenjem javnog prostora ili javnih medija na način 
pozivanja na tako nešto i ukazivanja koliko je to dobro i kako nikome ne škodi.“ 
Nekoliko koraka dalje ide lokalni imam sa prijedlogom da mediji i vjerski službenici 
na službama javno ukazuju na prepreke koje stoje na putu pomirenja i društvenog 
napretka, i prozivaju one koji te procese koče.

Druga vrsta pozitivnih priča koje intervjuisani spominju kao potrebne u medij-
skom izvještavanju jesu priče iz prošlosti o dobročinstvima i prijateljstvima u ratu. 
Mi smo navodili neke takve priče iz intervjua, a uz svaki ispričani slučaj intervjui-
sani su nam napominjali da su takve priče premalo promovisane u javnosti. Zašto su 
važne − objašnjava iz svog profesionalnog ugla intervjuisana iz NVO sektora.

Izvršna direktorica ženske NVO: „Postoji hiljadu priča kao Srđan Aleksić 
koje nedovoljno promoviramo, kako je rekla Svetlana Broz, ‘svjetla u tu-
nelu’, doista je tako. Svako bi se trebao prisjetiti toga jer kad uspostaviš 
emotivnu vezu i razumsku, onda ćeš prestati da uspoređuješ koje su žrtve 
veće. Ti ćeš početi da razmišljaš kao odgovorno biće, žena i muškarac, 
spram onoga što ti se dogodilo, i počećeš da poštuješ. Ja mislim da nam to 
nedostaje. Zato nam je zapletena priča oko rata: ‘vaki, naki, ovaj onaj’.“

Više je bilo riječi u intervjuima o pojedinačnim dobrim pričama nego o praće-
nju rada NVO u njihovim aktivnostima na pomirenju, odnosno intervjuisani misle 

da je za servise informisanja jako važano uključiti izvještavanja o svakodnevnom 
životu u pozitivnom svjetlu. Teme koje su potrebne jesu prvenstveno pozitivni pri-
mjeri iz života, zatim multietnički sadržaji. Dnevnici ne treba da se svode na govor 
o većinskoj zajednici, nego da imaju širi karakter, kaže profesor sociologije religije. 
Treće, pozivaju se mediji da više govore o problemima u obrazovanju, da se uključe 
u sistemsku promjenu obrazovanja tako što će zagovarati izmjene. Otpori promjena-
ma u obrazovanju suviše su veliki, stoga koordinatorka programa za obrazovanje pri 
jednoj NVO kaže: „Mediji i nevladine organizacije, ne vidim tu neku treću stranu“ 
za promjene u obrazovanju, a smatra da je obrazovanje ključni faktor za pomirenje 
jer od ranih školskih godina svako uči svoje, a o drugima se uči negativno.  

Na izbor ljudi za medijske sadržaje ukazalo je više aktera kojima mediji nisu 
uža specijalnost, a jedna od intervjuisanih novinarki naglasila je da treba dovoditi 
različite profile ljudi, odgovorne, tolerantne i sa autoritetom. Na taj način je moguće 
ljudima bolje „približiti stvarnu situaciju u BiH, koja stvarno nije baš toliko crna kao 
što izgleda“. Ona je govorila o sljedećim kvalitetnim ljudima koji treba medijski da 
se oglašavaju: magistri, profesori, rektori, vojni analitičari, istoričari, itd. Skrenula je 
pritom pažnju na važnost da se njihove izjave prenose kvalitetno i u originalu. Pohva-
lila je za takav rad emisiju „Res Publica“, koju uređuju i vode članovi Hrvatskog stu-
dentskog politološkog foruma. Poslanica u skupštini entiteta takođe smatra da postoji 
potreba za više oglašavanja predstavnika akademske zajednice i predstavnika civil-
nog sektora. Većina uticajnijih medija neće da vode razgovor sa osobama koje za njih 
ne predstavljaju važne ličnosti. Zato apeluje na takve ljude iz pomenutih struktura da 
se ozbiljnije uključe u proces pomirenja. Smatra da bi u tom slučaju pitanja važna 
za pomirenje dobila veći prostor u medijima. Međutim, ovdje je riječ o recipročnom 
odnosu koji je trenutno blokiran jer mediji čekaju progresivniji nastup predstavnika 
akademske zajednice i civilnog sektora da bi obratili pažnju na njih, a ljudi od struke 
ne žele da se izlažu zbog loših novinarskih manira da žigošu i etiketiraju. Socijalni 
antropolog, univerzitetski profesor, skreće pažnju novinarima da treba da znaju koje 
ljude će javno pitati za mišljenje o kojim temama. Traži od njih da prestanu upući-
vati osjetljiva pitanja osobama koje nisu za njih nadležne jer tako nanose duplu štetu 
− otežavaju rješavanje osjetljivih pitanja i narušavaju ugled ljudi. Na primjer, često 
zloupotrebljavaju predstavnice Udruženja majki: „Te žene nemaju jasne stavove o 
mnogim stvarimo i zašto bi imale? Ali imaju o jednome − da su njihovi najmiliji pobi-
jeni, da je izgubila toliko i toliko i da želi da obilježi stratište i prouči fatihu i ode stavi 
vijenac ili cvijeće. Kao suvremenici ovog vremena i te tragedije, imamo obavezu 
generacijsku da prema njima postupamo sa visokom dozom poštovanja i humanosti 
jer one su takođe jedan živi izvor činjenica o ovome o čemu pričamo.“

Kada je riječ o izvještavanju o izjavama i postupcima političara, negativnim 
događajima i osjetljivim pitanjima prošlosti, novinar podsjeća kolege šta je domen 
njihove odgovornosti, odnosno da su političari i druge ličnosti odgovorne za ono šta 
kažu, a novinari za ono kako prenesu. Mogu i treba izbjegavati uvredljive termine, 
preuveličavanja i neprovjerene informacije. Novinar, ako je odgovoran i moralan, 
izbjegavaće neodmjerenost i neosnovane tvrdnje, iako će sve reći blagim jezikom. 
Rješenje je raditi po činjenicama („to i to se desilo“), onako kako i pretpostavlja 
novinarski poziv, kaže lokalni novinar, dodajući: „Bitno je da u svemu tome ne pre-
lazimo u nešto što je u domenu klevete.“ Druga intervjuisana novinarka kaže da je 
prenošenje izjava svih političara onako kako su izgovorene lijek za njihovu kon-
tradiktornost: „Znamo da su sve te izjave često u suprotnosti jedna drugoj, ali mi 
prenosimo onako kako su izgovorene. Narodnim jezikom rečeno, svi slušatelji čuju 
ono što žele da čuju“, a to već nije do novinara i urednika. Lokalni novinar je ukazao 
kolegama da mogu za svoje tekstove da ne dozvoljavaju urednicima provokativne, 
negativne i preuveličane naslove. On lično u tome uspijeva: „Mada mi, novinari, u 
novinama ne određujemo naslove, ali su moji urednici znali da ja ne želim da kori-
stim termine ‘četnici’, ‘ustaše’ ili šta ti ja znam.“ Novinari su pozvali svoje kolege 
na korišćenje preciznijeg i odmjerenijeg jezika. Jednu dozu emocija treba ostavljati 
za sebe u novinarskom poslu. 

Novinarima je upućen zahtjev da se potrude da sagledavaju događaje u cjelini 
i kritički. Intervjuisani iz gradske administracije smatra da izvještaji treba da imaju 
jednu širinu s kojom obuhvataju cijelu sitauciju i različite poglede na nju, naročito 
kada mnogo aktera učestvuje, a ne gledište samo jedne strane i uzak obim faktora. 
On objašnjava da je to važno „da bi svi [gledaoci] mogli vidjet neko realno stanje, 
realni presjek“. Prikazivanje događaja u cjelini, takođe, podrazumijeva da je na djelu 
manje pristrasnosti. Novinari, prema ocjeni intervjuisanih, rijetko tako postupaju i 
zato su ljudi koji žele da imaju objektivniju sliku primorani da prate veliki broj izvo-
ra po istoj temi ili događaju i onda donose zaključak. Na primjer, načelnik opštine 
kaže da sluša četiri različita dnevnika sa kompletne teritorije BiH da bi znao koje su 
sve stvari upletene i koji interesi, jer to nalaže priroda njegovog posla. To je gubitak 
vremena i veliki broj građana koji to ne rade ili se ne snalaze ostaje sa „iskrivljenom 
slikom“.

Kada kao novinar pokrećete priču suočavanja sa prošlosti u svojim većinskim 
zajednicama, „automatski na sebe navlačite bijes većinske zajednice“, bićete suoče-
ni sa otporom i to treba očekivati − poručuje novinar i urednik portala kolegama. Na 
svakom novinaru je da radi svoj posao časno, pošteno i etično. Međutim, „najžešći 
u tim napadima su novinari, kolege novinari“ iz iste etničke zajednice, i s tim treba 

prekinuti. Takođe, ljudi iz drugih zajednica, ako daju podršku što se iznose nove či-
njenice o prošlosti u vašoj sredini, trebalo bi i sami da rade na iznošenju takvih istina 
o prošlosti u svojim zajednicama. Citiramo: „Tapšu po ramenu što pričate o zloči-
nima koji su se desili u nekoj vašoj većinskoj zajednici, [a] nisu ti koji isto to rade 
u svojoj zajednici. I čak šta više, napadaju one koji pokreću ta pitanja [u njihovim 
zajednicama]. Jedno sveopšte licemjerje.“ Novinari moraju biti partneri u iznošenju 
istina o prošlim događajima, koje u krajnjoj instanci treba dovesti do prihvatanja 
činjenica koje su objektivne za sve strane. 

Novinari pitanjima vraćaju žrtve rata u najteže trenutke prošlosti i na taj način 
ih emotivno povređuju. Time ih usmjeravaju na govor o nekažnjenim počiniocima i 
tako ih koriste za raspirivanje mržnje i produbljivanje problema oko presuda koji je 
jedan odvojen dugotrajan proces. Mogli bi da ih pitaju kako su zadravstveno, imaju 
li zaposlenje, da li su kao žrtve rata od države dobili neke podsticaje, jesu li spremni 
da oproste, da se susretnu sa osobama sa druge strane koje su to doživjele. Socijalni 
antropolog, univerzitetski profesor, kaže: „Kako se mi kao društvo odnosimo prema 
tome trebamo se propitati svaki put. Umjesto kritizirati šta je rekla Munira Subašić 
kad je novinar pitao za nešto, treba novinara za to kritizirati. Zašto je on otišao na 
vrata da kuca šta majke Srebrenice o tome misle? Mediji su napravili štete tim žena-
ma, a i percepciji toga, razvodni se ona suština priče i njihove misije koja po meni 
sigurno ima rok trajanja, a možda je rok trajanja njihov životni vijek, možda i prije.“

Za pitanja koja nisu u domenu ličnog izbora novinara i urednika izvršna direk-
torica samoregulacijskog tijela za štampane i onlajn medije apeluje na jaču kontrolu 
Regulatorne agencije za komunikacije BiH (RAK BiH). Naročito treba kontrolisati 
rad medija na lokalu jer je on ostavljen lokalnim moćnicima. Drugo, važno je da se 
novinari zajednički udruže u zaštiti slobodnog novinarstva i novinara. Pravoslavni 
sveštenik je naglasio da treba insistirati na slobodi medija, na istraživački nezavi-
snom novinarstvu. Izvršna direktorica samoregulacijskog tijela za štampane i on-
lajn medije naglasila je da, kada se dogodi napad na novinara, ne postoji dovoljna 
solidarnost radnika u ovom sektoru, kao ni podška različitih organizacija civilnog 
društva. Njen poziv je konkretno bio upućen ženskim organizacijama civilnog dru-
štva: „Svaki put kada imamo bilo kakv napad, pa i verbalni i fizički i ne znam bilo 
koji drugi ponižavajući i obespravljujući napad na novinarke, da bi svi zajedno tre-
bali slati protestne note, slati saopćenja, dignuti javnost protiv toga.“

Pozitivno i objektivno informisanje kao lični izbor novinara i udruživanje no-
vinara u odbrani svojih prava bi na duge staze doprinijelo boljem životu. Stvarnost 
bi se vidjela realnije, ljudi bi bili pošteđeni velike količine negativnih emocija i bili 
bi spremniji da trezveno razmišljaju o svojim interesima i dogovorima. Ali takav 

pristup zahtijeva više konkretnog rada u novinarstvu, traženja manje udarnih sadr-
žaja, provjere informacija, razmišljanja o količini i načinu zastupljenosti informaci-
ja, biranja riječi, itd. Izvršna direktorica samoregulacijskog tijela za štampane i on-
lajn medije smatra da bi mlađe generacije novinara mogle predvoditi drugačiji, 
zdraviji pristup. Oni imaju i potencijal za zdraviji odnos prema kolegama iz drugih 
regija BiH. Navodi da su na radionicama „Škole medijske etike“ u organizaciji Vi-
jeća za štampu iskazivali interesovanje da se upoznaju sa radom svojih kolega iz 
Banjaluke, Mostara, Sarajeva, Tuzle, itd.

Izvršna direktorica samoregulacijskog tijela za štampane i onlajn medije: 
„Mi imamo mladu generaciju koja je sada odrasla, dvadeset i nešto godi-
na, u vrlo ksenofobičnoj i mizantropijskoj, klaustrofobičnoj sredini, sve 
to zajedno ksenofobično, klaustrofobično, mizantropijsko, nacionalističko 
itd. Kroz Vijeće za štampu (VZŠ), puno smo radili sa mladim ljudima iz 
cijele BiH. Znam koliko oni pokušavaju da se iščupaju iz tog nametnutog 
[mentaliteta] i da sami stvore neku sliku kakvi to zapravo jesmo, kakve za-
pravo jesu njihove kolege iz različitih dijelova BiH. Mi smo tako u VZŠ-u 
2008. uspostavili „Školu medijske etike“ upravo zato što su nas studenti 
na različtiim fakultetima na svih šest univerziteta gdje smo radili radionice 
o medijskoj etici povremeno počeli ispitivati: ‘A jeste li bili u Banjaluci, a 
jeste li bili u Mostaru, Sarajevu, Tuzli? Kako je tamo, kako izgledaju naše 
kolege?’ Neki su se zafrkavali: ‘Imaju li rogove?’ Ja sam bila zapanjena 
time da ti mladi ljudi tada od svojih 20 godina nikad nisu se susreli sa svo-
jim kolegama unaokolo i onda smo odlučili da napravimo ‘Školu medijske 
etike’ koja će [ih] ne samo izdriblati, što se kaže, u praktičnoj medijskoj 
etici, već u tome da vide i druge kolege da se kao budući novinari susretnu i 
nauče komunicirati zajedno i to se ispostavilo jako uspješnim. Stvarno kad 
se usporedi prvi dan kad bi dolazili njih 40 ili 50, kako koje godine, sjednu 
u grupama po šest ili sedam ili 10, koliko dođe sa kojeg fakulteta. Drže 
se zajedno. Sutradan već pomalo počnu mijenjati mjesta i na oproštaju je 
uvijek velika fešta. Tu je uvijek bilo ljubavi, suza i vječnih prijateljstava i 
uvijek je fenomenalno. Desetak studenata iz Mostara otišli prvom prilikom 
za Novu godinu kod svojih kolega u Banjaluku. To je stvarno bilo nezami-
slivo u to vrijeme. Sami su bili formirali i Facebook grupu ‘Škola medijske 
etike’ da mogu dalje surađivati, razmjenjivati i oglase za posao i privatne 
poruke, pozive na praznike (Vaskrs, Uskrs, Božić, Bajram) i većina njih su 
i dalje u kontaktu nakon svih tih godina. Neki dan se jedan od tih divnih 

studenata sa Sveučilišta u Mostaru oženio i čestitki je bilo sa svih strana. 
Većina ih je udato, oženjeno i imaju djecu, ali imaju lijepe kontakte.“

Novinari različitog etničkog porijekla treba da nauče kako komunicirati zajed-
no i zato je dobro da bude što više profesionalnih susretanja. Obrazovanje novinara 
kritikuju sagovornici koji su van medija. Pravoslavni sveštenik je istakao koliko je 
važna obuka zaposlenima u medijima iz ugla svoje profesije. Apeluje da je potrebno 
da se upoznaju sa tim kako pristupati vjerskim liderima u razgovoru i kako izvješta-
vati, te da niko ne treba da bude ponižen od strane novinara. 

Novinari su sa nama podijelili svoja razmišljanja o ulozi onlajn medija i dru-
štvenih mreža, novijih izvora informisanja u njihovom poslu. Treba iskoristiti inter-
net kao slobodan prostor da se otvore portali informisanja koji bi pozitivno utica-
li. Blogovi su nedovoljno iskorišćeni. Izvršna direktorica samoregulacijskog tijela 
za štampane i onlajn medije navodi: „Bez restrikcija možemo da otvorimo onlajn 
medije, blogove, mogli bismo milion pozitivnih lijepih priča ispričati i ohrabiti ljude 
da malo pozitivnije misle. Ispričati stvarnih realnih pozitivnih priča, a ne namješte-
nih.“ Ona smatra da je neophodan veliki broj portala koji bi imali pozitivne poruke. 
„Buka pogrešnih, lažnih, manipulativnih, huškačkih veb-portala, medija itd.“ treba 
da se nadglasa portalima sa mirovnim porukama. „Kad bi bio jedan, dva pa 10, pa 
20, pa 30 portala mirovnjačkih, onda bi tu počeo da se pravi neki balans. Ali mora 
neko počet i mora neko nastaviti lanac.“ Univerzitetski profesor sigurnosnih i mi-
rovnih studija takođe ocjenjuje da bi to bio dobar model: „da imate 70% mirovnog 
sadržaja, onda bi se to primalo na ljude kao što se primaju nasilni sadržaji, koji su 
95% dio naše produkcije“. Smatra da su za to potrebni obrazovani i pametni novi-
nari: „Većina urednika i novinara smatra da je mir dosadan. A oni to smatraju jer 
ništa o tom ne znaju, je l’ me razumijete? I kad on kaže mir dosadan, oni nigdje ne 
povezuju, recimo, suočavanje s prošlošću i otvaranje veoma teških pitanja sa mirom, 
razumijete. [...] Po meni je potrebna edukacija novinara i urednika, da oni vide da je 
to nešto gdje ima mesa, gdje ima priče, a ne gdje nema.“ 

S obzirom na slobodu koja postoji na veb-portalima, oni su i stecište obja-
vljivanja neprovjerenih informacija, loše interpretiranih i copy-paste sadržaja. Inter-
vjuisani novinar BHRT naglasio je da je zbog prisutnosti kontradiktornih vijesti na 
istu temu teško zaključiti šta je istina. S jedne strane se ovi problemi mogu riješiti 
kontrolom, koju predlaže, ali bez jasnih smjernica kako bi se mogla organizovati i 
sprovesti. Sa druge strane, uključivanje većeg broja obrazovanih novinara koji pišu 
s najvećim stepenom profesionalizma, i uvođenjem nekih obilježja sertifikovanih 

novinara, pomoglo bi se korisnicima ovog vida informisanja da uočavaju razliku 
između kvaliteta i nekvaliteta. 

Novinar BHRT: „Šta se dogodilo pojavom interneta i pojavom društvenih 
mreža? Mi smo upali u jedno veliko, ogromno smetljište i sad se tamo po-
našamo kao jedan mali siromah kome treba deset puta, ili možda pedeset 
puta, ili tristo puta više obrazovanja nego što nam je trebalo bez interneta. 
Internet je pametne učinio još pametnijim, a one koji nisu, da ne kažem 
sad neki drugi termin, učinio je, čini mi se, još nesposobnijim, ne znaju 
ga koristiti. [...] I zašto kažem ovo ’puno obrazovanja’? Naprosto iz ra-
zloga što tamo imamo to ogromno smetljište koje nam je ponudilo masu 
informacija. I samo ukucajte jedan termin. Evo, moje ime i prezime, ne 
treba ništa drugo. Pa ćete nać tamo o meni da ćete se prepasti s kim ste 
razgovarali kad pročitate. E sad, šta vi znate sad tu šta je istina, a šta nije? 
Kako saznati šta je istina? Znači, uporedio sam sa smetljištem iz razloga 
što tamo onaj mali siromah traži bakarnu žicu, a kako naći na tom prostoru 
ogromnom bakarnu žicu? A kako ovdje naći na internetu točnu i korisnu 
informaciju? Jako teško.“ Kad se tome doda da „mi vrlo lako pređemo od 
male sitnice, posebnog pitanja, u nacionalizam, šovinizam i fašizam svih 
mogućih oblika, razumijete. Tako da tu možemo naći jedno ogromno smet-
ljište i strahotu. Tako da se postavlja pitanje da li zabraniti one silne portale 
koje imamo, da l’ tu postaviti neku kontrolu. Naprosto, iz razloga što moja 
sloboda ne smije ugroziti vašu slobodu, ja imam pravo da napišem šta god 
hoću, ali moram znati da imam i odgovornost.“

Intervjuisani iz gradske administracije: „Danas [je] internet pun nekih 
copy-paste portala, nekih što sebe nazivaju novinarima i oni informaciju 
koju su dobili uopće ne provjere, ne ispitaju je, već samo kopiraju i pred-
stave kao svoju. Tako da tu se dosta, dosta podmeće nekih lažnih, krivih 
istina koje kasnije eskaliraju u nekakve čak i probleme, i potiču na mržnju. 
Jer manje-više sve te nekakve struje, koliko god da ih ima u Bosni i Herce-
govini, svi oni imaju te nekakve svoje vlastite medije pod svojim okriljem 
i onda svi oni predstavljaju tu nekakvu svoju istinu. Međutim, to je daleko 
od istine.“

Društvene mreže su procijenjene od strane novinara RTV FBiH kao „izvrstan 
put ka organiziranju i ka provođenju neke vrste rasprave. Ne znam koliko ona kva-

litetna, opsežna može biti, [a] kol’ko se svede na kraju na pričanje uprazno i izno-
šenje frustracija, ali mislim da su dobar put jer su manje kontrolirane, jer je prostor 
manevra, slobode [veći].“ Društvene mreže pružaju mogućnost da se čuju različita 
mišljenja. Iznošenje frustracija s jedne strane je dobro jer pomaže građanima da sma-
nje stepen napetosti zbog društvenog pritiska. Sa druge strane je loše kada daje lažnu 
sliku djelovanja na probleme i kada utiče inhibitorski na volju za poduzimanjem 
konkretnih, djelotvornijih koraka u rješavanju problema. 

Društvene mreže utiču na izbor informacija koje dolaze do njihovih korisnika. 
Jedan od načina selekcije informacija odvija se preko News Feed izbora vijesti naših 
prijatelja ili ljudi koje pratimo na Facebooku. Novinar BHRT kaže da su oni postali 
naši glavni urednici jutarnjeg programa i izbora vijesti dana, a pitanje je koliko na 
taj način imamo sliku realnosti. Ljudi repostuju vijesti koje ih emotivno dotaknu, 
a obično to bivaju neodmjereni prikazi tema, situacija i ljudi. Intervjuisani novinar 
stoga zaključuje: „Moramo se više educirati kako koristiti, prije svega, nove medije. 
[...] Ušli smo u jedan virtuelni svijet, u jednu nevjerovatnu laž o kojoj bi se trebalo 
educirati i od koje bi se trebalo, na neki način, odbraniti, da bismo znali pravu vri-
jednost medija i da bi se stvarno ta vrijednost medija znala na pravi način koristiti. 
Naravno, to je dug proces.“

Novinar BHRT: „Danas su, kad vi pogledate, mediji doživjeli preobražaj 
pojavom društvenih mreža. Nekad ste imali jutranje vijesti i točno se 
znalo tko je urednik jutarnjih vijesti. I znalo se, imaćete u jutarnjim vije-
stima, ne znam, pet-šest ili deset glavnih vijesti u državi i svijetu. I onda, 
naravno, kako kreće dalje dan, do 15 ili 19 sati imaćete, naravno, opet 
kolegij, i to sve funkcionira po jednom ustaljenom novinarskom principu 
kako se odlučuje i koje vijesti idu. [...] Kad ujutro ustanete, šta prvo ura-
dite? Pa prvo idemo na Facebook ili na neku društvenu mrežu i listamo 
šta su to naši prijatelji objavili, takozvani fejsbučari. A šta oni dobivaju 
tada ako mi njih pratimo? Dobivaju ulogu urednika, htjeli mi − ne htjeli 
[...] umjesto onih kojima je to stvarna profesija, mi dobijamo urednike 
kojima to nije posao, pa nam serviraju svega i svačega. Tako nam napune 
glavu do devet sati tako lošim informacijama da se mi počnemo pitati što 
nas boli glava.“

Ono što su novinari iz uzorka zamolili građane jeste da ne poistovjećuju sve 
medije sa propagandnim medijima. Takođe, preporučili su im da konsultuju više 
izvora informisanja po jednoj temi ili događaju i da onda donose zaključak.

Novinar i urednik portala: „Generalno, mislim da svi u medijima imamo 
prilike da radimo svoj posao časno, etično i pošteno, i da je to stvar ličnog 
izbora. I ne volim kada neko priča o medijima, na primjer, u RS, i sve nas 
stavljaju, svi smo mi u istom košu, ili mediji BiH. Pusti, jednostavno, ima 
medija koji dobro rade svoj posao i onih koji ne rade uopšte, koji se bave 
propagandom. Ja mislim da tome tako treba i pristupiti.“

Prijedlozi koji bi unaprijedili stanje u obrazovanju

Ljudi koji rade u obrazovnom sektoru veoma su zainteresovano pristupili prije-
dlozima za unapređivanje obrazovanja, dajući konstruktivne prijedloge. Ukupno je 
prijedloge dalo 53% (41/77) intervjuisanih. Među njima naročito ističemo mišljenja 
radnika u prosvjeti, kojih je 56% (23/41) i mišljenja 17% (7/41) direktora i izvršnih 
direktora NVO koje imaju saradnju sa školama. Stoga prijedloge koje ćemo navesti 
smatramo stručnim. Kritike su više dolazile od onih koji su izvan ovog sistema. Pri-
jedloge za unapređivanje obrazovnog sektora imalo je 41% (18/44) intervjuisanih iz 
drugih sektora. Jedanaest intervjuisanih van sektora obrazovanja formulisalo je samo 
primjedbe na stanje u ovom sektoru, bez prijedloga za prevazilaženje problema.

Ideje koje su intervjuisani izdvojili kao korisne za zajednički život i unapre-
đenje u obrazovanju odnose se na razvijanje samosvijesti i kritičkog mišljenja u 
obrazovanju, što bi spriječilo kasnije mogućnosti manipulacije. Predlaže se visok 
kvalitet obrazovanja, u kome bi se njegovale vrijednosti kao što su iskrenost, oda-
nost, jednakost među ljudima, pravednost, empatija, solidarnost, poštovanje sebe i 
drugih. Izrečene pohvale odnose se na projekte kao što su ulaganje u dječja igrališta, 
na pristup medijima, na vannastavne aktivnosti kojima se produbljuju umijeća nena-
silne komunikacije.

Prijedlozi koji se odnose na osnovne i srednje škole

Prijedlozi za osnovno i srednje obrazovanje sačinjeni su na osnovu prijedloga 
49% (38/77) intervjuisanih. Dominira mišljenje da samo sistemske promjene mogu 
uroditi plodom da obrazovanje počne doprinositi pomirenju i izgradnji mira, a ne 
periferne inicijative organizacija civilnog društva koje rade sa dijelom zainteresova-
nih škola na ograničen period, kako je sada. Prema mišljenju većine intervjuisanih, 
potrebna je reforma svega − zakona, strukture po kojoj je organizovana nastava, 
obrazovnih politika, nastavnih planova i programa, udžbenika, metodologije pre-
davanja i učenja. Među intervjuisanima koji su kritikovali obrazovni sistem 39% je 

iznijelo negativan stav prema tri nastavna plana i programa i dvije škole pod jednim 
krovom. Sagovornika koji su otvoreno odobrili tri nastavna plana i programa je 4%. 
Sistemska promjena ne može da se dogodi bez političke volje i političke odluke, a 
nje nema. Od 38 (42%, 16/38, jeste van obrazovanja, a 57%, 22/38, iz obrazovanja) 
intervjuisanih osoba koje su dale savjete za unapređivanje obrazovnog sistema, 15% 
je više onih koji poznaju sistem iznutra. Prijedlozi se kreću od prijedloga za unapre-
đivanje kvaliteta nastave u smislu usklađenosti sa tržištem rada i politikama razvoja, 
ozbiljnih i savremenih izbora sadržaja, prelaska na aktivne metode predavanja i uče-
nja, pridavanja pažnje vaspitnim elementima nastave, upoznavanja drugih religija i 
kultura, izgradnjom svijesti o građanskim pravima i obavezama, pa sve do zahtjeva 
za depolitizacijom obrazovnog sistema i jedinstvenim pristupom predmetu istorija/
historija/povijest. 

Za većinu intervjuisanih je prva stvar koju treba učiniti depolitizacija obrazov-
nog sistema. Intervjuisani pravoslavni sveštenik reformu ne doživljava kao uvođenje 
nečeg novog, već kao „stavljanje stvari na svoje mjesto“. Psiholog, univezitetski 
profesor, smatra da edukacija na svim nivoima može pomoći stanovništvu da ide 
dalje, ali je treba „preuzeti od politikе“, u smislu da ima veću autonomnost. Direktor 
katoličkog školskog centra to naziva depolitizacijom obrazovnog sistema. Istakao je 
potrebu da se kod prosvjetnih radnika i djece „smanji, možda čak i kažnjava ta naci-
onalna retorika koja je tako opasna za djecu. Djeca su toga poprimile stotine. Onda 
kada oni to negdje hoće ispoljiti, oni su po sebi buntovni. To je šesnaest, sedamnaest, 
osamnaest godina.“ Načelnik opštine smatra da „sam kodeks ponašanja u školama 
mora da doprinese da se ne dozvoli i ne toleriše vrijeđanje na nacionalnoj osnovi.“ 
Dao je primjer strogog kodeksa ponašanja u školi u Srebrenici, prema kojem do sada 
nisu imali slučaj da udalje učenika iz škole zbog kršenja tih pravila. Predsjednica 
udruženja koje se bavi tranzicijskom pravdom ukazala je na potrebu da se učine 
javnim statistike nacionalne strukture djece po školama. To bi mogao biti početak 
depolitizacije obrazovnog sistema.  

Jedan intervjuisani, gradonačelnik, predložio je da se sa reformom u obrazova-
nju ponaša kao pri zaradi po normi. Prvo treba početi od nespornih pitanja, kao što je 
usklađivanje sa tržištem rada i provjeravanjem aktuelnosti i izbora sadržaja nastav-
nih predmeta. Prvi argument takvom pristupu nalazi u bržem dolasku do rezultata, 
metaforično rečeno, dostizanju norme. Drugi argument je, kaže: „navježbaćemo se u 
zajedničkom radu pa ćemo onda lakše riješiti sporna pitanja“.  

Gradonačelnik: „Nek se kaže da je daleko više toga, onoga što nas veže, pa 
nemoj sad da pričamo o spornim stvarima. Pa imamo toliko zaostataka u 

nespornim stvarima. Evo školski program. Pa u redu, šta je problem? Evo, 
istorija, nećemo taj predmet, to ćemo na kraju. Ja sam pravnik bio u nor-
mi, pa prvo radim lagane predmete pa onda idu teški. Pa bio sam u normi, 
30 predmeta moram riješiti mjesečno, pa neću ja da radi jednog predmeta 
propadnem tog mjeseca da se obrukam da nisam ostvario normu. Pa toliko 
je tih laganih predmeta. Imamo li dobar program informatike? Imamo li 
dobar program naših elektrotehničkih fakulteta? Evo naš problem, ima-
li smo izvještaj našeg tehnološkog parka, imamo najbolji tehnološki park 
sigurno u BiH, sve ide za izvoz, uvijek je tu u našem inkubatoru novih 
tehnologija 200 uposlenih, 95% inženjeri, ima i studenata, dobar pa na 
trećoj godini ga odma uzme. I moramo sjesti sa ETF-om i rektoricom i 
reći daj malo te smjerove podesi, ne možete proizvesti inženjera koliko ih 
mi možemo zaposliti. Ali nemoj sad proizvoditi neke koji nam ne trebaju. 
Dakle, da kažemo ko je potreban na tržištu novih tehnologija. Pa, hajmo, 
ima puno predmeta, išli smo u gimnaziju svi, pa daj da riješimo to. Pa evo 
u fizičkom imamo problem, a ne u matematici, fizici itd., pa ćemo doći do 
istorije i do jezika. Daj da prvo uradimo ovo nesporno, pa će doći vrijeme, 
navježbaćemo se u zajedničkom radu, postaćemo ekipa, tim, pa ćemo onda 
lakše riješiti sporna pitanja.“  

Korišćenje aktivnih metoda u podučavanju i učenju razvija kritičku i kreativnu 
svijest. Cilj obrazovnog sistema treba da bude odgajanje samosvjesnih, samostalnih 
i dovoljno obrazovanih ljudi kojima se neće moći lako manipulisati. One bi takođe 
osnaživale kod mladih potrebno umijeće i slobodu da se suprotstave i reaguju kada 
treba. Djecu je još važno naučiti da uče i da uče o lijepom i pozitivnom kroz umjet-
nost i kulturu. 

Lokalni novinar i predsjednik uprave Islamske zajednice: „Mi moramo za-
ista u sistemu obrazovanja da imamo cilj da obrazujemo ljude koji će svo-
jom glavom razmišljati, koji neće biti dio krda, s kojim se neće moći lako 
manipulisati. Čovjek koji je samosvjestan, dovoljno obrazovan [s njim se 
ne može lako manipulisati]. Pa mi i znamo, kada pogledamo ove naše kra-
jeve balkanske, konkretno kad kažu Zapadni Balkan ili da kažemo bivšu 
Jugoslaviju, pa se sjetimo koje su nam pozitivne sredine i dan-danas ostale. 
To su one sredine koje su imale kritičku masu na strani visokoobrazovanih. 
Moram da pomenem Novi Sad, pa recimo Istru. Te sredine gdje je zaista 
nivo obrazovanosti bio i prije rata dobar, gdje su ljudi imali normalnu na-

viku da idu u pozorište, da se bave nekim lijepim stvarima, da čitaju. Teško 
je te ljude stisnuti u talase mržnje. A kad nedostaje malo te brušenosti, kad 
nema dovoljno kulture, kada je u obrazovanosti ponešto preskočeno [...] 
Trebali bismo da učimo djecu da imaju neke pozitivne stvari, da se zna šta 
je poezija, šta je umjetnost, šta je kultura. A čini mi se da nam toga malo 
nedostaje. Svi se kače za telefone i čitaju one problematične vijesti, čak su 
i jezik malo redukovali, više ne piše ni ‘pozdrav’ nego ‘poz.’ i ‘lp’ i tako. 
Trebali bismo da uzgajamo generacije koje će zaista razmišljati svojom 
glavom i biti obrazovani. Da ih naučimo da uče, al’ da uče one lijepe stvari, 
pozitivne.“

Psiholog, univerzitetski profesor: „Mislim da treba daleko više mladima 
dati slobodu. Ali onu slobodu da kaže, da kaže svom profesoru, ako nije 
realan: ‘Niste me realno ocijenili.’ Onome đaku u osnovnoj školi ako ga 
neko vrijeđa da može da kaže. Jer smo zaboravili da naučimo ljude da go-
vore, nego samo klimaju glavom.“

Umjetnički i kulturni sadržaji bogati su porukama o životnim vrijednostima 
i putem doživljaja približavaju pun smisao nekih životnih situacija i izbora. Pred-
stavnica udruženja žrtava upućuje na važnost redoslijeda po kom se djeci prvo gradi 
pristup da je čovjek − čovjek, a zatim se uče razlikama među ljudima i njihovom 
prihvatanju. Vjerski akteri angažovani u obrazovanju u nekoliko navrata su obja-
snili da iz shvatanja da smo svi ljudi i imamo iste osobine, iste potrebe, potičemo iz 
istog izvora i svi se vraćamo istom izvoru proizlazi razumijevanje jednakosti među 
ljudima i pored razlika, i univerzalnost pravde. Na listi pravih vrijednosti u kojima 
treba odgajati mlade među intervjuisanima našla se: iskrenost u djelima, da se bude 
najbolji u svom poslu, učiti ih moralnosti, jednakosti među ljudima, univerzalnosti 
pravde, empatiji, solidarnosti, poštovanju sebe i drugih, nenasilju. Na njegovanje 
nenasilja u školama − vršnjačkog, seksualnog, itd., apeluje se da bi se spriječilo 
opravdavanje šireg nasilja. 

U svjetlu sistemskog podsticanja podjela preko organizacije nastave, sadržaja i 
pritisaka na nastavnike, javlja se pesimizam da je odgajanje mladih za ljubav prema 
ljudima i konstruktivnost neizvodljivo: Intervjuerka: „Šta bi mogli da uradimo da bi 
svi građani BIH izašli iz ove situacije?“ Intervjuisana: „Kažem, škola uči čovjeka, 
kali ga, oblikuje ga, vaja ga, ali treba biti ispravna škola. Ne znam ko će naučiti ljude 
da budu dobri.“ Intervjuerka: „Mislite na ovaj obrazovni sistem?“ Intervjuisana: 
„[Da] obrazovni sistem. Ne znam, ne znam.“ Četiri intervjuisana su iskazala razoča-

ranost nedostatkom karaktera kod nastavnika, a još dva to spominju kao povremene 
pojave. Da bi nastavnici uticali na djecu, potrebno je da njeguju ljubav, poštovanje i 
nenasilje u svom odnosu prema kolegama i učenicima. Zatim, intervjuisani su apelo-
vali da treba učitelje učiti da budu pošteni i da daju slobodu izbora učenicima kako 
za odnos religije i nauke, tako i za druge informacije, a djecu treba učiti da sama 
istražuju i razvijaju kritičku svijest. Oni koji obrazuju treba stalno da rade na sebi, da 
se doedukuju. Izvršna direktorica ženske NVO potcrtala je da je važno koji se ljudi 
biraju za rad sa djecom i kada su u pitanju obrazovne institucije i organizacije civil-
nog društva. Profesorica medicinskih nauka skrenula je pažnju da je važna svjesnost 
o potrebi zajedništva kod onih koji odgajaju mlade, naročito kod vjeroučitelja. Pre-
ma ocjeni intervjuisanih, mješovite škole imaju bolje izglede da odgoje ljude sprem-
ne za suživot u BiH. Zato načelnik opštine koji ima iskustvo rada u prosvjeti smatra 
da je sam odnos prema multietničkoj sredini nastavnika važan i preko njega se može 
puno doprinijeti procesu pomirenja. U II poglavlju smo dali primjere i objasnili zašto 
je saradnja vjeroučitelja na zajedničkim časovima uspješan model za učenje suživota 
građana različite etničke pripadnosti.

Čuli smo pred kakve izazove i prepreke su prosvjetni radnici stavljeni u svom 
profesionalnom radu, a sa druge strane im je mala društvena satisfakcija. Stoga in-
tervjuisani vjeroučitelj savjetuje da prosvjetni radnici treba da poštuju sami sebe i 
kada drugi to ne čine. Da bismo nečije pouke i primjer slijedili, potrebno je da ih 
smatramo vrijednim i da imamo poštovanje prema osobi koja nas uči.

Vjeroučitelj pravoslavne vjerske nastave: „Biti prosvjetni radnik danas je 
nezavidan položaj, jer u svakodnevnom radu sa tim ljudima, za bilo koji 
predmet, ja vidim na koliko nezavidne grane su bačeni prosvjetni radnici. 
Vidimo sa kolikom ljubavlju i žrtvom oni rade prezahtjevan, preodgovoran 
posao, a za to ne primaju apsolutno nikakvu društvenu satisfakciju, da li u 
vidu bilo kakvog poštovanja ili, na kraju krajeva, plate. Čak šta više, dobi-
jaju omalovažavanje, obezvređivanje njihovog ličnog truda za ljubav koju 
oni ulože u svako pojedinačno dijete. Govorim o bilo kojem nastavniku 
koji predaje u školi, pa i na fakultetu. I tu možda mi kao akademska za-
jednica moramo da damo svoj još malo veći trud da prvo samopoštujemo 
sebe, da možda nekad se ponašamo osiono, ali zapravo za dobrobit druš-
tva. Jer nekada i sami roditelji, druga društvena zajednica, na te prosvjetne 
radnike gleda kao na najbjedniju kategoriju društva, biram riječi koje neću 
reći, ali zaista je takvo stanje. I onda ti ljudi [prosvjetni radnici], njima su 
vezane ruke.“

Za veći uticaj na vaspitanje mladih dva intervjuisana predlažu osnivanje više 
školskih sekcija (horskih, dramskih, plesnih, planinarskih itd.) i organizovanje rad-
nih akcija jer se na njima djeca mogu družiti i sa njima se može intimnije razgovarati.

Vjeroučitelj islamske vjerske nastave: „Vrlo često, možda zbog ekonom-
skih razloga, možda zbog sveukupne situacije u kojoj se nalazimo, i ro-
ditelji sami nemaju vremena da se posvete svojoj djeci. Danas više djecu 
odgaja i televizija i internet i sva ta tehnologija nego porodica. Gube se 
porodični oni topli trenuci razgovora sa djecom, oni elementi na kojima 
smo mi možda još stasavali u predratnoj generaciji. Sada toga sve manje 
ima. Ali, evo, mi pokušavamo te elemente nadokanditi druženjem mladih, 
osnivanjem takvih sekcija, horskih, glumačkih, gdje se djeca mogu družiti, 
gdje možemo sa njima intimnije razgovarati, prenositi im ove porodične 
vrijednosti i vjerske, da tako kažemo, i ljudske, svjetovne, da tako kažemo, 
sve one vrijednosti koje mogu pomoći da odgojimo jednu generaciju mla-
dih  neopterećenih ljudi koji će ovu zemlju voditi naprijed.“

Kao programi koje treba razvijati predlagani su oni koji ozbiljno i temeljito izu-
čavaju religije, kulture i tradicije drugih, jer je u BiH potrebno ponovno međusobno 
upoznavanje sunarodnika. Jedan takav predmet je Kultura religija. Intervjuisani se 
slažu da postoji potreba da se o religijama govori kroz obrazovni sistem da bi se djeci 
ponudilo „iskustvo razlike“ i spoznaja onog drugog i drugačijeg.

Četvoro intervjuisanih iz sektora medija ukazali su na potrebu da se kod mla-
dih njeguje medijska pismenost. Medijska i informaciona pismenost predstavljaju 
važan koncept zbog razvoja informacionih tehnologija i činjenice da je demokrat-
sko društvo komunikacijsko društvo, zbog čega je potrebno stvaranje preduslova 
da ljudi „budu osposobljeni da efikasno traže, vrednuju, koriste, kreiraju i plasiraju 
informacije“ (Vajzović et al., 2021: 129). Intervjuisani najprije apeluju na podu-
čavanje vrednovanja sadržaja i pravljenja izbora, potom da se nauče redovnosti 
praćenja medija. Izvršna direktorica samoregulacijskog tijela za štampane i on-
lajn medije dala je primjer kako u sjevernoj Francuskoj još 2003. godine „odga-
jaju podmladak čitalački od osnovnih škola, kako stvaraju naviku djeci da kupuju 
novine i čitaju novine. Tada još nije bilo onlajn medija, ali definitivno taj trend 
postoji još uvijek. Ta medijska pismenost o kojoj mi nismo tad imali pojma, a i 
danas samo pričamo o tome, a ne znamo šta je.“ Razlika je što su sadržaji fran-
cuskih medija pozitivniji. Medijsko opismenjavanje u BiH bi trebalo drugačije 
osmisliti ako se mediji ne koriguju. Mladi lokalni novinar i načelnik opštine savje-

tuju pregledanje više medijskih izvora informacija da bi se došlo do zaključaka. 
Intervjuisani novinar smatra da je djeci potreban predmet u kom će učiti kako da 
se odnose prema novim medijima (internetu i društvenim mrežama), kako da nađu 
tačnu i korisnu informaciju, i da se ne odnose prema lajkovima kao prema doslov-
noj ocjeni vrijednosti.

Bilo je riječi o obrazovanju za demokratsko građanstvo i revidiranju načina 
na koji je predmet Demokratija i ljudska prava osmišljen i kako se sprovodi. Taj 
predmet ima potencijal za izgradnju povjerenja i mira i treba da bude integrativan. 
Međutim, dolazimo uvijek do jednog istog pitanja koje se nadovezuje na neslogu 
oko budućnosti BiH: „Kako da se dogovore da imaju predmet u obrazovanju koji 
je ispravan, koji će oblikovati te mlade ljude, mladi mozak, mlade osobe u nekom 
prosperitetnom, humanom, lijepom, zdravom ljudskom pravcu?“

Za predmet Istorija, svi koji ga spominju složno apeluju da je potrebno ujed-
načavanje činjenica. Troje savjetuje da istorija treba da bude „konkretna“, „ubacite 
činjenice, izbacite emocije“, „rad sa činjenicama“. Prijedlog socijalnog psihologa 
je da istorija ne bude kao „bubanje“, već da neki sadržaji budu organizovani kao 
istraživanje, bilo terensko ili kao istraživački teorijski zadatak, pa neka djeca sama 
zaključuju.

Novinar i urednik portala: „Ja mislim da u obrazovanje treba na neki način 
ubaciti činjenice, a izbaciti iz njega emocije. Tu opet dolazimo do politi-
ke, koja to ne želi da uradi. Ovdje imate u Bosni i Hercegovini više istina 
koje djeca uče, i svaka istina svu krivicu prebacuje na druge, a sve što je 
dobro ostavlja u tom nekom krugu nacionalne zajednice i svog ličnog naci-
onalnog korpusa, svjesno sebe lažući. Uživate u tome da zaobilazite istinu 
o događajima o kojima svi već znaju sve. Stvarate jednu hendikepiranu 
generaciju koja će biti uskraćena da se uključi u dijalog o svojoj prošlosti 
na pravi način. Jednostavno, sva ta politika u stvari nema veću ambiciju i 
namjeru nego da ostvari što manju štetu s potezima koje čini za svoje bu-
duće političke pobjede.“

Mladi lokalni novinar i aktivista: „Nažalost, naši povjesničari i historičari, 
to su dva različita termina, oni ne rade svoj posao kako treba. Onda, ako 
ćemo već o historiji i povijesti pričati počevši od tog rata do dan-danas, 
[treba] da jednostavno učimo klince u stvari šta je bilo konkretno u kom 
slučaju, u kojoj regiji, u kom gradu, u kojem selu. Druga stvar, to ću citirati 
svog profesora Zarija Seizovića kad on kaže: ‘Ko je radio zločine, to prvo, 

u ime koga, je li procesuiran, je li zatražen oprost, je li dato pomirenje.’ 
Znači, pet ključnih točaka u toj priči imamo.“

Prema mišljenju intervjuisanih koji su govorili o temama prošlosti, obrazovne 
politike bi trebalo da sadrže plan po kom se radi sa stavovima vezanim za prošlost, 
po kom se radi na upoznavanju različitosti, učenju vrsta konflikata i načina njihovog 
rješavanja, razumijevanju vrsta identiteta pa, prema tome, i pozicioniranja nacional-
nog i vjerskog identiteta u sklopu svih drugih identiteta. Ideal bi bio da svaka gene-
racija na kraju školovanja ima svoj stav i mišljenje „kad znaju od početka“, odnosno 
kada su im potrebne informacije pružane sukcesivno od početka školovanja, prema 
mišljenju intervjuisane direktorice ženske NVO. Ideal prema mišljenju politikolo-
ga jeste da djeca svoja kritička pitanja vrate natrag roditeljima: Šta ste vi radili za 
vrijeme rata? Zašto si ti to radio? Čemu je to služilo? Takođe, onda su osnaženi da 
procjenjuju medijske izvještaje i političke programe i druge izvore ratnih priča.

Intervjuisani su naglašavali da u svakom predmetu treba i moguće je naći nači-
ne da se radi na kreativan način i da se radi na transformaciji. Potrebno je naći načine 
da se sa učenicima i studentima bavi bitnim temama, iako su osjetljive. Profesor 
sociologije religije smatra da treba raditi „kroz predmete koji se tiču društvenih i 
humanističkih nauka, gdje bi djecu koja su dio obrazovnog sistema trebalo suočiti 
sa onim što je bilo, i prosto raditi na prevazilaženju svih konflikata“. On ne stavlja 
akcenat na suočavanje sa prošlošću, već ga uzima prirodnije, kao pogled u oči real-
nosti, preduslov, a zapravo cilj rada na prevazilaženju konflikata.

Što se tiče geografije i slabog poznavanja svoje zemlje kada se uči po hrvat-
skom programu, prijedloga ima i za ekskurzije. Bolje poznavanje vlastite zemlje 
uticalo bi na veće povezivanje građana i ljubav prema toj zemlji. Zato se preporučuju 
ekskurzije po zemlji, a ne u inostranstvu. Takođe, preporučuje se da na ekskurzije 
idu zajedno djeca svih nacionalnosti. U Srebrenici, koja ima mješovitu školu, logič-
no je i da djeca idu zajedno na ekskurziju.

Predsjednica kulturno-obrazovne NVO: „Ne moramo mi evo ekskurzije 
[organizovati], meni to smeta. Oni idu po Grčkoj, a nisu otišli i ne znaju 
gdje je Goražde, Gradačac, Sarajevo, Mostar. Tako da bi to trebalo malo 
više, i nastavnici i roditelji i lokalna zajednica i svi oni bi trebali da više 
vole svoju zemlju, svoj grad, svoju čaršiju, kako je ko zove. Jer, ako voliš 
svoju čaršiju, onda voliš sve ostalo. Mi ovdje u Jajcu smo jako vezani, 
nama je falilo u izbjeglištvu miris Plive i mi smo vezani za Jajce i Jajce ima 
budućnost u turizmu i mladi imaju šanse ovdje.“

Prijedlozi koji se odnose na istraživačku djelatnost i visoko obrazovanje

Prijedloge za visoko obrazovanje i istraživačku djelatnost dali su profesori sa 
fakulteta političkih nauka i filozofskih fakulteta, drugi učesnici u obrazovanju i drugi 
intervjuisani iz različitih sektora, ukupno 18% uzorka (14/77). Razmatramo kako 
otkloniti prepreke zbog kojih su profesori i istraživači mahom neuključeni u dijalog 
oko važnih tema čije razrješavanje doprinosi društvenom napretku, što im se najviše 
zamjera. Potrebno je javno i kontinuirano bavljenje pitanjima pomirenja univerzitet-
skih radnika, veća saradnja među njima i saradnja univerziteta u zemlji − smatraju 
intervjuisani. Potrebno je interdisciplinarno otvaranje studijskih programa i omogu-
ćavanje veće mobilnosti studenata preko etničkih linija. 

Univerzitetski radnici su plaćeni od države i na taj način uslovljeni, dok sa 
druge strane i javno mnjenje i mediji otežavaju angažman nepovjerljivim i agresiv-
nim reakcijama. Manje nepovjerljiv i agresivan odnos društvene zajednice prema 
intelektualnom radu na osjetljivim temama povećao bi učešće profesora i istraživača 
u javnom dijalogu, omogućio kontinuitet datim temama i otvorio mogućnost dogo-
vora. U kontekstu priče o zavisnosti profesora od države, predsjednik NVO koja 
se bavi ljudskim pravima podsjeća da se od njih ipak očekuje stav − Imam znanje, 
ne možeš mi ga uzeti. Intervjuisani su više puta isticali da je akadmeska zajednica 
dužna da se uključi u proces pomirenja, u dijalog oko osjetljivih pitanja i borbu sa 
destruktivnim političkim projektima jer je univerzitet javno dobro (teoretičar knji-
ževnosti, univerzitetski profesor) i zato što im je to društveni zadatak (sociolog i 
filozof, univerzitetski profesor). Od njih se, možda i više nego od drugih, očekuje 
da budu objektivni kada je u pitanju suočavanje sa prošlošću, kaže teoretičar knji-
ževnosti. Profesorima i istraživačima upućuju se pozivi da se više javno angažuju, 
zajednički ili pojedinačno, ili bar na nastavi: „Pa ako nećeš, nećeš javno, jer si svoju 
slobodu dao nekom drugom, ili si podredio svoju slobodu nečem drugom. Pa makar 
u tom svom kontaktu sa mladim ljudima reci nešto“, kaže predsjednik NVO koja se 
bavi ljudskim pravima. Predsjednica udruženja koje se bavi tranzicijskom pravdom 
naročito je istakla potrebu da profesori na pravnom fakultetu uče studente šta je to 
zatvoreno društvo i koliko je opasno.

Univerzitetski profesor sigurnosnih i mirovnih studija: „Mi imamo veliku 
odgovornost, veliku obavezu i imamo, rekao bih, veliku moć, pazite. Naj-
veća moguća privilegija je govoriti, i to četrdeset godina imate pravo da 
govorite drugima. To je velika privilegija, pravo, obaveza i odgovornost. I, 
nažalost, ta moć, neko je pravedno koristi, nažalost, puno ih više koristi ne-
pravedno. Ja sam taj sud pokupio iz stvarnosti, iz razgovora sa studentima.“

Pojedinci imaju moć − isticali su intervjuisani. Poslanica u skupštini entiteta 
smatra da bi bavljenje pomirenjem na konstruktivan način, prihvatljiv svima, ili sko-
ro svima, iako od strane pojedinaca sa imenom i prezimenom, itekako doprinijelo 
procesu. Potrebno je da neko javno otvara teme od javnog interesa jer je prostor „no-
minalno skučen“ na etno-nacionalne probleme, a BiH društvo ih ima mnogo više, 
od problema sa institucijama pravde, do siromaštva. Potrebno je, zbog toga, i više 
javnih predavanja, predlaže profesor sa filozofskog fakulteta. Stručna savjetnica za 
predškolsko obrazovanje procjenjuje da bi velika korist bila da akademska zajednica 
u BiH da odgovor na pitanje šta je pomirenje za naše područje, koji je „koncept po-
mirenja, šta suštinski znači i koju dobrobit donosi za svakog člana naše zajednice“. 
To treba i na religioznom nivou deifnisati od strane vjerskih zajednica jer su prepo-
znate kao važan akter u tom procesu.

Prema mišljenju intervjuisanih, potrebno je rasturiti spregu univerzitetskih pro-
fesora i političara. Potrebna je lustracija u okviru akademske zajednice, kaže teore-
tičar književnosti, univerzitetski profesor, i još tri intervjuisana, drugim riječima. 
Vidjećemo da se isto zahtijeva i u vjerskom sektoru. On kaže: „Akademska zajedni-
ca uopšte nije uradila ono šta treba, lustraciju. Nama treba lustracija akademske za-
jednice. Akademska zajednica je u sebe povukla najmračniji dio ideološkog projekta 
zločina devedesetih. Akademska zajednica danas je utočište zločinaca.“ zato što je 
riječ o redovnim profesorima, koji više ne prolaze kroz izbor u zvanje. Lustracija za 
njega znači „borbu, sukob i razrješavanje sa tim političkim projektima. Zato mi na 
univerzitet moramo uvesti ove priče: kakav je bio rat, kakva je politička ekonomija 
rata, kakva je politička ekonomija žrtve, nesigurnosti, traume i tako dalje. Sve su to 
forme današnje vladavine, oblika vladavine i mrvljenja društvenog i dalje privati-
zacije društvenog. I [govoriti] kako se sad od svih tih stvari koje su javne pravi pri-
vatno i crpi se profit.“ A treba se boriti „zato što univerzitet nije vlasništvo privatno, 
nego je javno dobro“.

Prema mišljenju profesora koji se bavi književnošću i psihoanalizom, važno 
je na akademski način pristupiti osvjetljavanju načina na koje se danas u BiH kreira 
orijentacija na negativno, kreiraju i pojačavaju emocije nesigurnosti, straha, ljutnje, 
zavisti i iskorišćavaju u političke svrhe. To naziva političkom ekonomijom emocija. 
Smatra da je dužnost univerzitetskih radnika da javno govore o tome i vraćaju pažnju 
javnosti na pitanja od društvenog interesa koja se manipulacijama ove vrste žele 
staviti u zadnji plan.  

Neke načine emocionalne manipulacije javnosti navodili smo u analizama pre-
preka koje svojim porukama kreiraju političari, vjerski lideri i mediji. Na primjer, 
tračevi u medijskom prostoru čine da i narod razmišlja o svojim komšijama druge 

nacionalnosti kroz trač i zavist i da ne razmišljaju kako i njihov komšija druge na-
cionalnosti loše živi. Problemi od društvenog interesa u BiH su nepravna država 
i siromaštvo, a solidarnost je ključna za njihovo rješavanje, koja se kroz politič-
ku emocionalnu manipulaciju „i dalje drobi“. „Mi imamo zamrznuto stanje rata, 
koji se samo odvija drugim sredstvima“, objašnjava dalje isti izvor. Sa druge strane, 
ona analizira kako se u govornom jeziku ustalilo da je siromaštvo podrazumijevano 
stanje: „Pogledajte kako se nama jezik promijenio od 90-ih. Vi danas ‘preživlja-
vate’, ‘odrađujete’ nešto. Znači, u jeziku je modifikavno samo to otaljavanje.“ Sa 
druge strane možemo postaviti drugu čestu govornu naviku koju primjećuje novinar 
BHRT: „Mi vrlo lako pređemo od male sitnice, posebnog pitanja, u nacionalizam, 
šovinizam i fašizam svih mogućih oblika.“

Viktimizacija u javnom diskursu sva tri konstitutivna naroda još je jedan način 
manipulacije i drobljenja solidarnosti, a posebno je problematičan odnos države pre-
ma žrtvama rata. Intervjuisani su složni u procjeni da se žrtvama rata ne dozvoljava 
da se psihički oporave. Pomenuti profesor to komentariše na sljedeći način: „Udru-
ženja žrtava su zatvorena u traumu, natjerana su da ponavljaju traumu, natjerana su 
da samo govore kao žrtva i ništa više. To su multiple povrede koje se nastavljaju 
u našem društvu Bosne i Hercegovine.“ Na taj se način skreće pažnja sa teme re-
paracije, naročito koliko se država bavi ranjivošću njihovog sadašnjeg položaja i 
osnaživanjem da svojim snagama i sposobnostima grade svoju budućnost. Dok se 
udruženja žrtava rata susreću preko entitetskih linija i obilaze zajednički mjesta stra-
danja, govorimo o nekom napretku u pravcu pomirenja i ne insistiramo na sličnim 
zajedničkim aktivnostima političkog vrha. 

Teoretičar književnosti i psihoanalize smatra da je psihološka orijentacija na 
negativno prisutna u javnom prostoru i u narodu dio ideološkog projekta današnje 
BiH: „I nije istina da nema dobrih ljudi, ima odličnih ljudi u Bosni i Hercegovini. 
To je laž kad mi kažu. I to je dio ideoloških projekata − da ništa ne valja. Ima divnih 
ljudi, mladih, obrazovanih, koji žele i hoće, ali ne vidimo te ljude. Mi ne vidimo. Mi 
samo konstantno govorimo šta smo izgubili, mi ne vidimo šta smo dobili ratom.“

Strah kao sredstvo manipulacije u politici pominjala je trećina intervjuisanih 
(30%, 23/77), što već samo za sebe govori koliko je prisutan. Najviše se pojavljuje 
kao tema strah od drugog, zatim strah od protivljenja dominantnoj politici podjela 
i gubitka posla, i naposljetku strah od rata u smislu retraumatizacije i straha od po-
novnih sukoba. Strahom političari vješto manipulišu i tako dobijaju izbore, zato bi 
problem straha trebalo uzeti u najozbiljniju naučnu obradu, kaže katolički sveštenik. 
Kao teolog, on objašnjava vezu straha i bezbožnosti, odnosno činjenja loših djela iz 
straha.

Katolički sveštenik: „Mi u vjeri zaboravljamo da je strah najopasniji am-
bijent za čovjeka u Bibliji. Strah je grijeh. Bezbožnost je strah. Nije bez-
božnost − ne vjerujete u Boga, nego bit u strahu. Toliko se u nas taj strah 
sustavno sije. Vi’š kako se može doživit da komšija sa komšijom, susjed 
sa susjedom živi, spreman život dat jedan za drugog. Nakon dva, tri dana 
spreman ubit jedan drugog. To je strah. [...] Zaboravi se, dakle, moć stra-
ha. [...] Upozoravam da bi danas strah morao biti najveća istraživačka, 
znanstvena tema. I morao bi izić na političku razinu, analizirati se i da se 
politički zabrani i zaustavi tolika manipulacija strahom. Tramp je došȏ na 
vlast strahom. Sada izluđena Evropa, svugdje se sije strah, ja ga zovem 
inducirani strah, onaj spontani strah ‘dolaze migranti, dolazi ovo, dolazi 
ono’, i onaj drugi strah koji ove političke elite stvaraju i puštaju u narod 
i tako dobivaju izbore. Dakle, mislim da ta manipuacija strahom, da je to 
najopasniji društveni trenutak našeg svijeta koji bismo morali uzeti u te-
meljitu znanstvenu obradu, do političke razine, do elaboracije kako raditi 
sa tim strahom.“ 

Među temama koje intervjuisani navode da ih treba više naučno istraživati jeste 
emocionalno i mentalno stanje odsustva volje i nade, koje je prisutno, tvrde, kod 
velikog broja građana BiH. Intervjuisani ga često nazivaju „prosječnim stanjem“ 
jednog građanina i 29% (22/77) njih ga tematizuje koristeći različite termine: „bes-
pomoćnost“, „beznadežnost“, „umor“, „depresija“, „deprimiranost“, „apatija“, „utu-
čenost“, „predaja“ (ljudi su „digli ruke“ od promjena), stav „dobro je da nije gore“, 
„očaj“, „rezignacija“, „demotivisanost“, „obeshrabrenost“, „nezainteresovanost za 
bilo kakva dešavanja u društvu“, „povučenost u sebe, svoje porodice, svoj život“, 
„umor od lošeg stanja gospodarstva“. 

Doktor filozofskih nauka, univerzitetski profesor: „U tom tribalističkom 
uređenju koje, ne trebamo smetnuti s uma, funkcioniše više od tri dece-
nije, računajući i ratne godine, u svim dijelovima možemo reći Balkan 
generalno, dakle, ovo prosječno stanje svijesti se naziva, i u literaturi čak 
i u istraživanjima postoje ti termini, odrednice, kao rezignacija, odsustvo 
nade, i tako dalje. Ono je postalo prirodan način življenja, prirodno stanje 
stvari, i otuda nije moguće ovdje ništa promijeniti.“

Rukovodilac službe u okviru vlade entiteta podsjeća da nevjerovanje naroda u 
mogućnost promjene Herbert Markuze ocjenjuje kao pobjedu političkih elita. Ovo 

mentalno stanje zadobija svoj sociološki oblik u velikom broju ljudi koji redovno 
igraju igre na sreću i posjećuju kladionice. U tom smislu, teoretičar književnosti 
i psihoanalize metaforično kaže „BiH društvo je kladionica“. Sociologija treba da 
govori o kladionicama.

Teoretičar književnosti i psihoanalize, univerzitetski profesor: „Nama so-
ciologija ne priča o kladionicama, znate. Kladionica je danas postala sre-
dište utopije. To je ono što je zapanjujuće. Pogledajte koliki je godišnji 
profit kladionica. Ali zašto? Mi nemamo dom kulture. Nama su danas dom 
kulture kladionice. Evo, idite u kladionicu ovdje, i vidite strukturu ljudi 
koja se tamo okuplja − mladi, stari, nema tu granica. To objedinjuje očajne 
ljude koji misle da će im tiket donijeti spas. Al’ vi ako računate na to, to 
je klasična neoliberalna matrica. Znači, ako vam je kladionica zamijenila 
ostale centre proizvodnje društvenosti, to [znači da] je danas BiH društvo 
kladionica jer je svedena temporalna politička imaginacija na preživljava-
nje. [...] To je Hobs, pa to je prirodno stanje po [Hobsu], life is short, to je 
strahota. Mi smo valjda se odmakli od toga, ali očigledno da nismo. Što 
nam sociologija ne priča danas o tome na jedan drugačiji način. [...] Ljudi 
ne posmatraju probleme nego u akademskoj zajednici bježe od problema.“ 

Drugi intervjuisani, profesor sociologije religije, smatra da je važna tema za iz-
učavanje zašto je veća nada postojala u prvim godinama poslije rata nego danas, a da 
je tako istaklo je još pet intervjuisanih. Jedan od njih kaže da je trebalo bolje iskori-
stiti to vrijeme. Sociolog religije objašnjava očekivanja naroda u posljeratnom peri-
odu, a poslanik u skupštini kantona ulogu međunarodne zajednice. Dva intervjuisana 
govore da je stepen etničke distance sada veći nego ranije, čak profesor filozofskih 
nauka ocjenjuje: „Danas se može bez pretjerivanja reći da su etničke distance veće i 
da su dublje negoli čak u ratnim godinama, mada je prošlo četvrt stoljeća već nakon 
posljednjih, nažalost, tragičnih događanja.“ Jedna intervjuisana smatra da ljudi na 
terenu funkcionišu zajedno kao i uvijek, jer žele normalno da žive. Pet intervjuisanih 
odgovornost za preokret pripisuju politici. U vezi sa nadom, novinar i urednik porta-
la ocjenjuje da stvarni kraj rata doživljavamo sada, kada se ljudi masovno iseljavaju 
iz BiH: „bez obzira što su možda i ratovali za nju, u ovakvim odnosima gubili svoje 
živote i gubili neko svoje vrijeme, ali su ipak ostali ovdje. Ali više ne žele da gube 
vrijeme jer su izgubili potpuno nadu da će za vrijeme njihove biologije ovdje biti 
bolje i odlaze. To ima svoju završnu scenu da pomirenje u Bosni doživljava vrhunac 
ovih dana kada ljudi čak i ne žele da promišljaju o tom procesu pomirenja ovdje, već 

će se lakše pomiriti tamo negdje gdje se sretnu u Kelnu, Cirihu, Stokholmu, nego što 
su bili spremni da se pomire u Tuzli, Banjaluci ili Livnu.“

Profesor sociologije religije: „Meni je apsurdna situacija, možda koristim 
taj termin koji nije naučan pojam, problematična situacija da je veća nada 
postojala u prvim godinama poslije rata nego danas. Znači, to mi je jako 
interesantno i to bi možda trebalo usmjeriti istraživanje da se vidi zašto je 
tako. Ljudi su izašli iz rata, izgubili su imovinu i možda bliske osobe i oče-
kivali su nešto novo, nešto bolje. Taj period nade u životu u državi trajao 
je tu negdje do nekih trenutaka kada se trebalo uspostaviti na pravi način 
političke institucije, sam društveni život i razvoj.“

Poslanik u skupštini kantona: „Meni se čini da posebno u zadnjih nekoliko 
godina nakon jednog perioda postkonfliktne gradnje države koja je uglav-
nom išla uz veliku podršku međunarodne zajednice pa nekad čak ne samo 
na nagovor već i pod prisilom međunarodne zajednice koristeći ovlasti tih 
institucija koje su ugrađene u naš sistem, u politički sistem, preko OHR 
najviše, a i preko diplomatskih ispostava i EU i SAD itd. Osjetilo se da 
su neke stvari išle baš sa namjerom state building, da se gradi država, da 
se radi pomirenje. Ja se sjećam, čitao sam neke opširne studije oko toga, 
istraživanja, kako pojedini ljudi u tri etničke grupe doživljavaju državu. 
Da li je BiH njihova država? Kako doživljavaju odnos sa drugim etnič-
kim skupinama? I osjetio se napredak ne samo među Bošnjacima, među 
Hrvatima je bio veliki procenat prihvatanja institucija države, sadašnjeg 
uređenja, malo manje u Republici Srpskoj, ali puno više nego što se vidi iz 
javnog prostora. Međutim, to je nekako, čini mi se, da je to zaokrenut taj 
trend i da posebno možda u zadnja dva politička mandata, zadnjih možda 
osam godina, gdje se vidi osjetan napor političke elite da unazade te korake 
koji su možda bili pozitivni i koji su napravljeni u prvim godinama nakon 
rata. Ja stvarno imam osjećaj da je politika konflikta sada mejnstrim i da je 
to neki trend koji se dešava, koji nije vezan samo za nas. Da je to u stvari 
neki trend populizma i podijeljenih društava.“

Izvršna direktorica samoregulacijskog tijela za štampane i onlajn medije: 
„Ma, funkcionišu, naravno, obični ljudi zato što žele normalan život. Šta 
će drugo nego funkcionisati. Bilo bi divno kad bi svi mogli funkcionisati, 
svi zajedno, kako treba i kako smo željeli. Odmah nakon rata 1996. godi-

ne, smo svi imali toliko optimizma u sebi i nade. Tako nam je bilo dobro. 
Sarajevo bilo spaljeno i razrušeno, bilo grozno hodati kroz njega, zijevaju 
avetinjski oni spaljeni zidovi unaokolo i sve drugo. Ja znam, vraćala sam 
se sa radio Ferna kroz Miskinovu ulicu, neki zalazak sunca [je bio]. Mi-
slim: ‘Bože, jesam srećna što sam ostala ovdje, što nisam otišla nigdje’, 
ovdje tako puno neke nade, vibracija pozitivna, dobra, otvorili prve kafi-
će sa italijanskim namještajem odjednom u spaljenoj zgarotini. Voliš da 
sretneš ljude, misliš idemo naprijed. I sad smo išli tako dvije ili tri godine 
u iluziji da idemo naprijed i političari su nas poklopili ponovo sa tim uža-
som. Znači, obični ljudi hoće, naravno da hoće, mislim u mojoj familiji su 
svi u vrlo mješovitim brakovima Mađari, Hrvati, Srbi, muslimani. Moja 
prva rodica se usred rata 1993. godine udala za muslimana. Ona Srpkinja, 
on musliman. Napravili su veliku svadbu pod granatama, prekrasno. Žive 
sa djecom i dan-danas.“

Sljedeća tema na čije istraživanje intervjuisani pozivaju jesu narodni protesti 
2014. godine. Poslanica u skupštini entiteta smatra da objašnjenja za njih treba tra-
žiti dalje od objašnjenja rušenja politike u organizaciji konkurentnih stranaka: „[Za] 
ove proteste koje smo mi imali 2014. godine imaš li ozbiljnih analiza šta se zapravo 
dogodilo? Ne, samo pristrasno: ‘Vi ste to digli da oborite SDP’. Pa neću tako da raz-
mišljam! Mogu ja, naravno, i to je jedan od elemenata, [ali] nama nedostaju te vrste 
refleksije. Mi smo puni tema za strane istraživače i onda se oni vjerovatno nama čude 
kako mi to ne [istražujemo]. Ko da smo utrnuli od nekih stvari. Ne znam šta nam 
je.“ Godine 2018, u vrijeme realizacije ovog istraživanja, jedanaest intervjuisanih 
je bilo pod utiskom protesta oko slučaja Davida Dragičevića i Dženana Memića i 
nastojalo da pruži različita objašnjenja, od toga da je riječ o porodičnim pričama 
koje nisu rijetke, nerazjašnjenim ubistvima i korumpiranom pravosudnom sistemu, 
umiješanosti vlasti, nebezbjednosti građana, zloupotrebe i izokretanja svakog bunta i 
protesta od strane političara, do zadovoljstva da je riječ o „prvom spontanom pokretu 
sa dimenzijama subverzivnog djelovanja“ predstavnice društveno-političke NVO, 
važnom imajući u vidu stepen bezvoljnosti i bespomoćnosti naroda. 

Predsjednik NVO koja se bavi ljudskim pravima smatra da treba više raditi 
dubinska istraživanja umjesto kroki istraživanja na osnovu kojih se želi tvrditi neka 
društvena činjenica. Naglašava da to treba da rade obrazovani i ljudi obučeni za tu 
vrstu posla, kojih je malo. Potrebno je „da on mene, moj plašt, izlog otvori i vidi 
stvarno šta je [unutra]. U izlogu je sve lijepo, a ‘vamo vidiš da to nije tako.“ Daje 
primjer ispitivanja religioznosti, prema kojem 85% ispitanika na pitanje Jeste li re-

ligiozni? odgovara sa: Da. Međutim, kada se dubinski ispita vrsta religioznosti koja 
se podrazumijeva pod tim, krajnji rezultat je da je istinski religiozno 20% ispitanika. 
Naučnike istraživače univerzitetski profesor sigurnosnih i mirovnih studija poziva 
da više rade sa činjenicama, a pravoslavni sveštenik cijelu naučnu zajednicu da pazi 
da se ne krivotvore činjenice. Intervjuisani, njih 21% (16/77), naročito apeluju da se 
naučno i odgovorno odnosi prema istorijskim činjenicama iz književnosti i nacional-
ne istorije. Veliki broj njih smatra da postoji praksa po kojoj naučnici pod uticajem 
nacionalnih ideologija prepravljaju ove činjenice. Socijalni psiholog i direktor jedne 
mirovne NVO predlažili su da se izukršta ono što se zna iz različitih izvora o pro-
šlosti i da se eliminišu netačne informacije, kako bi se došlo do zajedničke istorije. 
Univerzitetski profesor sigurnosnih i mirovnih studija predlaže da se veliki broj is-
traživača sa razrađenim metodologijama bavi i materijalom Haškog suda koji je sada 
u sarajevskoj Vijećnici. 

Univerzitetski profesor sigurnosnih i mirovnih studija: „Po meni je možda 
najvažnije da mi imamo neki pristup koji je zasnovan na radu sa činjeni-
cama, to je ono što meni fali. Ne znam, ja smatram da je vrlo važno, ne 
znam da li ste za to čuli, što je nedavno taj materijal Haškog suda stavljen 
u sarajevsku Vijećnicu. I sad ja ne znam jesu li  razrađene metodologije, ali 
to je sada blago za istraživače. I sad kad bi mi proizvodili što više mladih 
ljudi koji će, koji se bave istraživanjima, koji će raditi sa činjenicama, a ne 
sa apriornim sudovima, mi smo već napravili veliku stvar. Negdje nama 
to nedostaje. Nekako činjenice baš nisu važne, negdje bi to trebalo ovako 
promijeniti.“

Koordinatorka projekata društveno-političke NVO i socijalni psiholog u statu-
su istraživača predložili su bilježenje usmene istorije, ličnih svjedočenja ljudi i da se 
i to razmotri zajedno sa drugim činjenicama. Politikolog je ocijenio da je problem 
što 1994. godine nisu naučnoistraživački opisani događaji rata kroz tri nacionalne 
prizme na osnovu svjedočenja osoba koje su bile na frontu. Univerzitetski profesor 
sigurnosnih i mirovnih studija smatra da bi „kompetentne upravljačke i obrazovne 
znanstvene elite mogle doći do nekog konsenzusa“ o prošlosti. 

Socijalni antropolog, univerzitetski profesor, smatra da su potrebna istraživanja 
koja konkretnim argumentima pokazuju u čemu je korist od pomirenja u multiet-
ničkim zajednicama. Dao je primjer kvalitativnog istraživanja, u kom je i sam uče-
stvovao, na osnovu kojeg je utvrđeno da su multietničke zajednice u kojima postoji 
ekonomska saradnja između građana različite etničke pripadnosti bogatije.

Socijalni antropolog, univerzitetski profesor: „U okviru jednog projekta 
drugog radili smo, to je kvantitativno istraživanje bilo, eto, mjerilo se kako 
su ljudi reagirali za vrijeme poplava i onda [su] se takođe gledali ekonom-
ski indikatori i etnička diverzifikacija. Tamo gdje su ljudi više pomiješani, 
bogatiji su, imaju više para, bolje zarađuju. Recimo, Brčko i neka ta po-
dručja gdje su ljudi izmiješani, gdje je njihov društveni kapital šarolik i 
prevazilazi etničke granice koje ne postoje u formalnom smislu (ali postoje 
u svakom drugom), ti ljudi imaju korist od toga. Znači, biti zatvoren u neku 
monoetničku, jednovjersku sredinu nije dobro za prosperitet. Takvi podaci 
i te stvari [su potrebni i] sigurno niko ne može biti protiv ni pomirenja kad 
vidi [da] ima korist od toga. A kad se to svede na to ‘pomiri se s tim kako 
je bilo i gotovo, nemoj ništa s tim’ ili ‘pomiri se zato što si [ti]/tvoji krivi’ 
ili ‘tvoji su, ne znam, žrtve’, ne vidim u stvarnom životu ljudi kako to ima 
neki utjecaj.“

Vidjeli smo u preprekama da angažman univerzitetskih radnika, prema mišlje-
nju intervjuisanih, izostaje, a intervjuisani u isto vrijeme smatraju da profesori treba 
da podstiču mlade da uzmu učešće u društvu. Intervjuisana poslanica u skupštini 
entiteta kaže da „niko ih u stvari i ne ohrabruje da oni malo [se aktiviraju.]“ Potreb-
no je da mladi preuzmu inicijativu, a ne da čekaju. Mladi puno mogu da doprinesu, 
kaže studentkinja politikologije, jedina studentkinja u uzorku. Mi nismo u ovoj fazi 
istraživanja prikupljali sistematski mišljenja studenata. Direktorica jedne NVO po-
zvala je državu da radi istraživanja među studentima i objavi šta oni žele, s kim se 
druže, kakva je nacionalna struktura na univerzitetima. Ona komentariše da „ovako 
mi živimo u jednom društvu neznanja“ i „zato ponekad imamo površnu percepciju.“

Predsjednica udruženja koje se bavi tranzicijskom pravdom: „Mislim, rade 
se ovakva istraživanja, ali država ne radi istraživanja. Po meni bi država 
trebala uraditi istraživanje među studentima na nivou BiH pa vidjeti šta oni 
žele, s kim se oni druže, gdje oni idu, šta misle o drugačijama, kol’ka je 
nacionalna struktura na tim fakultetima, koliko su monoetnički ti fakulteti, 
šta to znači za psihu tih mladih ljudi, šta to znači za izgradnju budućnosti. 
Naravno, to država ne radi vrlo svjesno. Istraživanja koja se rade na ovaj 
način [bez učešća države] ne mogu [se] raditi tako ozbiljno, mogu raditi 
ovako ad hoc, pojedinačno, među pojedincima koji možda mogu skrenuti 
pažnju na to. Ali ako bismo imali tu statistiku, mi bi imali i alat da pokre-
nemo na neke akcije. Ovako mi živimo u jednom društvu neznanja.“

Intervjuisani smatraju da aktivnosti na kojima se studenti sa različitih fakulte-
ta upoznaju doprinose povezivanju i pomirenju. Studentkinja politikologije dala je 
primjer saradnje studenata  iz više univerzitetskih centara BiH (Mostara, Sarajeva, 
Banjaluke) učešćem u aktivnosti „Simulirani parlament“. Domaćin je Sveučilište u 
Mostaru, a organizacija Hrvatskog studentskog politološkog foruma (HSPF). 

Studentkinja politikologije: „Iz osobnog iskustva mogu reći da studenti puno 
toga mogu učiniti jer smo mi imali neke zajedničke projekte sa studentima 
drugih sveučilišta, odnosno univerziteta. Navešću vam primjer simuliranog 
parlamenta koji smo organizirali na Mostarskom sveučilištu, 11. i 12. svibnja 
[2018]. Simulirani parlament je bio u organizaciji Hrvatskog studentskog 
politološkog foruma. Tema je bila ‘Zakon o kretanju i boravku stranaca i 
azilu’. A ove godine se po prvi put simulirao rad oba doma parlamentarne 
skupštine. Svečanom otvaranju 11. svibnja svjedočili su brojni profesori, asi-
stenti, sadašnji i bivši članovi udruge. [...] U projektu, što je vrlo važno za 
ovaj vaš intervju, u projektu je ove godine sudjelovalo preko 50 studenata 
iz Mostara, Sarajeva i Banjaluke. Znači, želimo se svima zahvaliti, posebno 
profesorima koji su tu jako puno doprinijeli, koji su nas u svemu tome podr-
žali. Npr. posebno profesorica Vesna Kazazić, koja nas je pohvalila, koja je 
rekla da trebamo što više takvih projekata organizirati, kako bi spojili ljude 
iz različitih gradova, različitih nacija, znači. I samo tako možemo se nadati 
boljoj budućnosti. Tema, znači, o kojoj se raspravljalo bila je dosta aktuel-
na te je poticala sve sudionike da sudjeluju u raspravi. Iako je bilo nekog 
nesuglasja, ipak smo na kraju donijeli zajedničku odluku svih zastupnika u 
parlamentu. To nam potvrđuje da se mogu pronaći rješenja i na drugim po-
dručjima u BiH, [s] time da moramo uvažiti svačije mišljenje uz kompromis, 
i na kraju ćemo onda lako donijeti neki zajednički zaključak. [...] U udrugu 
se može učlaniti bilo koji student sa Sveučilišta u Mostaru. Ali, evo, budući 
da u samom nazivu sadrži taj dio, politološki ajmo reći – možda zato ima 
najviše politologa, ali stvarno se do sada udruga jako dobro iskazala. I udru-
ga postoji od 2009. godine. Znači, stalno napreduje, i što mi je baš drago što 
sam dio toga tima, i što smo napravili tako jedan veliki projekat. Ne samo 
za našu udrugu, nego za cijelo sveučilište, jer nije mala stvar okupiti tolike 
studente i uspješno rješiti taj simulirani parlament.“

Univerziteti, da bi se uključili u proces pomirenja, moraju sarađivati međusob-
no na cijeloj BiH teritoriji. A saradnju bi prije toga trebalo da pokažu na postizanju 

dogovora o zajedničkim akademskim kriterijumima i zahtjevima sidnikata univerzi-
tetskih radnika na teritoriji cijele BiH jer nisu iste plate ni sredstva odobrena za rad i 
istraživanja. Intervjuisani novinar BHRT navodi da postoje dobri primjeri regional-
ne saradnje univerzitetskih profesora u radu na istom projektu, na primjer, između 
profesora u Mostaru, Beogradu i Podgorici. Profesor socioloških i filozofskih nauka 
tvrdi da se u akademskoj zajednici sarađuje i da se prelaze zadati etnički okviri: „Mi 
već odavno kao [akademska] zajednica prelazimo te zadate granice i surađujemo i 
tako dalje. I imam nekog iskustva, kako bih rekao, te suradnje koja prevazilazi ove 
zadate okvire. I ne samo da je to moguće nego je uistinu potrebno, važno.“ 

U okviru visokoškolskog obrazovanja potrebno je studentima omogućiti veću 
slobodu biranja predmeta iz drugih oblasti, tj. omogućiti interdisciplinarnost kako bi 
izgradili kritičku svijest i ideje, a ne bili zatvoreni u naučnu oblast. Razvoj naučne 
misli na svjetskom nivou sve više zahtijeva interdisciplinarna znanja i vještine, stoga 
se njegovanje uskog poznavanja dijela naučne oblasti smatra neplodotvornim za ve-
ćinu disciplina. Praksa koja postoji na univerzitetima drugih zemalja jeste mogućnost 
biranja i slušanja određenog broja predmeta po godini na drugim fakultetima i uni-
verzitetima, ukoliko se to želi. Poslanik u skupštini kantona, potpredsjednik stranke, 
prenosi svoje iskustvo sa skupštine kada je o tome govorila njegova stranka: „Mi smo 
imali Zakon o visokom obrazovanju protiv kojeg smo glasali. To je kantonalni zakon. 
Jedina smo stranka u skupštini koja je govorila o kurikulima, o razmjeni, o interdisci-
plinarnom pristupu, da možete upisati jedan fakultet, a uzimati predmete iz drugog. I 
da možete putovati po drugim fakultetima i da vam to priznaju. Da se ti programi malo 
otvore i interdisciplinarno i regionalno, da se djeca mogu kretati. Mi kad smo govorili 
da su to razlozi da ne podržavamo, naravno, amandmane nam nisu ni razmotrili, oni su 
ovako gledali u nas. Zato što se kod njih sve svelo ‘ko smjenjuje rektora, ko postavlja 
profesore’ i slične gluposti. Znači, zaposli ovog, zaposli onog, to je ključ, gdje su pare 
i to. Niko se nije bavio stvarno potrebama tih studenata. A studenti su instrumentalizi-
rani. Udruženje studenata sarajevskog univerziteta je tražilo još jedan rok u septembru. 
Oni dali rok u septembru, ovi rekli super, podržavamo zakon [o visokom obrazovanju]. 
Van pameti. Očito je da se država ne brine o mladoj populaciji.“ Ovdje vidimo da su 
studenti skloni da gledaju kratkoročne interese i da nemaju među sobom predstavnike 
koji bi zagovarali reforme i izmjene od veće koristi, te da i to valja mijenjati.

2.3 Mogućnosti djelovanja  nevladinog sektora 
i saradnja sa javnim sektorom

Pojmovno određenje svake društvene pojave ima svoju istoriju razvoja i kon-
tekstualnost, ima šire i uže značenje, kao i to da se prema tim pojmovima razvija po-

zitivan ili negativan stav. Termini koji se koriste da bi se označila oblast djelovanja 
javnog sektora koji ne pripada sferi države i profita jesu: nevladin sektor, treći sektor, 
neprofitni sektor, organizacije civilnog društva, nevladine organizacije, udruženja 
građana, građanske inicijative. Naši sagovornici su koristili različite pojmove za 
označavanje svog djelovanja i svog razumijevanja u okviru nevladinih organizacija 
(NVO) ili organizacija civilnog drušva (OCD). Upravo zbog negativne konotacije 
koju nose određeni nazivi kojima se opisuje djelovanje u okviru trećeg sektora, poj-
movno ćemo obraditi termine koji se u literaturi koriste i navesti kako se definišu. 

Žarko Paunović (2011), dajući prilog pojmovnom razjašnjenju i nijansama 
u definisanju organizacija koje djeluju u društvu, počinje od podjele na državne 
organizacije (javni sektor) i nedržavne organizacije (privatni sektor). Nedržavne 
organizacije (organizacije civilnog društva) dijele se na profitne i neprofitne. Ne-
profitne organizacije može osnovati, pored samih građana, i vlada, pa ih zato dije-
limo na vladine (javne) i nevladine (privatne) neprofitne organizacije. Treći sektor 
označava postojanje posebne sfere djelovanja građana kroz razne vrste neprofitnih, 
nevladinih institucija i organizacija. To je sektor koji je nezavisan od države, iako 
se bavi temama i problemima kojima se bavi i država, sa druge strane, ali to je i 
sektor čiji cilj nije stvaranje i uvećanje profita. Budući da ne pripada ni sferi drža-
ve, a ni sferi ekonomije i profita, nastao je termin „treći sektor“, koji od prva dva 
sektora preuzima područja djelatnosti i metode rada, ali ne i ciljeve i svrhu zbog 
kojih postoji. 

Za razliku od termina „nevladine organizacije“, gdje se posebno ističe nezavi-
snost i autonomnost u odnosu na državu i vladu, kod upotrebe termina „treći sektor“ 
posebno se ističe karakteristika neprofitnosti. Nevladine organizacije su organizacije 
koje nastaju i djeluju mimo vlade (nezavisno od nje). To je pojam koji označava 
da postoje organizacije koje vlada ne osniva i ne kontroliše. Takvih organizacija u 
društvu ima mnogo i pod ovakvu definiciju mogu da se podvedu sve organizacije 
koje osnivaju građani na osnovu privatne inicijative, bez obzira na to da li se radi o 
profitnim ili neprofitnim organizacijama. Udruženja građana su grupe ljudi koji se 
udružuju na osnovu privatne inicijative radi zadovoljenja zajedničkih ciljeva, inte-
resa i motiva. Ona su dio nevladinog, neprofitnog (trećeg sektora) i pripadaju sferi 
civilnog društva. Udruženja svoju osnovu za nastanak i djelovanje izvode iz prava 
na slobodu udruživanja. Termin „građanske inicijative“ odnosi se na spontana rea-
govanja građana na pojedinačne probleme, koja su trenutna i kratkotrajna, obično 
uslovljena trenutno ugroženim interesima te stoga imaju i privremen karakter, dok 
je treći sektor (sektor formalnih i institucionalno ustrojenih građanskih, nevladinih i 
neprofitnih organizacija) u cjelini trajna pojava (Paunović, 2011).

Civilno društvo obuhvata sve varijetete samoorganizovanja građana u dobro-
voljne, spontane, nenasilne asocijacije na osnovu zakonom garantovanih ljudskih i 
političkih prava, a u borbi za unapređenje kvaliteta života na principima slobode, 
jednakosti, solidarnosti, pravde, za ostvarivanje principa konstitucionalne demokra-
tije, za odbranu socijalnih, političkih, ekonomskih prava od zloupotreba vlasti. Pret-
postavke za djelovanje civilnog društva su vladavina prava, a u njoj svi državljani 
treba da imaju jednaka individualna prava, uz koja postoje i određeni elementi pozi-
tivne diskriminacije za ugrožene socijalne grupacije, ali prije svega civilno društvo 
je polje legitimne brige za partikularne identitete (Vujadinović, 2009).

Puhalo i Vukojević (2015) u publikaciji Kako građani Bosne i Hercegovine 
opažaju nevladin sektor? navode viđenje civilnog društva kao jednog novog kanala 
komunikacije između građana i vlasti. Civilno društvo posreduje između pojedina-
ca i političkih stranaka i institucija vlasti. Ono predstavlja kontrabalans i kritičku 
distancu prema političkoj vlasti, čime je podstiče da bude odgovornija. Pluralizam 
i relativna autonomija civilnog sektora u odnosu na vlast daju mogućnost različitim 
društvenim grupama da svoje potrebe i vrijednosti usmjere prema vlasti. Istovreme-
no, civilno društvo suočava se sa dva velika problema, a to su potisnutost od strane 
političke sfere i nedostatak sprege sa političkim sistemom. Iskušenja pred kojima 
se nalazi civlno društvo jeste da bude u funkciji vlasti ili pak protiv nje, razvijajući 
antagonistički odnos. Iako je civilno društvo imalo svoju istorijsku ulogu u slablje-
nju autoritarnih režima, što je i dovelo do nepovjerenja prema tom sektoru, to nije 
dovoljno da ga označimo kao latentnog neprijatelja države. Štaviše, danas je prijeko 
potrebna povezanost aktivnog civilnog društva sa domaćim državnim institucijama, 
što je i rezultat našeg istraživanja kada je riječ o inkluzivnoj strategiji u procesu 
pomirenja. 

„Civilno društvo, u suštini, pored svoje autonomnosti i rezistentnosti na uticaje 
državne moći, treba biti spremno na kooperaciju sa političkim institucijama, jer samo 
na taj način politička participacija i akumuliran socijalni kapital dobijaju svoju punu 
potvrdu. Odsustvo saradnje sa državom samo doprinosi slabljenju i marginalizaciji 
civilnog društva i ekstenzivnom širenju države“ (Puhalo i Vukojević, 2015: 39).

U istraživanju (Puhalo i Vukojević, 2015) rađenom 2015. godine na uzorku od 
1.100 punoljetnih građana Bosne i Hercegovine, od ukupnog broja ispitanika, njih 
46,7% nisu članovi nijedne nevladine organizacije, dok 28% ispitanika jesu članovi 
nekog udruženja, ali nisu aktivni u njemu. Svaki četvrti ispitanik (25,4%) aktivni je 
član neke NVO. „Građani Bosne i Hercegovine najčešće su članovi religijskih orga-
nizacija, potom sportskih organizacija, sindikata, omladinskih organizacija, udruže-
nja boraca ili žrtava rata, profesionalnih udruženja, ženskih grupa i organizacija koje 

se bave pomaganjem starim osobama, osobama sa invaliditetom i sl. Članstvo u reli-
gijskim, sportskim, omladinskim i organizacijama koje se bave humanitarnim radom 
najčešći je oblik članstva u NVO, što dalje znači da je NVO politički nerelevantan 
sa stanovišta demokratizacije, jer su ovo organizacije koje uglavnom nemaju poli-
tički karakter i ne učestvuju u političkim procesima. Relevantnost NVO se ogleda 
u njegovoj sprezi sa političkim sistemom u užem smislu (institucije vlasti, političke 
stranke). U ostalim udruženjima građana i nevladinim organizacijama imamo manje 
od 5% članova.“ (Puhalo i Vukojević 2015: 209)

Kada je riječ o odnosu vlasti prema civilnom društvu ili, tačnije, prema NVO, 
budući da su finansirane preko projekata od stranih donatora, često se tretiraju kao da 
rade protiv državnog interesa. Istraživanje odnosa prema nevladinom sektoru zaklju-
čuje da treba uzeti u obzir da strani donatori većinski promovišu NVO koje imaju 
građansku ili multietničku orijentaciju, što je u suprotnosti prema etnički podijelje-
noj društvenoj strukturi i pojedinačnim interesima etničkih grupa. Zbog toga Srbi, 
koji su većina u RS, sa nepovjerenjem gledaju prema NVO i stranim donatorima, 
dok Bošnjaci u FBiH više učestvuju u radu NVO i sa više odobravanja gledaju na 
strane donatore. 14 S druge strane, Puljek-Shank i Verkoren ukazuju na tzv. raskorak 
između donatorskog i lokalnog legitimiteta, ističući da u populaciji najveća podrška 
postoji za tzv. udruženja koja rješavaju konkretne probleme i zadovoljavaju sva-
kodnevne potrebe, dok se pitanja ljudskih prava koja su u fokusu stranih donatora 
smatraju previše apstraktnim (Puljek-Shank, Verkoren, 2017: 192). 

U literaturi i istraživanjima takođe se ukazuje na koncentraciju nevladinih or-
ganizacija u urbanim centrima 15 i na zapostavljanje ruralnih područja, na dominaciju 
orijentacije prema stranim donatorima i na nedostatak transparentnosti u radu (Spa-
hić Šiljak, 2017: 191), i da više od polovine registrovanih organizacija nije uop-
šte aktivno (Žeravčić, 2016: 52). Ukazuje se, takođe, na manjak socijalnog kapitala 
odnosno volontiranja i nerazumijevanja koncepta volontiranja među populacijom 
(Spahić Šiljak, 2017: 195), na nedostatak umrežavanja i na prisustvo elitizma i su-
revnjivosti (Popov Momčinović, 2013: 150). Kada je riječ o mirovnim aktivnostima, 
ukazuje se na to da su mnoge od njih rađene po intuiciji i na osnovu vlastitog osje-
ćaja, a prisutne su i teze da se ni sami mirovni aktivisti i aktivistkinje nisu suočili sa 
prošlošću i da su veze između organizacija više ili manje labave (Živanović, 2008: 
49). Sve navedene zamjerke i ocjene situacije identifikovali su i naši intervjuisani. 
Uprkos ovim negativnim trendovima, važno je, kao što je istakao intervjuisani profe-

14  Srđan Puhalo i Stefan Vukojević (2015). Kako građani Bosne i Hercegovine opažaju nevla-
din sektor? Sarajevo: Friedrich-Ebert-Stiftung, 211.

15  Najveći broj registrovanih nevladinih organizacija ima sjedište u Sarajevu (ukupno 3.980), 
potom u Banjaluci (1.733), Mostaru (1.295) i Bihaću (1.155) (Žeravčić, 2016: 52). 

sor sigurnosnih i mirovnih studija, da smo postali društvo u kojem postoje nevladine 
organizacije.

2.3.1. Analiza prepreka u nevladinom sektoru 

Prema mišljenju većine intervjuisanih, osnaživanje organizacija civilnog dru-
štva put je za djelovanje i na druge sektore društva. Međutim, koja je trenutna sna-
ga nevladinih organizacija, da li one imaju snagu da uključe političare iz širokog 
spektra stranaka i svih dijelova BiH? Kroz konkretne primjere sagledaćemo šta bi 
u nekoj bližoj perspektivi NVO mogle činiti i koje su promjene potrebne. Kao i u 
prethodnom poglavlju, prvo ćemo analizirati probleme nevladinog sektora i kakva je 
saradnja sa političarima, medijima i obrazovnim institucijama, kako bi razmatranje 
prijedloga imalo svoju realnu osnovu. 

Intervjuisani ocjenjuju da nevladin sektor najaktivnije radi na pomirenju i da 
ga treba osnaživati. 

Poslanica u skupštini entiteta: „Da nije bilo nevladinih organizacija i po-
kušaja da ljudi komuniciraju i da se susreću i da proizvode nešto zajedno, 
teško bi se ova priča inače održala. Ova priča ipak ima svoj kontinuitet i 
to traje i postoje određene organizacije koje se i smisleno bave time, što 
regionalno, što unutra [BiH].“

Međutim, teško je osmisliti neke dobre praktične i efikasne inicijative, projek-
te i programe rada na pomirenju od strane NVO, često zbog teškoća da autentično 
osmisle incijativu, ali i zbog finansijskih ograničenja i podrške koju mogu da nađu 
kod državnih institucija (da uđu u škole, da političari učestvuju u projektu). Prepreku 
predstavlja i podilaženje javnim politikama, želja da se ne konfrontira, a sa druge 
strane, zadovoljavanje zahtjeva donatora. O preprekama u nevladinom sektoru go-
vorilo je 66% (51/77) intervjuisanih, od tog broja 63% (32/51) onih sa iskustvom 
rada u organizacijama civilnog društva. Najviše intervjuisanih govori o nedovoljnoj 
profesionalnosti u bavljenju aktivizmom, ograničenim efektima projekata i slaboj 
promociji poduzetih aktivnosti i rezultata (56%, 43/77). Kao uzrok ovih ograničenih 
rezultata projekata kritikuje se izbor projektnih aktivnosti i odnos između organiza-
cija civilnog društva, prije svega nepoznavanje međusobnog rada, a onda ponekad i 
rivalski odnos i nedostatak umrežavanja. 

Prepreke koje intervjuisani navode, o kojima će detaljno biti riječi, odnose se, 
prije svega, na nedostatak pravih kontakata sa ljudima na terenu, sa bazom društva. 

Značajan problem jeste i liderstvo u organizacijama civilnog društva i međusobna su-
revnjivost. Međusobna kompeticija za aktivnosti, učesnike i donacije često ruši same 
vrijednosti na kojima počiva civilni sektor. Prepreke se nalaze i u izboru projektnih 
aktivnosti koje nemaju snagu uticaja na promjene. Problem je i slaba promocija vlasti-
tih projekata, koji kao da su sami sebi dovoljni. Brojni projekti poznati su samo onima 
koji su u njima učestvovali, dok šira javnost o tome nije obaviještena. Veliki problem 
civilnog sektora jeste i nedostatak finansija, stalna potreba za konkursima i nesigurnost 
na tržištu. Projekti imaju kratak rok, koji, kada istekne projekat, gubi kontinuitet i sve 
što je dobro urađeno imalo je jednokratni karakter koji nije ostavio značajan doprinos.

Izbor projektnih aktivnosti

Jedanaest od 77 (14%) intervjuisanih dalo je primjedbe na izbor projektnih ak-
tivnosti. Intervjuisani smatraju da projektne aktivnosti koje se najčešće poduzimaju 
nemaju snagu da pokrenu društvenu promjenu. To su: 

• seminari;
• radionice;
• konferencije; 
• okrugli stolovi;
• nenaučni skupovi;
• tribine;
• susreti;
• potpisivanje platformi, deklaracija, sporazuma koji ne sadrže obavezujuće 

konkretne aktivnosti; 
• istraživanja bez promocija zaključaka i predviđenih aktivnosti na osnovu 

istraženog;
• publikacije;
• opremanje, osavremenjivanje tehnikom. 

Seminara je previše i često se događa da ljudi koji prođu kroz edukacije potom 
slabo primjenjuju naučeno (novinar i urednik portala; rukovodilac službe u okvi-
ru vlade entiteta). Više puta nam je ukazano na to da javne rasprave, konferencije, 
okrugle stolove, kampanje i druga dešavanja posjećuju uvijek isti ljudi. Stručna sa-
vjetnica za predškolsko obrazovanje dodaje da je problem i što mladi nisu nosioci 
tih aktivnosti. Treba razmišljati o unapređivanju edukativnih aktivnosti organizacija 
civilnog društva tako da budu od koristi. 

Rukovodilac službe u okviru vlade entiteta: „Htio bih posebno naglasiti da 
se kroz projekte, istraživanja ili, posebno, projekte koji podrazumijevaju 
edukaciju i osposobljavanje lokalnih lidera i značajnih ličnosti za inicira-
nje takvih aktivnosti u lokalnim sredinama, osposobi i educira jedan broj 
ljudi, ali da to znanje i te vještine koje usvoje ne koriste u praksi poslije. 
Sve ostane na istraživanjima, na edukaciji, osposobljavanju lidera, ali po-
slije ništa ne primijene, ništa vrijedno pomena.“

Sociolog religije, univerzitetski profesor: „Organizovanje određenih su-
sreta, radionica, naučnih ili nenaučnih skupova, okruglih stolova i slično 
[...] se sve nekako završilo na govoru ili izražavanju namjere da bi trebalo 
raditi.“ Slično je nastavnica engleskog jezika i književnosti na pitanje da 
li bi organizacije civilnog društva trebalo da promijene neki pristup, odgo-
vorila: „Pa trebalo bi da konačno prestanu da pričaju i da nešto konkretno 
rade.“ Vjeroučiteljica islamske vjerske nastave, koja se, istovremeno, kao 
vođa udruženja žena pri Islamskoj zajednici bavi organizacijom i planira-
njem različitih aktivnosti, kaže: „Tokom svog iskustva u ovom poslu koji 
radim, shvatila sam da je nekako previše, da nema neku vrijednost kada se 
samo okupi na seminarima, na nekim okruglim stolovima, i kada se govori 
o dijalogu, ukoliko toga nema na terenu, na djelu. [Treba] da se nađu neki 
zajednički projekti na kojima se radi, a gdje se najmanje priča. Znači, samo 
da se radi.“ 

Nije dovoljno izraditi dokumente koje bi političari potpisali, treba političa-
re obavezati konkretnim zadacima. Samo potpisivanje se za političare ispostavilo 
neobavezujućim. Direktor mirovne NVO dao je primjere dokumenata čijim potpi-
som političari stoje iza tvrdnje da su za izgradnju mira, bolje demokratsko društvo, 
stabilnost, prosperitet, itd. Smatra da su takvi dokumenti suštinski nevažni iako 
predstavljaju neki korak naprijed. Takve dokumente će svako potpisati jer to nije 
nešto što bi političare boljelo, što ih ugrožava ili obavezuje: „Nama trebaju strateški 
dokumenti koji bi slijedili te dokumente. Akcioni program, akcioni plan, konkret-
ni koraci i aktivnosti. [Na primjer], na koji način ću u Konjicu raditi na izgradnji 
mira, na koji način će to biti ugrađeno u opštinske politike. [...] Recimo, gender je 
uključen u mnoge strateške dokumente sada jer je to in. Na koji način ljudska prava 
mogu biti uključena u sve ove strateške dokumente? E, to je pravi put izgradnje 
mira, dakle, konkretno. [Još primjera:] na koji način ću ja koristiti govor koji neće 
biti govor mržnje i ugrožavanja drugih, na koji način ćemo poštivati druge kroz 



190 Zotova, A.,  Kuburić, Z., Popov Momčinović, Z., Brkić, M.A., Wilkes, G.

strateška dokumenta i kroz aktivnosti. E, to je ono što nedostaje u svemu ovome.“ 
Direktor mirovne NVO pohvalio je hrvatsku strategiju za izgradnju mira iz 2004. 
godine.

Skrenuta nam je pažnja da istraživanja crpe javno mnjenje istim pitanjima i 
nedostatkom završne riječi o kojoj bi bili informisani ili bi im bila dostupna bilo u 
vidu zaključaka iz istraživanja ili u vidu akcije koja se izvodi na osnovu istraživanja, 
a vodi do realnih promjena. Česta izloženost istraživanjima koja nemaju jasne rezul-
tate smanjila je želju kod ljudi da daju odgovore.

Vjeroučitelj katoličke vjerske nastave: „S druge strane, evo, kroz ove dvi-
je-tri godine, koliko sam ovdje u Brčkom, par puta sam sudjelovao na su-
sretima koji su se doticali ovih tema međusobnog pomirenja i svega toga. 
Ostao sam razočaran, ako se to smije reći, da svaki taj susret, svi ti ljudi 
koji su dolazili, samo su vršili neko istraživanje. [...] Nažalost, događa se 
da se samo radi istraživanje, a ne pomiče se. Nemamo nekih konkretnih 
zaključaka. Prošle godine [2017] radila se platforma Dijalog za budućnost, 
gdje sam kroz četiri susreta bio nazočan, to se završilo i ne znam šta sada 
dalje. Tako da sva ta pitanja padaju u vodu, i onda idu neka nova istraživa-
nja. I kod nas se svijet pomalo zasitio tih istraživanja i ne možete dobiti od 
ljudi neku dobru povratnu informaciju jer kažu [da] nema fajde govoriti. 
Kada razgovarate s ljudima, oni znaju šta njih boli, recimo, ta ekonomska 
situacija i s tim povezana politička siutacija. [...] Istraživanja jesu potrebna, 
ali nakon istraživanja treba krenuti dalje, ali ona, nažalost, ostanu samo na 
istraživanjima.“

Pisanje izvještaja je obaveza kod projekata, ali je problem ako se na njihovom 
pisanju završava projekat i kasnije se ne koriste izvještaji i prakse koje su imenova-
ne ili realizovane kroz projekat, kaže politikolog, urednik lokalnog radija. Dodaje 
da projekti iznjedre vrlo malo modela. U izvještajima izgleda da modela ima jer su 
lijepo opisani, međutim, na terenu je rezultat slab, a modeli fiktivni. On kaže da tre-
ba pisati izvještaje „kako bismo ovdje, na terenu, pomogli, a ne kako bismo nekom 
donatoru koji sjedi u Holadniji, na primjer, pojasnili da smo to mi uradili“. Predsjed-
nica udruženja koje se bavi tranzicijskom pravdom smatra da se rad organizacija 
civilnog društva sveo na pisanje izveštaja donatorima, pravdanje aktivnosti i novca, 
zbog frustriranosti što ne mogu mnogo toga promijeniti.

Sa druge strane, aktivnosti kojih bi trebalo biti više, prema procjeni intervjui-
sanih, jesu sljedeće:

• terenski rad sa ljudima,
• razvijanje modela,
• praktični projekti od opšteg interesa, 
• reagovanja na aktuelna dešavanja,
• rad sa ljudima od uticaja,
• promocija projekata.
Iako je rad na terenu tip rada čije je rezultate teško dokazati i prikazati, najveći 

broj intervjuisanih veoma visoko procjenjuje značaj terenskog rada i smatra da ga 
treba biti mnogo više, kao i da upravo to što ljudi znaju šta NVO rade na terenu jeste 
promjena. 

Direktor mirovne NVO: „Većina nas ne radi sa ljudima na terenu. Većina 
nas radi te politike zagovaranja, zakone, ali mi ne radimo s ljudima više, 
izgubili smo taj kontakt. Pozovemo škole, okupimo djecu, dovedemo ih na 
jedan seminar, ali to nije stalan rad i mi nemamo taj stalan rad s ljudima. 
Ne radimo u lokalnim zajednicama. Okupimo 20 ljudi i to je kao seminar. 
Dajte malo, ljudi, otklonimo se, ljudi za nas ne znaju. Kad sam ja radio taj 
projekat ProBudućnost, meni je cilj bio da nana u Žepi zna šta mi radimo. 
Kad to postignemo, to je promjena, kad ljudi znaju šta se radi. A ne − oku-
pimo 20 ljudi i to je promjena. Dakle, rad sa ljudima, to je ključ svakog 
projekta. Rad sa političarima, rad sa ljudima, to stvara promjene.“ 

Važno je raditi na projektima od opšteg interesa i koji su vidljivi, poput ulaga-
nja u škole, druge objekte, dječja i sportska igrališta, saobraćajnice itd., istakli su 
intervjuisani. Ovakvi projekti mogu biti zajednički, tako da su pokrenuti od dva en-
titeta istovremeno, ili proaktivni. Primijetili smo da pripadnici dominantnog konsti-
tutivnog naroda u nekoj zajednici znaju da cijene ovakve projekte kada ih realizuju 
pripadnici manje brojnog konstitutivnog naroda ili povratnici. Tako je pohvaljena 
izgradnja dječjeg igrališta u dvorištu Doma kulture u Janji, koje koristi svim građani-
ma, obaloutvrda u tom regionu, obnova grijanja, stolarije i sportske dvorane osnovne 
škole „Meša Selimović“ nakon poplava. 

Načelnik opštine: „Mi možemo projekte dijeliti na vidljive i nevidljive. 
Nevidljivi su projekti kada su u pitanju neke, ne umanjujući vrijednost 
NVO, ali kada se radi na nekakvoj edukaciji i na tim stvarima koje jedno-
stavno nisu mjerljive, nisu opipljive. Za mene je projekat kada napravite 
vodu, kanalizaciju, put, kada se zajednički dogovorite i učestvuje i jedna 

i druga opština sa dva različita entiteta, e to je projekat. Ovo što se nešto 
sastaju pa se dogovoraju, pa pričaju, pa će biti ovo, pa će biti ono, to su 
priče za malu djecu, to su ti takozvani nevidljivi projekti. Jer se, nažalost, 
ogromne pare troše, moramo biti otvoreni, kada je u pitanju BiH, i tu se 
najlakše mešetari. A na vidljivim projektima ne može jer ako sam ja uradio 
nešto, onda to je egzaktno i to ima svoju cijenu, košta. [...] To je, u stvari, 
taj suživot, to je vraćanje povjerenja između ljudi i na taj način jednostav-
no možemo nastaviti dalje i da imamo nekakvu budućnost. [...] Treba preći 
sa riječi na djela i samo tražiti djela. Koja su to djela, vrlo malo ćete ih naći 
u praksi.“

Intervjuisani su ocijenili da je premalo konkretnih aktivnosti, ali je ozbiljnija 
zamjerka da NVO imaju slabu komunikaciju sa građanima za čije interese se pro-
klamuju da rade i zamjera se da se ne bave bazičnim društvenim problemima, među 
kojima su, na primjer, obespravljenost građana, siromaštvo, kapaciteti predškolskih 
ustanova, vršnjačko nasilje, nasilje nad ženama, invaliditet, seksualno obrazovanje, 
itd. To su teme koje vraćaju civilni sektor na noge. Ženske NVO se iz ove primjed-
be izdvajaju. Povodom toga se oglasilo 7/11 intervjuisanih. Teoretičar književnosti, 
univerzitetski profesor, kaže da mnoge bazične teme nisu više interesantne donato-
rima, a da „mi nemamo dovoljno kapaciteta da se brinemo o bazičnim stvarima“. 
Drugi intervjuisani govori o tome da organizacije civilnog društva koje se finansiraju 
iz stranih izvora često ne pogađaju u suštinu jer se vode projektnim aktivnostima 
koje će biti prihvaćene da se finansiraju. Civilne organizacije koje se ne finansiraju 
od stranih donatora pokazuju najveće rezultate jer imaju više sluha za osnovne dru-
štvene probleme. 

Novinar RTV FBiH: „Što se tiče nevladinog sektora i civilnih struktura, tu 
bih uradio malu diferencijaciju. Nevladin sektor i sve aktivnosti nevladi-
nog sektora koje se finansiraju od stranih donatora ulažu velike napore ka 
izgradnji civilnog društva po mjeri, uglavnom, zapadnih struktura i uglav-
nom struktura Evropske unije, itd., itd. I mislim da je njihovo djelovanje 
značajno. Mislim da oni rade mnogo − povezuju ljude, prave programe, 
prave kampove, povezuju djecu, povezuju mlade, itd. S druge strane bih 
izdvojio civilne strukture koje su izvornije. Sad, šta to znači? Koje nisu 
finansirane od strane međunarodnih organizacija. One rade onoliko koliko 
se može i u odnosu na realne osnove. Šta znači na realnim osnovama? 
Vjerske institucije [i] organizacije civilnog društva, grass roots, što bi se 

reklo, rade svoj posao. I tu je zajedništvo veće, tu je pomirenje veće zato 
što polazi od osnovnih problema − kako će djeca ući u vrtić, šta će biti u 
vrtiću, kakva će biti prava osoba sa invaliditetom, kako će biti zaštićene 
životinje, itd. Polazi se od civilne strukture, polazi se od konkretnih stvari 
i mislim da one pokazuju najveće rezultate. [...] Preko tih problema se 
možda i najbolje gradi pomirenje, zajedništvo i sve one stvari koje su bitne 
za odvijanje normalnog civilnog života u ovim krajevima. I samo bih se 
još vratio na nevladine organizacije koje se finansiraju od strane međuna-
rodnih izvora. One su usmjerene blago preko projekata jer svi se prilago-
đavaju onom što se finansira. Vidjeli smo da se veliki trud ulagao u zaštitu 
Roma, romskih prava u onom vremenu kad je Soroš promovirao zaštitu 
Roma. To je primjer koji nam kaže da šta se odredi u stranim središtima 
moći i uticaja kao prioritet, to postaje prioritet i nevladinim organizacijama 
koje su finansirane iz stranih izvora.“

Teoretičar književnosti, univerzitetski profesor: „Baviti se bazičnim stva-
rima je onaj povratak civilnog sektora Bosne i Hercegovine: Šta znači [ci-
vilni sektor]? Od čega krećem? Dakle, civilne organizacije, NVO, izgubile 
su kontakt sa bazom. [...] Od 2014. je jasno bilo da ti ljudi nemaju uopšte 
dodira sa bazom i da im je normalno da ljudi nemaju šta da jedu, da je 
normalno to siromaštvo, da je normalna ta obespravljanost. To da su orga-
nizacije civilnog društva prihvatile kao normalno nešto što nikako ne može 
biti normalno je za mene zabrinjavajuće.“ 

Intervjuisana iz svog iskustva vođenja organizacije koja se bavi uličnim akti-
vizmom potvrđuje da, na primjer, radnički štrajkovi nemaju podršku organizacija 
civilnog društva, odnosno te organizacije se ne priključuju ljudima koji protestuju. 
Izvršna direktorica samoregulacijskog tijela za štampane i onlajn medije skrenula 
je pažnju ženskim organizacijama civilnog društva da do sada nisu pružale podršku 
zaštiti žena novinarki. Kaže: „Mislim da bi sve te silne ženske organizaicije trebalo 
svaki put kada imamo bilo kakav napad, pa i verbalni i fizički i bilo koji drugi po-
nižavajući i obespravljujući napad na novinarke, da bi svi zajedno trebalo da šalju 
protestne note, saopćenja, da dignu javnost protiv toga. Nažalost, bilo je toliko puno 
primjera gdje su mogle da se pokažu kao jake ženske NVO. Nažalost, nisu se po-
kazale u ovim slučajevima.“ Intervjuisani smatraju da organizacije civilnog društva 
treba više da reaguju na aktuelna dešavanja. Teoretičar književnosti, univerzitetski 
profesor, kaže: „2014. nijedna organizacija nije smjela, dok nije dobila od donatora 

zeleno svjetlo, da radi aktivizam, evo, u Tuzli, vrlo konkretno. Oni su prvo imali 
konsultacije sa donatorom da li smiju da učestvuju u protestima i plenumima.“ Do-
daje da je društvena pravda u radu organizacija civilnog društva zapostavljena kao 
koncept i kao praksa. Poslanica u skupštini entiteta skreće pažnju organizacijama 
civilnog društva da se nisu uključile da relaksiraju i spuste tenzije koje su političari 
podigli po završetku haških suđenja: „Mislim da je to izostalo i to je šteta. Ali nije 
kasno, taman posla, ima tu puno posla da se radi.“ 

Koordinatorka projekata društveno-političke NVO: „Mislim, postoji to 
jedno projektno određenje organizacija gdje su oni samo projektom vođe-
ni, tim nekim određenim donatorskim politikama. E, sad, i to će se pokaza-
ti s vremenom koliko to ima legitimiteta jer mislim da u posljednje vrije-
me organizacije civilnog društva ne komuniciraju dovoljno sa građanima, 
nemaju taj feedback od građana, a kao rade za građane zbog tog jednog 
monitoringa, analize i svega toga što se radi, što je isto neophodno, ali to 
opet nije za građane, to je opet za neke druge institucije, instance, da tako 
kažem, a ne za konkretne probleme.“

Intervjuisani su nam ukazali na to da je dosadašnje preskakanje koraka u smislu 
zanemarivanja aktuelnih problema koji su se javljali doprinijelo da nemamo jasan 
uvid u to šta je društvu sad zaista potebno. Politikolog i novinar kaže: „Nama se, 
kako se kaže u školi, nakupilo gradiva, a kad se nakupi gradiva, onda ti možeš nešto 
naučiti brzo, ali ne ostaje nikakvo znanje u glavi. E, tako, mislim da smo mi, preska-
čući sve ove stvari o kojima govorimo, u stvari zaglibili u tome da možda obavljamo 
određene programe, projekte, ali nemamo pozadinu koja bi nam dala određeni back-
ground iz kojeg bismo mogli izvlačiti što nam je stvarno potrebno za naše društvo.“

Među bazičnim problemima BiH društva nalaze se i pitanja prošlosti, tj. usta-
novljavanje zajedničke istine oko onoga što se desilo od 1992. do 1995, priznanje 
sopstvene i kolektivne odgovornosti, kako bi se postiglo zdravo distanciranje od 
prošlosti na razne raspoložive načine, od presuda, preko dobrih zakona, do izvinjenja 
i oproštaja. Razlikuju se mišljenja o načinima koji bi bili najbolji u radu na pitanjima 
prošlosti, ali 50% intervjuisanih stavlja ovaj problem po urgentnosti ispred drugih.

Poslanik u skupštini entiteta: „Ono što ja znam kad je u pitanju Brčko, 
postoji čitav niz tih međunarodnih organizacija koje finansiraju razne pro-
jekte da dođe do nekog pomirenja. [...] Mislim da ti projekti, ne kažem da 
su loši, treba to raditi, ali ne dodiruju onu bit. Ne može doći do istinskog 
pomirenja ako neke stvari ne raščistimo. A to je, pod jedan, da imamo neku 
istinu o onome šta se desilo. Do istinskog pomirenja ne može doći u Bosni 
ako nemamo bar neki konsenzus oko onoga što se desilo, ako u okviru te 

istine ne utvrdimo i dio sopstvene odgovornosti za ono što se desilo. [...] 
Moramo sagledati i svoju ulogu i ulogu kolektiviteta, sopstvenog kolek-
tiviteta u činjenju loših stari koje su drugima nanijele zlo. A iz toga onda 
da dođemo, da l’ kao istinski vjernici ili ljudi koji drže do etike, do neke 
vrste pokajanja, traženja oprosta. Mislim da ove četiri kategorije moramo 
ugraditi u svaki naš projekat građenja pomirenja na ovim prostorima. U 
protivnom, prijeti nam opasnost da taj naš aktivizam svedemo na neku 
ispraznu formu u kojoj ćemo simulirati neku vrstu pomirenja, a da ćemo 
ono što jeste bitno i što jeste bio uzrok svega ovoga gurnuti negdje duboko 
u nesvjesno.“

Ignorisanje prošlosti ima svoju cijenu. Drugi problem je neadekvatno bavljenje 
prošlošću od strane organizacija civilnog društva. Predsjednik NVO koja se bavi 
ljudskim pravima kaže da ima organizacija civilnog društva koje se istinski bore za 
utvrđivanje činjenica, ali ima i onih koje pristupaju prošlosti ideološki i kroz identi-
tarne matrice, one su obično vezane za etnos kojem pripadaju, vezane su stereotipi-
ma i predrasudama prema drugima. O specifičnim izazovima pred kojima stoje NVO 
koje se bave prošlošću govorimo u poglavlju o ratnom iskustvu.

U radu NVO rijetko se primijeti autentičnost u smislu da su aktivnosti prila-
gođene stanju, spremnosti i uslovima okruženja te da pogađaju u suštinu i ostvaruju 
cilj. Pretpostavka je da, kada bi tako radile, NVO bi manje izazivale sumnju za čije 
interese rade. Druga stvar o kojoj smo govorili jeste nedovršenost aktivnosti u vidu 
konkretizacije akcija u nešto praktično i korisno ili bar u vidu javnih saopštenja za-
ključaka i rezultata. Poslanica u skupštini entiteta izrazila je mišljenje da zaposleni u 
NVO sektoru često nemaju domišljeno do kraja koje efekte treba da izazovu svojim 
aktivnostima, na primjer, da li to što rade treba da proizvede neke stavove. 

Razmatrali smo koji se uzoci neautentičnosti pominju u intervjuima. Prvi uzrok 
leži u nekoj vrsti zavisnosti (političkoj ili finansijskoj) organizacija civilnog društva, 
koja nekad bude presudna nad drugim opredjeljenjima NVO lidera. Tada ono što rade 
„nije autentično već je više na zahtjev ili očekivanja donatora ili nekog trenutka u 
kome su, ili možda nekih grupacija, ako hoćete [i] političkih, koje stoje iza njih, a neće 
da se to vidi. Tako da tu vrstu ovisnosti ja mogu da razumijem kao pojavu, ali stalno 
očekujem da mi nekako izađemo iz toga, da napravimo neki iskorak pa da me košta 
koliko će me koštati. I to uvijek košta, takva vrsta koraka, ali nisu ljudi uvijek previše 
spremni. Jer, vjerovatno, da mi živimo bolje, da smo malo ekonomski bolje, da ljudi 
imaju posla, ja vjerujem da bi se ljudi lakše odlučivali da prave tu vrstu koraka jedni 
prema drugima u iskazivanju stavova i čega god. Ovako, nekako, sve se vrti u krugu 
i svi kao da su ovisni − ovaj o ovome, onaj o onome, i ostaju uzdržani i nedorečeni, 
povlače se. Malo je onih koji ginu za [ideju]“, kaže poslanica u skupštini entiteta.

Uzrok neautentičnosti je nekada u nedostatku ideja kod tima ili lidera. Direktor 
mirovne NVO zamjera etabliranim organizacijama civilnog društva što 20−25 godi-
na ponavljaju iste projekte, smatrajući da je potrebno da ulože više napora u razmi-
šljanje. Kaže „nema promišljanja“, a prečesto vjeruju samo svom radnom iskustvu 
i svojim idejama. Teoretičar književnosti, univerzitetski profesor, istakao je važnost 
transformacije aktivnosti organizacija civilnog društva kroz vrijeme: „Ako govori-
mo o nekoj vrsti aktivizma, mirovnog aktivizma koji je još uvijek jako bitan jer se 
[u] BiH 23 godine nakon rata rat nije završio, a zapravo ni budućnost nije počela [...], 
mene interesuje šta NVO koje se bave mirovnom aktivizmom primarno rade i kako 
su transformirale svoje aktivnosti od neke ‘96. godine do danas?“ 

Ima načina koji bi podstakli svježe pristupe aktivizmu. Potrebno je mlade 
uključivati u rad sa više poštovanja i sa zaduženjima koja nose više odgovornosti. 
Takođe, potrebno je ciljano angažovati više osoba koje dobro osjećaju duh vremena 
i sredine. To su ljudi koji mogu razumjeti dominantni način razmišljanja u zajednici, 
primijetiti primarne potrebe ljudi i procijeniti mogućnosti i preduslove za NVO rad. 
Doktor filozofskih nauka, univerzitetski profesor, smatra da „najslobodniju misao 
koja je autentično usmjerena ka budućem posjeduju oni koji su najdalji od institucija 
i, uopšte, sistema vlasti i od različitih ideologija, politike i tako dalje.“ Problem je što 
su to, istovremeno, obično, ljudi koji nemaju nikakav uticaj na društveni život, bave 
se svojom dušom i žive u skladu sa svojim principima. Međutim, mogu se pronaći i 
uključiti u rad jer je, generalno, potrebno da se pomirenjem bave ljudi koji su dovolj-
no autentični. Oni koji to nisu mogu se dodatno obrazovati i izgrađivati, što ne negira 
učenje kroz rad. Još jedan put do inspiracije i bolje ocjene stanja i uslova vremena i 
sredine za rad jeste razvijanje kulture slušanja i razgovora. 

Predsjednik udruženja maloljetnih boraca kaže da je vrlo bitno da se glas svih 
društvenih slojeva čuje: „Svaki aspekt društva treba da iznese svoj stav, da l’ su to 
majke, da l’ su to žene, ćerke, djeca, penzioneri, mora da se njihov glas čuje i da 
imaju autentične predstavnike. Autentične, kažem, da nisu to fake predstavnici, nego 
autentični, koji imaju podršku baze. To je ključno.“ Pravoslavni sveštenik objasnio 
nam je način na koji je u radu Međureligijskog vijeća BiH očuvana autentičnost 
predstavnica žena za Mrežu žena vjernica: „Međureligijsko vijeće poštuje organi-
zaciju i hijerarhiju crkava i vjerskih zajednica koje učestvuju u međureligijskom 
dijalogu. I poštovanjem toga mi ne uvodimo nekoga, nego crkve i vjerske zajednice 
predlažu te žene da bi imale autentičnost to da rade.“ Intervjuisani poručuje orga-
nizacijama koje se bave pitanjima građanskog društva: „Ja želim da vidim realne 
projekte i profesionalnost u realizaciji tih projekata.“

Ljudski resursi u NVO sektoru − karakteristike i odnosi 

Govorićemo šta intervjuisani misle o kompetencijama angažovanih u organi-
zacijama civilnog društva, njihovoj motivaciji i riješenosti da rade, međuljudskim 
odnosima unutar tih organizacija i odnosima između organizacija civilnog društva. 

Bio je primjedbi na neprofesionalnost u pristupu zadacima. Politikolog i no-
vinar ukazuje na situacije kada „imate novca, nemate ljudi, nemate ozbiljnih ljudi 
koji se stvarno bave pravim poslom na terenu.“ Direktor mirovne NVO kaže da je 
zaposlenima u nevladinom sektoru potrebno da se dodatno obrazuju, da su upoznati 
sa teorijskom literaturom iz polja svog rada, da prate i čitaju druge projekte i istraži-
vanja, kako one rađene u njihovoj zemlji, tako i strane. Nije dovoljno oslanjati se na 
sopstveno radno iskustvo ili učiti iz samog procesa, iako je i to važno. Univerzitetski 
profesor sigurnosnih i mirovnih studija ukazuje na to da su istraživanja koja su rađe-
na bez poznavanja teorije iz područja koje ispituju redukovana za bitne informacije 
koje su mogle biti prikupljene u okviru istog budžeta. 

Direktor mirovne NVO: „Mi svi kažemo, ja radim dvadeset godina i sve 
znam o ljudskim pravima i izgradnji mira. To jeste learning by doing, to 
je sjajno, ali koliko je nas pročitalo Lederaha, ma nije ni 1%. Koliko nas je 
pročitalo istraživanja, koliko je pročitalo Vaše istraživanje Edinburgh? Čulo 
je šta ste vi [radili] na prezentaciji, ali koliko je pročitalo, ušlo u to? Tri posto. 
Koliko čita bilo koje publikacije, istraživanja, šta se radi vani? Ne čita niko, 
mi svi znamo pod navodnicima. [...] Rat se završio prije 23 godine, znate ko-
liko je to? A mi još uvijek vrtimo te iste projekte koje smo pisali nakon rata.“

Univerzitetski profesor sigurnosnih i mirovnih studija: „Vrlo često smo su-
očeni, kad su u pitanju, evo, generalno, istraživanja mira i praktični rad na 
izgradnji mira, da su se tim bavili ljudi koji uopće o tome nisu imali nika-
kva prethodna znanja nego su zaista iz samog procesa, po onoj Gandijevoj 
[Nema puta ka miru, sam mir je put] iz procesa izvlačili neke spoznaje. To 
nije loše, ali nije dovoljno jer onda istraživanja ostanu reduktivna.“ 

Za profesionalni pristup aktivnostima važno je da NVO lideri i zaposleni dobro 
poznaju oblast kojom se bave, da dobro poznaju sredinu u kojoj djeluju, kulturu, 
religije koje su prisutne, konkretno društvo ili zajednice sa kojima žele sarađivati. 
Ovo je važno ne samo da bi im došla autentična ideja za projektne aktivnosti već da 
ne bi imali ispade neprofesionalnosti i da bi mogli da uspostave saradnju sa željenim 
saradnicima na projektu i ciljnom grupom na koju žele djelovati. Pravoslavni sve-

štenik kroz primjer je dočarao posljedice nepoznavanja unutrašnje strukture i načina 
funkcionisanja konkretne grupe koja se želi uključiti u projekat. Takođe je napo-
menuo da organizacije civilnog društva i mediji često griješe pristupajući vjerskim 
zajednicama kao da su jedan vid organizacija civilnog društva. 

Pravoslavni sveštenik: „Radimo mi neki projekat sa jednom nevladinom 
organizacijom, izuzetno jakom. [...] I u okviru toga sprovodimo proces 
jačanja međureligijskog dijaloga i postavljaju se pitanja alata, sistema ko-
munikacije [i] slobode govora [...] Pa reko’: ‘Dobro, sistem komunikacije, 
šta to podrazumijeva?’ [Iz organizacije civilnog društva odgovaraju:] ‘Pa, 
da vi, recimo, možete, ako neki episkop ne želi da sarađuje ili muftija, da 
onda na taj način razgovarate.’ Pa reko’: ‘Dobro. [...] Vaši alati su ovdje 
neupotrebljivi jer moraš znati kako funkcioniše određena religija i da od 
toga nema ništa. Kojem vi vjerskom lideru možete otići demokratski da vi 
njega nagovorite?’ Pri tome, što je uvijek izuzetno kad su u pitanju religi-
je, [jeste] pogrešna percepcija tih nevladinih organizacija i medija da su 
te religije isto jedan vid nevladine organizacije, pri tome ne znajući ništa 
o tome ustrojstvu, ali ništa. [...] U jednom društvu imate pravo da vas ne 
interesuju religije, ali nemate pravo da, ako se bavite religijom kroz nešto, 
da ne poznajete ovu unutrašnju strukturu. [...] Postoji način organizacije i 
kako može [da se sarađuje sa vjerskim zajednicama].“

Bilo bi dobro da osobe iz nevladinog sektora koje imaju priliku da stiču iskustva 
u inostranstvu dijele svoje utiske po povratku. Direktor mirovne NVO kaže: „Mi koji 
idemo vani nikad ne dajemo feedback. Skoro, jedna draga koleginica je bila na Šri 
Lanki, proglašena je ambasadorom pomirenja, ali nije dala nikom feedback o tome 
kako je bilo, šta je bilo. Dakle, mi koji idemo vani ne dajemo feedback, samo se borimo 
da sačuvamo to da JA dobijem projekat ili neku podršku. To nije u redu, tako se ne radi. 
Stalno kažem, moramo se podržavati, moramo sarađivati, moramo zajednički raditi. 
Može se svašta uraditi, ali mi više nemamo kapaciteta. Ima super ideja, ali bojim se da 
mi više nemamo volju za saradnju, nemamo kapaciteta da se podržimo. Mi se gasimo 
[jer] nema solidarnosti, sve su to mali projekti. Mi nemamo snage da zajednički, na pri-
mjer, istupimo prema političkim strankama (sad će izbori) [...] [ili] prema donatorima.“ 

Potrebno je da se NVO sektor više međusobno upozna i poveže jer je primije-
ćeno da akteri koji se bave istim temama ne znaju jedni za druge, a ni šira javnost 
nije dovoljno upoznata koje NVO postoje. Jaz u saradnji medija sa organizacijama 
civilnog društva ima zajedničkih elemenata sa jazom između organizacija civilnog 

društva i javnosti, o čemu ćemo nešto kasnije. Ovdje ćemo govoriti o drugim faktori-
ma koji utiču na nedovoljno poznavanje organizacija civilnog društva. Godinama su 
napori duplirani jer se kolege i organizacije iz iste branše nisu međusobno poznavali, 
a rezultati su manji nego što bi bili da se radilo udruženim snagama. Nisu nužno 
male organizacije te koje ne znaju ko se još u istom prostoru bavi istim procesima. 
U intervjuima je primjedba data na račun UN. Univerzitetski profesor sigurnosnih 
i mirovnih studija tvrdi da su sve do 2013/2014. godine unazad različiti društveni 
akteri u procesu izgradnje povjerenja i pomirenja imali paralelne tokove bez ika-
kvog dodira. Među različitim razlozima koji su dovodili do toga, on prepoznaje kod 
organizacija civilnog društva „jednu vrstu nerazumijevanja da proces umrežavanja, 
rast različitih aktivnosti sa što više aktera u stvari osnažuje sve aktere pojedinačno“, 
nerazumijevanje „da se ne može stvar podići na viši nivo ako i dalje budu paralelni 
tokovi“. On kaže „da je strah od gubitka neke svoje istraživačke niše, strah od gubit-
ka sredstava, itd., proizveo jednu vrstu utakmice među organizacijama civilnog dru-
štva kao da je tu u pitanju profitabilni sektor. A nije to profitablni sektor i neka logika 
povezivanja, umrežavanja se nadaje [nameće] kao način da te organizacije prežive 
i da se podižu na višu razinu“. Predsjednica udruženja koje se bavi tranzicijskom 
pravdom podijelila je svoje mišljenje zašto misli da nije usvojen Zakon o negiranju 
genocida: „Mislim da su NVO mogle uraditi puno veći pritisak da su bile jedinstve-
ne, dolazile u Parlament. Da su [NVO] zajedno sa udruženjima žrtava vršile pritisak 
na Parlament, to se moglo usvojiti. I ta rascjepkanost jeste problem, pored tih mreža 
što postoje. Nemate zajedničkih akcija, imate situaciju da jedno udruženje nešto po-
krene samo.“ Imam je istakao da je strateški važno za društveno napredovanje da se 
„gdje god se može lično, direktno uspostavi saradnja između vjerskih zajednica [i] 
asocijacija koje imaju iste ciljeve, koje su iskrene na putu pomirenja i prevazilaženja 
ratnih trauma. To bi bilo, ja mislim, najefikasnije.“

Nekoliko intervjuisanih svjedoci su loših reakcija od strane NVO prema „kon-
kurenciji“, odnosno drugim NVO koje se bave istom temom, što koči nevladin sek-
tor. Jedan od intervjuisanih kaže: „Zna se ko su žene liderice koje ne puštaju nikoga 
i koje kontrolišu. Znamo koja je dobra s Nijemcima, koja je dobra s Britancima, 
koja putuje po predavanjima i konferencijama, koja dobija nagrade svjetske, a gleda 
samo sebe. I to je ružno. I imamo to podmetanje, zabijanje noža u leđa, sve te ružne 
i neugodne situacije. Nažalost, to je tako.“ 

Potrebno je više međusobne podrške kroz dijeljenje iskustava i kroz zajednički 
rad. Umrežavanje je moguće na više nivoa. Mi trenutno govorimo o saradnji onih 
koji se bave istim procesima unutar istog entiteta i saradnji NVO preko entitetskih 
granica, a o dijeljenju iskustva među ljudima različitih profesija o istom proble-

mu, odnosno o inkluziji različitih aktera govorićemo više u zaključnim razmatranji-
ma. Čuli smo od dosta intervjuisanih − 17% (13/77) − da postoji strah od reakcija 
sopstvene etničke grupe kada se uspostavljaju veze sa drugom etničkom grupom. 
Koordinatorka projekata društveno-političke NVO nam je navela da i organizacije 
civilnog društva podliježu tom strahu jer trpe napade svog entiteta. Jedan od pri-
mjera kaže da podrška intelektualaca iz drugog etničkog korpusa može biti povod 
napadima. Problem sa pritiscima od strane matičnih etničkih grupa biće dopunjen 
primjerima pritisaka od strane struktura vlasti na teritoriji na kojoj NVO djeluju. 

Koordinatorka projekata društveno-političke NVO: „I ako ima neko ko vas 
podrži, neki intelektualac ili neko ko je značajan, ali ako je iz Sarajeva, to 
nema istu težinu ovdje u Banjaluci. To ovdje u Banjaluci ne znači ništa, 
već vam je to još potvrda da ste izdajnik, antisrbin. Zato ima malo organi-
zacija koje imaju takav jedan kontekst, [tj.] koji ne biraju RS kontekst, ne 
teritorijalno, već ni ideološki. I nije to nešto što treba zamjeriti ljudima. To 
je prosto situacija takva kakva je.“ 

U saradnji sa drugim entitetom lako se proizvedu nesporazumi. Ilustrovaćemo 
to primjerom problema nastalog u jednom trenutku rada Ženskog suda, koji je re-
gionalno organizovan od strane nekoliko organizacija civilnog društva. Došlo je do 
zastoja saradnje, koja se kasnije nastavila. Imali su „problem sa nekim ženama iz 
Republike Srpske zato što je ispalo da se nekako više govori o ženama iz Federacije 
koje su silovane, koje su doživjele neku tragediju, nego o ženama koje su prošle iste 
te stvari iz Republike Srpske“. Poslanica u skupštini entiteta kaže da takve situacije 
utiču obeshrabrujuće na inicijatore međuetničkih saradnji. Ovdje je uočljiva važnost 
ne samo obrazovanosti i profesionalne osposobljenosti kadra zaposlenog u NVO 
sektoru za rad na problemima već i izgrađenost karaktera. Izvršna direktorica ženske 
NVO tematizovala je važnost da se mir prvo ugradi u sebe za one koji žele da rade na 
pomirenju ljudi: „Mislim da, radeći te projekte pod prismotrom međunarodne zajed-
nice [odmah nakon rata], ispunjavajući projektne zadatke, nismo mogli mir graditi u 
sebi. Jedan priručnik sam napravila, Mir počinje sa mnom i oko mene, gdje je fokus 
na našim osjećanjima, sjećanjima i našim običajima. Moraš prvo ovdje ugraditi mir 
[pokazala je na svoje srce] da ga možeš drugom ponuditi. Drugo, moraš biti strplji-
va ili strpljiv da slušaš iskustva onog drugog. [...] Ja imam pravo i da budem ljuta i 
razočarana. [...] Konflikt rezolucija ima onu krasnu rečenicu: ‘Kad te slušam, ali ne 
na vrhu uha, nego kad te slušam u duši, onda razumijem šta mi govoriš. A kad razu-
mjem šta mi govoriš, ja sam spremna da te prihvatim.’ Prihvatam te, ali ne slažem se 

s tobom, nama to nedostaje. Ja i ti ne treba da mislimo isto, nego treba da budemo 
slobodne da pričamo jedna drugoj o tome kako se osjećamo, o našim pripadnostima 
i o tome šta su naša sjećanja i kako ja vidim tvoj i moj život. [Treba] da mi odlučimo 
hoćemo li mi zajedno ili jedna pored druge. Treba to biti naša odluka. Ali bez toga 
da te ovdje prihvatim i ti mene, to ne može.“

Univerzitetski profesor sigurnosnih i mirovnih studija smatra da je ipak u ne-
vladinom sektoru najmanje nacionalizma te da se treba još hrabrije povezivati preko 
entitetskih i preko etničkih linija: „Naravno, uvijek moramo voditi računa o tome 
da smo mi imali nevladine organizacije koje su bile samo produžena ruka raznih 
nacionalističkih ideologija. Ali, ipak, mislim da je u nevladinom sektoru najmanje 
nacionalizma. To mi je negdje neka ocjena i da bi možda neka nova faza zahtijevala 
još intenzivnije, hrabrije horizontalno povezivanje preko entitetskih i preko etničkih 
linija, da je to, recimo, još uvijek u dobroj mjeri prazan prostor, da se tu još uvijek 
može raditi.“

Intervjuisani tvrde da svoje NVO direktori ne obnavljaju podmlatkom. Preče-
sto ih uključuju samo kao volontere na nebitnim pozicijama, i nerijetko to prelazi u 
iskorišćavanje. Premalo je i volje da se obuče za odgovorne pozicije u NVO sektoru. 

Direktor mirovne NVO: „Problem je kod nas, mi smo svi direktori, di-
rektorice 20 godina. Dakle, ne dopuštamo svježa krv da uđe. ‘To je moja 
organizacija’ […] [Nerzuk] Ćurak je obrazovao puno mladih studenata na 
postdiplomskim, mi njih ne puštamo da uđu, ne obučavamo, ne radimo 
s njima. Mali je broj pravih mirovnih i pravih ljudskopravaških organi-
zacija. Ima ih, ali na kraju vrtimo iste projekte. [...] Ima sjajnih mladih 
koji su ostali ovdje, hoće, žele [da rade], ali nemaju priliku i mi njih ne 
uključujemo u naše aktivnosti. Često nemamo para da ih uključimo ili oni 
koje uključimo mogu biti prepreka da uzmu naš posao, i dajemo im neke 
neplaćene poslove. Mogu oni volontirati neko vrijeme, ali im treba posao. 
I onda ti mladi koji su dobri i pametni na kraju dobiju posao i moraju da se 
prilagode političkim strukturama koje ih uvjetuju.“

Odnos nepoštovanja prema angažovanima u NVO sektoru ne ostaje bez reakci-
ja, oni postaju sumnjičavi i nisu spremni na dodatni rad, ne žele da svoje znanje i ka-
pacitete, uslovno rečeno, troše. Direktor mirovne NVO kaže da nerijetko osjeća kod 
saradnika da se boje da će im neko „ukrasti“ iskustvo i iskoristiti ga za svoju korist. 
„Neko će dobiti novac preko mene.“ Politikolog i novinar iznosi drugačije iskustvo, 
prema kojem je puno obuke uloženo u zaposlene u nevladinom sektoru, a koji su 

sljedeće zaposlenje potražili u nacionalističim politikama: „Zamisli da nevladin sek-
tor koji se bori protiv takve politike odlazi u tu politiku radi novca. Od 30% do 50% 
ljudi koje smo školovali kroz civilni sektor i ljudska prava završilo [je] u pogrdnim 
politikama, nacionalističkim politikama, zato što nemaju više para u nevladinom 
sektoru ili ne znaju šta bi više radili u nevladinom sektoru.“

Novinar lokalnog medija daje primjer kako odnosi unutar organizacije civilnog 
društva mogu biti nefunkcionalni i orijentisani na manje bitne stvari: „Ne želim da 
generalizujem, vjerujem da postoje organizacije koje su motivisane onim što im je 
misija i što su im ciljevi, međutim, ja to ne vidim. Evo, imali smo ovdje primjer 
Koalicije za borbu protiv mržnje [iz Srebrenice]. Odlična ideja, skupljaju se ljudi 
koji dolaze iz različitih etničkih grupacija, ali jednostavno, njihov rad je loš, eto tako 
da kažem. Oni bi zapravo trebalo da pokazuju ljudima prave životne vrijednosti, ali 
oni rade neke gluposti. Raspravljaju se koliko banera treba, kolko naljepnica, koliko 
letaka, kao da će to biti presudno i da će nam donijeti bolji život i manje mržnje.“

Zaključak je da je potrebno angažovati više ljudi za poslove u nevladinom sek-
toru i platiti ih, ako se hoće kvalitetno iznijeti ozbiljna aktivnost. Na primjer, kada 
se želi istupiti odlučnije sa dokumentima koji bi strankama, donatorima ili nekoj 
drugoj ciljnoj grupi jasnije predočili stavove i zahtjeve NVO o određenim pitanjima, 
niz pitanja koja se tiču ljudskih resursa stupa na scenu. Direktor mirovne NVO kaže: 
„Ko će to napisati? Ko će to obrazložiti? Ko će to tražiti? Ko će se usuditi?“ Potrebni 
su ljudi koji pišu dokument, osobe sposobne da argumentuju i zagovaraju dokument 
pred interesnim grupama, osobe koje kontaktiraju, itd. Slično, kad treba uključiti 
političare u projekte, direktor mirovne NVO kaže da NVO odbijaju da rade sa njima, 
između ostalog, jer „to je previše posla, previše obaveza. [...] Nemamo finansijsku 
podršku da radimo s njima“. Stoga direktor mirovne NVO za rad sa političarima 
ističe važnost budžeta koji predviđa veliki broj ljudi koji bi nosili komunikaciju sa 
političarima. Različiti su uslovi za različite inicijative kako bi se moglo reći da su 
zaposleni u organizacijama civilnog društva spremni za njihovu realizaciju. 

Neke inicijative zahtijevaju razvijeno umijeće slušanja, neke komunikativnost, 
neke veće budžete, autentičniji pristup, itd. Međutim, kada posmatramo šta su inter-
vjuisani rekli za motivaciju za rad u okviru nevladinog sektora, imali smo najviše 
izjava koje pretpostavljaju da su zaposleni previše orijentisani na svoju zaradu (14%, 
11/77), a od ovog procenta 70% je sa iskustvom rada u nevladinom sektoru. Za orga-
nizacije civilnog društva koje imaju dovoljne novčane prilive politikolog i novinar 
kaže da su kao male firme koje pišu projekte, dobiju novac, podijele ga u plate i na-
pišu izvještaj, dodajući da „to nema nikakve veze sa civilnim društvom, pritiskom, 
kontrolom, balansom vlasti“. Neki pomenuti razlozi ovakve motivacije za rad jesu 

stepen siromaštva BiH društva i stepen frustriranosti nemogućnošću promjene stanja 
svojim radom.  

Predsjednica udruženja koje se bavi tranzicijskom pravdom: „Mislim da 
je puno na nevladinom sektoru, jednostavno, postoji neka frustracija i kod 
tih ljudi, taj osjećaj nemogućnosti promjena, da se ništa ne može. A opet, 
kažem, ako radiš u NVO, a ništa ne uspijevaš, zašto onda to radiš? [...] Rad 
nevladinih organizacija sveo se na to da organizacije rade onoliko kolko su 
plaćene i za šta su plaćene, nikakvog tu aktivizma nema, inicijativa koje su 
za dobrobit društva, ono što bi trebalo da bude misija nevladinih organiza-
cija. Ja sam zbog toga razočarana u nevladin sektor.“

Pravnik i kulturolog, istraživač: „Prepreka je i što smo, kažem, siromašno 
društvo. Naš civilni sektor shvata aktivizam... Znaš, mora raditi za platu u 
toj nevladinoj organizaciji jer drugog posla nema. I onda su pristupi druga-
čiji kad ti to shvatiš kao posao, a ne kao neki aktivizam.“

Katolički sveštenik: „Zdrava civilna društva su nevjerovatno važna. Me-
đutim, nacionalisti su nas već naučili − ‘sa civilnim društvom stranac ma-
nipulira’. Napravi se stotine organizacija. Vidi, ima novac [i] napravi orga-
nizaciju da izvuku novac. I sad je pitanje samo može li se u nas napraviti 
funkcionalno civilno društvo. Cilj je, ako može biti funkcionalno društvo, 
da se naprave mehanizmi da se civilno društvo ne zlorabi.“

Intervjuisani su mnogo puta naglasili da se organizacije civilnog društva ra-
zlikuju i da ih ne treba stavljati u isti koš. Govorili smo o organizacijama civilnog 
društva koje se finansiraju od stranih donatora i ulažu velike i značajne napore ka 
izgradnji civilnog društva, ali im je mana što su po mjeri zapadnih koncepcija. Zatim 
smo istakli organizacije civilnog društva koje rade grass roots i autentično, polazeći 
od bazičnih problema sredine, koje intervjuisani najviše cijene. Pored organizacija 
civilnog društva koje rade da doprinesu zajednici, ima i onih koje intervjuisani na-
zivaju korumpiranima, za koje se smatra da rade u prilog političkih strukutra, a za 
sopstvenu materijalnu korist. Spominju se i one za koje se sumnja da su u funkciji 
rušenja režima ili sistemskog rada protiv konkurentskih partija, podržavane od stra-
naca ili struktura unutar države. 

Promocija projekata

Slabo promovisanje projekata uzrokuje ograničene rezultate svega poduzetog 
tokom projekata. Da li će promocija biti slaba − može zavisiti i od NVO i od pristu-
pačnosti sredstava informisanja. O ovoj temi govorilo je 25% (19/77) intervjuisanih. 
Predsjednica udruženja koje se bavi tranzicijskom pravdom smatra da su rad i re-
zultati rada organizacija civilnog društva često poznati samo osobama koje su bile 
direktno uključene u projekat, a široj javnosti ne. Mnogi intervjuisani su istakli da 
im nedostaje više informacija o radu organizacija civilnog društva i da bi željeli te 
informacije. Komentari su se odnosili na sve vrste NVO, od onih koje se bave mla-
dima, obrazovanjem, kulturom sjećanja, zastupanjem žrtava, boraca, žena, itd. Neki 
intervjuisani za takvu situaciju veću odgovornost stavljaju na organizacije civilnog 
društva (vjeroučitelj islamske vjerske nastave i predsjednica udruženja koje se bavi 
tranzicijskom pravdom kažu da je do organizacija civilnog društva koliko plasiraju 
svoje projekte), dok drugi odgovornost prebacuju na medije (na primjer, direktorica 
udruženja koje se bavi međureligijskim dijalogom kaže da je problem u ignorisanju 
medija, a politikolog u biranju tema). 

Iako NVO organizuju razne događaje, rade na terenu, zagovaraju politike, po-
kreću izmjene i usvajanja zakona, pokreću promjene, rade istraživanja, daju statistič-
ke rezultate, nisu dovoljno vidljive njihove poruke, postupci i rezultati u medijima. 
Ovog su stava i intervjuisani koji rade u medijima i oni koji ne rade. Iz ugla novinara 
koji su intervjuisani, razlog tome je što u najvećem broju slučajeva ne obavještavaju 
medije o događajima koje treba propratiti ili ih kasno obavijeste. S druge strane, 
problem je i što mediji nekad dobijaju po 50−100 poziva dnevno da nešto isprate, 
te je potrebno čak naći način kako da poziv bude zanimljiv da bi bio prepoznat i da 
bi došli (izvršna direktorica samoregulacijskog tijela za štampane i onlajn medije). 
Iz uredništva javnog servisa preporučuju da se bude „agresivniji“ u smislu traženja 
da se događaj prati. Takođe, poručuju da NVO treba da paze na to da, kada predsta-
vljaju izvještaje, ne pišu u formi naučnog članka, već da prilagode jezik javnosti i 
da im mediji budu partneri. Važno je potruditi se oko načina predstavljanja svojih 
aktivnosti tako da budu interesantne javnosti. Predsjednica udruženja koje se bavi 
tranzicijskom pravdom daje primjer kako sudske presude prilagođava razumijeva-
nju javnosti. Goreopisani odnos organizacija civilnog društva prema medijima je 
od strane intervjuisane čiji je posao obuka novinara ocijenjen kao prilično površan, 
te je navela da aktivistima nedostaje edukacije o odnosu prema medijima i prema 
javnosti putem medija, a to je jako važno jer bi rezultati koje postižu svojim radom 
bili vidljiviji što više primjene imaju u praksi. Intervjuisani nisu govorili o razlozima 
zašto NVO nedostaju adekvatne tehnike, znanje ili svjesnost i angažman za bolju 

promociju projekata i kako bi se to moglo promijeniti, već su samo konstatovali 
činjenicu i smatraju da se to treba promijeniti.

Sagovornici iz medija primjećuju da u NVO sektoru postoji očekivanje da me-
diji treba da prate njihove aktivnosti bez poziva. 

Izvršna direktorica samoregulacijskog tijela za štampane i onlajn medije: 
„Ja znam da sam jednom rekla jednoj od gospođa koje vode neku od orga-
nizacija upravo ovo: ‘Zašto vas nema u medijima, mi građani ne možemo 
znati šta radite, a radite fine stvari.’ [...] Gospođa je rekla: ‘Pa, znate šta, mi 
postojimo i mediji znaju da postojimo, zašto ne dođu’.“

Direktor informativnog programa javnog servisa: „Ja sam često veterani-
ma govorio: ‘Javite nam gdje idete, ja ću vas prvi podržati.’ Ali oni to ne 
urade. Oni idu od danas do sutra.“

Iz NVO sektora, takođe, novinarima preporučuju neke izmjene, na primjer, da 
ne pristupaju izvještajima događaja šturo, u smislu izvještavanja samo o osnovnim 
informacijama − šta je bilo i ko je bio, već da zađu dublje u problematiku i naprave 
ozbiljniju priču. Oni ne informišu o razlozima organizovanja događaja ili akcije, 
osnovnim sadržajima i posljedicama koje su događaj ili akcija izazvali. Takođe, sme-
ta im što dođu na događaj u prvih pet minuta, a o nastavku ne znaju ništa, te izvješta-
vaju na osnovu površnog utiska. 

Politikolog i novinar: „Mediji dolaze na početak, snime to, kasnije to traje 
pet dana ili traje pet sati i šta se nakon toga dešava, mediji to više ne bi-
lježe. Dakle, nemate vi novinare danas koji bi sjedili pet sati i sagledali tu 
cijelu priču i napravili ozbiljnu priču od toga. Ne, ona se snima na početku, 
daju se nekakve izjave, najvažnije nekakve informacije i to ide u medije. 
[...] Vi [kao organizator] od novinara imate vrlo malo pitanja. Novinari to 
zabilježe, zabilježe što ste vi rekli i odoše oni dalje jer imaju sljedeće tri 
stvari koje moraju uraditi. Dakle, novinarstvo se pretvorilo u nešto što je 
afirmativnost, što mi koristimo da bismo sutra u različitim projektima na-
pisali u izvještaju ‘bilo nam je toliko novinara’. A šta smo stvarno postigli, 
ja ne vidim. I to se ne vidi sve vrijeme u Bosni i Hercegovini. Šta je to 
nevladin sektor stvarno postigao? Šta su to mediji zajedno sa nevladinim 
sektorom stvarno postigli pa nam je i dalje ovako kako jeste?“ 

Među aktivistima postoji utisak da mediji biraju teme. Mediji su otvoreni kada 
je u pitanju promocija nenacionalnih projekata koji su za dobrobit svake lokalne za-
jednice, ali su zatvoreni za promovisanje suživota i pomirenja (direktor humanitarne 
NVO, politikolog, direktorica udruženja koje se bavi međureligijskim dijalogom). 
To su iskustva onih ljudi koji znaju za kakvu vrstu inicijativa su imali podršku me-
dija, a za kakvu nisu.

Politikolog i novinar: „Znate kako, čim vi pomenete da je to neki projekat 
pomirenja, mediji vas isključuju.“ 

Direktor humanitarne NVO: „Što se tiče projekta ‘Lets do it’, imali smo veliku 
medijsku podršku, da svi mediji podržavaju, zato što projekat nije u svojoj suštini 
nacionalan, projekat je za dobrobit svake lokalne zajednice, tako da za svaku akciju 
imamo mnogo gostovanja i na televiziji i na radio-stanicama. S te strane su mediji 
otvoreni. A s druge strane su mediji zatvoreni za promovisanje nekog suživota, to 
mogu da kažem, barem ovi zvanični i vodeći mediji, gdje se stalno potencira pro-
šlost, stalno se spominju žrtve rata, naše žrtve / vaše žrtve, umjesto da se okrenemo 
prema budućnosti. Skoro da nikada nema primjera dobre prakse, pomirenja, suživota 
među ljudima, to možete samo pronaći na nekim društvenim mrežama.“

Intervjuisani je sa nama podijelio primjer kojim ilustruje selektivnu usredsre-
đenost medija na negativne događaje. Mediji nisu ispratili potpisivanje važnog do-
kumenta, ali su se uključili kada taj dokument nije prošao Parlamentarnu skupštinu 
BiH. Platforma za mir 16 je važan dokument jer ga je potpisalo 60 načelnika opština 
koje su uključene u procese lokalne izgradnje mira i značajan broj političkih strana-
ka. Važan je i zato što su ga potpisivali politički akteri, prema riječima univerzitet-
skog profesora sigurnosnih i mirovnih studija, „koji međusobno ne misle isto ni o 
tome šta je ovdje bilo, ni o procesima izgradnje mira“. Na njemu je tim ProBuduć-
nosti radio više godina, „nastajao je na način da njegov sadržaj bude prihvatljiv svim 
društvenim akterima koji su odani izgradnji mira, kako političkim tako i nepolitič-
kim akterima“. Mediji su „ignorisali“ potpisivanje Platforme u Parlamentarnoj skup-
štini kada je bila američka ambasadorica i predstavnik iz EU. Sljedeći korak poslije 
potpisivanja bio je da se Platforma za mir usvoji na Parlamentarnoj skupštini BiH da 
bi se zakonodavna vlast obavezala da građani mogu da se pozivaju na dokument kad 
od političara zahtijevaju da predano rade na izgradnji mira. Većina zastupnika je bila 
za to da se dokument prihvati, ali su ga oborila dva zastupnika SNSD-a i zastupnik 
HDZ-a. Prvi, po riječima intervjuisanog, zato što nisu znali da je Dodik već podr-

16  https://probuducnost.ba/platforma-za-mir (pristupljeno 6. 4. 2021).

žao Plaftormu na razgovorima koje je ProBudućnost prethodno obavila, a zastupnik 
HDZ-a je „pronašao zaista nevjerovatnu primjedbu“. „Kad je to došlo na Parlament 
i kad su političari počeli o tome da pričaju, nije bilo medijske kuće koja se nije oko 
toga oglasila i nije donijela vijest. Nije Platforma za mir uzrok što su [se] odjednom 
mediji [zainteresovali], nego samo povod, jer su se politički akteri tu nešto pokoška-
li. Eto kakve mi imamo pristupe.“

Direktorica udruženja koje se bavi međureligijskim dijalogom primijetila je da 
je ignorisanje najdjelotvorniji način sistema da odbaci inicijative koje mu ne idu u 
prilog, djelotvorniji od negiranja ili napada.  

Direktorica udruženja koje se bavi međureligijskim dijalogom: „Kod nas 
ti je glavni način da ti neko minimizira to [što radiš], da ignoriše, da to ne 
postoji. [...] To je ovdje navježbano strašno, jer ti ako polemišeš, svemu 
daš težinu. Ti znaš, evo, kad ideš u Njemačku, tamo se sa svim polemiše. A 
ovdje, ja mislim da se i odluke tako donose i političke i sve [druge], sve se 
samo pređe preko toga [kao da] je ništa. Eto, na primjer, [kongres Mreže] 
vjernica. [...] Samo je radio Bir izvijestio. Pa ja ne znam ni katolički radio 
kako nije [izvijestio].“

Iznijeli smo diskusiju koja se može povesti između organizacija civilnog dru-
štva i medija na osnovu izjava intervjuisanih iz ta dva sektora. Ima onih intervjui-
sanih iz NVO sektora koji su zadovoljni medijskom propraćenošću. Na primjer, u 
slučaju pomenutog projekta „Lets do it – Očistimo zemlju za jedan dan“ ili Kluba 
zdravlja u Brčkom. Sa druge strane, iz javnog servisa pohvaljen je pristup medijima 
od strane Pokreta majki enklave Srebrenice i Žepe.

Direktor informativnog programa javnog servisa: „One su baš onako agre-
sivne, [u stvari] ne agresivne [nego] one traže da se to prati, odnosno na-
javljuju, odnosno sve ono što one rade one dostave na vrijeme i mi to 
pratimo. Znači, ako vi ne kažete šta radite, mi ne možemo to ni znati.“

Organizacije civilnog društva imaju na raspolaganju i druga sredstva informisa-
nja, kao što je internet. „Interent je liberalizovao transfer informacija“, kaže direkto-
rica ženske NVO. Intervjuisani su iskazali nedostatke ove liberalizacije, međutim, u 
društvu gdje sredstva informisanja ne funkcionišu konstruktivno, internet se, prema 
mišljenju većine, pokazuje kao neki izlaz. Treba koristiti portale za opismenjavanje 
građana o različitim temama, naročito političko opismenjavanje koje bi trebalo biti 

manje apstraktno, odnosno treba biti pretočeno u konkretne stvari, kaže koordina-
torka projekata društveno-političke NVO. Tu su i društvene mreže koje intervjuisani 
istovremeno vide i kao sredstva za provođenje rasprava, mobilizaciju za aktivnosti, 
ali i kao ventil za društveni pritisak. Intervjuisani su skrenuli pažnju da je potrebno 
kanalisati snagu frustriranosti na poduzimanje konkretnih koraka u rješavanju pro-
blema, da ne bi okončavala u „pet minuta pljuvanja“ (teoretičar književnosti i psiho-
analize) i „pričanju uprazno“ (novinar RTV FBiH). Više o dobrim i lošim stranama 
onlajn medija i društvenih mreža pisali smo u Prijedlozima za bolji rad medija.

Koordinatorka projekata društveno-političke NVO: „Ono što bi više mo-
glo da se koristi jesu zaista društvene mreže, ali u nekim drugim konteksti-
ma, ne sad suhoparnih samo sadržaja kao prijatelj jedan drugoga spašavao 
u ratu i slično, sad izvinite što ovako parafraziram, ali da se ipak to [po-
mirenje] malo bolje [tematizuje]. [I dobro je] da se pusti ljudima da više 
iskazuju svoje emocije nego da im mi namećemo kao neka lica, civilno 
društvo, kako bi trebalo izgledati pomirenje.“

Teoretičar književnosti i psihoanalize, univerzitetski profesor: „Ljudi se 
ispušu na društvenim mrežama. Vi na Facebooku možete imati pet minuta 
pljuvanja i to je to. Ne dȏ Bog da vi sad nešto promijenite u stvarnosti. 
Tako da su društvene mreže malo tricky što se tiče toga.“ 

Intervjuisana predstavnica društveno-političke NVO dala je primjer kako su 
neke inicijative pokrenute preko društvenih mreža i kako se za njih pročuje. U Ba-
njaluci 2011. godine protesti povodom izjave Milorada Dodika da će ukinuti boračke 
dodatke za veterane ukoliko blokiraju saobraćaj organizovani su preko društvenih 
mreža. U junu 2018. protestanti koji su zaustavili saobraćaj u nekim dijelovima Ba-
njaluke zbog poskupljenja cijene goriva takođe su krenuli preko društvenih mreža: 
„I ovo sad zaustavljanje saobraćaja zbog poskupljenja cijene goriva je isto nešto 
što je krenulo preko društvenih mreža. Ja to nisam shvatila, iskreno da vam kažem, 
ozbiljno, da će ljudi uraditi, ali uradili su. U Banjaluci ljudi su izašli i stajali, nisu 
htjeli da puštaju hitnu [pomoć] jer išle su hitne valjda da otvore prolaze. Ljudi su 
bukvalno na automobile koji su išli za hitnom, jer sam se ja slučajno zatekla u ne-
djelju, zaustavljali svojim tijelima, nisu dali automobilima da prođu i onda su hitnu 
pregledavali da li zaista negdje žure ili nešto. Možda je tu bilo nekih ljudi koji su 
nešto malo organizovali. Ali ipak takav jedan momenat da se ljudi zaustave, da su 
ljudi izašli, to je ipak nešto što mi nismo mogli zamisliti prije.“

Intervjuisana predstavnica društveno-političke NVO takođe navodi da su dru-
štvene mreže puno doprinijele pokretu „Pravda za Davida“: „Otac ubijenog dečka 
je otišao u Sarajevo i slikao se s ocem ubijenog Dženana Memića. I ja iskreno za 
sebe lično kažem kad sam vidjela tu sliku na Facebooku, za mene je to [bio] isto-
rijski momenat jedne Bosne i Hercegovine [jer] ja lično imam osjećaj da je ovo 
prvi, ne mogu da kažem i jedini, spontani pokret koji je nastao u čitavoj Bosni i 
Hercegovini, gdje su se ljudi, znači, građani okupili. [...] Ima jedan momenat na 
društvenim mrežama gdje ta grupa dobija sve veći i veći broj fanova i gdje su ljudi 
potpuno iz svih gradova Bosne i Hercegovine. Bilo je raznih tih botova, trolova, da 
tako kažem, koji dođu na stranicu. Vi vidite ljude [koji kažu] kao ’Izguglali smo, 
pronašli smo, to je trol, prijavite na Facebook’. Ljudi su se potpuno oko toga mobi-
lisali.“ Ona poziva da se društvene mreže više iskoriste „u smislu više borbe protiv 
ovog jednog političkog konteksta koji je nama nametnut od vladajućih struktura. 
Često putujem, i drugi ljudi putuju često i mislim da ljudi koji su neumitno poslom 
vezani za ljude iz drugih gradova, da tu ne postoji ta barijera. Ono što se ja lično 
počinjem ubjeđivati u posljednje vrijeme je da ni nema toliko te mržnje na terenu 
koliko je ona, da tako kažem, predstavljena kroz pojedince, kroz određena lica koja, 
kao, zastupaju interese većine.“ 

Direktorica ženske NVO smatra da je ipak civilnom sektoru dat značajan pro-
stor i u medijima u odnosu na vrijeme prije 15 godina. Za uticaj koji organizacije ci-
vilnog društva imaju kaže: „Nije baš da nemamo nikakav uticaj, ali nemamo onakav 
uticaj kakav bismo željeli da imamo i kakav bi trebalo da imamo.“ 

Nedostatak finansijske podrške inicijativama i nekontinuiranost projekata

Iako dosta intervjuisanih kaže da je puno novca uloženo prethodnih godina, 
sada nevladinom sektoru nedostaju jači i kontinuiraniji izvori finansija, kaže 12% 
(9/77) ispitanika, od kojih svi pripadaju nevladinom sektoru. Mi smo iz prethodnih 
analiza vidjeli da se zaposlenima u NVO zamjera što daju male rezultate, a usredsre-
đeni su na zarađivanje. Ukoliko o tome govore ljudi iz nevladinog sektora, onda se 
ta konstatacija odnosi na rad drugih organizacija civilnog društva. Nijedan intervju-
isani nije na taj način govorio o svojoj NVO. U 86% slučajeva nisu iste osobe koje 
naglašavaju nedostatak finansiranja i one koje kritikuju disbalans u motivaciji za 
rad u vidu naklonjenosti zaradi, a ne aktivizmu. Nedostatak finansiranja je povezan 
sa povećanom potrebom zaposlenih u NVO da obezbijede sebi sredstva zarade. Ta-
kođe, s obzirom na to da su projekti uglavnom zavisni od spoljnih izvora sredstava, 

državnih ili stranih, izvor sredstava je snažan faktor koji na različite načine ima moć 
da utiče na rad organizacija civilnog društva.

Do gašenja izvora sredstava dolazi iz više razloga. Jedan od njih je kada dona-
tori promijene fokus interesovanja sa jedne teme na drugu. Koordinatorka programa 
za obrazovanje jedne NVO daje primjer da više nema mnogih organizacija koje su se 
poslije rata bavile ljudskim pravima. Druge okolnosti pod kojima dolazi do prekida 
finansiranja su kada stranci smatraju da država treba da preuzme finansiranje.  

Direktorica ženske NVO: „Ne da država pare i oni rade projekat, ali je 
apsurdno što država ne da civilnom društvu, organizacijama koje bi to vo-
ljele nešto raditi i koje rade, a ne daju ni stranci jer smatraju da je to posao 
države ili da je završena stvar. [...] To jeste problem, što nevladine organi-
zacije u jednom momentu [ostanu bez podrške], stranci dižu sidro, nema 
više interesovanja, država neće na tome da radi.“

Novinar i urednik portala tvrdi da je sve manje interesovanja međunarodne za-
jednice da se ulaže u nevladin sektor u BiH: „Ne vidim neke velike šanse da nevladin 
sektor [donese promjene], koji je, u stvari, zbog sve manjeg interesa međunarodne 
zajednice sveden na to da se bori za sopstveni opstanak, da u stvari bude sveden, da 
budemo realni, da se bavi sam sobom i to je najgore što mu se moglo desti.“ 

Potrebne su političke veze da bi se dobila sredstva od domaćih donatora od 
prije 7−8 godina, kaže kandidat za poslanika u skupštini kantona, i dodaje svoju 
procjenu da se na takav način slabi uticaj nevladinog sektora u Bosni i Hercegovini. 
Predsjednica kulturno-obrazovne NVO kaže da sve zavisi od toga kako ministarstvo 
vidi projekat, da li im je u interesu da se projekat realizuje: „Sva naša udruženja 
[kultura, sport, penzioneri, omladina u Jajcu] rade onliko koliko mogu, samo nisu 
dovoljno podržana od naših [vlasti]. Da li općina nema novaca ili ne, uglavnom sa 
malim sredstvima oni nama mogu pomoći, kroz projekte isto tako. Sad, da li neko 
više dobije, da li neko manje, to sve zavisi od ministarstava, kako taj projekat vide. 
Da li im je u interesu da bude taj projekat, da prođe, da se odradi, da se realizuje.“ 
Povezanost organizacija civilnog društva sa osobama na vlasti je šira tema, koju 
nastavljamo nešto kasnije. A Direktorica ženske NVO kaže da država ne prepoznaje 
dobre inicijative organizacija civilnog društva jer su sada svi oni [misli na predsjed-
nike država] u pregovorima drugari.

Četvoro intervjuisanih nam je približio probleme koji nastaju zbog nekontinui-
teta projekata. Direktorica ženske NVO na primjeru rada sa djecom ilustruje skrom-
ne domete rada na suočavanju sa prošlošću i pomirenju kad taj rad nije kontinuiran, 

kada „ne znamo da će svakih sljedećih devet generacija, tj. da će kroz cijelu školu 
proći jedna ekipa, i ova sad djeca, da kažemo, nova će moći na kraju imati svoj stav 
i mišljenje kad zna od početka. Nego, dotaknemo ih mi malo, nevladine organi-
zacije, [u] trećem, četvrtom [razredu] gimnazije, i to neke škole. Znaš da nisu sve 
škole uključene, direktorice [i] direktori smatraju da ne treba, pa ih ne uključujemo. 
Onda te malo dotakne ako ideš na fakultet − da li će se ići kroz sociologiju, da li 
malo i historiju, da l’ će se pričati uopšte o zadnjem ratu? I dođeš do pozicije gdje 
treba glasati, gdje imaš moć, a stvarno nemaš informacije. A ne zanima te pa nećeš 
ni pročitati. Ne opravdavam ove, Bože sačuvaj, ali nekada ne znaju gdje da nađu  
[informacije].“  Sa radom na suočavanju sa prošlošću u školama desilo se da su 
stranci, koji su ulagali novac od 1996. godine, 2005. smatrali da je to završena tema. 
Direktorica ženske NVO kaže da je 14 godina u školstvu, u stvari, 14 generacija 
djece koja ne znaju ništa i njima je lako manipulisati: „Ti ćeš ovo, ti ćeš ono, ovaj 
će te ubiti il’ će te ovaj zaklati.“ Predsjednik udruženja maloljetnih boraca daje pri-
mjer susreta veterana u kojima ima učešće i kaže da susreti ne mogu biti uključeni 
kao neformalni vid obrazovanja jer nemaju kontinuiranu finansijsku podršku, nego 
od slučaja do slučaja. „Nansen dijalog centar“ je organizacija koja je navedena kao 
primjer za prekidanje finansiranja, u školama u kojima je uspjela da radi kvalitetno.  
Dat je primjer i izostanka finansija za projekte drugog tipa, kao što je „Ženski sud“, 
koji vode „Žene u crnom“. Kontinuitet projekata je važan i radi evaluacije rezultata.

Stručna savjetnica za predškolsko obrazovanje: „Nevladine organizacije 
kroz svoje programske inicijative, nažalost, kratkoročno pomjeraju granice 
izgradnje povjerenja, nedostaje taj neki vremenski slijed da kažemo − u 
sljedećih 10 godina ćemo raditi ovo i ovo, da bismo mogli znati da li smo 
na pravom putu.“  

Intervjuisani su nam naveli još nekoliko razloga zašto se većina projekata pre-
rano ugasi, osim gašenja izvora sredstava, koji je najviše naglašavan razlog. Drugi 
razlog nekontinuiteta projekata proizlazi iz činjenice da projekti nisu dio dugoročnih 
politika, kako državnih tako i međunarodnih organizacija. Kako se promijeni fokus 
interesovanja sa jedne teme na drugu, tako mnoge organizacije gube podršku i nji-
hovi dotadašnji napori ostaju bez značajnih rezultata. Dešava se i da škole otkažu 
saradnju zbog promjene stava ili promjene direktora. Takođe, manja je šansa za ne-
autentične projekte da će se uspješno razvijati i dugo trajati. Intervjuisani poslanik 
u skuštini kantona koji posmatra rad fondacije bliske političkoj partiji čiji je pot-
predsjednik kaže da je bitno da je rad NVO smislen i da je onda do novca teško, ali 

moguće doći. Međutim, koordinatorka programa za obrazovanje jedne NVO kaže: 
„Malo je autentičnih stvari koje opstaju na nivou lokalne zajednice, čak i kada nisu 
finansirane [tj. imaju svoje izvore sredstava].“

2.3.2. Razmatranja prijedloga saradnje aktera javnog 
sektora sa organizacijama civilnog društva

Neopredijeljenost vlasti za pomirenje, a shodno tome i nepostojanje sistemske 
volje da se inkluzija različitih sektora sprovodi zarad boljih međuetničkih odnosa 
otežavaju osmišljavanje načina da se inkluzija sprovede. Istorijski razvoj procesa 
pomirenja u BiH od kraja rata do danas obilježen je ovim problemima. Problem koji 
u takvom kontekstu dodatno otežava inkluziju je što veliki broj ljudi koji bi mogli 
biti konstruktivno uključeni u projekte egzistencijalno zavisi od vlasti, zbog čega 
prate negativne trendove. Kada bi politika preuzela inicijativu u inkluziji, što većina 
intervjuisanih ne smatra realnim, uspjeh bi bio veći. Ostaje da se razmotre moguć-
nosti inkluzivnog pristupa izgradnji pomirenja u uslovima kakvi jesu. Svoj doprinos 
promišljanju ovih mogućnosti dalo je 66% intervjuisanih (51/77), od kojih je većina 
(40%, 31/77) onih koji su rukovodioci organizacija civilnog društva, imaju iskustvo 
rada u njima ili saradnje sa njima. Znatan broj prijedloga i pozitivnih primjera rada 
organizacija civilnog društva dolazi i od preostalih intervjuisanih (26%, 20/77).

Poslanica u skupštini entiteta smatra da je u strukturama vlasti prisutan strah od 
većih inicijativa u kojima su udružene različite profesije jer bi možda donijele pro-
mene. Sociolog i filozof, univerzitetski profesor, iskazao je podršku svim trenutno 
ostvarivim aktivnostima na procesu pomirenja i smatra da je važno djelovati jer će 
doći vrijeme da će neka politička snaga znati da čuje i znati da iskoristi sve što je 
pozitivno urađeno. Takođe, ona govori o strahu nevladinih organizacija da rade sa 
političarima iz svog iskustva.

Poslanica u skupštini entiteta: „Sjećam se prije dvije-tri godine, čak i malo 
više, kada je pokrenuta ona inicijativa oko ‘Žene i ustavne promjene’, ja 
sam u tome bila jako uključena kao političarka. Ja sam bila u tome zato što 
me je oduševila priča da nevladine organizacije iz FBiH i RS hoće nešto da 
rade − ženske organizacije, koje se nikad dotad nisu ustavom bavile, radile 
su razne neke druge stvari [dotad]. I meni je recimo ta činjenica bila nešto 
što sam ja jako afirmirala u svim svojim [aktivnostima] gdje god sam mogla 
da govorim. I vidjela sam da je to počelo da smeta. A drugo, neka rješenja 
koja smo ponudili, pošto sam ja pravila te amandmane ko neko ko se, biva, 

razumije u to, pa sam ponudila čak i jedan amandman koji su poslije proble-
matizirali nekon pola godine kad im je [nevladinim organizacijama] neko 
rekao da to ne može. [Prijedlog je bio] da cijela BiH bude jedna izborna 
jedinica kod izbora za člana predsjedništva BiH. Oni su rekli: ‘Kakve to 
veze ima sa jednakošću spolova?’ I ja sam rekla: ‘Ima itekako jer je to rav-
nopravnost građana i građanki.’ To je funkcioniralo nekoliko mjeseci i odje-
danput je nekom počelo smetati − ja sam počela smetati. Odjednom sam ja 
političarka, šta ću ja tu? Ja sam 100 godina tu, ali sad odjednom sam počela 
smetati jer sam počela da afirmiram upravo tu priču. I tad sam vidjela da i 
neke nevladine organizacije, namjerno ih ne imenujem sad, ne želim nikoga 
da povrijedim ni personalno ni kao organizaciju, [promovišu] stavove koji 
su bili vrlo prepoznatljivi. U ovom slučaju neke nevladine organizacije iz 
RS su jako reagovale žestoko jer im je tamo neko naribao nos. To sam do-
bila dodatnu informaciju: ‘Što to? Kakav je ovo amandman i kakva priča o 
ustavnim promjenama? Što se ne držite profesorica/profesor, doktor/dokto-
rica i ne znam čega još? Šta ćete se vi baviti ustavnim promjenama’ − kao 
to nije žensko pitanje. Mislim, smiješno. Jednostavno, mi smo toliko radile 
zajedno da je nekome to zasmetalo. O tome ja želim reći. Nevažno je ko je u 
pitanju. Hoću da kažem da uslovno rečeno ‘nevidljive sile’ djeluju ponekad 
gdje god vide da postoje stvari koje idu ka nekoj normalizaciji. Kao da ovo 
[ranije objašnjen prijedlog amandamana] samo po sebi nije pitanje pomi-
renja, ali jeste itekako. I, naravno, neke NVO ustuknu jer ovise o nekom 
donatoru, ovise o ovome i onome, i tako da se bojim da ta vrsta, ajde da 
kažem, ovisnosti, pa makar to bila i neka politička, finansijska, ne znam ni 
ja kakva, ona bude nekad presudna nad nekim opredjeljenjem, i NVO i ljud-
skim opredjeljenjem, da urade nešto zajedno, da pokažu neko zajedništvo. 
To su neke kočnice, vjerovatno je to neki strah koji postoji među ljudima, 
možda strah od odmazde, možda neko već ima neko loše iskustvo na tu 
temu, pa ko veli: ‘Što ću se ja sada hvatati u to pa da dobijem po nosu kada 
mogu i mirno živjeti sa nekom drugom vrstom priče itd.’“

Ima prepreka, ali većina intervjuisanih smatra da ima i mogućnosti za inkluzivne 
aktivnosti. Samo jedan intervjuisani, predstavnik jevrejske zajednice, smatra da inklu-
zivni pristup nije opcija jer je međuetničko nepovjerenje toliko duboko i zato što ne 
postoji nijedna politička opcija koja zagovara tako nešto: „Tako da moram priznati da 
ne vidim mogućnost da se angažuje veliki broj građana bilo kakvim potezom da radi 
aktivno na pomirenju, nego da smo osuđeni da čekamo da vrijeme izliječi naše rane, a 

znamo da to traje dvije ili tri generacije. Tako da sam, nažalost, vrlo skeptičan o moguć-
nosti djelovanja da bi se angažovao veći broj građana ili sugrađanstvo na tako nečemu.“ 
Još intervjuisanih je istaklo ulogu vremena, većinom u kontekstu zacjeljivanja rana iz 
ratnih perioda, i zatim u smislu dugotrajnosti procesa pomirenja i razvoja demokratskih 
navika. Veći broj intervjuisanih izrazio je vjeru da je naklonost ka pomirenju u narodu 
velika i da je važno kako se potencijali ovog vremena koriste. Novinar i urednik portala 
izrazio je žaljenje što se nije bolje iskoristilo vrijeme posljeratnog optimizma, a kako ne 
bismo žalili za propuštenim prilikama ovog vremena − treba djelovati.

Novinar BHRT: „Sve teče, pa i taj proces izgradnje mira. On će jako dugo 
teći. Ali mi smo ti koji ćemo biti tu non-stop kraj te rijeke, pomalo zau-
stavljati i govoriti šta ne valja, šta valja. To radi cijeli svet, normalan svijet, 
naravno, ako želimo da se uključimo.“

Sociolog i filozof, univerzitetski profesor: „Moje duboko uvjerenje je 
da ispod razine ideološkog dnevno-političkog dominantno nacionalistič-
ko-identitetskog diskursa među običnim građanima ove zemlje [...] posto-
ji, dakle, kapacitet i spremnost za stvaranje, kako ja to volim reći, mreža 
solidarnosti na sasvim drugačijim osnovama nego što su ove očekivane 
i, kako bih rekao, dozvoljene u etničko solidariziranje. Mislim da će se 
jaz kako vrijeme odmiče između političke elite, koja ima svoj vokabular 
i putem medija, a moramo znati da pomirenje nije sastavni dio tog voka-
bulara, osim ono počasno, ideološko pomirenje, ne suštinsko i ne stvarno 
između ljudi, i vokabular ili diskurs unutar tih dnevnih ad hoc mreža soli-
darnosti među ljudima, suradnje svakodnevne, da će se taj jaz širiti. To je 
moje očekivanje. Dakle, šta hoću reći? Sve manje postaje ubjedljiva priča 
o nacionalnoj ugroženosti. [...] Zato je važno djelovati dolje, bez obzira 
na neku želju da to utiče na njih gore. Mislim naprosto, na njih ne utiču ni 
priče uistinu egzistencijalne ugroženosti pojedinaca [...] Vjerujte mi, doći 
će vrijeme da će neka politička snaga znati čuti takve akcente i znati ih u 
određeno vrijeme i iskoristiti.“

Polovina intervjuisanih (53%, 41/77) smatra da narod treba edukovati i da je 
narod taj koji prihvata ili ne prihvata promjene, i koji donosi promjene. Edukacija 
se odvija kroz rad nastavnika sa učenicima, profesora sa studentima, organizacija 
civilnog društva sa grupama, pa i medija. Pojedincima se daju potrebne informacije 
kojima se šire vidici, usvajaju zdravi načini njegovanja identiteta i rješavanja konfli-

kata, osnažuju se za slobodu, aktivnu demokratiju i političko djelovanje. Osnivanje 
katedri za mirovno obrazovanje na više fakulteta i predmeta na svim fakultetima, 
edukacija stanovništva o aktivnoj demokratiji i upoznavanje na svim nivoima ka-
rakteristika verovanja i običaja tri monoteističke religije sa pozivanjem predstavnika 
tih zajednica procjenjuju se aktivnostima od presudnog značaja za uspjeh procesa 
pomirenja. I intervjuisani koji su dali podršku strategiji od lokala ka vrhu računaju 
na snagu običnih ljudi, odnosno građana. Tako uzevši, 74% (57/77) intervjuisanih 
pominje da je snaga u narodu. 

Nedostatak praktičnih ideja kod intervjuisanih za povezivanje javnog i nevladi-
nog sektora tumačimo i time da je bilo teško kreirati prijedloge tokom intervjua jer 
su vezani za sepcifičnosti konteksta rada u politici, medijima, obrazovanju, zdrav-
stvu, itd. Razlikuju se prema oblasti interesovanja i vrsti institucija sa kojima se 
radi. Pravoslavni sveštenik je verbalizovao komplikovanost pitanja koji bi bili koraci 
angažovanja širokog spektra različitih sektora populacije u procesu pomirenja, na 
primjer, zaposlenih u školstvu, istraživača, službenika, kako vjerskih tako i državnih, 
policije, medija, pravnika, ljekara, i drugih: „Pa, to je jedno široko pitanje. Trebalo 
bi vjerovatno nekoliko dana da se svi aspekti tog pitanja obrade.“ Smatramo da bi 
sakupljanje konkretnih prijedloga moglo biti značajan doprinos nekog drugog istra-
živanja, a mi ćemo, analizirajući odnose nevladinog sektora sa drugim sektorima, 
izdvojiti prijedloge za saradnju nevladinog sektora sa politikom, medijima i obra-
zovanjem.

Odnosi NVO sa političarima, državnim sistemom 
i institucijama javnog sektora

Intervjuisani podsjećaju na važnost načina na koji se promovišu aktivnosti po-
mirenja i ukazali su na greške koje su prisutne u odnosima između NVO i državnog 
sistema. Od brojnih problema koji se javljaju, opšti i zajednički stav jeste izostanak 
podrške sistema, počevši od ministarstava pa do izostanka podrške univerziteta, 
škola, medijskih kuća, pravosudnih organa, političara. I ne samo da nema podrške 
državnog sistema već su na snazi i postupci sprečavanja i suzbijanja djelovanja 
civlinog sektora. Način suzbijanja djelovanja počinje od kontrolisanja koji će pro-
jekti biti finansirani. Ne daju se obrazloženja učesnicima konkursa za odbijanje, ne 
postoji mogućnost žalbe na odluku i nisu transparentne informacije o prihvaćenim 
projektima. Sprečavanje rada i nepovjerenje prema organizacijama civilnog društva 
ogledaju se i u pozivanju na informativne razgovore njihovih predstavnika, nalaze 
se povodi za njihovo privođenje ili pisanje prekršajnih prijava, novčano kažnja-

vanje i medijsko targetiranje. S druge strane, navode se problemi s finansiranjem 
i kontrolom novca iz budžeta jer se događa da se novac za isti projekat može po-
vlačiti iz budžeta različitih nivoa vlasti, a da nijedan nivo vlasti ne prati dovoljno 
ostvarenost rezultata. Osim problema u oblasti finansiranja i odnosa nepovjerenja 
i provjeravanja civilnog sektora, jasna je dilema da li i kako pristupiti političarima 
i kako ih pokrenuti da rade na procesu pomirenja. Jedni ne računaju na njihovu 
saradnju i razmišljaju o načinima izgradnje odnosa građana koji isključuju rad sa 
političarima, dok drugi smatraju da bez političara neće uspjeti projekti pomirenja. 
Ovdje ćemo analizirati mišljenja za inkluziju i protiv inkluzije političara u projekt-
ne aktivnosti.

Izostanak podrške sistema aktivnostima NVO

Veliki nedostatak za rad nevladinog sektora predstavlja izostanak podrške si-
stema, počevši od ministarstava, koja ne primaju predstavnike organizacija na raz-
govore, pa do izostanka podrške univerziteta, škola, medijskih kuća, pravosudnih 
organa, političara, itd. To je jedan od uzroka ograničenih rezultata projekata koji se 
poduzimaju. 

Opštine imaju odjeljenja za društvene djelatnosti sa kojima NVO mogu da sa-
rađuju. Međutim, prema riječima intervjuisanog, često su zaposleni u tom odjeljenju 
manjkavih kvalifikacija, a kada se naiđe na dobrog opštinskog radnika ili dobrog 
načelnika, svi nastoje sarađivati s njima. Direktor mirovne NVO kaže: „Mi bismo 
mogli da promijenimo čitavu opštinu, lokalnu zajednicu, kad bismo imali osjetljive 
ljude na tim pozicijama. A mi imamo tek par kvalitetnih ljudi, tako da se ponovo vr-
timo ukrug. Oni koji bi radili, prezauzeti su. Kad ti dobiješ dobrog načelnika, dobrog 
opštinskog radnika, svi mi njih zovemo.“ 

Predstavnici NVO koje se bave mladima kažu da imaju poteškoće da dobiju 
dozvole od ministarstava obrazovanja za svoje aktivnosti, zatim od škola i fakulteta. 
Naročito je često odbijanje saradnje kada je tema suočavanje sa prošlošću ili pomi-
renje.

Direktor mirovne NVO: „Ne možeš ući u škole, ni osnovne ni srednje, fa-
kultete, da radiš s njima. Mi nemamo prostora da uđemo. Radimo u dijelu 
škola, sa otvorenijim nastavnicima, ali i ti nastavnici kažu: ‘Nas ne puštaju 
da radimo.’ Svi su ti direktori škola politički imenovani pa je njih strah jer 
mogu izgubiti posao. I on te ne pušta. Tako da je meni problem što iz godi-

ne u godinu stvaramo generacije koje su sve gore. I vrlo se iskreno bojim 
za budućnost.“  

Politikolog i novinar: „Škole ne dopuštaju da vi sa različitim pristupom, 
da li historije ili politike, uđete u te škole ili vam ne dopušta Ministarstvo, 
recimo, kantona u Federaciji Bosne i Hercegovine da vi uopće pristupi-
te mladim ljudima. Vrlo ste često provjeravani na ne znam kakve načine 
ukoliko ulazite u škole. Gotovo je nemoguće ući u te bunkere u kojima se 
mladim ljudima određene stvari stavljaju u glavu. I niko vas neće pustiti 
unutra, bez obzira da li je to po bošnjačkom planu, federalnom, srpskom ili 
hrvatskom. Jako je teško za bilo koju organizaciju koja se bavi prvo suče-
ljavanjem sa prošlošću, pa kasnije pomirbom, ući u škole.“

Predsjednik udruženja maloljetnih boraca: „Ne možeš raditi s djecom ako 
nemaš saglasnost ministarstva. Mi smo za ovaj projekat što radimo prvo 
poslali pisma ministarstvima da vidimo da dobijemo podršku. Ako oni daju 
podršku, druga ti je stepenica škola, neka će ti škola dati podršku, neka 
neće − direktori, pedagozi...“  Intervjuerka: „Je l’ bilo problematično?“ 
Intervjuisani: „Jeste, Ministarstvo RS nije dalo. Brčko i Federacija je bila, 
oni su to svi podržali. Ono što je najvažnije, to su ovi kantoni u Federaciji 
Srednjebosanski [i] Hercegovačko-neretvanski, koji su najvažniji nama s 
obzirom [na] te podjele djece. Isto tako nam je jako bitno bilo da dođu 
djeca iz RS. Mislim, generalno, Brčko, s obzirom na to da je za vrijeme 
rata bilo podijeljeno, da je Distrikt pokrio jedan mali dio, isto je dobra stvar 
urađena, korisna stvar. Međutim, eto, žao mi je što RS nije. Možda će ove 
godine, ne znam, vidjećemo...“    

Mreža resursa ljudi stručnih zanimanja u BiH nema razvijenu svijest o poma-
ganju aktivizmu. Na primjer, aktivisti se bore za usvajanje pojedinih zakona iz aktu-
elnih društvenih oblasti. Na Zapadu, advokati nekada rade pro bono, tj. bez naknade, 
dok u BiH to nije slučaj, često skupo naplaćuju kada podržavaju u javnosti neke 
od zakona. Stoga je koordinatorka projekata društveno-političke NVO predložila da 
advokati manje naplaćuju naknade za usluge kada je riječ o zagovaranju određenih 
zakona.

Načini suzbijanja slobode NVO sektora i selekcija 
projekata finansiranih iz budžeta

Ranije smo govorili da su brojni intervjuisani odredili 2009. godinu kao pre-
kretnicu ka politici konflikta. Intervjuisani koji nije naveo ovaj zaokret u politici, 
istu godinu je obilježio kao početak suzbijanja slobode NVO sektora. Iz intervjua se 
mogu izdvojiti razni načini suzbijanja djelovanja i izražavanja NVO sektora, kao i 
suzbijanja samih pokušaja borbe za veća prava svog sektora. Prvi način suzbijanja 
djelovanja je preventivan u smislu kontrolisanja koji će projekti biti finansirani. Ne 
daju se obrazloženja učesnicima konkursa za odbijanje, ne postoji mogućnost žalbe 
na odluku i nisu transparentne informacije o prihvaćenim projektima. 

Rukovodilac službe u okviru vlade entiteta: „Sve što čini vlast zadnjih deset 
godina na lokalnom nivou ide u pravcu suzbijana slobode izražavanja unu-
tar civilnog društva. Ja znam da su tendencije i liberalne demokratije ako 
je u pitanju preveniranje sukoba ili nasilja ograničavanje sloboda. Ali ovog 
stepena, da se kompletno civilno društvo u potpunosti stavi pod kontrolu 
vlasti, to su zabrinjavajuće razmjere. [...] Projekti su pod strogom kontro-
lom. Ja znam kad je konkretno kultura u pitanju. Imate javne pozive koje 
raspisuje odjeljenje Vlade, dakle, organ vlasti. Čak u najvećem broju slu-
čajeva to su neke formalne, fiktivne komisije, koje, kao, pod navodnicima, 
razmatraju te projekte. Vi nemate ni dvostepenost u odlučivanju, moguć-
nost da se žalite na odluku prvostepenog organa pa da vam neko obrazloži 
zašto ste odbijeni ili zašto vam je neko od traženog iznosa dao samo 300 
maraka, čemu najčešće pribjegavaju. Čak nemate ni elementarnu stvar, a 
to je informacija o tome ko je dobio. Ovdje su u pitanju ogromna sredstva, 
višemilionski iznosi. A da ne govorimo o analizama, evaluacijama učina-
ka na kraju godine, ozbiljnom sistemu praćenja. To bi sve proizlazilo [bilo 
prisutno] da je temeljni cilj organizovanje slobodnog djelovanja civilnog 
društva i sve ono što iz toga kao korist može proisteći. Pa, dakle, između 
ostalog, podupirali bi i te neke ozbiljne projekte, ohrabrili mlade i općenito 
civilno društvo da se pojave s nekim projektima u pravcu izgradnje pomire-
nja i povjerenja među ljudima.“ Intervjuerka: „Što znači − postoje prepreke 
i te prepreke su političke prirode, prepreke moći? Ima li neki put da se te 
prepreke prevaziđu?“ Intervjuisani: „Ja mislim da s vremena na vrijeme po-
stoje neke inicijative, ali se vrlo brzo uguše. [...] Bilo je primjera, čini mi se, 
i pokušaja buđenja svijesti i nekog organizovanog djelovanja, borbe za neka 
konkretna prava, ali moram reći da su sve ove garniture vlasti spram toga 

pokazale vrlo visok stepen spremnosti i vitalnosti da to amortizuju u krat-
kom roku. Ne znam da je neka inicijativa živjela duže od nekoliko godina.“

Kandidat za poslanika u skupštini kantona: „Da bi nevladine organizacije 
mogle da dobiju sredstva nije više u toj mjeri lagano, moraju imati [politič-
ke] veze da bi mogli da dobiju sredstva i realizuju projekte. Na takav način 
se slabi uticaj nevladinog sektora u Bosni i Hercegovini. Pazite, vi imate 
određene nevladine organizacije koje dosta dobro rade. Recimo, što se tiče 
izbora, [ali] znam [da] krije se, manje se čuju [NVO] nego što se ovi gore [u 
vlasti] čuju. [No, iz nevladinih organizacija] ukazali su na probleme izbora.“

Intervjuisani su tvrdili da je u Rusiji, Mađarskoj i Turskoj sada trend da se 
organizacije civilnog društva smatraju izdajnicima, te da iste argumente koriste i 
političari u BiH da suzbiju slobodu civilnog sektora. 

Koordinatorka programa za obrazovanje jedne NVO: „Mislim da je neka-
ko Putin prvi počeo, on je prvi zabranio rad [...] bilo koje fondacije koja 
prima strane donacije, pa preko Orbana, pa sad i u Turskoj. To je opet 
signal da se društvo zatvara [za] bilo kakve uticaje koji se smatraju nepri-
jateljskim. To je trend.“

Poslanik u skupštini kantona, potpredsjednik stranke: „Ja vidim, u Repu-
blici Srpskoj se zaoštrava priča prema udrugama. Pratim sad ove reakcije 
na proteste. To je ovaj Orbanov model, ruski, u stvari, pa Orbanov. Rusi 
su već to radili prije nekog vremena [u stilu] ‘Ajd’ da vidimo kako je to 
[tj. kako su nevladine organizacije organizovane]. To su sve strani agenti. 
Možete samo preko budžeta [konkurisati], a preko budžeta će dobiti samo 
oni koji se nama sviđaju.’ Znači, to je način. Dakle, ja vidim da je to njiho-
va reakcija na bunt neki. Umjesto da bude suprotno, da se otvore, oni sad 
koriste vjerske zajednice, koriste [zloupotrebljavaju] organizacije koje su 
bliske budžetu. Ja se nadam da to neće i kod nas postati trend. Jeste trend, 
ali u Federaciji nije još zavladalo. Ali, gledajući naše reakcije na te neke 
izazove koji su širi, ništa mi nismo bolji od ostalih. Vjerovatno će sve to 
otići na isto ako se ne izborimo za bolje.“

Problem bolje regulacije nadležnosti nad nevladinim sektorom u vezi s finan-
siranjem iz budžeta i praćenjem rezultata prikazan nam je i iz ugla intervjuisanog 

načelnika opštine. On tvrdi da se trenutno novac za isti projekat može povlačiti iz 
budžeta različitih nivoa vlasti, a da nijedan nivo vlasti ne prati dovoljno ostvarenost 
rezultata. 

Načelnik opštine: „Ajte da vidimo ko je nadležan za koju tu nevladinu 
organizaciju. Ogromne se pare daju a da jednostavno nemamo sistema na 
koji način te pare preraspodijeliti.  Jer ako je neko već povukao novac od 
strane države, onda nema potrebe više da se obraća nijednom drugom ni-
vou vlasti. Ili ako si ti na nivou opštine ili kantona, pa daj neka onda brigu 
preuzme onaj nivo vlasti sa kojim ste se dogovorili. To su stvari koje se 
moraju zakonski riješiti.“

Drugi načini suzbijanja slobode izražavanja NVO sektora su ofanzivni: pred-
stavnici NVO se pozivaju na informativne razgovore, nalaze se povodi za njihovo 
privođenje ili pisanje prekršajnih prijava, novčano kažnjavanje i medijsko targetira-
nje, itd. Intervjuisana koordinatorka projekata društveno-političke NVO kaže da je 
cilj takvih metoda zastrašivanje i ućutkivanje aktivista.

Koordinatorka projekata društveno-političke NVO: „Mi smo zbog stikera 
dobili šest prekršajnih prijava, tri su bile na udruženje, a tri na predsjedni-
cu, [tj.] mene. Zbog stikera na kome je pisalo Ja samo ne želim da odem 
odavde. To je tad bila poruka našeg aktivizma. To je bilo 2011. Nije bila 
godinu dana uspostavljena vlast u Bosni i Hercegovini nakon opštih izbora, 
parlamentarnih. Dug RS je bio sve veći i veći. Mi smo skontali [razumjeli] 
na taj dan, kad je bilo godinu dana od izbora, da [treba da] organizujemo 
akciju Ja samo ne želim da odem odavde [i] da je to razlog našeg aktivizma 
i svega. I mi smo tada dobili prekršajne prijave zbog takvog slogana. To se 
smatralo reklamiranjem na teritoriji grada Banjaluke, [tj.] pod tim [prekr-
šajem] je vođeno. [...] Privodili su tog dečka Stefana Blagića 17 jer je on na 
protestima [zbog poskupljenja goriva 12. juna 2018 18]. Privodili su ga na 
informativne razgovore jer smatraju da on to organizuje u Banjaluci i Draš-

17  Stefan Blagić, predsjednik udruženja „ReStart Srpska“. Izvor: http://www.restartsrpska.org/
clanovi/. Pristupljeno: 27. 10. 2019. 

18  O protestu blokade saobraćaja: https://www.oslobodjenje.ba/vijesti/bih/stotinu-vozaca-
blokiralo-ulaz-u-banja-luku-371043. O privođenju Blagića: https://srpskainfo.com/aktivista-ste-
fan-blagic-dobio-poziv-na-informativni-razgovor/.

ko Stanivuković 19. Tamo isto u Federaciji ljudima je policija prijetila. Ali 
to nije ništa novo. Kako bih vam rekla, mi kad god smo organizovali nešto, 
imali smo uvijek policajce u civilu koji sve nas ‘snimaju’ koji smo na pro-
testu. Kad su bili protesti za Picin park 2012. pa kad smo hodali gradom 
za očuvanje javne površine, isto su građane... Nisu oni gledali ko je prešao 
crveno jer mi smo hodali ulicom jednom trakom. Oni su tako neke ljude 
izvukli, i mene, i poslali prekršajne prijave kao za prelazak preko crvenog 
semafora. I na taj način su oni pokušavali da zastraše ljude. Mislim, oni se 
koriste tim metodama konstantno.“ 

Citirana predstavnica organizacije civilnog društva kaže da je pozitivna stvar u 
ovim okolnostima jakog pritiska na nevladin sektor što takav odnos režima utiče na 
ujedinjavanje organizacija civilnog društva.

Koordinatorka projekata društveno-političke NVO: „Da ste me prije dve 
godine pitali, ne bih vam ovo mogla reći. Meni je pozitivno u zadnje dvije 
godine što postoje različite organizacije koje, ipak, zaista jasno i vrlo dobro 
definišu kakav je taj naš ‘neprijatelj’. I oni doživljavaju iste reakcije od 
režima koje smo i mi doživljavali. A oni neće podržati Dane bijelih traka u 
Prijedoru ili tako neke akcije, a dobijaju iste... Možda su čak prema njima 
sad trenutno malo i rigorozniji. Možda zato što smo mi bile žene. Ali bilo 
je svašta i kod nas. Oni imaju isto informativne razgovore, privođeni su, 
kazne novčane i slično... Imam osjećaj da vi za pet godina možete ne da 
kažete ljudima ‘Rekli smo vam, to nam se desilo’, već [možete] objasniti 
kroz te primjere šta taj sistem radi protiv nas, tj. kako on nas drži jedne 
protiv drugih. U tom smislu koliko to možda i jeste prepreka, jer je kon-
tekst ograničen organizacijama, toliko je to možda i pozitivna stvar, jer 
mi sad možemo na neki način ipak neke stvari da i upoređujemo, ali i da 
razotkrivamo zajedno.“

One organizacije civilnog društva koje dobiju finansijsku podršku mogu biti 
nevoljno još više u položaju zavisnosti i podložne prihvatanju uticaja iz politike, na 
primjer, pod pritiskom da djeluju u skladu sa identitarnim matricama.

19  Draško Stanivuković je bosanski političar, funkcioner Partije demokratskog progresa. U 
trenutku intervjuisanja bio je narodni poslanik u Narodnoj skupštini Republike Srpske, a sada je gra-
donačelnik Banjaluke. 

Načelnik opštine: „Postoje nevladine organizacije koje su pod direktinim 
uticajem politike, ove ili one, jedne, druge ili treće. One su prepoznatljive, 
mogu da se prepoznaju u njihovom djelovanju. Ali ima i ovih sasvim dru-
gih. Znam, nažalost, nevladin sektor, kao i neke druge organizacije, uvijek 
zavisi od nekakvih budžeta. Nevladin sektor zavisi od lokalnih i od repu-
bličkih budžeta jer su dijelom oslonjeni na njihovo finansiranje, ne mogu 
se samofinansirati iz projekata programa i onda su uvijek pod uticajem 
politike, manje-više.“

Poslanica u skupštini entiteta: „Tad sam vidjela da i neke nevladine orga-
nizacije, namjerno ih ne imenujem sad, nemojte mi tražiti, ne želim nikoga 
da povrijedim ni personalno ni kao organizaciju, [promovišu] stavove koji 
su bili vrlo prepoznatljivi jer su sad u ovom slučaju neke nevladine orga-
nizacije iz RS jako reagovale žestoko jer im je tamo neko naribao nos. Tu 
sam dobila dodatnu informaciju: ‘Kakav je ovo amandman i kakva priča o 
ustavnim promjenama?’“ 

Predsjednica udruženja koje se bavi tranzicijskom pravdom, koju smo ranije 
citirali, skrenula je pažnju na to da čak i organizacije koje se finansiraju iz izvora 
nezavisnih od države, npr. od stranih donatora, nemaju hrabrosti za nastupe, već 
podilaze javnim politikama, ublažavaju svoje zaključke i izjave, što direktno utiče 
na umanjivanje društvenog efekta. Teoretičar književnosti, univerzitetski profesor, 
primijetio je da su NVO koje se bave mirovnim aktivnostima prihvatile identitarne 
matrice te ne rade na društvenoj pravdi, traže dozvolu od donatora za uključivanje u 
proteste i plenume, a kada se uključe, depolitizuju više nego što istražuju društveni 
antagonizam i rješenja za realne probleme. Ako bi se bavili društvenim antagoni-
zmom, morali bi se baviti nekim osjetljivim pitanjima u okviru identitarnih matrica 
i društvene pravde.

Na sceni su još i organizacije civilnog društva koje intervjuisani smatraju ko-
rumpiranim dijelom civilnog društva i o kojima su najviše govorili (10%, 8/77). Ove 
NVO voljno podržavaju politike i uzvraćaju usluge na usluge, na primjer, dobijaju 
grantove, a uzvraćaju glasanjem ili procentom od granta koji im je dodijeljen. Takve 
organizacije nemaju razloga da budu pod presijom režima. Intervjuisani lokalni novi-
nar smatra da među njima ima i onih koje su finansirane da utiču na rivalske partije.

Načelnik opštine: „Problem su, vjerujte, više instance vlasti. Problem su te 
političke elite koje su se napravile na nivou države BiH, da li su to četiri, 

pet, mi [najčešće] pričamo o tri nekakve. Nije. Ima njih i više, da se razu-
mijemo. Tu čak dolaze i određene nevladine organizacije koje su jako blizu 
političkim elitama, ali se kriju iza određenih stvari. I to je istina, i to se vrlo 
lako može dokazati, dokumentovati. Ima tih nevladinih organizacija koje 
su stvarno nevladine organizacije, ali ima i [onih] koje se samo kriju iza 
toga i koriste [se] upravo za te određene političke elite.“ 

Rukovodilac službe u okviru vlade entiteta: „Vi kad biste mjerili stepen de-
mokratičnosti Brčkog količinom javnog novca koji se da u nevladin sektor, 
pa ja mislim da je to broj jedan u svijetu. To posmatrate brojem stanovnika, 
nekim standardom i tako dalje. To su milioni maraka koji se tako daju kroz 
budžet, direktno kao grant, gdje imate 500−600 registrovanih nevladinih 
organizacija. Registrujete nevladinu organizaciju, okupite 50 ljudi, prima-
knete se nekome iz skupštine, odmah neko diskreciono pravo tamo da ras-
polaže nekim sredstvima kad se budžet usvaja, on vam gurne 100.000 KM 
i [vi] kažete super. Vi njemu 10 i, naravno, kad dođu izbori, jedno 200−300 
glasova. Onda oni to izračunaju, deset takvih punktova po 200 glasova je 
mandat, mislim to je mandat i po u lokalnom parlamentu.“

Nastavnik fizičke kulture i profesionalni plesač: „Mnogo treba da se radi 
na popularizaciji nas umjetnika da bismo mi mogli dalje da sarađujemo i 
da radimo sa regionom. Imamo veliki problem. Kod nas [u RS] je inače 
veliki problem, ne znam kako je u Federaciji, mada pretpostavljam da je 
svuda isto. Veliki novac se daje na, da ih tako nazovem, kvaziumjetnike i 
kvaziorganizacije, i onda to, u principu, podijele političke partije između 
sebe. Novac koji dođe u kontakt sa organizacijama u principu ne dobiju 
organizacije nego dobiju opet političke partije i oni to nekako podijele za 
svoje kampanje i svoje stvari. [To je] ono što ja kao laik za politiku mogu 
da vidim da se dešava i, znajući ljude koji vode politiku kod nas i koji su 
u organizacijama, raznim omladinskim i nevladinim, koji u principu malo 
rade za organizacije i malo rade za omladinu i malo rade za globalno po-
mirenje i [ne rade] nekakvu saradnju zajedničku sa okruženjem. Tako da 
mislim da samo deseti dio novca od onog što im je namijenjeno dobiju 
organizacije koje zaista rade po tom pitanju. Da bi se, recimo, deset puta 
više uradilo za to pomirenje i za te sve stvari koje negdje treba da zažive i 
na čemu treba da se radi [kada bi se to promijenilo].“

Neke organizacije civilnog društva rade transparentno i da doprinesu zajednici, 
a kroz neke prolaze donacije koje završavaju u privatnim rukama. Načelnik opštine 
kaže da oni aktivno učestvuju u vraćanju organizacija u grad koje su nekada djelova-
le, a koje su transparentno radile na pomirenju, na stvaranju boljih uslova za suživot, 
„jer su otišle iz razloga što nisu imale sagovornike, nisu željele da prate netranspa-
rentan rad koji se nametao“.

Slabo uključivanje političara u aktivnosti

Jedan broj intervjuisanih očekuje od političara pokretanje procesa pomirenja, 
dok drugi dio razmišlja kako da pokrene političare ili pak ne računaju na njihovu 
saradnju i razmišljaju o načinima izgradnje odnosa građana koji isključuju rad sa po-
litičarima. Ovdje ćemo analizirati mišljenja za inkluziju i protiv inkluzije političara 
u projektne aktivnosti. 

Intervjuisani su naveli niz negativnih ponašanja iz centara političke moći sa ko-
jima se susreću kada pokreću saradnje. Sljedeći primjer ilustruje jedan od obrazaca 
političkog ponašanja pri saradnjama.  

Univerzitetski profesor sigurnosnih i mirovnih studija: „Pretprošle godine 
za Dan ljudskih prava sam bio u Prijedoru i, recimo, velika je stvar što smo 
u zgradi opštine imali tribine posvećene teškim pitanjima − upravo suo-
čavanja s prošlošću. I velika je stvar što smo mi to radili u zgradi opštine. 
Međutim, niko iz opštine nije došao, to znači baš niko, ali bili su akteri 
različitih NVO i udruženja.“

Najčešći vid negativnog ponašanja političara je fiktivna podrška projektnim 
aktivnostima. Međutim, veći je problem kada akteri koji fiktivno podržavaju isto-
vremeno djeluju na određene načine koji su suprotni aktivnostima koje „podržava-
ju“ i na taj način ih potkopavaju. Primjer koji nam je dat jeste ponašanje članova 
Predsjedništva u vrijeme trajanja projekta Dijalog za budućnost, o čemu smo pisali 
u odjeljku o nesistematičnom radu političara na pomirenju. 

Izdvojen je primjer uspjele saradnje sa političkim liderima u okviru projekta 
ProBudućnost, koji je usmjeren na osnaživanje mira u lokalnim zajednicama, or-
ganizujući aktivnosti saradnje graničnih opština. Svakom događaju prisustvovao je 
opštinski načelnik, gradonačelnik ili neko od njegovih pomoćnika.

Univerzitetski profesor sigurnosnih i mirovnih studija: „Odlučeno je da 
politički akteri prema kojima je nevladin sektor s pravom vrlo kritički ras-

položen moraju biti uključeni u procese izgradnje povjerenja. Tako da je taj 
rad u lokalnoj zajednici uključivao civilno društvo, nevladine organizacije, 
načelnike općina, odjeljenja za društvene djelatnosti u općinama. Ja sam 
obišao cijelu zemlju, bio sam od Nevesinja do Krajine, gdje smo radili 
sa akterima, profesorima, nastavnicima, aktivistima, nevladinim organi-
zacijama, a uvijek je bio načelnik općine, što je nevjerovatno, ili neko od 
njegovih pomoćnika.“

Lokalni lideri su, generalno, saradljiviji, prema ocjenama intervjuisanih, ali i 
tu sve zavisi od toga na kog načelnika se naiđe, napominje direktor mirovne NVO 
i mlada lokalna novinarka i aktivistkinja. Pohvaljeni su načelnici opština i lokalna 
uprava u Jajcu, Janji, Bijeljini, Foči, Visokom i Srebrenici 2018. godine prilikom 
intervjuisanja. Imamo tvrdnju iz lokalne zajednice Jajce da političari ne šalju nepri-
jateljske poruke, da jedino mogu da naprave problem ni od čega da bi odgodili sjed-
nicu Opštinskog vijeća, ali ne iz nacionalističkih pobuda. Koliko je tako i u drugim 
lokalnim zajednicama ne znamo, to može biti predmet posebnog istraživanja.

Direktor mirovne NVO: „Zavisi puno od lokalnih načelnika, lokalnih po-
slanika. Ima njih sjajnih, sa kojima se može raditi i koji vole saradnju i 
hoće dobro svojoj lokalnoj zajednici. Ima njih koji su radikalno desni, na-
cionalisti, i sa kojima nema razgovora.“

Predsjednica kulturno-obrazovne NVO: „Da nekako nacionalno podrivaju 
narod, toga nema u Jajcu i nikada nije bilo, bez obzira na to ko je na vlasti. 
Pogotovo zadnje dvije-tri godine stvarno sarađuju i rade projekte. Zajedno 
su na tim manifestacijama, zajedno su na nekim prijemima, sve što je u 
interesu grada rade za grad.“

Saradnja sa lokalnim liderima pokazala je svoje prednosti i mane, kao i sa-
radnja sa višim političkim službenicima, o čemu smo govorili. Sa druge strane, in-
tervjuisani su govorili i o odgovornosti NVO za slabo animiranje ljudi za političko 
djelovanje i izbjegavanje uključivanja političara u projektne aktivnosti. 

Koordinatorka projekata društveno-političke NVO: „Političko opismenja-
vanje koje radi nevladin sektor i mi svi godinama bi možda moglo biti 
manje apstraktno, da malo to prenesemo u konkretnije primjere, jer, kada 
govorimo o pomirenju i suživotu, to je vrlo teško pokazati. [Nije dovoljno] 

‘Joj znate, prijatelj Srbin [i] Hrvat pa idu na kafu, [i] Bošnjak idu na kafu’ 
[...] Da se sve ne svodi samo na pomirenje u smislu susreta ljudi iz Banja-
luke i Sarajeva, ljudi iz Zenice i Prnjavora, da ne budu samo kao formalne 
neke aktivnosti, već da to ipak pored tog ‘Eto okupili su se’ [bude] ‘hajde 
da i politički djeluju’, da ih učimo nekim daljim procesima. [...] Ljude ne 
interesuju izbori, ne izađe ni 50% ljudi na izbore. Mladi su jedni od naj-
većih apstinenata kada je riječ o izborima. Ta neka, da kažem, legitimna 
politička participacija je vrlo na niskom nivou. To neko političko djelova-
nje ljudi izostaje i među aktivnostima nevladinog sektora, a imamo i jedan 
‘balon’ koji govori samo da su politika političke partije, nemamo otklon od 
tog jednog sistema.“ 

Političari odbijaju saradnju, to je činjenica, a organizacije civilnog društva 
se ustežu od uspostavljanja komunikacije kada procijene da im je prevelik napor i 
utrošak energije, vremena ili novčanih sredstava za kontaktiranje političara koje se 
onda slabo isplati. Drugi razlog je strah od etiketiranja zbog saradnje sa konkretnim 
političarima. Ako sarađuju, mnogi pretpostave da je data organizacija civilnog dru-
štva naklonjena političkom gledištu ili stranci koja se odazove. Takođe, kao razlog 
neuključivanja političara u aktivnosti pominje se osjećanje odbojnosti jer ih je lako 
smatrati „balijama“, „četnicima“, „ustašama“, „kriminalcima“, i tako dalje.  

Direktor mirovne NVO: „Generalno, mi iz civilnog društva, mi ne želimo 
raditi s političarima. Ko će raditi sa SDA, sa SDS, sa SNSD, sa HDZ... − to 
su ‘balije’, ‘četnici’, ‘ustaše’. Mi ne želimo s njima raditi. Ali mi moramo 
raditi. S te strane poštujem što rade ove njemačke fondacije koje rade s nji-
ma konkretno. Imali smo OSCE ranije, koji je pokušao sa njima raditi kroz 
akademije, na primjer. Ali mi kažemo [da] mi sa njima ne možemo raditi, 
a moramo raditi, ali mi to ne želimo. To je previše posla, previše obaveza. 
[...] S političarima je ključno, neophodno raditi, to je jasno, ali mi nemamo 
kapaciteta s njima raditi, nemamo finansijsku podršku da radimo s njima. 
Oni nas ne vide kao ključne aktere, mi ne donosimo glasove. [...] Tako da 
je potreban novac, potrebna je jaka pozadina da bi neko od političara nas 
prepoznao kao bitne aktere, da bismo radili sa njima i potrebna je volja s 
naše strane. Tako da je to puno preklapanja.“

Poslanica u skupštini entiteta smatra da je vrlo važno za organizacije civilnog 
društva da iskomuniciraju svoje poglede na probleme sa ljudima od uticaja, tj. sa 

ljudima iz vlada i parlamenata: „Ja uvijek, šta god da nam se događa, nekako poku-
šavam da kažem da moramo djelovati zajedno, da moramo da se dopunjavamo. To 
ne znači  da ako danas podržavaš stavove neke političke partije, da si se ti prodao 
nekome, da ti sad podržavas tu stranku. Kod nas toga nedostaje i kod nas se odmah 
zalijepi etiketa i ja mislim da kod nas nevladine organizacije imaju problem s tim, 
kao što i sindikati imaju problem s tim, kao i neki intelektualci i sl. Oni radije ostaju 
bez te vrste stavova, komunikacije i da kaže: ‘Čekaj, o ovom problemu ja mislim da 
je jako dobro rješenje koje nudi Š stranka.’ Izostaje ta vrsta savezništva. Ja mislim 
da pitanje pomirenja mora biti opći proces u cijeloj državi. Svi moramo znati da je 
to nama jako važno za naš život, za sve uopće što radimo u životu. E, sad, da bismo 
to postigli, moramo između sebe komunicirati o tome. A onda i oni subjekti koji, 
pogotovo oni koji nešto znače, koji mogu nešto da doprinesu. Hjteli mi to ili ne, 
politika je jako važna, vlade su jako važne, kao i parlamenti, dakle, ljudi koji tamo 
sjede. E, sad, što izostaje malo čvršća veza? Ona definitivno izostaje. Možda [zbog 
toga što] političari više odbijaju da prihvate tu priču, možda NVO se isto ustežu da 
malo prisnije komuniciraju da im neko ne bi prišio etiketu. To [prišivanje etikete] je 
inače problem ne samo u ovom procesu nego i inače. Tako da su onda rezultati mali.“ 
Drugi vid etiketiranja organizacija civilnog društva i njihovih lidera je etnički: „Nas 
svi sude po imenu i prezimenu. Nidžara šta god da uradi, neko će reći − ona je Bo-
šnjakinja, Goran šta god da uradi, reći će − on je Vlah. Niko od nas nije Bošnjakinja, 
nije ni Vlah, ali gledaju nas kroz tu percepciju.“ (direktor mirovne NVO). 

Među intervjuisanima koji su se izjašnjavali o pitanju uključivanja političara u 
projekte (16%, 12/77), većina (75%, 9/12) ima stav da ih treba uključiti, dok manjina 
(25%, 3/12) insistira na nedostacima takve saradnje i smatra da treba raditi nezavi-
sno od njih. Kao razlog da se političari ne uključe intervjuisani su naveli da se vlast 
formira po etničkom ključu u državi i entitetima i da političari moraju da drže narod 
podijeljenim te da to i rade (sociolog religije, univerzitetski profesor). Saradnja se 
procjenjuje neperspektivnom zbog navike političkog rukovodstva na ovim prostori-
ma da je na njima da odlučuju, a ne da sarađuju (predsjednica udruženja koje se bavi 
tranzicijskom pravdom). Treći navedeni razlog je nezainteresovanost za konkretan 
rad (predsjednica kulturno-obrazovne NVO). 

Intervjuisani koji se opredjeljuju za uključivanje političara u aktivnosti vode se 
argumentom da je moć političara velika i da bi, s obzirom na to, bilo nepromišljeno 
izostavljati ih (poslanica u skupštini entiteta; direktor mirovne NVO; pedijatar, uni-
verzitetski profesor). Intervjuisani su ukazali na to da djelokrug političke nadležnosti 
obuhvata javni sektor u cijelosti te da se situacija u njemu ne može promijeniti bez 
njihove inicijative. Direktorica ženske NVO to ilustruje ispred sektora obrazovanja 

sa kojim imaju saradnju: „Ne možemo mi u civilnom društvu [mnogo promijeniti], 
možemo raditi alternativne vidove, a to mora neko od političara da inicira.“ Još je 
potcrtano da organizacije civilnog društva svojim radom bez političara dotiču mali 
procenat populacije, i to uglavnom populaciju koja je već otvorena za pomirenje. 
Takođe, saradnja je prilika za političare da preispitaju vlastite stavove. 

Direktor mirovne NVO: „Uloga političara je ključna u procesima izgradnje 
mira i pomirenja. Dakle, činjenica je da narod prati politiku, sluša politiku. 
Sve što mi radimo, što radimo mi kao civilno društvo, dakle, mi dotičemo 
5% populacije. I to 5% populacije koja je, u principu, otvorenija ka ovim 
temama. Dakle, sve ovo što mi radimo je, u principu, nebitno. Politika je 
ta koja će donijeti ili odnijeti pomirenje. Politika je ta koja je donijela rat, 
politika je ta koja na kraju može donijeti novi rat. Dakle, ključ našeg rada 
je ovo što mi izbjegavamo. Mi moramo raditi s političarima da njih pri-
dobijemo na našu stranu. Mi to ne radimo. Dakle, u principu, mi možemo 
raditi fantastičan posao, ali ako izađe političar i kaže, na primjer, ‘Zapa-
ljena [je] crkva u Visokom’ i kaže ‘Nas Srbe su napali, mi smo ugroženi’, 
sve što smo mi radili u Visokom i bilo kom mjestu, to pada u vodu. Dakle, 
političari su ti koji donose i odnose pomirenje.“ 

Izvršna direktorica ženske NVO: „Ja lično njih nikad ne bih isključivala jer 
na taj način i njima se daje mogućnost da oni preispituju vlastite stavove. 
[...] Mi s njima živimo, oni nama kroje život, htjeli mi to [ili ne], izlazili na 
izbore ili ne, oni odlučuju i oni se ne mogu zaobići. Ja imam prava da se s 
njima ne slažem, ali ja hoću da debatiram s njima jer tako oni mene čuju, 
ne moraju ništa da prihvate. Možda tvoje dijete dočeka u našim godinama 
boljitak, mi sigurno nećemo, ali odgovornost je na nama.“

Izložićemo iznesena mišljenja intervjuisanih o dva konkretna primjera rada sa 
političarima i njihove prijedloge za uključivanje političara u projekte. Direktor mi-
rovne NVO, direktorica ženske NVO i univerzitetski profesor sigurnosnih i mirovnih 
studija opisali su koncepciju rada sa političarima u okviru dva projekta. Prvi, UN-ov 
projekat Dijalog za budućnost, 20 u okviru kojeg je napisana Platforma za Predsjedni-
štvo, smatraju manje uspješnim. Ovaj projekat je uključivao političke, međunarodne i 
nevladine društvene aktere sa idejom osnaživanja i ohrabrivanja procesa pomirenja i 
izgradnje povjerenja, međusobnog upoznavanja, sa naročitim fokusom na mlade. Uni-

20  https://bfpe.org/programs/dijalog-za-buducnost/, pristupljeno 14. 11. 2019.

verzitetski profesor sigurnosnih i mirovnih studija kaže: „Bilo je nekoliko konferencija 
u tom smislu organizirano, malih grantova za mlade ljude da rade na međusobnom 
upoznavanju, na različitim procesima koji mogu osnažiti različite horizontalne veze [i] 
procese izgradnje povjerenja.“ Drugi projekat je USAID-ov projekat ProBudućnost, 21 
u okviru kojeg je napisana Platforma za mir. Radi se u lokalnim zajednicama sa mladi-
ma, vjerskim i političkim liderima, medijima i organizacijama civilnog društva. Za oba 
projekta izazov predstavljaju načini na koje će se obezbijediti i provjeriti primjena pot-
pisanih platformi i dogovora. S obzirom na to da nije dovoljno izraditi dokumente koje 
bi političari potpisali, direktor mirovne NVO je preporučio da se ubuduće sastavljaju 
strateški dokumenti, a ne deklarativni, odnosno da dokumenti obavezuju političare 
na konkretne aktivnosti. Isto tako, treba raditi u lokalnim zajednicama na razvijanju 
i usvajanju lokalnih strategija i akcionih planova i razmišljati o efikasnim načinima 
praćenja primjene naučenog i dogovorenog na edukacijama. 

Koordinatorka projekata društveno-političke NVO predložila je uključivanje 
mladih ljudi koji ulaze u politiku u projekte.

Koordinatorka projekata društveno-političke NVO: „Ljudi koji sad ulaze 
u politiku, mladi, počeli su da koriste aktivizam, da tako kažem, ove neke 
naše načine djelovanja. Ne [mislim] ’naše’ [kao da smo] sad mi otkrili. Ne, 
već to što smo i mi radili do sada i oni to rade u smislu promovisanja sebe, 
ali i bavljenja zaista konkretnim pitanjima: socio-ekonomskim pitanjima, 
pitanjima porodilja, nabavki za potrebe vlasti, ministara i slično. OK, ako 
je njihov interes politička partija ili nešto više, ali problemi su ti o kojima 
[se] prije nije pričalo i to je ta neka dimenzija u kojoj je moguće sarađivati. 
Ali [za] to je opet potrebno vrijeme, ali to je nešto što već sad imamo.“

Direktor mirovne NVO smatra da je važno izboriti se da svaka opština dobije 
službenika za civilno društvo koji bi mogao da pokriva različita područja, od pro-
blema mladih, žena, manjina, ljudskih prava, izgradnje mira i svega ostalog. Drugi 
prijedlog je da se sa ljudima iz odjeljenja za društvene djelatnosti pri opštinama rade 
obuke i da im se daje finansijska podrška da bi mogli da ispune ono što je potrebno 
civilnom društvu. Intervjuisani smatra i da organizacije civilnog društva treba da se 
potrude za prijavu na IPA program 22: „Ima poziv za IPA program, ali malo nas se 
javilo i tu se donose odluke. Tu se moramo prijaviti.“  

21  https://www.probuducnost.ba/o-pro-buducnosti, pristupljeno 14. 11. 2019.
22   Instrument za pretpristupnu pomoć Evropske unije, https://ec.europa.eu/regional_policy/en/

funding/ipa/, pristupljeno 14. 11. 2019.

Organizacije civilnog društva bi trebalo više da se umrežavaju, a direktor mi-
rovne NVO predlaže zajednička istupanja pred političke stranke, pred vlast i dona-
tore, sa potrebama, viđenjima društva i konkretnim prijedlozima i preporukama za 
djelovanje. Prvo bi trebalo uobličiti preporuke nevladinog sektora u jedan dokument 
strategije za izgradnju mira, pa da se ide ka tome da se ima ministarstvo ljudskih 
prava i izgradnje mira. On procjenjuje da se nevladine organizacije boje takvog istu-
panja zbog pritiska režima koji može uslijediti. 

Odnosi NVO i medija

Diskusiju o odnosu organizacija civilnog društva i medija iznijeli smo u pogla-
vlju naslovljenom Promocija projekata. Mnogi intervjuisani su istakli da im nedo-
staje više informacija o radu svih vrsta organizacija civilnog društva i da bi željeli 
da imaju te informacije. Navođeni razlozi za izostanak informacija jesu: nepravo-
vremeno dostavljanje informacija medijima od strane organizacija civilnog društva, 
neprilagođenost jezika i forme medijskom izvještavanju, težnja medija za spekta-
kularnim vijestima i ignorisanje sadržaja koji su aktivistički, istraživački, naučni ili 
obrazovni. Izjava predsjednice udruženja koje se bavi tranzicijskom pravdom sumira 
problematiku odnosa NVO i medija. Ona poziva organizacije civilnog društva da 
budu prodornije, hrabrije, više usredsređene na rad sa neistomišljenicima nego sa 
istomišljenicima da bi mogle uticati na društvene promjene.  

Predsjednica udruženja koje se bavi tranzicijskom pravdom: „Ono što je 
problem kod nevladinih organizacija je da nikad nije došlo do toga da se 
formira neka jaka organizacija koja će biti kredibilna i uvažena u javnom 
prostoru. S jedne strane, tome je kriva politička situacija u BiH, a s druge 
strane, mislim da su krive i same nevladine organizacije, koje, iako su na 
donatorskim sredstvima, podilaze javnim politikama i ne žele da ulaze u 
sukob sa njima, kako bih rekla, idu linijom manjeg otpora i nekako to što 
rade, pa možda da iskoristim termin LGBT populacije, kao da ‘drže u or-
maru’. Nije malo istraživanja koja su urađena, ali vi to nemate javno. Oni 
se najčešće brane time da su mediji nezainteresirani da objavljuju takve 
teme [...] Ne bih se složila da su krivi samo mediji, mislim da je odgovor-
nost na rukovodiocima NVO koji ne uspijevaju da nametnu to što urade 
javnosti i nikako ne uspijevaju da shvate da oni nisu podređeni u društvu, 
već da je nevladin, odnosno civilni sektor taj koji ima veću snagu od po-
litičara. I to je meni problem u BiH. Zašto nikad civilni sektor nije shva-

tio koliku ima snagu? Kad kažem civilni sektor, ja tu mislim teoretski na 
akademsku zajednicu, medije i nevladine organizacije. I, realno, u svakom 
društvu je to sila i moć, a ne političari. Dok se ne pojave jake, kredibilne 
NVO koje su spremne izaći i suočiti se sa javnim politikama i nametnutim 
narativima, i suočiti sa činjenicama, dokazima i dokumentima, bojim se da 
ćemo mi živjeti u sredini u kojoj političari nameću interpretaciju događaja, 
a ne ono što rade NVO. Mislim da bi to trebalo biti poruka i za donatore 
da preispitaju na koji način ulažu svoja sredstva jer aktivizam koji je bio 
podržavan godinama pokazuje se da nije dao očekivane rezultate, da se to 
svelo na krugove istomišljenika i malog broja ljudi koji se tu pojavljuju, 
da nikad to nisu uspjeli da prošire na šire društvene krugove na koje još 
uvijek dominantan utjecaj imaju politike.“ Intervjuisana daje primjer na 
šta misli pod kredibilnom NVO: „Ko mi sad može navesti jaku žensku 
nevladinu organizaciju koja sad izađe i izda saopštenje i izazove potres i 
pokrene promjene?“

Odnosi NVO i obrazovnih institucija 

Dok nema političke volje da se reformiše obrazovanje, intervjuisani smatraju 
da nevladin sektor može mnogo toga da radi. Kulturno-obrazovne NVO imaju razli-
čite neformalne programe sa mladima. Međutim, organizacije civilnog društva koje 
bi željele da se povežu sa formalnim obrazovanjem nailaze na odbijanje u mnogim 
sredinama. Političko opredjeljenje za nesaradnju se kroz obrazovne institucije pre-
nosi i na odnos organizacija civilnog društva i obrazovnih institucija. Šest direktora 
NVO svjedoče da su normalni slučajevi da se od jednog ministarstva dobije dozvola 
za rad na njihovoj teritoriji, a od nekog drugog ne i da su škole generalno vrlo zatvo-
rene za saradnju. Politikolog i novinar ukazao je da su NVO koje žele ili dobiju sa-
radnju sa školama provjeravane i kontrolisane na različite načine. Obrazovni sektor 
je sa nevladinim povezan selektivno, u zavisnosti od odobrenja različitih instanci u 
hijerarhiji obrazovnog sistema (ministarstva, direktora, pedagoga, nastavnika, profe-
sora), a radnici NVO sektora su iskazali potrebu da rade bez teritorijalnih i vremen-
skih ograničenja, naravno, pod uslovom da su programi visoko stručno ocijenjeni. 
Selektivnost naročito pogađa organizacije civilnog društva koje se bave sučeljava-
njem sa prošloću, a zatim i pomirenjem. 

Predsjednik udruženja maloljetnih boraca: „Ne možeš raditi s djecom ako 
nemaš saglasnost ministarstva. Mi smo za projekat što radimo prvo po-

slali pisma ministarstvima da vidimo da dobijemo podršku. Ako oni daju 
podršku, druga je stepenica škola, neka će ti škola dati podršku, neka neće 
− direktori, pedagozi...“ Intervjuerka: „Je l’ bilo problematično?“ Intervju-
isani: „Jeste. Ministarstvo RS nije dalo, Brčko i Federacija je bila, oni su 
to svi podržali.“

Koordinatorka programa za obrazovanje pri NVO: „To su obično na lo-
kalnom nivou inicijative, to nisu čak ni na kantonalnom. Teško je ući na 
nivo kantona bilo kojoj NVO sa tom inicijativom. Sistem ne dozvoljava, 
poprilično je zatvoren. Negdje se mogu naći ulazne tačke − škole koje su 
zainteresovane, ali to je uvijek mali broj škola, to su uvijek incidenti [prije] 
nego većina.“

Direktorica ženske NVO ukazala je na potrebu da donatori pokažu više intere-
sovanja i finansijske podrške za saradnju organizacija civilnog društva sa školama: 
„Ako govorimo o pomirenju, ne da država pare [...], a ne daju ni stranci jer smatraju 
da je to posao države ili da je završena stvar. Oni ne shvataju da ovdje djeca i dan-da-
nas ne znaju zato što su ova dva edukativna sistema, da ti ne kažem o kantonima i 
svemu ostalom, oni ne znaju, djeca kao djeca, ni šta se dešavalo.“ Neke dobre inici-
jative se gase jer ostaju bez sredstava. Dat je primjer Nansen dijalog centra, koji je 
pohvaljen od dvije intervjuisane za vannastavne aktivnosti sa školama po principu 
dvije škole pod jednim krovom. Direktorica ženske NVO kaže: „Zar nije tragedija 
da je prije godinu i po dana Ljuljeta [Goranci Brkić] i Nansen dijalog ostao bez bilo 
kakvog finansiranja. Jedna organizacija koja je u školama u kojim je uspjela da ubaci 
sistem totalno drugačiji, uradi kvalitetno i pojeo je mrak. A ona je već radila sa ovom 
djecom u Jajcu i hvala Bogu kako je radila.“

Koordinatorka projekata društveno-političke NVO skrenula je pažnju na potre-
bu da akademska zajednica više podržava aktivnosti organizacija civilnog društva: 
„Mi nemamo u tom smislu akademsku zajednicu koja će stati iza nas [NVO aktivi-
sta] [...] Ako ima, ima pojedinac, jedna osoba − dvije. Ali takve osobe nemaju, da 
tako kažem, taj jedan ugled ili mogućnost da su influenseri, moderno rečeno. Postoje 
određeni blogeri, kolumnisti, ljudi koji prepoznaju vaš [naš] rad. Postoje i neki odre-
đeni ljudi ovako koji nas prate i daju nam neku pozitivnu energiju.“ Takođe, treba 
paziti ko vas podržava da ne bi bio umanjen vaš trud ili da ne biste doživjeli napade 
zbog podrške (vidi šta je rečeno u preprekama o žigosanju i etiketiranju aktivnosti 
kao izdajničkih). Uvijek vaš trud od nekoga može biti sveden na izdaju. 

Govoreći o problemima u sektoru obrazovanja, bavili smo se unutrašnjim pro-
blemima. Stoga smo ovdje ukazali na probleme NVO koje rade sa školama i univer-
zitetima. Razmotrićemo kako se mogu bolje povezati i koje bi aktivnosti bile možda 
poželjnije od drugih. 

Univerzitetski profesor sigurnosnih i mirovnih studija smatra da je neformalno 
obrazovanje važno koliko i formalno zato što živimo u vremenu brzih promjena, 
koje procedure za usvajanje prijedloga na univerzitetima sporije prate. Takođe, on 
ističe da, „kad je u pitanju mir, neformalno obrazovanje je puno više uradilo nego 
formalno“. Kandidat za poslanika u skupštini kantona istakao je da treba težiti ka što 
više učesnika. Pomenuo je program Omladinski ambasadori promirenja kao primjer 
kako neformalno obrazovanje posredno utiče na promjene u formalnom. Politikolog 
i novinar predlaže da organizacije civilnog društva koje se bave projektima nefor-
malnog obrazovanja postave za ciljnu grupu mlade do kojih je teško doći jer su 
zatvoreni i „zadojeni pričama iz škole“. Nisu ciljna grupa osviješćeni mladi. Kako 
kaže, to je 10−15−100 mladih ljudi, zavisno od gradića ili grada, sa kojima se radi. 
Ostaje pitanje kako, s obzirom na to da je saradnja NVO sektora i škola ograničena 
voljom direktora.  

Univerzitetski profesor sigurnosnih i mirovnih studija: „Ja odajem veliko 
priznanje neformalnom obrazovanju. Mislim da je u današnjem vremenu 
brzih promjena neformalno obrazovanje alat jednako vrijedan kao formal-
no obrazovanje. Ja bih bio sretan da mi nemamo dogmatske univerzitete pa 
da neformalno obrazovanje uključimo u jednu vrstu kompetencije ljudi, da 
napravimo jednu sinergiju da neformalno obrazovanje bude dio obrazova-
nja. Da u diplomama i u suplementima se sve napiše ljudima šta su radili 
kroz neformalno obrazovanje [kao] da je njihova neka kompetencija. Ali, 
znate, to ne može, jer ovdje su veličine koje misle da je neformalno obra-
zovanje nešto bez veze. Ali pravi razlog jedne, kako bih rekȏ, indignacije 
spram neformalnog obrazovanja na univerzitetima je strah univerzitetskih 
profesora od sopstvenog neznanja. To je iza. A kroz neformalno obrazova-
nje ljudi mogu mnogo toga naučiti. Prvo, lakše se usvajaju procedure, ne 
traje godinama usvajanje silabusa, kurikuluma, itd., i ja mislim da je neg-
dje budućnost obrazovanja u sinergiji formalnog i neformalnog.“ 

Kandidat za poslanika u skupštini kantona: „Iskreno, da bismo došli do 
konkretnih promjena, mi moramo što više animirati, ne samo u neformal-
nom obrazovanju, nego i na različite nivoe priključiti se političkom sekto-

ru. [...] Trebalo bi što više neformalnog obrazovanja kako bi učesnici koji 
prođu kroz neformalno obrazovanje došli do konkretnih zaključaka, je l’, 
kako bi mogli da izvrše i određene reforme u formalnom obrazovanju. Šta 
to znači? Kroz primjer mogu da navedem da projekat Omladinski amba-
sadori pomirenja 23 je znatno uticao na učesnike koji su učestvovali u tom 
projektu zato što su najprije srušili te predrasude i stereotipe koje su imali 
jedni o drugima. Ovaj projekat je doveo učesnike iz Podgorice, iz Srbije i 
Makedonije. U početku, kad su se tek upoznali, imali su određene predra-
sude i stereotipe, ali na kraju projekta su sve te barijere srušili. Možda ova-
kav tip projekata treba da što više učesnika prođe kako bismo onda mogli 
da dođemo do konkretnih koraka, dakle, pomirenja i mira u tom kontekstu 
i da jednostavno budu u javnom obrazovanju.“ 

Sa mijenjanjem politike mijenjalo bi se i koliko sistem dozvoljava da inici-
jative ulaze u njega. Međutim, do tada, pomogla bi i veća podrška školama u vidu 
partnerstava. Stručna savjetnica za predškolsko obrazovanje ocjenjuje da to nedo-
staje na čitavoj teritoriji Bosne i Hercegovine. Prijedlog je da se škole radi stručnog 
usavršavanja u različitim predmetima i na razne teme umreže sa drugim školama 
unutar granica države i izvan. Na taj način bi škole dobile i jaču podršku u izgradnji 
povjerenja i mira. 

Među intervjuisanima čuli smo pozitivne primjere o nastavnicima koji su odva-
žni da rade na boljim odnosima, pa smo pitali koordinatorku programa za obrazova-
nje pri NVO da li je moguće da se takvi nastavnici umreže preko entitetskih linija. 
Intervjuisana kaže da, koliko je njoj poznato, nije bilo takvih pokušaja zato što „ljudi 
zapravo nemaju slobodu da rade ono šta zaista žele jer prijeti im se poslom, egzi-
stencijom“. Oni bi se mogli umrežiti u neko udruženje ili političku partiju. Takođe, 
moguće je praviti mrežu zainteresovanih škola, što zavisi od direktora. Dala je pri-
mjer takve inicijative u organizaciji Centra za obrazovne inicijative Step by step 24. 

Koordinatorka programa za obrazovanje NVO: „To su opet inicijative koje 
pokrenu nevladine organizacije pa rade nešto sa mrežom škola koje su 

23  Projekat Omladinski ambasadori pomirenja provodi se u organizaciji Instituta za evropske 
poslove, nevladine organizacije osnovane 2010. godine. Program je vrlo intenzivan, obuhvata petod-
nevnu studijsku posjetu, vršnjačku edukaciju, medijsko pojavljivanje i pisanje eseja. Učesnici programa 
su napredni studenti iz oblasti društvenih nauka. Prve godine programa, učešće je bilo obezbijeđeno za 
mlade ljude iz Bosne i Hercegovine, Srbije i sa Kosova. Od 2013. program je otvoren i za učesnike iz 
Makedonije. Izvor: Institut za evropske poslove, http://iea.rs/omladinski-ambasadori-pomirenja/ (pris-
tupljeno 13. 8. 2019).

24  Zvanična stranica: http://www.sbs.ba/projekti/.

najčešće iz svih dijelova BiH, i to teškom mukom, uprkos neodobravanju 
ministarstava obrazovanja. To isključivo nevladine organizacije kao ovaj 
Centar za obrazovne inicijative Step by step, koji uspijeva svake godine da 
nekako dobije i privuče donatorska sredstva i oni zaista rade sa školama. I 
onda su tu škole otvorene neke koje žele da uđu u projekat. Ali opet kažem, 
to traje nekoliko godina pa onda dođe novi direktor koji kaže ovo što smo 
radili do sada nećemo dok se ne institucionalizuju stvari.“ 

Predstavićemo prijedloge za sistemsko povezivanje neformalnog i formalnog 
visokog obrazovanja od strane pet intervjuisanih, od kojih su troje iz sektora obra-
zovanja, a dvoje direktora organizacija civilnog društva. Intervjuisani su predložili 
otvaranje katedri religiologije i studija mira. Stručnjaci za vjerske razlike su potrebni 
zbog religijske strukture BiH, kaže pravoslavni sveštenik. Na potrebu da se stanov-
ništvo temeljito i korektno upoznaje međusobno skrenulo je pažnju 88% (68/77) 
intervjuisanih. Otvranje katedri za mirovne studije su predložila dva intervjuisana 
iz sektora obrazovanja. Otvaranje katedri za mirovne studije je u trendu vodećih 
univerziteta, a ne samo potreba postkonfliktnih zajednica. Ideju mirovnih studija 
počela je formulisati grupa istraživača ne tako davno, tridesetih godina prošlog vije-
ka i neposredno nakon Drugog svjetskog rata zbog posljedica rata. 25 Univerzitetski 
profesor sigurnosnih i mirovnih studija daje primjer da Sveučilište u Rijeci uvodi 
usmjerenje za istraživanje mira i konflikata. Drugo, razvijenost pojedinih inicijativa 
u BiH dostigla je stepen na kom je potrebno uključiti još stručnjaka mirovnih studi-
ja, a potrebni su i za pokretanje novih inicijativa. Profesor političkih  nauka dao je 
primjer da Platforme za mir u okviru USAID-ovog projekta ProBudućnost nakon 
velikog broja potpisnika predstavlja „novi nivo spoznaje gdje bi trebalo debatirati, 
razgovarati, gdje nama sad trebaju stručnjaci, znate, kao što Galtung 26 kaže, kao što 
imamo magistre ekonomije da imamo magistre izgradnje mira. Trebaju nam ljudi 
koji sad od toga ne bi napravili problem da njega odmah isključe iz procesa mira. I 
nedostaje ljudi koji to znaju.“ 

I za studije o religiji i studije o miru, alternativa do otvaranja katedri jeste uvo-
đenje predmeta u okviru postojećih usmjerenja. Profesor filozofije sa bogoslovije 
preporučio je teološkim fakultetima sve tri vjerske zajednice da uvedu temeljne 
studijske programe koji se bave izučavanjem drugih religijskih zajednica, njihovih 
kultura i nacionalnih temelja. Univerzitetski profesor sigurnosnih i mirovnih studija 

25  Pripremila Iva Zenzerović, izvor: The Oxford International Encyclopedia of Peace, preuzeto 
sa sajta Centra za održive zajednice, http://communis.org.ba/?page_id=244 (pristupljeno 23. 6. 2019).

26  Johan Galtung, norveški sociolog, glavni osnivač mirovnih studija.

govorio je o trogodišnjoj inicijativi Helsinškog komiteta Norveške Uloga univerzi-
teta u regiji u izgradnji mira da se na fakultetima uvedu predmeti za izučavanje mira 
i master mirovne studije, 27 da se poveća razmjena studenata i nastavnika između fa-
kulteta koji učestvuju i da se da prilika organizacijama civilnog društva da doprinesu 
svojim znanjem. Veliki državni fakulteti iz Sarajeva i Beograda, poput filozofskog i 
fakulteta političkih nauka, nisu htjeli da učestvuju. Učešće su prihvatili: Univerzitet 
„Džemal Bijedić“ iz Mostara, Univerzitet u Tuzli, Fakultet za pravne i poslovne stu-
dije „Dr Lazar Vrkatić“ iz Novog Sada, Internacionalni univerzitet iz Novog Pazara, 
Univerzitet u Prištini. Pedagoški fakultet Univerziteta u Sarajevu se nakon prvih sa-
stanaka povukao. Univerzitetski profesor sigurnosnih i mirovnih studija predložio je 
da se bar povežu profesori koji predaju studije mira i slične predmete na fakultetima 
u BiH, da se redovno susreću i razmjenjuju iskustva, i da se studenti povežu. Takođe, 
moguće je pozivanje organizacija civilnog društva na predavanja i organizovanje 
radionica na kojima bi predstavili svoja znanja. On navodi da na Fakultetu politič-
kih nauka Univerziteta u Sarajevu postoji predmet Nauka o miru, a na Filozofskom 
fakultetu Sveučilišta u Mostaru Kultura mira: „Oni su u najvećoj mjeri individualni 
poduhvati koji su pronašli svoje mjesto u kurikulumima ili zbog autoriteta nastav-
nika ili što naprosto niko to ne čita, da stvar smanjimo. Ali je važno da na javnim 
univerzitetima mirovni sadržaji počinju da se izučavaju.“ Univerzitetski profesor 
sigurnosnih i mirovnih studija istakao je važnost pojedinaca − nastavnika, profesora 
i akademaca, koji odgovaraju na pitanja na način drugačiji od dominantnih naracija. 
A s obzirom na to da je obrazovanje glavni resurs ideološke moći države i da će se 
ona teško toga odreći: „Tu nam ostaje jedino da pojedinačno radimo. Znači za mene 
je uvijek od epohalne vrijednosti kad u svakoj zajednici postoje ljudi koji dovode u 
pitanje dominirajuću naraciju u toj zajednici.“

U intervjuu sa direktorom mirotvorne NVO dat je prijedlog da se na nastavu 
stručnih predmeta pozivaju predstavnici organizacija civilnog društva kako bi podi-
jelili svoja znanja i kako bi se povezao akademski i aktivistički aspekt. Dat je primjer 
takve prakse za predmet Civilno društvo i socijalni rad na katedri za novinarstvo 
Filozofskog fakulteta Univerziteta Istočno Sarajevo. 

Stručna savjetnica za predškolsko obrazovanje istakla je da različiti predmeti 
na svim fakultetima mogu raditi na izgradnji kompetencija za izgradnju društve-
nog mira i povjerenja. Takve kompetencije smatra osnovnim elementom kulture 
koji akademski građanin danas treba da ima. To može biti predmet koji se bavi 

27  Preporuke o ulozi univerziteta u izgradnji mira na Zapadnom Balkanu, Helsinški komitet 
Norveške, Sarajevo, 2015, https://www.nhc.no/content/uploads/2018/07/Raport4_15_BOS_eng.pdf 
(pristupljeno 17. 3. 2021).

kulturom ophođenja, koji „u sebi sadrži i uvažavanje i komunikacijske vještine i 
prevencije konflikta“, dakle, razvija važne vještine za izgradnju mira i povjerenja, 
a može se integrisati kroz različite fakultete. Dodaje da na većini fakulteta posto-
je predmeti koji se bave temama od konvencija o pravima djeteta do građanskih 
prava, ali da su to većinom izborni predmeti na fakultetima humanističkih nauka. 
Građansko obrazovanje, iako je usmjereno na izgradnju povjerenja i pomirenja, 
smatra da nije dovoljno i da „treba neki program koji bi omogućio da ljudi utiču 
na izgradnju povjerenja i pomirenja u svojoj zajednici, odnosno na nivou Bosne i 
Hercegovine“.

Kao prijedlog kontakata etnički različite djece tri intervjuisane su dale prijedlog 
razmjene učenika različite etničke pripadnosti unutar BiH. Predsjednica udruženja 
koje se bavi tranzicijskom pravdom predložila je da djeca iz škola u Banjaluci po-
sjećuju djecu u Sarajevu, da idu na razmjenu po kućama, i obrnuto. Studentkinja 
politikologije dala je primjer svog učešća u razmjeni učenika koju je organizovala 
organizacija „Preko rijeka“ iz Stoca: „Dolazili su učenici iz Beograda, Banjaluke, 
Sarajeva, Zagreba, Rijeke i Splita u Stolac. Obilazili smo cijeli grad i sve ove naše 
kulturne baštine koje imamo. Učenici su se oduševili. Također, pozvali su nas u 
njihove gradove, što smo mi ispunili, otišli smo – posjetili smo sve te navedene gra-
dove. Osim toga, treba izdvojiti i razmjenu učenika u Norvešku, Englesku, Ameriku, 
jer to utječe jako dobro na  razvoj i funkcioniranje grada. Svi učenici, nebitno, bilo 
Hrvati, Bošnjaci ili Srbi, imaju priliku sudjelovati na toj razmjeni, i svi dobro znamo 
da se na tim putovanjima stvaraju prijateljstva. I što nam je jako drago da, kada se 
vrate, vidimo kako su stvarno postali svi prijatelji, i nakon tog putovanja kako se svi 
nastavljaju družiti u gradu.“ Direktorica ženske NVO dala je primjer projekata Pro-
Budućnost, koji organizuje međusobne posjete i zajedničko kampovanje. 

Pravnik i kulturolog navodi: „Možda imamo šansu da kao društvo ubrzamo 
komunikaciju između mladih“ kroz društvene grupe i društvene teme koje nisu fo-
kusirane na naracije o podjelama, na primjer, takmičenja iz raznih vidova nauke, 
sporta, biznisa: „Ajmo ligu šaha, ajmo astronomiju, ajmo da formiramo takmičenja 
inovatora. Milioni maraka se potroše na ta istraživanja, na ta ‘bla, bla, ajmo malo 
pričati o ljudskim pravima’ i ovamo-onamo. Ne, pričaćemo o ljudskim pravima ali 
tako što ćemo gledati zvijezde i igrati šah, razumiješ.“ Intervjuer: „Igrat nogomet.“ 
Intervjuisani: „Ja, ja, i puštat one robote i takmičiti se čiji će robot biti brži, dalje 
ne znam ni ja šta već, i više skočit u vodu. To je ono što je suština. Oni [donatori i 
NVO] ne prepoznaju taj socijalni momenat, samo idu na taj... To je po meni malo 
polukolonijalno: ‘Ajte vi još malo naučite o pravima i slobodama.’ Pa ljudi moji...“ 
Koordinatorka programa za obrazovanje pohvalila je udruženje „Deblokada“ koje 

„radi sa djecom u Stocu, Jajcu i Srebrenici. Zajednički se snima film, učenici dođu 
do ideje i zajedno opet rade na tome.“

Civitas Bosne i Hercegovine je pohvaljen od stručne savjetnice za predškolsko 
obrazovanje za nastavni plan i program Demokratije i ljudskih prava „koji se imple-
mentira i u predškolskom, i u osnovnom i srednjem obrazovanju“ i za razvoj modela 
profesionalnog osnaživanja nastavnika. Međutim, njega krikuje koordinatorka pro-
grama za obrazovanje NVO za propuste kod predmeta Demokratija i ljudska prava 
i direktor mirovne NVO, koji kaže: „Amerikanci guraju Civitas nesretni. Šta je Ci-
vitas uradio realno?“

3. Uticaj religije 

Religija kao neizbježni dio svake kulture ima svoje bogato nasljeđe koje do-
prinosi društvenom funkcionisanju u svakom istorijskom periodu. Ovo naše vrijeme 
stavlja pred religije zajedničke izazove. Diferencijacija kao da se odvija u integraciji 
religija u brojnim zajedničkim pitanjima prema zajedničkom svijetu i čovjekovom 
odnosu prema njemu. Ti univerzalno značajni problemi povezuju religije u namjeri 
da sačuvaju vrijednosti života u kontekstu svojih vjerovanja. 

Latinska riječ religio, religare znači „vezati“, „povezati“, a osim povezivanja 
ljudi zajedničkim učenjima i obrednom praksom, ima i funkciju povezivanja sa nat-
prirodnim, što daje smisao postojanju. „Različitost religijskih iskustava, sagledava-
nih u kontekstu određenih oblika religijske prakse i mističnih spoznaja, implicira i 
pluralitet religijskih istina“ (Jovanović, 2009: 194). 

Kada govorimo o religiji, ne možemo je posmatrati kao jedinstven i homogen 
fenomen. Vrijeme u kome živimo karakteriše postojanje širokog dijapazona religij-
skih vjerovanja i praksi na temelju kojih se osmišljavaju definicije i teorijski pristu-
pi. Ivan Cvitković (2016) u obimnoj knjizi „Religija u zrcalu teorija“ piše da, kako 
god definisali pojam „religija“, kojim bismo htjeli obuhvatiti sve religijske pojave 
u svim društvima i svim dobima, on će biti nepotupun, te stoga nema univerzalne 
definicije religije koja bi važila za sve religije i sva vremena. Šušnjić (1998) kaže 
da svako na neki način zna šta je religija, ali pojmovno određenje zahtijeva mnogo 
promišljanja, kojim je on sveo razumijevanje religije na vjerovanje u apsolutnu i 
mističnu moć.

Teorije religije koje akademik Ivan Cvitković (2016) obrađuje u knjizi „Reli-
gija u zrcalu teorija“ jesu sljedeće: funkcionalističke i nefunkcionalističke teorije, 
marksistička i nemarksistička teorija, teorije sukoba, postmodernističke teorije, se-

kularizacijske teorije, teorije globalizacije, ekološke teorije, fundamentalističke te-
orije, humanizam, teorija identiteta, pravne teorije, altruistička teorija, antropološka 
teorija, kreacionistička teorija, konstruktivistička teorija, teorija racionalnog izbora, 
strukturalističke teorije, tehnologija i religija. Bilo bi zanimljivo razumjeti autore 
koji su kreirali svaku od ovih teorija i na temelju kojih iskustvenih podataka. Đuro 
Šušnjić kaže: „Svaka od ovih teorija predstavlja sudbinu svojih tvoraca: u svaku je 
uložen život“ (Šušnjić, 2015: 11).

Uglavnom su religijski narativi posvećeni očuvanju božje kreacije, života kao 
datosti i prirode kao živog sistema. U tom kontekstu se pojavljuju i same teorije, koje 
stavljaju naglasak na jednu od ugroženih kategorija. Tako je ekološka teorija u svom 
paralelnom religijskom sagledavanju problema dobila odgovor kao ekološka teolo-
gija. Problemi koji privlače pažnju jesu problemi zaštite prirode, problemi zagađenja 
vode, zaštite šuma, problem zagađenja od odloženog smeća, korišćenja pesticida, 
genetski modifikovan život. Vjerujući u božju kreaciju života, vjernici su odgovorni 
za odnos prema tome i, dok jedna grupa pribjegava eskapizmu, drugi postaju borci 
za očuvanje životne sredine i čovjeka u njoj.

Ta važna integrativna uloga religije indirektno doprinosi i procesu globaliza-
cije. „Globalizacija podrazumijeva slijed nekih univerzalnih načela koja neće odba-
citi različitost religija, već omogućiti dijalog i toleranciju među njima“ (Cvitković, 
2016: 229). Cvitković zaključuje poglavlje o globalizaciji pitanjem da li će očekiva-
nja od globalizacije koja se odnose na to da ona dovede do susreta kultura, a ne do 
negiranja drugih, uspjeti da dijalogom zamijene oružje. S globalizacijom dolazi do 
napetosti globalnog i lokalnog, homogenosti i heterogenosti. Posebno smatra da bi 
za globalizaciju u ovom trenutku bilo veliko i to da ostvari dijalog između islama i 
Zapada, dijalog između muslimana i hrišćana (Cvitković, 2016: 233).

Đuro Šušnjić, čovjek koji je prošao cjeloživotni put teorijskih promišljanja, 
dijeli svoj doživljaj riječima: „Sve dok se krećemo od jednog teorijskog stanovišta 
do drugog, trećeg..., duh naš može da prati vlastiti razvoj u mnogim pravcima, što 
je za svaku pohvalu, ali ne smemo zaboraviti da se ovi posebni radovi udruže i vrate 
životu koji je ipak samo jedan... naš način mišljenja mora se okrenuti od analitičkog 
prema sintetičkom. Jer svaka teorija utiče na izbor činjenica, vodi prema činjenica-
ma koje je potvrđuju, a na račun činjenica koje je poriču, ili su izvan njenog doma-
šaja – ona radi samo u svoju korist“ (Šušnjić, 2015: 11). 

Pitanja koja zbunjuju istraživače religije odnose se na kontroverzne pozicije 
koje se sve više međusobno udaljavaju. S jedne strane, prisutan je veoma inten-
zivan proces sekularizacije u društvu koje živi kao da Boga zaista nema, s druge 
strane intenzivira se pojava desekularizacije i jačanja religijskih vjerovanja i jav-

nog ispoljavanja. Vjerski fundamentalizam uzima maha u isto vrijeme kada se javno 
propagiraju sve veće religijske slobode. U našem društvu primjećujemo vraćanje 
tradicionalnim vrijednostima, povratak crkvenosti i običajima predaka, dok s druge 
strane buja broj alternativnih religijskih pokreta koji posve neorganizovano i spon-
tano okupljaju ljude po različitim aspektima religioznosti i stilovima života. Pogledi 
na svijet koji se formiraju u kontekstu religijskih vrijednosti s jedne strane i pogledi 
na svijet koji se formiraju u kontekstu materijalističkih vrijednosti u istom društvu 
sve više to društvo razgrađuju, čineći ga ne samo pluralističkim i nekohezivnim već 
i konfliktnim. 

Iz tih teorijskih polazišta u razumijevanju uloge religije u konkretnom društvu 
vraćamo se empirijskim istraživanjima koja ukazuju na to da religioznost ima svoju 
ulogu ne samo u društvu već i u životu pojedinca. Rezultati istraživanja o efektima 
religioznosti ne idu u jednom smjeru, oni djelimično potvrđuju hipotezu o pozitiv-
nom uticaju religioznosti na mentalno zdravlje, ali i prilično koreliraju sa većim 
predrasudama, socijalnom distancom, autoritarnošću i netolerantnošću. Razliku čine 
osobe koje religioznost žive, koje su doboko posvećene religijskim vrijednostima, 
koje vjeru imaju radi vjere same, za razliku od osoba koje vjeru koriste kao sredstvo 
da postignu neke nereligijske ciljeve, kao što je viši socijalni status i da budu pri-
hvaćeni od zajednice. Srđan Dušanić (2020), istražujući religioznost mladih u Bosni 
i Hercegovini, dolazi do zaključka da unutrašnja vjerska religioznost, privatna a ne 
institucionalna, ne doprinosi distanciranju, i u boljem je odnosu prema inkluzivnosti. 
„Što je vjera površnija, svakako je i manji uticaj religioznosti na čovjekovu ličnost 
i njegovo ponašanje. Nažalost, svjedoci smo brojih licemjernih ponašanja tzv. reli-
gioznih, koji su jaki na jeziku prilikom izjašnjavanja o religioznoj pripadnosti, ali je 
upitno koliko su dosljedni religijskim porukama u konkretnim djelima i ponašanji-
ma.“ (Dušanić, 2020: 81−82). 

Razumijevanje procesa pomirenja u Bosni i Hercegovini, koji smo istraživali 
putem dubinskih intervjua, zahtijevalo je analitički pristup da bismo jasno i precizno 
razumjeli poruke koje su izrekli naši sagovornici. Međutim, radi sklapanja cjelovitog 
uvida u prepreke, mogućnosti i prijedloge za sam proces pomirenja, potrebno je bilo 
sklopiti novu cjelinu.  

U ovom poglavlju razmatraćemo šta inkluzivni pristup procesu izgradnje po-
vjerenja i pomirenja predstavlja za oblast religije i različitosti koja na tom planu 
postoji u BiH, koje promjene bi inkluzivni pristup donio i kakvo je trenutno stanje. 
Analiza je podijeljena na tri dijela. Najprije predstavljamo kako intervjuisani vide 
ulogu religije u procesu pomirenja. Zatim razmatramo prepreke na koje ukazuju 
vjerski lideri u okviru svog poziva, a potom i kako sagovornici drugih profesija vide 

izazove i mogućnosti vjerskih aktera. U zaključku predstavljamo prijedloge za rješa-
vanje problema i pozitivne primjere.

Od ukupnog broja intervjuisanih osoba (77), u uzorku je 27% (21) vjerskih 
aktera. Pod vjerskim akterima podrazumijevamo osobe čija je profesija podučavanje 
u vjeri i da ih drugi prepoznaju kao predstavnike vjerskog sektora. Najveći broj su 
sveštenici ili imami, a zatim vjeroučitelji i profesori na teološkim fakultetima. Ne-
koliko intervjuisanih djeluje kroz nevladine organizacije pri vjerskim zajednicama 
ili autonomne organizacije civilnog društva, orijentisane na rad sa vjerskim akteri-
ma. Sociolog religije nije među njima jer smo smatrali da više odgovara akterima u 
obrazovanju, budući da religiji pristupa naučno. Od 13 gradova obuhvaćenih istra-
živanjem, iz 10 imamo vjerske predstavnike (Livno, Bihać, Tuzla, Trebinje, Mostar, 
Brčko, Bijeljina, Banjaluka, Teslić, Sarajevo). 28 Intervjuisani su pripadnici različitih 
religija, teoloških pravaca i etničkih grupa. Zahvaljujući tome, smatramo da prikaza-
na mišljenja mogu dati široku sliku o iskustvima različitih učesnika u dijalogu i biti 
dobar osnov za razumijevanje razlika u mišljenju.  

3.1. Uloga religije u procesu pomirenja

Ulogu religije u procesu pomirenja tematizovalo je 81% (62/77) svih intervjui-
sanih, svi vjerski akteri i 73% (41/56) iz drugih sektora. 

Intervjuisani su podijeljeni prema ulozi religije u procesu pomirenja jer je re-
ligiozna pripadnost usko vezana sa nacionalnom i podjelama koje su prisutne. Prvo 
ćemo govoriti o tome kako vjerski sagovornici vide mogućnosti i izazove u svom 
poslu, a potom istražiti kako sagovornici čija profesija nije vezana za religiju vide 
ulogu vjerskih vođa u procesu pomirenja. 

Među vjerskim sagovornicima prisutna su dva stava o ulozi religije. 29 Jedni 
smatraju da tri religije u BiH treba da se bave isključivo produbljivanjem vjere i da 
griješe ako se bave nacionalnim pitanjima. Drugi prihvataju da su te religije i naci-
onalni zaštitinici. Primijetili smo da pripadnici iste vjerske zajednice zauzimaju ra-
zličite stavove. Mišljenje da vjerske zajednice treba da se bave samo vjerom izrazio 
je veći broj vjerskih aktera i drugih ispitanika. Podsjećamo na ranije naveden citat iz 
intervjua, gdje direktor informativnog programa javnog servisa govori da je za BiH 
važno da se za početak svako bavi svojim poslom i tako doprinese životu u BiH. U 
tom kontekstu je posebno naglasio da vjerske zajednice treba da se bave pitanjima 

28  Napomena: metodologija izbora intervjuisanih nije podrazumijevala da iz svakog grada pos-
toji vjerski predstavnik.

29  Međutim, u ove dvije grupe ne mogu se bez ostatka podijeliti svi intervjuisani jer ovo pitanje 
nije sistematski ispitivano.  

vjere, a ne politikom. Zanimljivo je da zastupnici povezivanja religije i nacije nisu 
kritikovali rad vjerskih zajednica. Bila je samo jedna primjedba da vjerski lideri tre-
ba da sagledaju načine da dopru do nominalnih vjernika.

Prema prvom mišljenju, crkve/džamije treba da budu „ambijenti vjere“. Pod 
tim se misli na to da vjerske vođe izgrađuju vjerske zajednice kao sredine u kojima 
se neguje religioznost i da rade na produbljivanju vjere kod pojedinaca. Na njima je 
da pomažu vjernicima da izgrade kod sebe osjećaj života sa Bogom i njegove blizi-
ne, da pomognu proizvodnju smisla različtih pozitivnih djelovanja 30 i života uopšte, 
i reafirmaciju životnih vrijednosti. Intervjuisani su posebno istakli da vjerske vođe 
treba da ulože nedvosmislen trud u reafirmaciju moralnosti kod građana. Poslanik 
u skupštini entiteta iznio je svoje mišljenje zašto religije imaju etički značaj za mo-
dernog čovjeka i zašto su naročito važne za život ljudi u BiH kakva je poslije rata. 

Poslanik u skupštini entiteta: „Danas imate nauku koja dominira, koja vam 
daje objašnjenja za masu stvari i to nećete više tražiti u religiji. Ali [vjera 
u Boga nam treba] na nivou onog etičkog, onog o čemu je Dostojevski 
pisao da, ako nema Boga, sve je moguće. Zato mi Bog i treba da ne bi bilo 
sve mogućno, da ne bi bilo zla. Etički nama Bog treba. [...] Ja kad gledam 
modernog čovjeka, ja ne vidim kod njega osjećaj za Boga. Nisam vjernik 
praktičar, ali taj osjećaj da sam gledan i da neko ima iznad mene kod mene 
je prisutan. Kad nešto radim, možda je to sujevjerje, imam strah da ću bit 
kažnjen zato što radim nešto loše. Ja govorim o tome − to je taj neki osjećaj 
da ovim svijetom neko upravlja, da to nije haotično stanje da možemo ra-
diti ko šta hoće i kako hoće. I u tom smislu ja govorim o ovom modernom 
[čovjeku]. Ne ulazim sad u kršćanstvo, ljubav, da vjera treba da dovede 
do [dobrog vladanja].“ Smatra da je kod većine vjernika u BiH  ritualno 
upražnjavanje religijskih praksi i da im nedostaje istinski osjećaj da Bog 
postoji, da ih gleda i da ga se treba bojati te dodaje „još kad nemate države 
i ovog prisilnog aparata, onda imate haos“.  

Mnogi sagovornici su govorili i o ulozi vjerskih zajednica u reafirmaciji zajed-
ničkih ljudskih vrijednosti koje doprinose pomirenju, kao što su vrijednosti utkane u 
deset božjih zapovijesti, univerzalnosti ljudskih prava, pravde, istine i važnosti ula-
ganja u opšte dobro. Katolički i pravoslavni sveštenik rekli su da crkva ima ulogu u 
liječenju naroda od mržnje i loših sjećanja propovijedima o ljubavi i praštanju. Drugi 

30  Iz intervjua smo mogli izdvojiti 36 vjerskih ideja za koje intervjuisani smatraju da inspirišu 
na pozitivno djelovanje. 

intervjuisani su to nazvali buđenjem svijesti pa kažu da vjerske zajednice treba da 
djeluju na buđenje svijesti u smislu pozivanja na iskrenost u djelima, ponavljanjem 
da su svi ljudi jer imaju iste potrebe, način dolaženja na svijet i odlaženja, i ono što 
iz toga implicira je univerzalna pravda na kojoj treba insistirati.

Doktor filozofskih nauka, univerzitetski profesor, ocjenjuje da je u narodu u 
BiH puno „izgubljenih  duša“ u smislu da ne žele da imaju dublje spoznaje sebe, na-
spram čega stoji „otvorena svijest“. Stoga on prekorava vjerske zajednice da, umje-
sto da se bave izgubljenim dušama, one prave pakt sa vlastima i od religije prave 
statusno pitanje.  

Doktor filozofskih nauka, univerzitetski profesor: „Ako bismo htjeli nešto 
i mijenjati, onda bi i vjerske zajednice, odnosno taj religijski sektor, koji, 
nije sporno, ima i svojih vrijednosti, morao napraviti jednu, upotrijebiću 
sada riječ koju ne volim baš, reviziju. [Morali bi da naprave] reviziju zna-
čenja položaja vjerskih zajednica i uopšte tog diskursa, odnosa religijskih 
vrijednosti i bilo kakvih drugih koje se tiču duše, tog unutrašnjeg sistema 
vrijednosti prema ljudima koji su izgubili dušu. [Čovjek] nema više dušu i 
šta sad da urade religijske zajednice? A one su, ono što im je bilo najlakše, 
napravile pakt u svakoj ovoj maloj državici na Balkanu. A možda je Bosna 
i Hercegovnina taj najbolji primjer gdje govorimo o ove tri konfesije koje 
su ovdje napravile pakt sa vlastima. Ovima [vlastima] to odgovara. Imamo, 
recimo, pravoslavni Iran u Republici Srpskoj, u Federaciji imamo na jed-
noj strani islamski Vatikan i mogao bih ovako nabrajati sa tim eptitetima. I 
došlo je do toga da je biti vjernik pogubno apsolutno, da ne pominjemo ovu 
nužnost da je biti vjernik postalo statusno pitanje. [...] Najteže je možda u 
našoj situaciji formirati otvorenu svijest iz ovakve situacije jer je riječ o 
unutrašnjoj stvari svakog od tih ljudi ponaosob, tih mladih ljudi, riječ je o 
duši, kako bismo narodski rekli. Dakle, izgubljena je duša, izgubljena je 
čak i ta sposobnost i želja da čovjek spozna ili sazna šta se zbiva u njemu, 
u svakom od nas, ne samo ova vizija koja bi bila usmjerena ka naprijed.“ 

Intervjuisani smatraju da se vjerske zajednice nedovoljno bave svojim vjerni-
cima, a previše nacionalnim pitanjima. Kao posljedicu toga ističu veliki broj nomi-
nalnih vjernika koji imaju pogrešno viđenje vjerskog i nacionalnog identiteta. Istra-
živanja koja govore o stepenu religioznosti značajna su za razumijevanje konteksta 
„nominalnih vjernika“. Navešćemo sintagmu „vjerovanje bez pripadanja“, koja je 
karakteristična za Zapadnu Evropu, u kojoj u prosjeku 40% populacije nikada ne 

odlazi u crkvu. Prema istraživanjima u Sjedinjenim Državama, otprilike 40% ame-
ričkog stanovništva izjavljuje da vjeruje i da pripada svojoj vjerskoj zajednici. Grejs 
Dejvi (Grace Davie, 2005: 25) zapaža da je mnogo Evropljana prestalo da pripada 
svojim religijskim institucijama u bilo kakvom smislu, ali zasad nisu napustili mno-
ge od svojih duboko usađenih religijskih aspiracija. Međutim, teško je reći kako 
će se razvijati odnos između vjerovanja i pripadanja. Možda nominalna pripadnost 
uskoro postane norma; s druge strane, možda se dvije varijable postepeno približe, 
dok se nominalno vjerovanje pretvara u nevjerovanje (Grace Davie, 2005: 24). 

S druge strane, istraživanja rađena kod nas ukazuju na to da dominiraju tra-
dicionalni vjernici, koji, prije svega, pripadaju, a onda vjeruju, tj. da dominiraju 
nominalni vjernici (Kuburić, Gavrilović, 2012). U istraživanju u BiH na studentskoj 
populaciji (N = 499) rezultati ne ohrabruju jer studenti koji su se deklarisali kao 
vjernici u daleko manjem broju participiraju u svojoj vjerskoj zajednici i praktikuju 
svoju religiju, a vidljivo je i nepoznavanje drugih religija susjeda. Socijalna distanca 
među studentima katolicima, muslimanima i pravoslavnima je prilično velika.  Za-
ključak izveden u dijelu istraživanja na uzorku muslimana kojih je bilo preko 50% 
stoji: „Pasivna tolerancija, priznaje razlike, ali ih ne prihvaća i ne cijeni kao legiti-
man i potreban izvor izgradnje mira i progresa u jednom društvu. Dokle god je to 
tako, život jednih pored drugih uz deklarativno prihvaćanje razlika, neće doprinijeti 
razgrađivanju zidova stereotipa i predrasuda, već će ih učvršćivati, a zidovi i podjele 
nisu nikada izrodili ništa dobro za građanke i građane jedne zajednice, a posebno ne 
za one koji su manjina.“ (Cvitković et al., 2020: 103).

Ako je pravda univerzalna, ne može biti pravde samo za moj narod, a nepravda 
za drugi narod. Pa čak i prema neprijatelju treba biti pravedan u svakoj situaciji, 
naglasio je imam. Intervjuisani pod univerzalnom pravdom imaju u vidu dogovor 
oko istorijskih činjenica, kažnjavanje i izvinjavanje za zločine. Međutim, samo je 
jedan intervjuisani vjerski lider, imam, bio eksplicitan, rekavši da svi vjerski lideri 
treba svim ljudima da kažu da „istini treba pogledati u oči. Ako govorimo o stradanju 
Bošnjaka i genocidu u Srebrenici, ako govorimo o progonu Srba iz Sarajeva, ako 
govorimo o etničkom čišćenju pravoslavnog stanovništva iz Hrvatske, iz Knina, mi 
to treba zajedno da uradimo, ja mislim ako budemo čekali političare da nikada to 
nećemo dočekati. Vjerujte.“ Dakle, važno je da vjerska lica pozivaju na pravdu, na 
istinu, na prilaženje povratnicima i manjinama. 

Bilo je dosta argumenata koje su intervjuisani iznijeli da podupru stav da religi-
je u BiH ne treba da budu i nacionalni zaštitnici. Sa druge strane, vjerski sagovornici 
nisu naročito objašnjavali ili dopunjavali stav da religije treba da osnažuju nacional-
ni identitet. Samo je intervjuisani vjeroučitelj pravoslavne vjerske nastave obrazlo-

žio da je povezivanje religije sa nacionalnim pitanjima za ove prostore prirodno jer 
je društvo patrijarhalno: „Društvo u Bosni i Hercegovini je po tradiciji patrijarhalno 
i vezano je za svoje vjerske zajednice, i da kažem da nacionalne identitete vezuje za 
određenu vjersku strukturu.“ Stoga se vrlo često koristi institucija vjerskih zajednica 
da bi povećala politički uticaj. Većina intervjuisanih predlaže da vjerske zajednice 
smanje aktivnosti koje ih povezuju sa nacionalnim pitanjima. Dva sveštenika, kato-
lički i pravoslavni, otvoreno zastupaju povezivanje vjerskog i nacionalnog identiteta, 
a sedamnaest intervjuisanih daje argumente protiv, među kojima katolički i pravo-
slavni sveštenik i jedan pravoslavni vjeroučitelj. Dakle, nacionalizam kod vjerskih 
lidera i vjeroučitelja bio je tema u 30% intervjua koji su komentarisali vjerski sektor, 
što je čini najzastupljenijom temom. Katolički sveštenik ocjenjuje da „ako se naše 
religije ne osvijeste i ne izvuku se iz ralja nacionalističke politike, nema nama izla-
za.“ On vjeruje da kulturne i nacionalne institucije treba da ulože napor u razvijanje 
ili izgradnju nacionalnih identiteta, te da bi to trebalo biti dovoljno. Nasuprot ovom 
stavu, jedan pravoslavni sveštenik iznosi mišljenje da religija ima homogenizujuću 
moć koju danas za Srbe nema nijedna druga institucija, ni politička opcija, ni naci-
onalna opcija. Ta homogenizujuća moć leži u svetosavskoj filozofji života te je kroz 
nju moguće podizati svijest o životnim vrijednostima, poboljšati odnose u društvu i 
funkcionisanje sistema koji bi bio dobar za sve građane.     

Sveštenik Srpske pravoslavne crkve i doktor teologije: „Mi danas nemamo 
nijednu instituciju koja može homogenizovati srpski narod. Mi danas ne-
mamo ni političku opciju, ni nacionalnu opciju, ni bilo koju drugu opciju 
koja može uvezati Srbe gdje god da oni žive, na bilo kom kontinentu, pa i 
sa područja bivše Jugoslavije, osim Srpske pravoslavne crkve. Srpska pra-
voslavna crkva je ta koja kroz svoje institucije može okupiti narod i može 
tom narodu dati smisao u ugroženim područjima gdje on živi. Može tom 
narodu dati taj tračak svjetlosti da ostane i da se bori za sebe, ali to moramo 
shvatiti sa najvišeg nivoa. Da se danas srpski narod ne može voditi nika-
kvim političkim projektima nego se isključivo može voditi pravoslavnom 
filozofijom života, svetosavskom filozofijom života koja nosi sa sobom i 
vjeru i rađanje i borbu za opšte dobro, patrijarhalni pristup porodici i vjeru 
u svoju državu koju gradiš i koju voliš. Iz te veličine se gradi sasvim dru-
gačiji odnos prema drugome.“

Borbu za opšte dobro doktor pravoslavne teologije i sveštenik vidi kao osjećaj 
naroda da radi za svoju zemlju, za bolje društvo, za drugoga, a posredno i za sebe, 

preko osnaživanja sistema koji bi, ako svi rade na takav način, postao kvalitetan i 
doprinosio opštem dobru. U suprotnosti sa borbom za opšte dobro stoji gledanje 
samo svog ličnog interesa. U opštem interesu srpskog naroda, prema mišljenju in-
tervjuisanog, jeste da bude veći natalitet od mortaliteta: „Danas, ako nemate djecu, 
pa na šta se onda oslanjate? Ko će sutra ići u vojsku, ko će sutra doći u crkvu, znači, 
ko će sutra ovu državu nositi, na kojim krilima ćemo iznijeti svoju državu? Na kraju 
krajeva, pazite, Kosovo je danas u problemu upravo zbog toga.“ Kaže da većina 
Srba, kad planira porodicu, ne razmišlja da li će naš narod imati pet, šest ili pedeset 
miliona stanovnika, već izabere manje djece da bi zadržali standard života. Smatra 
da je narod poprimio nekakve nove vrijednosti sebičnog čovjeka i da je „upravo pra-
voslavlje, ta vjera, govorim konkretno sada za srpski narod, koja ovaj narod može 
preporoditi. I, nažalost, naš je problem što to ne možemo da prihvatimo.“  

Problem koji intervjuisani vide u tome da su tri religije uzele na sebe i ulogu 
nacionalnih zaštitnika je što time dopuštaju da zajedno sa drugim instrumentima na-
cionalističkih borbi proizvode mržnju i nameću podjelu narodu. Smatraju da religije 
ne mogu istovremeno liječiti narod od loših osjećanja, stavova i sjećanja i služiti 
nacionalnim interesima. Pritom većina dijeli mišljenje katoličkog sveštenika da dok 
god vjerske zajednice sarađuju sa vlastima, „nacionaliste ne možeš uklonit s vlasti“. 
Takozvanim nacionalistima u BiH se na taj način pruža velika pomoć. Religije imaju 
ugled u narodu i učinkovito djeluju na duše ljudi.

Vjeroučitelj pravoslavne vjerske nastave: „Vidimo da se objektivno vrlo 
često koristi institucija vjerskih zajednica da bi [se] povećala [moć] još 
uvijek jer vjerske zajednice imaju ugled u narodu i po istraživanjima zna-
mo, a i po procentu učenika koji biraju [vjersku nastavu] čak i pored čita-
ve medijske pompe protiv vjerske nastave. Čak 97% učenika ipak upisuje 
vjersku nastavu.“  

Bivši direktor humanitarne NVO: „Ako političarima treba kakva pomoć, 
oni se odmah vežu za vjerske vođe. Dodik, čim treba da napravi nešto, on 
odmah ide sa patrijarhom ili sa nekim na terenu i odmah se malo sa njima 
zbliži, odmah oni njega u par navrata podrže i evo ga onda narod vjeruje 
kad vjerske vođe kažu ‘Jeste, to bi trebalo, to je za naš narod dobro’. Tako 
isto i kod ostalih [Hrvata i Bošnjaka].“

Katolički sveštenik: „Tu moć nacionalističke politike nacionalisti najviše 
grade manipulirajući religijom. [...] Religije proizvode najsvetije proizvo-

de, najkvalitetnije liječe čovjeka. I te najsvetije sadržaje religija nacionali-
sti zlorabe za proizvodnju mržnje i ugroženosti.“

Procjenu koliko je za vjerske zajednice moguće u aktuelnim prilikama isto-
vremeno djelovati u pravcu osnaživanja nacije i izgrađivanja vjere treba precizirati 
u ispitivanju kojim se konkretnim načinima najčešće djeluje u jednom i drugom 
pravcu, i ispitati dejstva koja takva djelovanja zaista imaju na građane bez obzira na 
dobre zamisli i namjere. Kasnije ćemo iznijeti konkretna ponašanja vjerskih lidera 
koja sagovornici smatraju destruktivnim i analizirati situaciju sa nominalnim vjerni-
cima. Procjeni da li vjerske zajednice uspješno ispunjavaju oba cilja doprinijelo bi 
istraživanje stavova njihovih vjernika i učenika. U našem kvantitativnom istraživa-
nju 2013. godine, 58% građana su uključivanje vjerskih aktera u proces pomirenja 
ocijenili važnim ili veoma važnim. Slabije su ocijenjene dvije ponuđene kategorije 
− političari (52%) i vjerski laici (56%), a bolje četiri kategorije − žene (63%), grupe 
koje predstavljaju žrtve ili ugrožene (68%), nastavnici (72%) i ličnosti koje podrža-
vaju političke interese svih građana i građanki BiH, a ne samo jednog od konstitutiv-
nih naroda (77%). Analize intervjua 2018. godine govore da vjerski akteri djeluju u 
različitim, često kontradiktornim pravcima, te da na taj način pomak ne ide u jednom 
pravcu, tj. ka pomirenju. I u ovom sektoru stiče se utisak da nije jasno u kom pravcu 
se ide i želi ići sa međuetničkim odnosima u BiH.

Većina intervjuisanih 2018. godine izrazila je mišljenje da je uticaj vjerskog 
sektora vrlo važan za proces pomirenja, na sličan način kao politika, ali da ne koristi 
svoj potencijal. 

Poslanica u skupštini entiteta: „Mislim da su političari i vjerski službenici 
u tom dijelu mogli najviše uraditi, a nisu dovoljno uradili i to im je na dušu. 
Mislim da im ljudi više šalju drugačije poruke od onoga što oni rade.“

Intervjuisana članica udruženja žrtava kaže da je politika važnija, ali, kako smo 
vidjeli u prethodnom poglavlju, intervjuisani nemaju velika očekivanja od ovih akte-
ra. Sociolog religije, univerzitetski profesor, ocjenjuje da bi vjerske zajednice trebalo 
da rade na promociji mira više i od nevladinog i obrazovnog sektora jer je koncept 
mira u osnovi svih religija. Mnogi intervjuisani iz drugih sektora sa žaljenjem ocje-
njuju da se premalo čini. Profesor filozofije, univerzitetski profesor, iznio je i dru-
gačiji stav koji će biti kasnije detaljnije analiziran − religija nema ključnu ulogu, jer 
nije jedini krivac.  

Koordinatorka programa za obrazovanje NVO: „Potencijal je ogroman, ali 
ja ne vidim da oni zaista doprinose pomirenju. [...] Do sada nisam vidjela 
da tu [kod vjerskih zajednica] postoji neka spremnost sem Međureligijsko 
vijeće, ali to je opet nevladina organizacija više nego religijska institucija.“ 

Predsjednik udruženja maloljetnih boraca: „Obzirom da se većina stanov-
ništva u Bosni i Hercegovini deklarišu kao vjernici, oni kao vjerski autori-
teti bi trebali da se aktivnije uključe u to. [...] Ono što oni mogu a ne rade 
je veliki problem, a imaju kapacitete da poprave stvari.“

Poslanik u skupštini kantona, potpredsjednik stranke: „Ja ne vidim njih 
kao [rješenje], oni su meni ništa, a imaju najveći potencijal za pomirenje u 
regiji, ne samo u BiH. Najveći potencijal, jer im ljudi vjeruju i dalje. “ 
Intervjuisani je dao dvije primjedbe u cijelom intervjuu na crkve i vjerske 
zajednice, prvi na hipokriziju vjerskih lidera, a drugi na vjeronauku, koja 
zajedno sa drugim nacionalnim predmetima sistemski održava Dejton kao 
ratno stanje bez rata.

Intervjuisani su naklonjeni ili mišljenju da religija ne doprinosi podjelama i 
nasilju ili su mišljenja da sa religijom treba oprezno zbog njene prirode. Kao što na-
vodi Eplbi u svojoj knjizi Ambivalencija svetog. Religija, nasilje i pomirenje, zbog 
silovite prirode svetog, religija jeste moćni lijek, ali ga treba davati u malim dozama 
(Appleby, 2000: 7). Prvom mišljenju su najnaklonjeniji vjeroučitelji, naročito oni 
koji imaju iskustvo saradnje sa vjeroučiteljima drugih crkava i vjerskih zajednica. 
Kao argument ističu da vjerske knjige ne pozivaju na neprijateljstvo, već suprotno. 
Drugo mišljenje se temelji na zapažanju da pitanja vjere nerijetko imaju oblik tvrdih 
ubjeđenja na koja su ljudi osjetljivi i za koja se snažno zauzimaju, često do granice 
isključivosti. Utemeljivač mirovnih studija Johan Galtung je takođe upozoravao na 
stalnu opasnost koja je prisutna u monoteističkim religijama zbog koncepta „izabra-
nog naroda“ i tzv. objave, što vodi do toga da se neka grupa smatra bližom Bogu. 
To se po Galtungu može koristiti kao sredstvo za pravdanje različitih oblika nasilja 
i diskriminacije (Galtung, 1990: 296). Stoga je religija, prema njihovom mišljenju, 
sklona nasilnim metodama, kako ranije kroz istoriju tako i sada.

Vjeroučitelj islamske vjerske nastave: „Evo, recimo, ja, obzirom da mi je 
to struka, da sam izučavao, prije svijega, islam kao religiju, [njegove] do-
gme i vjersku tematiku, izučavao sam uporedo, dakle, interesovao sam se i 

za kršćanstvo, naravno i judaizam i ostale religije. Nisam našao nigdje, ni 
u jednoj religiji, da poziva na zlo i da poziva na krvoproliće. Čak suprotno, 
u sve i jednoj religiji stoji da ko spasi jednog čovjeka, on je spasio cijelo 
čovječanstvo, sve ljude, je l’ tako? Onaj ko ubije kao da je pobio sve ljude 
na svijetu. To je neka osnova, deset božjih zapovijesti. Znači, sve su to 
ugrađeni elementi u sve religije svijeta. I ne vidim ni u jednom momentu 
da vjeronauka u svom programu, u svom planu i programu, u bilo kom 
momentu negativno govori o bilo kom drugom. Naravno, tu možeš svoju 
vrijednost ponuditi, [vrijednosti] svoje vjere, svoje religije. Ali nikada ni u 
jednom momentu se ne pominje u negativnom kontekstu bilo ko drugi ko 
ne pripada našoj vjerskoj zajednici, vjerskoj skupini.“ I dodaje da vjero-
nauka dopunjava školstvo na taj način što radi na odgoju djece, moralnom 
odgoju, jer se u većini predmeta insistira na informacijama, a ne vaspitanju.   

Aktivistkinja koja radi sa vjernicima, vjeroučiteljima i vjerskim liderima: 
„Što se tiče religije, ja sam svjesna, kao i svaka, možda i više od svih po-
java, da je to jedna zbrkana pojava koja jako puno uvijek sa sobom vuče 
nasilja. Baš sam juče nekog autora za svoj doktorat čitala, pa on kaže, 
između ostalog, svaki je − Martin Luter King, Gandi, Isus, svi su nasilno 
završili. Evo, da, nek je njihova potpuno poruka bila poruka mira, a njih su 
sve ubili. Znači, jako je blisko tu nasilje. Jako tu miriše sve na nasilje. I ne-
realna je ona slika kad mi kažu ima ta dobra religija, [a ima i] loša [religi-
ja]. Na neki način, mi ne možemo reći da se ona može od toga odmaći. Ali 
tu sada ulazimo u jednu duhovnu prirodu svijeta u kojoj na ovom svijetu 
postoje tako najvrednije stvari, duhovne, pored najprljavijih stvari. I to je 
ovaj svijet, tako mi živimo. [...] Mi dosta radimo sa vjernicima/vjernicama 
pokušavajući da se ta religija dovede iz pasivnog ili čak, što je još gore, 
nasilnog nečeg u čovjeku, da se prebaci u ono što je njegov plemeniti dio, 
dio u kome se on zalaže za drugog, u kome je on aktivistički, u kome on 
treba da postrada za drugog. [...] Čovjek je taj koji je sveto biće u tom smi-
slu i on je poseban i on želi, hoće da uradi za drugog. E sad, postoji hiljadu 
stvari koje ga u tome dezorijentira, dezavuiše, pokušava da ga isprepada, 
da ga materijalizira. I mi pokušavamo da ga uvedemo u tu neku višu sferu 
svog bića. Povezujemo u principu uvijek ono što su ideali religije i ono 
što su ideali jednog građanskog društva i pokušavamo reći da je to isti taj 
model, da mi nismo ni u kakvom sukobu ako smo vjerujući sa nekim ko 
živi tu pored nas u nekom drugom sistemu vrijednosti. [...] Ako govorimo 

o oprostu, ako govorimo o nadi, ako govorimo o svim tim stvarima, onda 
se naprosto koristimo stvarima u kojima je religija obilata i tako izvlačimo 
te principe koji su, prije svega, zajednički, što je jako važno da ljude osvi-
jesti i na jednoj i na drugoj strani da je to tako. Nama je vjernicima važno 
da, koliko možemo, transformiramo to ubjeđenje, većinsko ubjeđenje vjer-
nika, da su samo oni na istini, da samo oni najbolje znaju. To [ubjeđenje] 
je zapravo stvar koja je najveća zabluda. Možeš biti samo ljubitelj istine, 
al’ istinu nikad ne možeš potpuno dohvatit. Stoga je za vjernike važno da 
naprave otklon od tog jednog ekskluzivističkog pogleda. Mislim da je to 
jedna od stvari koja u religiji najviše nasilja proizvodi − ono u ime Boga, 
pa [u nastavku] mi ćemo spaliti svijet.“ Zaključuje: „Uz tu izgradnju mira 
načelno u društvu meni je jako važno da se vjernici transformiraju, da ra-
stu u duhu naprosto, da taj duh bude kao muzika, da prelazi granice, on je 
nezaustavljiv, on je nešto što je apsolutno za svakog čovjeka i niko nema 
pravo da ga privatizira. Može ga nazvati kako god hoće, razumiješ − Duh 
sveti, ili ovako ili onako, al’ to nije njegovo, razumiješ, i to je ono što je 
od svih ljudi. Bog sebe objavljuje svima nama i to jedno osjećanje svijeta 
zajedništva i uvezanosti je nešto što ja pokušavam da malo prenesem.“ 

Kada želimo analizirati ulogu religije u procesu pomirenja, važno je imati u 
vidu da su pitanja vjere i ubjeđenja takve prirode da ljudi imaju potrebu da ih brane 
ili snažno zastupaju. Intervjuisani su nam skrenuli pažnju koliko je važno da vjernici 
i vjerske vođe inspirisane moralom, vjerom i ubjeđenjima djeluju konstruktivno, 
poštujući druge.  

Poslanik u skupštini entiteta: „Mi se igramo sa religijom. Ja razmišljam 
često o religiji. Religija je, po meni, predanje o Ibrahimu, odnosno Abra-
hamu. A to je, dakle, da u jednom momentu Bog traži od vas da žrtvujete 
svoje dijete, i da, ako ste istinski vjernik, morate biti spremni sve ovosvjet-
sko žrtvovati da biste time verificirali svoju istinsku vjeru u Boga. Problem 
nastaje u onom trenutku kad vi niste sigurni da li čujete glas Boga ili glas 
šejtana. Ili kada čitate svetu knjigu [vi niste sigurni] da li čitate ono što je 
bila intencija božja ili ono što vi introjecirate u taj tekst, [tj.] interpretirate. 
Dakle, religija je opasna. Kako kažu, religija je donijela i dobre stvari, ali 
donijela je i loše stvari. Istorija ljudskog roda jeste istorija zla u kojoj je 
religija imala bitnu ulogu zato što ne možemo do kraja da raspoznamo glas 
božji i glas vražji. I tu je problem. A istinski vjernik mora biti spreman da 

‘žrtvuje svoje dijete’ u ime vjere, ako dobije poziv, a misli da je božji. Mo-
žete zamisliti šta može uraditi u tom smislu.“ 

Treći sagovornik je podsjetio na nasilne metode poznate iz istorije religija (in-
kviziciju, krstaške ratove, kamenovanje) i ukazao na savremene pandane koji su 
nasilni, a prisutni, prema njegovom mišljenju, češće na lokalu nego u urbanijim sre-
dinama. Novinar lokalnog medija: „Samo su metodi postali malo sofisticiraniji, a u 
principu ne uzimamo bukvalno kamen da kamenujemo nekoga, ali ga anatemišemo.“ 

Upravo bogata istorija nasilja karakteriše gotovo sve religije. To nasilje može 
biti ritualno i simboličko, ali i verbalno i fizičko u svrhu apologetike (Barović, 2013: 
67). Uprkos značenju samog pojma „religija“, koji implicira povezivanje društvene 
zajednice, integraciju i pravedan međuljudski odnos, uprkos vjerskim učenjima koja 
su jasno protiv nasilja, koja zagovaraju mir (Kuburić, 2018a) kao najveću vrijednost, 
nasilje izvire i preplavljuje, čini se pak iz neke druge sfere. Tako Ivan Cvitković 
(2011) ukazuje na zloupotrebu religije kada se uvuče u nasilje i na iznevjeravanje 
religije kada se u njeno ime vrši nasilje.

Kod intervjuisanih, kako vjerskih lidera, tako i svih ostalih, vidljive su dvije pod-
ležeće tendencije koje utiču na stavove. Jedna teži homogenom društvu s dominacijom 
jedne nacije i religije, a druga teži ka građanskom društvu, koje poštuje razlike i pod-
stiče manjinske grupe da se osjećaju prihvaćeno. Treba imati na umu da je vjerski iden-
titet jedan od brojnih identiteta koje čovjek ima i da se ljudi ne mogu suziti na etnički 
i vjerski identitet. Na ovo je ukazalo 17% intervjuisanih (13/77), kako vjerskih aktera 
(4/21, 20%), tako i drugih (9/56, 16%). Kod nekih intervjuisanih za pristup radu na 
pomirenju posebnu ulogu ima upravo rad sa ljudima na proširivanju njihovog viđenja 
identiteta ili prenošenja fokusa sa etničkog/vjerskog na čovječnost, na usklađivanje u 
vidu nekih drugih karakteristika ličnosti. Sociolog i filozof, univerzitetski profesor, sa-
žima cilj ovakvog rada: „Ne kažem da je nacionalno/vjersko nešto nevažno. Ali raspra-
vu treba demokratizirati. Ako naš nacionalni identitet postane jedna od ravnopravnih 
stvari, ravnopravan sa drugim [identitetima] o kojima treba voditi dijalog, onda bismo 
imali sasvim drugačije življenje ovdje, eto, ako tako mogu reći.“ Jedan politikolog 
kaže da ne možemo govoriti o ljudskim pravima dok nemamo niz identiteta: „Treba 
pustiti da budu homogene zajednice, jer one će također se morati razvrstati u jednom 
trenutku. Tu isto imate i druge oblike manjina: da li su to ljudi invalidi, kojima također 
ta vlast nije dala mogućnost da uđu u biblioteku, da uđu u teatar ili kino. Tu imate tako-
đer ljudi koji su bolesni pa nemaju mogućnost liječenja, pa imate druge manjine. Imate 
ljudi koji su seksualne manjine pa će se i oni onda pitati za svoja prava, itd. Ljudska 
prava su u osnovi nešto čime mi ne raspolažemo sve do onoga trenutka dok nemamo 

niz identiteta. Ne može samo da bude ja sam musliman, Hrvat, Eskim i Indijanac, to 
nije dovoljno, nije to čovjek. Čovjek ima niz, on je vrlo složeno strukturirano biće od 
niza identiteta koji su nekada neki važni.“ Direktorka ženske NVO ispitivala je koliko 
djeca 3−4. razreda srednjih škola znaju koji su individualni, a koji kolektivni identiteti: 
„Kad ih pitam, on mi kaže: ‘Ja sam Srbin, Bošnjak’, a ja ga pitam: ‘Jesi li sin nečiji?’ 
− ‘Jesam’ − ‘Pa, jesi li brat?’ Ne znaju šta ih pitaš.“ 

U vezi sa čestim međusobnim isključivanjem nekih identiteta, poput vjerskog 
i sekularnog, nacionalnog i građanskog, intervjuisani su jasno ukazali na potrebu 
da se takva razdvajanja prevaziđu i dovedu u balans. U tom kontekstu, podsjetimo 
se ranije citirane aktivistkinje koja radi sa vjernicima, vjeroučiteljima i vjerskim 
liderima. Predsjednik NVO koja se bavi ljudskim pravima objašnjava da je važno 
njegovati kod sebe više identiteta jer oni obezbjeđuju suverenost. Daje primjer kako 
istovremeno može da voli i navija i za klub „Partizan“ [iz Beograda] i za „Slobodu“ 
[iz Tuzle] te zaključuje: „Kad se odrekneš slobode, pa je reduciraš od ono 100% koje 
si dobio, odrekneš se 60% jer hoćeš da budeš ovo, ovo, ovo, onda dozvoljavaš sebi 
da se tobom može manipulisati.“ 

Primjerom konverzacije kako dolazi do nametanja nacionalnog identiteta od 
strane sagovornika intervjuisana je željela objasniti kako su se predratna prijatelj-
stva, odnosno složene veze koje su ljudi ranije ostvarili među sobom pokvarila time 
što se posmatraju kroz jedan identitet. Druga intervjuisana je dala pozitivan primjer 
u kom ljudi koji su usklađeni po različitim karakteristikama ličnosti stavljaju u drugi 
plan nacionalni identitet ili nečije ratno iskustvo.

Izvršna direktorica ženske NVO: „Najgore je što smo mi izgubili jedni 
druge, što smo se mi zatvorili u svoje etničke pripadnosti umjesto da et-
ničke i vjerske pripadnosti ostaju dio osobnog identiteta. Ja ih [identiteta] 
imam hiljadu. Ne možeš ti mene staviti u dvije, ne dozvoljavam ti. Ja ih 
kod sebe prepoznajem stotinu i svaka mi je važna, nema kod mene prio-
ritetnije. [...] Sretnem ’93 drugaricu Branku u vozu između Zagreba i Bu-
dimpešte. Kaže ona meni: ‘Nisi mi rekla šta je tvoja vojska uradila.’ A ja 
kažem: ‘Koja vojska? Pa zar ja imam vojsku?’ I tad ja razumijem − znači, 
ja sam muslimanka i Armija BiH mi je vojska. ‘E, pa slušaj, Branka, da ti 
nešto kažem, od danas pa nadalje ja ću sebe imenovati ko sam, šta sam, 
a nećete me vi prepoznavati, nit’ imam vojsku, nit’ sam je imala. A jesi li 
ti propustila da znaš da sam ja muslimanka? A nije ti smetalo prethodnih 
12 godina da me uzmeš. E vidiš, sad da bi me uzele, morate me prihvatiti 
ovakvu kakvu jesam, sa svim mojim pripadnostima.’“

 Direktorica udruženja koje se bavi međureligijskim dijalogom: „Kada ja 
kažem ‘pomirenje’, u kontekstu izgradnje mira [pomirenje] je ono što se 
događa u ljudskoj relaciji, a ne između zaraćenih strana. Ja se nikad nisam 
bavila time da izmirim one koji su ratovali. Mislim da postoji puno više 
nemira u čovjeku da bih ja sada samo mogla da izvučem sintetički odnos 
koji se ticao sukoba u ratu. Znači, dođu dvoje ljudi, oni na puno više ravni 
mogu da se sukobe pa da bi trebalo da se pomire, a mogu da se slažu. Baš 
sam juče u vezi s onim filmom Muškarci ne plaču [razgovarala sa mužem]. 
Moj suprug nije gledao, a on je ratni veteran i onako baš je bio u ratu. I on 
kaže: ‘Nemam nešto želju da gledam.’ ‘Pa što’, reko’, ‘neš da vidiš? To ti je 
to što i ja radim, slično. Voljela bih da pogledaš, baš me zanima šta misliš.’ 
Ma kaže: ‘Mislim da mi se ne bi svidjelo.’ − ‘Pa što ti se ne bi svidjelo?’ − 
‘Većinom je ljudima bilo obećano da će imat para, da će da kradu. Sve je to 
bio pljačkaški pohod, i tako dalje.’ Ja kažem: ‘Pa, eto, znaš Spasoja našeg 
iz Dervente, on je isti ko ti, otišȏ da brani svoj dom, zapucalo preko rijeke, 
bez ikakve ideologije, bez ičega, razumiješ.’ − ‘Pa jest’, kaže, ‘ali meni i 
Spasoju ne trebaš ti.’ I to je meni bila vrlo zanimljiva rečenica. Ja kao neko 
ko se bavi pomirenjem [njima ne trebam]. Znači, kada smo mi izmireni na 
svim drugim nivoima, znači kad smo krenuli iz sličnih motiva, na primjer, 
u ratu, u smislu da branimo svoj dom, kada osjećamo jedan u drugom da 
smo, na primjer, pošteni ljudi, kada smo mi posloženi u svakom tom smislu 
i slični smo onako (oni su sličnih i profesija), ne treba njima treća strana 
da ih pomiri samo zato što su bili na dvije ratne strane. Sad je irelevantno 
što je ovaj bio na ovoj, ovaj na onaj strani, oni će se svakako naći. Znači 
da sami ratni sukob nije poenta, nije tačka, nije taj lokus gdje se događa 
pomirenje, nego je pomirenje na cjelokupnom nivou ljudskog bića. Rijetko 
je to samo ta jedna stvar − gdje si ti bio u ratu. Ima tu čitava lista. Meni 
ako odgovara gdje si ti sada, ako smo se mi sad sve super složili, uglavnom 
će se ljudi lako pomiriti s tim gdje je taj bio u ratu. Al’ ako mu nešto sad 
baš nije, [na primjer] ako ja smatram da je neka nepravda, ti si možda na 
nekom mjestu profesionalno gdje bih ja voljela da budem, onda ću ja reći: 
‘A gdje je ona bila u ratu?’ Tako i proces pomirenja, pošto se sukob ovaj 
ne događa samo na tom jednom nivou, tako se pomirenje događa u širem 
smislu, na tom nekom prostoru svega što ljudska relacija jeste.“

Pored razmišljanja o građenju identiteta jedne nacije kroz religiju, prisutna su 
razmišljanja o načinima na koje vjerski akteri pomažu da se različite nacije u BiH 

približe jedne drugima: podsjećanjem vjernika na zajedničke vrijednosti, rješavanjem 
konkretnih međuvjerskih problema u sredini u kojoj su sa službom, podrškom upo-
znavanju drugih, pa i organizovanjem susreta, kao i kroz kvalitetnu vjersku nastavu.

Intervjuisani smatraju da imami, sveštenici i vjeroučitelji utiču na odnose pod-
sjećanjem vjernika na zajedničke vrijednosti sa pripadnicima drugih vjeroispovijesti 
i na vrijednost samog pomirenja. Stoga sveštenici i imami predlažu da se na služba-
ma šalju poruke da drugi nije opasnost i da drugi ne mora biti iste vjeroispovijesti. 
Isto važi i za vjeroučitelje u kontekstu nastave. Međutim, situacija nije jednostavna 
kad veliki broj vjernika ne dolazi na službe i ne može da čuje poruke ljubavi i pra-
štanja. Jedan od intervjuisanih sveštenika postavlja pitanje da li su vjerske vođe u 
stanju da utiču na veliku grupu nominalnih vjernika i kako. Vjerski lideri prepoznaju 
krajeve BiH, na osnovu razmjene iskustava među sobom, gdje ljudi slabije posjećuju 
službe i smatraju da je u tim krajevima stanje posebno loše jer ljudi nemaju gdje da 
čuju pozive na ljubav i praštanje koje bi inače čuli u vjerskim zajednicama.  

Pravoslavni sveštenik: „Znam iz sigurnih krugova i znam zato što mi, sve-
štenici, razmjenjujemo svoja razmišljanja. Onda gdje nema crkve, gdje 
nema dolaska u crkvu, nema da čuje propovijedi o ljubavi i praštanju. Čim 
ne čuje propovijedi o ljubavi i o praštanju, šta će čuti? Čuće šta ga nauči 
televizija, šta ga nauče ovi razni elektronski mediji i šta se to priča u jed-
nom okruženju pred nekim, prodavnicama, lokalima i tako dalje, tako da 
tu nema budućnosti. Ovdje će bar čuti u crkvi, bar uvijek u crkvi je osnova 
crkvenog besjedništva ljubav i praštanje.“ Intervjuisani smatra da, ako bi 
svaki sveštenik pozivao na ljubav i praštanje (a praštanje podrazumijeva 
opraštanje svega učinjenog) da bi to dovelo do kolektivnog mira: „Ukrug, 
ako svako svakome oprašta, dolazi do ljubavi i mira, to je prosto logika. I 
u cjelini bi to bila glavna misao, da, ako je u islamu da poziva na ljubav i 
praštanje, ako je rimokatolički fratar, treba da poziva na ljubav i praštanje. 
A mislim da toga nema.“ 

Doktor teologije, pravoslavni sveštenik: „Kada bi svi željeli da slušaju glas 
svojih vjerskih predstavnika, onda ne bi bilo nikakvih problema ni ovdje 
ni bilo gdje u svijetu. Ali šta je problem čovjeka 21. vijeka? Mi danas 
imamo problem sa nominalnim vjernicima, jer na popisu koji je obavljen 
prije par godina, svi su se uglavnom izjasnili apsolutno kao vjernici. Svi su 
Bošnjaci muslimani, svi su Srbi pravoslavci, svi su Hrvati rimokatolici, ali 
se postavlja pitanje koliko su ti ljudi zaista praktični vjernici. Jer onaj ko je 

praktični vjernik, on će poslušati glas onoga ko predvodi njegovu vjersku 
zajednicu i on će željeti da ispoštuje to što mu je dato kao blagoslov. I to je, 
u stvari, možda, problem na koji se mi stalno vraćamo, na problem da se 
pitamo da li su vjerske vođe u stanju da utiču na tu masu ljudi nominalnih 
vjernika koji su tu gdje jesu, ali praktično nisu oni vjernici koje mi vidimo 
u vjerskim objektima, u bogomoljama, kada svaki dan imamo službu. I 
naravno, sada treba postaviti problem na druge osnove. Možda to treba 
biti predmet za razmišljanje vjerskih zajednica kako i na koji način da oni 
svoju pastvu nekako obrazuju u tom pravcu, da oni zaista shvate da drugi, 
koji je pored vas, nije prepreka ni smetnja ili prijetnja, već da je to neko ko 
treba biti ikona božja koju vidite u toj osobi, i on [ta osoba] će biti u vama 
kada na takav način postoji komunikacija i saradnja.“ 

Načelnik opštine: „Najbolji vam je primjer, kada nešto pričate, uvijek kre-
nite od sebe, nemojte nikada pričati za nekoga drugog. Ja sam po nacional-
nosti Bošnjak islamske vjeroispovijesti, dakle, musliman. Odete običnim 
danima na namaz u džamiju pa ćete vidjeti koliko ljudi je na ‘običnom’. 
Namaz je namaz, svaki je vrijedan, ali na običnom namazu koliko ljudi 
se nalazi u džamiji? [Malo.] Džuma nije mjera, na džumu svi lete da bi se 
pokazali. Da li je to akšam ili jacija, sabah, otiđite pa vidite. Džumu zabo-
ravite ili kada su obilježavanja vjerskih praznika, u ovom slučaju kada su 
Bajrami. To vam je mjera koliko smo mi iskreni vjernici. Isto se to odnosi 
i kod pravoslavaca i kod katolika, pričam ja sa tim ljudima.“

Od ukupnog broja intervjuisanih, 13% (10/77) istaklo je problem nominalnih 
vjernika u sve tri konfesije koji dodatno komplikuje uticaj religije. Na ovaj problem 
je direktno ukazalo više aktera iz drugih sektora (8/56) i dva pravoslavna sveštenika 
(2/21). Iz religije se mogu crpjeti stvarne vrijednosti, a ako se prilazi površno ili po-
grešno, moguće su pogrešne interpretacije. Cvitković, ukazujući na visok stepen re-
ligijske samoidentifikacije, navodi da nije došlo do „povećanja“ već do „otkrivanja“ 
religije, što prati puka obrednost, koja se tokom konflikta pretvorila u ekstremnu 
konfesionalnost i isključivost prema drugom (Cvitković, 2004: 130).  Rukovodilac 
jedne od službi u okviru vlade entiteta kaže: „Problemi su vam tu i u interpretaciji 
toga šta jeste vrijednost i u sposobnosti pojedinca i grupe da to kao stvarne vrijedno-
sti prepozna. Pitanje je šta iz religije pojedinac ili grupa uzimaju, da li one suštinski 
stvarne vrednosti ili se iscrpljuju i skončavaju na nekim manje važnim, uglavnom 
površnim i vrlo često pogrešnim.“

Intervjuisani poslanik u skupštini entiteta objašnjava tipove nominalnih vjer-
nika koje prepoznaje: „Ono što mi imamo u svakodnevnoj praksi ja to nazivam − 
religija bez Boga. Dakle, prva stvar kod religije jeste Bog i kad priznate Boga i kad 
vjerujete u Boga, sve je drugačije. Mi kad bi imali [tako radili] [...] stvar bi bila do 
kraja dovedena u jedno normalno stanje. Međutim, vi imate tog ili tradicionalnog 
vjernika, dakle, koji je sa sela najčešće usvojio u porodici religijsku praksu da ide 
u džamiju, crkvu i da obavlja neke stvari, a da nikad nije promišljao o egzistenciji 
Boga nit se kad pitao šta to u stvari znači. Tako ta neka vrsta tradicionalnog [prak-
tikovanja vjere] se socijalizacijom usvaja. I imate ove koji se kamufliraju u religiju. 
Oni koji su se klanjali Titi sad se klanjaju Bogu. Sutra će se klanjati nekom drugom. 
On ima potrebu za autoritetom bilo koje vrste, da se tu osjeća sigurno. Veoma je mali 
broj istinskih vjernika.“ Intervjuisani socijalni psiholog drugi tip nominalnih vjerni-
ka ne tumači kroz potrebu za autoritetom već kroz pragmatizam: „To nije vjera, to je 
foliranje vjere jer sad morate biti Srbin, Hrvat, musliman da bi uspjeli u životu. Sli-
kate se, krstite se, to je ono must have. Tu istinskih vjernika nemate, to su nacionalisti 
koji se zagrnu još tom vjerom da bi bili autentičniji.“ Problem nominalnih vjernika u 
kontekstu pomirenja leži u njihovom nepromišljenom pristupu vjerskim sadržajima i 
obredima. Za vjernike koji slijede uputstva zdravo za gotovo intervjuisani poslanik u 
skupštini entiteta ocjenjuje da su potencijalno ljudi spremni na linč ako im se pojavi 
vođa: „Mi se vraćamo u srednji vijek religijski [...] Danas se to uzima samo onako, 
dakle, i ide se dalje. To vam od ljudi pravi čopor, potencijalno ljude spremne na linč 
samo nek im se pojavi vođa u obliku svetog lica ili nešto slično tome, on je spreman 
sve uraditi. Pa tako su u krajnjoj liniji rađeni zločini.“ On ne može da tvrdi da je 
trenutno prisutan stereotip mržnje spram onog drugog, ali ako taj stereotip dobije 
na spontanitetu, najprije će se očitovati među deklarativnim vjernicima. Međutim, 
smatra da i sada oni koji su „deklarativno vjernici su se najviše podijelili“.

U kvantitativnom istraživanju sprovedenom 2013. godine, 56% ispitanika je 
ocijenilo aktivnosti vjernika laika djelotvornim za proces pomirenja. Pretpostavka 
je da vjernici mogu doprinijeti jer, što je vjernik bolji, iskreniji, to je tolerantniji i 
bliži drugom vjerniku. Poslanik u skupštini entiteta objašnjava da neko „kad postane 
istinski vjernik, on nalazi snage da pobijedi svoju frustraciju [prevlada mrzovolju] i 
da biva bar jednim dijelom dobar“. Međutim, u nastavku kaže da je problem što je 
iskrenih vjernika malo da bi doprinijeli toleranciji. Intervjuisani 2019. godine navo-
de dva osnovna razloga zašto ne smatraju ulogu vjernika važnijom, prvo zato što ih 
je malo u odnosu na nominalne vjernike, i drugo jer je to nužna posljedica nepovje-
renja u vjerske organizacije. Na pitanje intervjuera „Da li, prema Vašem mišljenju, 
ako se odmaknemo od vjerskih zajednica kao institucija, nego kada govorimo o vjer-



3. Uticaj religije  257

nicima, da li oni kao iskreni vjernici bi imali potencijal u izgradnji dobrih odnosa i 
pomirenja?“, politikolog i novinar se pita ko gradi iskrenog vjernika. Je li to isti onaj 
koji je, na primjer, „razgriješio nekog sa ratišta najgorih zlodjela“?  Drugi intervjui-
sani ocjenjuje da, iako čak 90% običnih ljudi želi da čini dobro, ne mogu od onih koji 
„truju javni prostor“. Poslanik u skupštini kantona: „Ljudi žele da čine dobro, ljudi 
ne žele da čine zlo, 90% ljudi. Međutim, mi imamo ovu jednu manju ekipicu koja 
truje javni prostor po dobro oprobanoj formuli i to im trenutno polazi za rukom.“ 

U svakoj sredini vjernici imaju različita iskustva i susreću se sa specifičnim 
problemima. Stoga jedan od intervjuisanih imama podsjeća kolege vjerske službe-
nike koliko je važno da upoznaju svoje vjernike kako bi mogli da blagotovorno 
djeluju na međuljudske odnose. Vjerske vođe razumiju svoje vjernike tek kad se 
upoznaju i uvide sa kojim stvarima se oni, vjernici i građani, suočavaju u sredini u 
koju su premješteni da imaju službu. Kaže: „Vjerujte, evo, ja sam radio u Federaciji 
i u Republici Srpskoj, imaju neke kolege iz drugih vjerskih zajednica, takođe su 
zavisni od kretanja u službi, mi smo jednom kroz razgovor uvidjeli da čovjek dok 
u nekoj opštini, u nekoj crkvenoj opštini itd., ne uvidi stvarni teret, stvarno stanje 
sljedbenika, vjernika, on njih neće razumjeti. Tak kad on uvidi sa kojim stvarima se 
oni suočavaju, on će skenirati to stanje dovoljno dobro i vidjeće dijagnozu.“ Imam 
zatim govori o problemu odnosa većine prema manjini: „Znate, evo ovdje, kad go-
vorimo i o katoličkom i o muslimanskom stanovništvu u Tesliću, koji su povratnici, 
mada ima i pravoslavnog stanovništva koji su takođe izbjegli iz nekih drugih mjesta, 
koji su došli da žive u Tesliću, njih i danas zovu izbjeglice. [...] Ako vam neko kaže 
da ste vi građanin drugog reda, javno ako vam kaže, to je teško da se čovjek sa tim 
suoči, to je jako teško.“ Na kraju, imam još jednom podvlači važnost upoznavanja 
vjernika u jednom mjestu: „Jedini ključ da mi shvatimo to stanje običnog svijeta, 
običnog naroda [jeste] da među njih uđemo. I ko god je šetao službama, ja sam u oba 
entiteta bio, zna kako je gdje su jedni, i kako je gdje su drugi većina.“ Imam je dao 
primjer kako on radi na poboljšavanju odnosa: „Ja sam iz jedne sredine gdje sam ro-
đen i dio života odrastȏ, gdje su Bošnjaci apsolutna većina preko 90% [...] Tamo [je] 
moje selo do drugog sela u kojem su većina bili pravoslavni. Ja često kad odem u to 
mjesto, ja svoje ljude koji su tamo pitam kakav im je odnos prema tom stanovništvu. 
Često oni kažu: ‘Pa kakav odnos treba biti, nije nikakav, šta nas briga, oni žive...’ 
Reko’: ‘To je pogrešno razmišljanje, evo iz kog razloga: koliko vi budete susretljivi, 
pažljivi i koliko budete normalni prema njima, toliko će ovi moji Srbi biti susretljivi, 
pažljivi i normalniji prema mojim povratnicima.’“    

Pitanje o kome se raspravlja globalno u okviru teoloških inicijativa o pomire-
nju vjernika koji pripadaju različitim monoteističkim religijama jeste da li je riječ o 

istom Bogu. Ako je Bog jedan i ako je ista objava, onda ima smisla pokušavati teo-
loškim argumentima graditi mir i pomirenje. Način na koji vjerujemo u Boga govori 
o načinu na koji vjerujemo u čovječanstvo. Način na koji vjerujemo u čovječanstvo 
i ljude pokazuje u kakvu vrstu zajednice vjerujemo i kakvom svijetu stremimo. 31 

„Ako poslušate vjerske lidere, čućete da svi oni govore da smo mi djeca jedno-
ga Boga, da svi mi, pošto smo monoteističke religije koje imaju abrahamske kori-
jene, imamo isto porijeklo i da je to sve isto.“ Citirani vjerski akter na to dodaje da 
treba insistirati na tome da monoteističke religije imaju abrahamske korijene i da je 
90% istog u monoteističkim religijama.

Sedamdeset šest procenata vjerskih aktera naglasilo je da religija ima važnu 
ulogu u upoznavanju drugih i drugačijih kroz obrazovanje o njima. Analizirali smo 
razloge koje intervjuisani navode. Upoznavanje osobenosti religije drugih je naro-
čito važno ako je vjeroispovijest ono što najviše dijeli narod u BiH i s obzirom 
na njenu ulogu u izgradnji nacionalnih identiteta konstitutivnih naroda. Psihološka 
istraživanja tvrde da nepoznato u ljudima izaziva zazor ili strah. Intervjuisani su 
najviše govorili o strahu od drugog, zatim „zatvorenosti“ i „otuđenosti“. Dvadeset 
dva procenta intervjuisanih povezivalo je potrebu upoznavanja drugih i drugačijih sa 
razbijanjem predrasuda, smanjivanjem konflikata i incidenata. 

Pravoslavni sveštenik: „Tek kad se upoznaju ili, što bi rekli, kad se stave 
u poziciju onoga prema kome imaju predrasude, onda se drugačije gleda. 
Mislim da na tome [treba] posebno poraditi, od tih najnižih, uslovno reče-
no, slojeva društva, do intelektualne elite. Čak i intelektualna elita ima pre-
drasude prema drugome ili drugačijem. Treba više raditi na upoznavanju 
drugog ili drugačijeg da bi se razbile predrasude.“

Intervjuer: „Imate li neki prijedlog za kratkoročni cilj da se poboljša surad-
nja još više?“ Intervjuisani (portparol gradske uprave): „Pa, mislim da bi 
moglo jedanput tjedno,  recimo, mislim da se to već radi, da mladi obilaze 
i vjerske objekte i službe, odnosno da im se tumači vjera. Mladi vrlo malo 
znaju, odnosno i stari, o svojoj vjeri, a kamoli o tuđoj. Mislim da čovjek 
ima neki zazor od nepoznatog, kad bi se više upoznali, više bi jedni drugi-
ma se približili, bilo bi manje konflikta.“

Razlika koju je napravo vjeroučitelj katoličke vjerske nastave između poznava-
nja drugačijih vjerovanja i običaja i življenja istih uklanja strah da bi informisanost o 

31   McNeil, 2015: 23.

drugima, pa i razumijevanje i bliskost mogla voditi slabljenju svog identiteta ili kon-
verzijama. Islamski i katolički vjerski akteri su različitosti prilazili kao bogatstvu, 
a pravoslavni sveštenici i vjeroučitelji su iznosili pravoslavno shvatanje ličnosti. 
Citiraćemo manje teološko objašnjenje da smo kao osobe prepoznatljivi sa svojim 
identitetima zahvaljujući tome što ih drugi prepoznaju. Kada se ljudi upoznaju, oni 
se mogu povezati po sličnosti i drugim interesovanjima koja su im zajednička, a 
razlike poštovati. 

Vjeroučitelj katoličke vjerske nastave: „Kada sam ja obrađivao islam, ja 
sam vodio moje učenike kod vjeroučitelja islamske vjeronauke. A i kod 
pravoslavnog sam vodio, uspoređivali smo zajedničke točke. To je bogat-
stvo kojim možemo jedni druge obogatit i razumjeti. Mi nikada nećemo 
moći do kraja razumjeti nekoga ko živi svoju vjeru. Drugačije je naučiti, 
a drugačije je to živjeti. Ali možemo svoju djecu naučiti da znaju, posjete 
vjerske objekte.“ 

Imam: „Bog je htio da budu ljudi različiti i po boji kože i po nacionalnosti 
i po vjeri i po ustremljenju i mi to trebamo poštovati. Ja mislim da je to 
glavni faktor da se izgradi svijest − ne bojati se od drugoga i različitog − 
jer upravo to je jedno bogatstvo među ljudima.“

Pravoslavni sveštenik: „Da bi imao i postojao kao ličnost, ti moraš da živiš 
kroz drugu ličnost. Da ti predstavim pravoslavno gledište, što smatram da 
može biti primjenjivo i na sve ostale. Ne može postojati jedna ličnost. Jed-
na ličnost je jednako nuli. To što si ti Zlatiborka postoji kroz nekog drugog. 
Prvenstveno kroz tvoju porodicu, kroz tvoje prijatelje, kroz druge ljude. 
Da si sama na svijetu, ne bi bilo bitno što se zoveš Zlatiborka ili što voliš 
gorku ili slatku kafu. I kroz druge ljude mi imamo percepciju svijeta. Kroz 
tvoje dijete, kroz nešto mi bojimo taj svijet, bivamo nešto. Ima jedna sjajna 
knjiga Individuacija i (ili) oboženje, [Vladete] Jerotića na osnovu Junga.“

U iskazima intervjuisanih smo izdvojili načine upoznavanja drugih religijskih 
zajednica za koje se smatra da su prisutni i razdvojili smo ih od prijedloga. U tom 
kontekstu spominjan je predmet Kultura religija od strane tri intervjuisana iz drugih 
sektora, a za vjersku nastavu pet vjeroučitelja (5/6) smatra da je propisanih dva-tri 
časa godišnje o drugim vjerskim zajednicama malo, ali ako postoji dobra volja vjero-
učitelja, prilika je mnogo više. Najviše intervjuisanih je spominjalo susrete kao način 

sticanja pravog razumijevanja drugoga i obogaćivanja sebe. Međutim, kako ćemo 
vidjeti u narednim potpoglavljima, intervjuisani su imali više zamjerki na realizova-
nje ove uloge religije i još mnogo prijedloga. 

Susreti i saradnja vjerskih aktera smatraju se važnim zato što ljudi na njih gle-
daju kao na uzore. Intervjuisani su naglašavali važnost susreta na svim nivoima, od 
onih među vjerskim liderima na najvišem nivou, pa do lokalnih, između vjerouči-
telja, kao i stanovništva različite vjerske pripadnosti na zajedničkim dešavanjima. 
Podjednako su ocijenili važnim formalne i neformalne susrete, a zamjerali licemjer-
stvo i izostajanje sa takvih događaja. Hipokrizija je češće pripisivana vjerskim lici-
ma višim po službi. Međutim, aktivistkinja koja u okviru projekata uvijek gleda da 
obezbijedi i susrete vjerskih vođa smatra da je dobro da se oni sreću i slikaju zajedno 
„jer je to za naš narod jako važno, jer je to jedna poruka koja simbolično govori 
ljudima da oni jesu zajedno i stvara se taj jedan nov pozitivni socijalni kapital koji 
religija njedri“. Svi intervjuisani lokalni sveštenici i imami podržali su ideju da sara-
đuju na lokalu, posjećuju prijeme jedni drugih i druge manifestacije, ali su govorili 
i o problemima. 

Pravoslavni sveštenik: „Svakako da vjerski predstavnici svojim zalaga-
njem, svojim nastupima, svojim govorima, svojim zajedničkim susretima, 
zajedničkim projektima koje imamo, predloženi[m] ili usvojeni[m], mogu 
doprinijeti da ljudi, vidjevši svoje vjerske predstavnike da mogu zajedno 
da sjede i razgovaraju i da oni to isto požele da naprave u svom nekakvom 
mikrosvijetu svojih porodica, komšijskih odnosa, na radnom mjestu i tako 
dalje.“  

Drugi nivo saradnje se odvija ili ne odvija u obrazovanju, među vjeroučitelji-
ma. Intervjuisani vjeroučitelji iznijeli su svoja, prije svega, pozitivna iskustva, no 
procjenu šta je češće može dati kvantitativno ispitivanje stavova reprezentativnog 
uzorka vjeroučitelja. Naočigled kolektiva, zaposlenih i djece, vjeroučitelji daju pri-
mjer svojom ličnošću. Čuli smo kako zajednički drže časove u Brčkom, organizuju 
posjete vjerskim objektima drugih vjerskih zajednica u Brčkom i Mostaru i Tesliću, 
druže se u pauzama između časova u Brčkom i Janji. Nastavnim planovima i progra-
mima propisano je nekoliko časova obrade pitanja drugih vjerskih zajednica za svaki 
razred, a ovakva saradnja je stvar dobre volje vjeroučitelja. 

Vjeroučitelj pravoslavne vjerske nastave: „Divno je kad djeca vide da se 
mi družimo i ispomažemo i volimo, i to je ono najbolje što djeca mogu da 

vide. Nastavni čas u školi, i vidi nas tri vjeroučitelja, idemo zajedno, smi-
jemo se, komuniciramo bez ikakvih problema.“ 

Intervjuisani vjeroučitelji nisu isticali negativne reakcije djece na svoja druže-
nja i saradnje, štaviše, neki upravo tome pripisuju značajan pomak u opuštenosti dje-
ce jednih prema drugima. Rijetke su negativne reakcije i od roditelja, dok su najviše 
spominjane negativne reakcije od strane radnog kolektiva i nadređenih.

Vjeroučitelj pravoslavne vjerske nastave: „Mi možemo da kažemo da sko-
ro svaki dan imamo jedno malo interreligijsko vijeće. Sve tri konfesije, 
svaki dan, sjedimo na kafi, razmjenjujemo mišljenja, organizovali smo 
djeci da posjete vjerske objekte. Srednjoškolci i djeca malo većeg uzrasta, 
možemo kazati i da su nestašniji, ali ima tu pomaka i rezultata. Ugledaju 
se na nas. Uglavnom, možemo reći da je tako, iako u svakom žitu ima ku-
kolja, i na jednoj i na drugoj i na trećoj strani, ali to je u manjini. Tako da 
mi svakodnevno imamo zadovoljavajuću komunikaciju, čak možemo reći 
i prijateljsku.“ 

Vjeroučiteljica islamske vjerske nastave: „Do dosta opuštenijeg odnosa 
smo došli u odnosu na ono što sam ja zatekla kad sam došla. Ja to volim. 
[...] U našoj školi je sasvim opušteno, a na način da pravoslavna djeca, 
gotovo 70 posto djece, meni naziva ’selam’. Juče sam srela jednog dječaka 
koji važi za nestašnog, on je pravoslavac i on meni u centru grada naziva 
‘selam’. Ja mislim da smo kolege i ja doprinijeli tome. Tim zajedničkim 
časovima, zajedničkim obilaženjem džamija, crkava i tako dalje.“

Sadašnji župnik, bivši vjeroučitelj katoličke vjerske nastave: „Jedna od 
ljepših slika, evo možda nekada i čudna, koja je bila, dok sam radio u 
Ekonomskoj školi, nas trojica vjeroučitelja kada je pauza idemo zajedno 
piti kavu. S jedne strane, to je poruka i djeci i ostalima da mi možemo naći 
zajedničku [temu]. Problem je ako ćemo početi neke stvari sitničariti. Ali 
treba da gledamo ono što nam je zajedničko i što zajedno možemo ostvari-
ti. A to je prvenstveno ljude naučiti kako biti čovjek uz poštivanje i svoga 
i tuđega. Ako ja ne poštujem tuđe, najvjerovatnije ne poštujem ni svoje jer 
ne znam cijeniti kako drugi živi svoju nacionalnost i svoju vjeru. Dok god 
mogu naći zajedničko u različitim temama i šalama, možemo se nasmijati, 
možemo rušiti te stereotipe da ‘svaka ptica svome jatu leti’.“ 

Treći nivo saradnje ostvaruje se među pripadnicima različitih konfesija, uslov-
no rečeno vjernicima, kada učestvuju zajedno u aktivnostima za dobro svih, rade na 
nekim zajedničkim poslovima, zajedno prisustvuju nastavi, pozivaju se na neformal-
na druženja ili kada se posjećuju na vjerske praznike. Značajan broj intervjuisanih je 
istakao važnost njegovanja komšijskih odnosa.

Razmotrićemo sada koji uticaj intervjuisani smatraju da ima vjeronauka na pro-
ces pomirenja. Vjeronauku je spominjalo 34% intervjuisanih (26/77). Od vjerskih 
aktera, 61% (13/21) podijelilo je svoje mišljenje, a među njima je šestoro vjero-
učitelja, tri islamske, dva pravoslavne i jedan katoličke vjerske nastave. Sa druge 
strane, vjeronauka je na radaru 23% (13/56) intervjuisanih nereligijskih aktera. Teme 
koje proizlaze iz intervjua, a tiču se uloge vjeronauke u procesu pomirenja, mogu 
se svrstati u nekoliko kategorija, od toga da je vjeronauka vraćanje tradiciji, da ima 
funkciju u građenju nacionalnog identiteta, morala, slobode mišljenja, pa sve do toga 
da je izazov za dijalog ili pak da doprinosi razdvajanju.

Nakon sloma prethodnog sistema, dolazi do procesa liberalizacije i demokra-
tizacije društva u kojem su potisnuti identiteti naglo krenuli u društveno pozicioni-
ranje. Tradicionalne vrijednosti su se afirmisale kroz religijska učenja spletena sa 
različitim običajima i tradicijama, a da se nije dovoljno poznavala ni svoja religija 
ni religija onih drugih. Tako je vjerska nastava izbila u prvi plan, kojim se identitet 
nastojao formirati i obnoviti, premostiti istorijski jaz od oko 45 godina u religijskom 
kontinutitetu. Iz sagledavanja stanja vjeronauke danas uočava se njena orijentacija 
ka formi i pripadanju, a izlaz koji vodi ka miru i pomirenju proizlazi iz njene suštine 
i bilo bi dobro da se na nju više orijentiše. 

Tri od šest vjeroučitelja posvjedočilo je da su imali iskustva da nisu bili dobro-
došli s vjerskom nastavom kada je uvedena u srednje škole. 32 Vjeroučiteljica islam-
ske vjerske nastave kaže da na društvenim mrežama primjećuje više nepovjerenja 
i negativnih komentara vezanih za vjeronauku u srednjim školama nego što sreće 
uživo, odnosno kaže: „na terenu je sasvim drugačije“. Jedna intervjuisana koordi-
natorka projekata društveno-političke NVO izrazila je svoje negativno mišljenje: 
„Možda ste i čuli, to još uvijek nije odlučeno. Mi imamo religiju od prvog do de-
vetog razreda u osnovnim školama i nedavno je bila incijativa da se religija uvede 
i u srednje škole. Vjeronauka kao obavezan predmet u srednjim školama. Srećom 
se stručna javnost pobunila, [odjeljenje] psihologija i Fakultet političkih nauka [u 

32  U Brčko distriktu vjeronauka je u srednje škole uvedena kao izborni predmet 2016/2017. 
godine. Uvođena je sukcesivno, prve godine u prvi razred, sljedeće i u drugi, itd. Kao alternativa, 
ponuđena su dva predmeta: Kultura religija za prvi i drugi razred srednje škole, a Etika za treći i četvrti. 
U Republici Srpskoj vjeronauka je uvedena 2018/2019. u sva četiri razreda kao izborni predmet. U 
Federaciji se uvođenje razlikuje od kantona do kantona, što je na ovom mjestu preobimno da se prikaže. 

Banjaluci] su poslali određeni komentar na to i za sad nije prošlo, utišalo se sve. Ali 
sama činjenica da se kod nas tako nešto samo najavi i desi [je loša], tako se mije-
njaju i zakoni. U četvrtom razredu sluša se Demokratija i ljudska prava i uporedno 
sa tim Kultura religija, i uvode paralelno Vjeronauku u škole.“ Sociolog religije, 
univerzitetski profesor, takođe je komentarisao brzopletost odluke, da je dogovorena 
između dva lica, predstavnika entiteta i vladike Banjalučke eparhije, nakon čega su 
taj dogovor javno iznijeli na televiziji.  

Jedan broj intervjuisanih otpor prema vjeronauci pripisuje ranije stvorenim sli-
kama o vjeri kao dogmatizovanoj, konzervativnoj, zaokruženoj i zatvorenoj u si-
stem. Vjeronauka izgleda kao korak unazad ka periodu prije nego što je izbačena iz 
obrazovnog sistema. Drugi intervjuisani govore o otporu prema vjeronauci iz straha 
da ona može uticati na razvijanje jačeg nacionalizma, prvo zato što pripada grupi 
nacionalnih predmeta radi kojih se djeca fizički dijele i odlaze u zasebne učionice, a 
drugo zato što u tim učionicama malo uče o drugima ili ih spominju naglašavajući 
razlike. U tom smislu, neki ocjenjuju da konfesionalna vjerska nastava učestvuje u 
sistemskom nasilju i indoktrinaciji koju sprovodi sadašnji režim. Razdvajanje djece, 
koliko je opravdano u uslovima jezičkog razumijevanja, više je pod uticajem kon-
teksta. Maternji jezik, istorija, geografija, u okviru koje se izučava državno uređenje 
i nacionalna geografija, i vjeronauka jesu stožeri identiteta, gdje se formira lični i 
nacionalno-vjerski identitet, sa vraćanjem tradicionalnih stilova života, koji podra-
zumijevaju vjerske obrede koji su se izgubili od ukidanja vjeronauke u Jugoslaviji 
1952. godine. 33 Atmosfera u školi može biti podsticajna za saradnju, ali i demotivi-
šuća kada je vjeronauka u pitanju. Negdje vjeroučitelji mogu sarađivati, a negdje ne. 
Prema mišljenju većine intervjuisanih iz drugih sektora, mnogim načinima kojima 
se povezuje vjerski i nacionalni identitet u ovom trenutku i vjerskom nastavom kako 
je trenutno organizovana u školama raslojava se društvo i povećavaju se razlike. Od 
trinaest intervjuisanih iz drugih sektora koji su spominjali vjeronauku 61% (8/13) 
je naglasilo da ona doprinosi razdvajanju. Sa druge strane, među vjerskim akterima 
jedan sveštenik je zauzeo takav stav smatrajući da vjeronauka nije organizovana za 
potrebe „izabranih u vjeri“. Intervjuisani vjeroučitelji primjećuju ispade nezdravog 
povezivanja vjerskog i nacionalnog identiteta, ali ne smatraju da ima problema sa 
predmetom Vjeronauka.

33  Godine 1944. vjeronauka je svedena na fakultativni predmet, a 1952. je potpuno ukinuta 
u školama. U BiH su pripreme za uvođenje počele 1991. godine, a svuda je uvedena do 1994. Izvori: 
Ninoslav Kačarić, „Srpska pravoslavna verska nastava u Srbiji − istorijat i perspektive“, Istraživanja 
u pedagogiji, 2014/2, 54−55; Zlatiborka Popov and Anne Mette-Ofstadt (2006). Religious Education 
in Bosnia and Herzegovina. In: Zorica Kuburić and Christian Moe (eds.).Religious and Pluralism in 
Education − Comparative Approaches in the Western Balkans, 74.

Vjeroučitelj pravoslavne vjerske nastave: „Vrlo često nas krive da mi uti-
čemo na djecu za to nacionalno vrijeđanje, a u suštini nismo mi uzročnici 
niti ih mi navodimo na to, ali čak to i ne postoji, budu neki pojedinci. Zaista 
je bio veliki otpor prema uvođenju vjeronauke u srednje škole, veliki otpor, 
i mi smo na početku dočekani, možemo reći, ne baš dobrodošli, jer su ljudi 
javno govorili o tome da oni nisu za to da se uvodi vjeronauka, da vjerona-
uka treba da se uokviri, možemo reći, u crkvena dvorišta, u dvorišta dža-
mija. Da izvan toga mi nemamo šta da tražimo, što je potpuno pogrešno.“  

Izvršna direktorica ženske NVO: „Mi nemamo sistemski pristup [za rad na 
pomirenju kroz obrazovanje]. Prvo, kad bude sistemskog pristupa, nećeš 
imati časove vjeronauke, nego ćeš imati predmet koji će skupljati, a ne 
razdvajati. Pa neće neka djeca sjediti u dvorištu, a neka ne. Mi trebamo 
upoznati jedni druge.“

Sociolog religije, univerzitetski profesor: „Postoji koncept vjerske nastave 
koji je konfesionalni, kojim se još više cementiraju razlike među religij-
skim grupama, jer djeca ni kroz jedan predmet ne uče o onome drugom, jer 
oni uče samo o svojoj vjerskoj zajednici. Znači, bilo je pokušaja da se uve-
du predmeti koji su multinkonfesionalni, odnosno imaju multikonfesional-
ni model unutar kulture, kroz koje bi se djeci dala mogućnost da se govori 
o vjerskim zajednicama koje postoje na našim prostorima. Međutim, naj-
veći protivnici takvog vida obrazovanja bile su baš vjerske zajednice. Oni 
su bili [protiv] možda zato što su se plašili da će izgubiti taj konfesionalni 
model nastave, a samim tim posao, a ono što je najvažnije, izgubiće poten-
cijalne vjernike koji će sačinjavati sutra dio vjerske zajednice. Apsurdno je 
da je i samo Međureligijsko vijeće bilo protiv Kulture religija kao predme-
ta koji bi bio mimo vjerskih zajednica. Bilo je i bizarnih situacija gdje je 
jedan vladika u Uskršnjoj poslanici pozivao djecu da ne idu na taj predmet 
Kultura religija. Ili sveštenik u Bijeljini koji je pravio letke sa đavolom 
gdje je pisalo Kultura religija kao đavo. Mislim da smo prosto u problemu 
kada želimo govoriti o onome drugom zato što je sistem takav da ne nudi 
spoznaju onog drugog. Mislim da i sama djeca nemaju, ja ću navesti tu 
kovanicu prof. Šušnjića, ‘iskustvo razlike’. To su homogene monoetničke 
sredine i prosto djecu ni na koji način ne usmjeravamo na onoga drugoga. 
Mislim da je sam osnov započinjanja dijaloga prije svega znanje o onome 
drugome, ali tog znanja nedostaje. Jedan pisac je odlično napisao, kaže, da 

bi živjeli u Bosni i Hercegovini, morate maltene biti sociolog religije. Za-
što? Zato što je sredina toliko isprepletena različitim uticajima, različitim 
vjerskim diskursima i praksama itd. Zašto je potrebno takvo znanje? Pa da 
bi izašli na ulicu i znali kome šta čestitati, zato treba znati. Nažalost, toga 
znanja nema.“

Stručna savjetnica za predškolsko obrazovanje: „Malo toga se radi i u obla-
sti vjerskog odgoja, odnosno nastave vjerske kulture u školama. Još uvijek 
je prisutna ta jedna podijeljenost i, u stvari, analiza nastavnih planova i 
programa što je radio proMENTE Čemu učimo djecu potvrđuje da puno 
toga možemo poboljšati, unprijediti u sektoru obrazovanja.“

Sigurno je da konfesionalna vjerska nastava ima kao primarni cilj poznava-
nje sopstvenog vjerskog i nacionalnog identiteta, a ne drugih. Svi intervjuisani vje-
roučitelji smatraju da je doprinos koji vjeronauka ima za poznavanje sopstvenog 
nacionalnog identiteta značajan, a da je važno da građani znaju to što jesu i da će, 
dugoročno gledano, ovakvo ulaganje uroditi većom tolerancijom. Jedna od polaznih 
teza datog stava jeste da vjernici koji bez dovoljno znanja i razumijevanja brane svo-
ju vjeru češće izazovu sukobe. Vjeroučitelj katoličke vjerske nastave kaže da ljudi 
koji ne znaju zašto treba poštovati svoju vjeru ne znaju ni zašto bi poštovali drugu, 
odnosno da psihološki osnov poštovanja tuđe potrebe da se vjerski izražava leži u 
sopstvenom iskustvu takve potrebe, koja se onda može projektovati kao da je i drugi 
posjeduje. I u nekim empirijskim istraživanjima je potvrđeno da velika većina ispi-
tanika iz opšte populacije smatra da lična religioznost pozitivno utiče na toleranciju 
prema drugima, i da praktikovanje vjerskih obreda pozitivno utiče na međusobno 
poštovanje i uvažavanje (Markešić, 2015: 11). Druga teza pretpostavlja da nastava 
vjeronauke postiže vaspitne ishode, da djeca postaju bolji ljudi i bolji vjernici.

Profesor doktor katoličke teologije savjetuje da, kad je već tako na ovim prosto-
rima, da su etnički i religijski identiteti toliko povezani, onda treba gledati da budu 
zdravo povezani, kroz školovanje vjeroučitelja, imama i sveštenika, kako bi oni dalje 
širili zdrav uticaj.

Doktor teologije: „Budući da se kod nas, nažalost ili na sreću, poklapa 
etnički i religijski identitet, u djelovanju svećenika i vjeroučitelja jako je 
važno zdravo povezati svoju etničnost i svoju religijsku pripadnost. Od 
imama i od katoličkih svećenika i od sveštenika Pravoslavne crkve njihovi 
vjernici očekuju da budu na neki način i rodoljubi. Da su iznikli iz naroda 

i da služe narodu u smislu i etničkih interesa, potreba, i tako dalje. Dakle, 
tok školovanja vjeroučitelja, imama i svećenika je jako važan za njihovo 
buduće utjecanje na vlastite vjernike u procesu izgradnje pomirenja i po-
vjerenja.“  

Međutim, tri vjerska i jedan politički akter su istakli da trenutno učenici i stu-
denti teoloških škola ne poznaju dovoljno druge i drugačije. 

Pravoslavni sveštenik: „Vidimo često puta kako, na primjer, učenici me-
drese ili učenici bogoslovije ili sjemeništa nemaju dovoljno poznanstva sa 
onim drugim ili drugačijim.“

U datom citatu primjećujemo da se inicijativa povezivanja religijskog i nacio-
nalnog identiteta pripisuje vjernicima. Isti stav nalazimo i u nekim ranijim izjavama, 
na primjer, vjeroučitelja pravoslavne vjerske nastave: „Društvo u Bosni i Hercego-
vini [...] nacionalne identitete vezuje za određenu vjersku sturkturu.“ Međutim, iz 
analize sadržaja intervjua zaključujemo da nije izvjesno od koga polazi inicijativa 
jer drugi intervjuisani smatraju da je politika odgovorna za jačanje ove veze, pa i da 
je samo uvođenje vjeronauke inicirano od nacionalnih stranaka, a da bi vjeronauka 
potpuno drugačije izgledala da su je uvele vjerske zajednice za svoje potrebe, odno-
sno za odgoj u vjeri. Treći smatraju da je vjerskim zajednicama stalo da se povežu 
sa nacionalnim identitetom da bi pojačale svoju moć i da je njima bilo važno uvesti 
konfesionalnu vjersku nastavu.

Sociolog religije, univerzitetski profesor: „Imali smo nedavno jednu ap-
surdnu i neprijatnu situaciju da se predstavnik entiteta sa vladikom Banja-
lučke eparhije dogovarao o uvođenju vjeronauke u srednje škole. I oni su 
dogovorili i javno [dogovor] iznose na televiziji. To je zloupotreba vjerske 
zajednice od politike i obrnuto, zloupotreba politike od strane vjerske za-
jednice. Tu je ključ, da se sami politički lideri obraćaju onima koji su u 
većini zato što će im omogućiti opstanak na vlasti i političku promociju.“  

Katolički sveštenik: „Ja smatram da su u nas vjeronauku u škole uvele na-
cionalne stranke, da ga nije crkva organizirala. Ja [sam] se tu žestoko borio 
da crkva organizira vjeronauku po školama i da realizira svoje potrebe za 
izgradnju kršćanske zajednice. Međutim, u nas su vjeronauku u školama 
napravile HDZ, SDA..., nacionalne stranke. Vjeronauka u školama je više 

odgoj za nacionalnu ideologiju nego za vjeru. Neki dan je kardinal, reče 
mi provincijal, poručio, između ostalog, i meni da bi mogȏ kaznit nas koji 
smo protiv vjeronauke u školama. A ja sam rekȏ tom mom provincijalu: 
‘Reci ti tom svom kardinalu da ja nikad nisam bio protiv vjeronauke u ško-
lama, nego sam bio da vjeronauka u školama ne bude ideologija HDZ-a, 
nego da bude sadržaj da ga crkva organizira. A ovako ga predȏ u ruke 
HDZ-u.’ [...] Što su [vjerski lideri to] pustili? Šta su [u]radili od vjerskih 
učitelja i od ovoga svega? To treba objektivno pogledati pa ćemo vidjeti da 
je to ideologizirani vjeronauk, i da da to HDZ smatra svojim, a SDP smatra 
da je to tuđe. Sad su normalno u Hrvatskoj, nenacionalne stranke sve protiv 
vjeronauke u školama.“ 

Govorili smo o ulozi religije u reafirmaciji vrijednosti i da su one zajedničke 
religijama. Vjeroučitelji tvrde da sva vjerska učenja koja se predstavljalju djeci na 
nastavi pozivaju na dobro, a ne na zlo. Ličnost se izgrađuje prije svega indirekt-
no putem vjerskih pouka da njeguje mir i poštuje svoju tradiciju i ugledanjem na 
vjeroučitelja, a obrazovni sistem i nastavni planovi i programi nikada neće biti 
idealni. 

Vjeroučitelj pravoslavne vjerske nastave: „Recimo što sam primijetio kad 
sam počeo prošle godine da radim baš u ovoj školi kad je uvedena vjerona-
uka u srednjoj školi − tri konfesionalne vjeronauke, islamske, pravoslavne 
i katoličke, i čak i alternativnog predmeta za učenike koji ne žele nijednu 
od te tri vjeronauke da izučavaju, a to je predmet Etika. Primijetio sam kod 
ostalih kolega bojazan da će ta vjeronauka izazvati upravo suprotan efekat 
uvođenjem nekih skorašnjih nacionalnih strasti. Ali ono što sam primijetio 
jeste da je vjeronauka zaista ispunila svoju svrhu, i krajnje pozitivno odgo-
vorila baš na tom polju. Nikada se to ne može nekako sistematskim putem 
naći neko idealno rješenje, to je utopija, ne može se napraviti da Nastavni 
plan i program bude idealan, i možda u tom programu nema nekih nastav-
nih jedinica koje govore o ovom problemu − o pomirenju, o povjerenju, 
više se možda tretiraju na tipično vjerskom području, od istoričnog teksta i 
vjerskog obrazovanja. Upravo ličnost vjeroučitelja je među svom tom dje-
com i u svjetlu treba pobuditi one vrijednosti koje svaka od naše tri vjere 
uči, a to je ljubav, razumijevanje, poštovanje, tolerancija, praštanje.“ 

Vjeronauka dopunjava vaspitni zadatak pohađanja škole, ona odgaja ljude.

Vjeroučitelj islamske vjerske nastave: „Iz mog konkretnog primjera ne vi-
dim zašto bi vjeronauka, da kažemo, bila ta smetnja, ili prepreka za pogor-
šanje međuljudskih [odnosa]. Čak šta više, smatram da vjera i vjeronauka 
treba da odgaja ljude. Govorili smo da je većina predmeta postala obrazov-
na skupina, dakle, samo se informacije plasiraju, umnožavaju, tako dalje. 
A vjeronauka treba u stvari da nadopuni taj odgojni element kod djece.“ In-
tervjuerka: „U kom pravcu ide taj odgojni element?“ Intervjuisani: „Prije 
svega, na moralni aspekt. Vrlo [je] evidentno da je u našem društvu moral 
vrlo, vrlo nisko cijenjen, vrlo nisko pozicioniran i osnovni naš zadatak je-
ste da te moralne vrijednosti kod djece izgradimo, da pokušamo im usaditi 
potrebu za brigom o bližnjima, o tome da je komšija svetinja u našoj vjeri 
bez obzira kojoj konfesiji pripadao.“

Intervjuisana vjeroučiteljica islamske vjerske nastave govorila je da vjeronauka 
u školi doprinosi njegovanju slobode. Sloboda je vrijednost koju vidimo u Bibliji i 
Kuranu. Kao takva ona ohrabruje čoveka da se bori za dobre stvari, da se ne boji da 
istupi i samostalno djeluje kada je potrebno i da je nepodložan pritiscima. Vjerouči-
teljica kaže da kroz vjeru osnažuje „pojedinca da misli i da se usudi iz one slobode 
koju će pronaći gore da proaktivno djeluje, da traži, da zahtijeva, da zna samo da ima 
pravo da nešto bude drukčije. Mi [vjeroučitelji] to radimo kroz vjeru, učeći djecu da 
moraju žrtvovati to da će biti možda i gladni, ali da je potreba za slobodom iznad 
potrebe za hranom. To je ono što se desilo kada je [Mojsije] izveo narod iz ropstva. 
Čim su ogladnjeli, onda su rekli ‘sve je ovo lijepo, ali mi smo gladni’. Ako mi se dje-
ca žale da je profesor nepravedan prema njima, ja im kažem ‘pa zašto ne reagujete, 
to je vaše pravo, ako mislite da ne radi sve kako treba, on je nepravedan prema tebi’. 
I oni kažu ‘pa, jeste, ali će on mene poslije da zamrzi i staviće me na pik’. [...] Meni 
se žale, ali nisam vam ja instanca, otiđite [onome ko pravi problem] [...] ako mislite 
da zaslužujete rješenje posebne instance. Ali za to treba snage, karaktera i moraće se 
odvojiti od svoje osobne potrebe za nečim jer ako istupimo gore, vrlo je moguće da 
će naša egzistencija biti ugrožena.“ 

Religija može doprinijeti i drugom vidu slobode, osjećanju lične slobode u 
osmišljavanju smisla života i smrti. Vjeronauka, tj. religija u procesu traženja odgo-
vara na pitanja porijekla života, smrti, ljubavi, mržnje, takođe nudi neke odgovore. 
Vjeronauka je u funkciji slobode mišljenja, vjerovanja i osjećanja kada ulazi u dija-
log sa naukom, jer je često doživljena kao suprotstavljena nauci. Ovdje govorimo o 
ateističkim i religioznim pristupima pitanjima života i smrti koji mogu biti jednako 
isključivi, dogmatski i ne ostavljati mogućnost agnosticizmu, preispitivanju. Stro-

gi naučni pozitivizam proizvodi svojevrsni aparthejd između navodnih činjenica s 
jedne strane, i vjerovanja s druge. Orijentisanost samo na činjenično i dokazivo je 
učinila svijet „religijski nemuzikalnim“ (sintagma Maksa Vebera) i lišila religiozne 
osobe mogućnosti za otvoren i učtiv dijalog koji je i njima nužno potreban 34. Potreb-
no je da se i nauka pravilno razumije, ne kao dogma, a to se može ostvariti ako se 
pomire religija i nauka. 

Vjeroučiteljica islamske vjerske nastave: „Djeca u petom razredu prvi put 
uče teorije o nastanku svijeta. Oni su to radili na časovima prirode i onda 
su došli kod mene i pitali me kako islam gleda na to. Ja sam im rekla i oni 
su me slušali, i sad vidim da su zamišljeni. Onda mi kaže jedna djevojčica: 
’Mi smo to radili’. A ja ih pitam: ’Šta vam je rekla učiteljica?’ A ona je re-
kla: ’Učiteljica je rekla: Djeco, imamo različite teorije o nastanku svijeta, 
ima ih mnogo [...], a vi upoznajte sve pa ćete se vi odlučiti šta ćete vje-
rovati.’ Ja sam rekla: ’To je savršeno.’ I mnogo sam bila sretna da imamo 
ovu učiteljicu. Ne može biti kolizije. Ja svoju djecu učim da oni istražuju. 
Rijetkim ljudima je dato da oni vjeruju sami po sebi. Nema potrebe da 
strahuju da će naći nešto što će pobuditi sumnju i poljuljati njihovu vjeru.“

Vjeronauka je i izazov dijalogu između različitih religija i pogleda na svijet, 
ako se taj njen potencijal koristi od strane vjeroučitelja. Tematizovanje drugih vjer-
skih zajednica na vjeronauci nastavnim planom i programom propisano je na dva ili 
tri časa godišnje za svaki razred, prema tvrdnjama vjeroučitelja. Davanje pozitivne 
ili negativne konotacije o religijski drugom značajno utiče na međusobne odnose u 
društvu, a o tome odlučuju vjeroučitelji. Ko će propisati njihov emocionalni odnos?

3.2. Prepreke za veći doprinos religije pomirenju

O preprekama u okviru religije govorilo je 62% (48/77) svih intervjuisanih. U 
intervjuima vjerskih lidera preovlađuju prijedlozi kako religija može da doprinese 
u procesu izgradnje povjerenja i pomirenja u odnosu na prepreke koje su istakli da 
postoje. Obrnuto je kod intervjuisanih iz drugih sektora. Iz 81% (17/21) intervjua 
sa vjerskim predstavnicima izdvojili smo mišljenja o preprekama u djelovanju vjer-
skih zajednica u procesu pomirenja. Ona obuhvataju širok spektar problema, od onih 
unutar vjerskih zajednica do problema zloupotrebe religije od politike ili pojedinaca 
iz vjerskih zajednica. Neke od tih prepreka su samo dio nedovoljne razvijenosti po-

34  Watson, 2016: 5.



270 Zotova, A.,  Kuburić, Z., Popov Momčinović, Z., Brkić, M.A., Wilkes, G.

jedinih procesa, dok drugi zadiru daleko u prošlost i imaju svoju dugu genezu. Više 
od polovine intervjuisanih iz drugih sektora (55%, 31/56) govorilo je o istim proble-
mima, uglavnom na radikalniji način, najviše o nacionalizovanosti vjerskih lidera, 
potom hipokriziji i uticaju konfesionalne vjerske nastave na razdvajanje građana po 
nacionalno-vjerskoj osnovi. O problemima unutar vjerskih zajednica znaju, pa pre-
ma tome i govore samo vjerski lideri. Među svojim profesionalnim ograničenjima 
vjeroučitelji su istakli da je način na koji će se govoriti o drugim vjerskim zajedni-
cama i sarađivati sa kolegama vjeroučiteljima, da li će se organizovati zajednički 
časovi i posjete vjerskim objekatima, stvar lične volje vjeroučitelja, zbog koje se u 
nekim sredinama može čak i odgovarati.  

Od religije se puno očekuje jer se stanovništvo u BiH jedino razlikuje po vero-
ispovijesti, složni su intervjuisani, 35 ali i tu ima 90% sličnosti. Međutim, orijentacija 
na razlike, kojih je jako malo, čini da se ipak orijentišemo na distanciranje. Dakle, ta 
potreba da se gradi identitet na razlikama koje se potom predimenzioniraju u religiji 
pronalazi pogodno tlo. 

Predstavnik jevrejske zajednice: „Da se razumijemo, mi imamo tri nacionalna 
korpusa, imamo tri, kako to Ustav kaže, konstitutivna naroda, ali se radi o 
istim ljudima. I jedina razlika između njih nije više ni jezik, jer više i ne zna-
mo koji jezik govorimo, kol’ko god je svako od nas slobodan da se deklariše 
da je njegov jezik hrvatski, ili srpski, ili bosanski. Ali je očito da se razlikuje-
mo jedino po vjeroispovijesti, jedino je to ono što nas dijeli. Istovremeno, ako 
poslušate vjerske lidere, čućete da svi oni govore da smo mi djeca jednoga 
Boga, da svi mi, pošto smo monoteističke religije koje imaju abrahamske 
korijene, imamo isto porijeklo i da je to sve isto. Ono što mene, recimo, uvi-
jek impresionira to je da daleko više pažnje se posvećuje onih desetak posto, 
što je razlika između ovih monoteističkih religija, nego da se potencira onih 
gotovo 90% stvari koje su iste u svim vjerskim zajednicama, odnosno u svim 
svetim knjigama; jer mi se svi kunemo u svoje svete knjige, a da, nažalost, 
malo nas ih je pročitalo, a da ne kažem shvatilo kako treba. U tom smislu, čini 
mi se da je teško uraditi nešto što bi moglo da preokrene stvar.“

Velikim očekivanjima od religija doprinose iskustva iz prošlosti. Isključenost 
religija iz javnog života kroz jedan duži period i njihov povratak na javnu scenu osta-

35  Složnost nije pristuna pri ocjeni jezičkih i kulturnih razlika među Bošnjacima, Hrvatima i 
Srbima. Jedan  od četvorice intervjuisanih je tvrdio da se jezički i kulturno razlikuju. Intervjuisani su 
spominjali ovu temu usput, odgovarajući na druga pitanja.

vlja utisak da su uzrokovale sukobe i da su dovoljno moćne da daju odgovore i riješe 
pitanja pomirenja bez učešća same države i povjerenja u rad građanskih udruženja. 

Univerzitetski profesor filozofije: „Poteškoća s kojom se BiH suočava jest 
odsutnost kulture nevladinih udruga, akcija i aktivnosti, odnosno njihova 
aktivnost se promatra sumnjičavo kao pokušaj rastakanja države, nacije 
i slično. Nedostatak te kulture stavilo je isuviše velik uteg na religije i 
zahtjev pred kojim se nalaze. Taj zahtjev je donekle i apsolutan. Religije 
moraju donijeti apsolutno pomirenje jer su apsolutni uzroci nepomirenja u 
BiH. Tako pojednostavljeno gledanje na BiH društvo prvo pojednostavlju-
je povijest BiH, posebno razdoblje komunističke diktature, koje je u po-
litičkom smislu jednopartijski sustav u kojem razvoj građanskih i civilnih 
inicijativa nije moguć jer se tretira kao podrivanje države i sustava. Drugo, 
isključene religije iz javnog života kroz jedan duži period i njezin povra-
tak na javnu scenu ostavlja dojam da je religija dovoljno moćna da dadne 
odgovor i riješi pitanje pomirenja bez sudjelovanja same države i građan-
skih udruga. To je pogrešno jer bi se time potvrdila netočna teza kako su 
religije u BiH apsolutni uzrok svih zala, pa shodno tome snose i najviše 
odgovornosti za uklanjanje korijena tih zala kroz proces pomirenja. Može 
zvučati defetistički i pesimistično, ali religije u BiH ne mogu uspostaviti 
pomirenje na jedan zadovoljavajući način ako u taj proces nije uključena 
država i, pogotovo, građanski sektor koji se u BiH tek nakon rata pomalo i 
stidljivo razvija uvijek pod lupom sumnje i optužbi kako je riječ o nečemu 
što je protiv ove zemlje i njezinih građana.“

Intervjuisani profesor filozofije uočava dva pretjerana i kontradiktorna stava u 
društvu o ulozi religija u procesu pomirenja − neki ljudi imaju prevelika očekiva-
nja od religije, drugi iskazuju preveliko nepovjerenje da religije mogu doprinijeti 
pomirenju. Prepreka na putu pomirenja uočena u iskazu intervjuisanog može se for-
mulisati kao diskvalifikacija čitavog vjerskog sektora s optužbom da su doprinijeli 
nepomirenju. 36 S jedne strane, na optuženičkoj klupi su religije, s druge strane su ne-
vladine organizacije, a geneza njihove nemoći da istraju u onome što jesu po svojoj 
prirodi jeste bivše društveno uređenje, koje je gušilo i religiju i građansko društvo i 
stavljalo ih u funkciju jednopartijskog političkog sistema. Očekivanje od religije da 

36  Smatra se da su upravo procesi nacionalne i konfesionalne homogenizacije prije i nakon 
izbijanja sukoba doveli do nacionalne i konfesionalne konfrontacije (Cvitković, 2004: 50).

doprinese pomirenju preteško je i nerealno. Pritom se zanemaruju druge istorijske či-
njenice u vezi sa uzrocima rata i nedostaje jedna šira slika o statusu religije prije rata. 

Aktivnost organizacija civilnog društva posmatra se kao pokušaj rastakanja dr-
žave, vjere i nacije. Aktivnost vjerskih zajednica posmatra se kao pokušaj rastaka-
nja građanskog društva kroz jačanje nacionalnih identiteta. Većina intervjuisanih iz 
drugih sektora smatra da religije ne doprinose pomirenju jer jačaju nacionalne iden-
titete. Otežavajući je nedostatak saradnje između religijskih organizacija i civilnog 
društva, što je još jedna od prepreka. Čini se da je taj dijalog između sekularnog i 
vjerskog naporan upravo zato što se posmatra kao međusobno isključujući. Pokušaj 
spajanja vjerskog i civilnog, i vjernika/vjernica i građana/građanki, najprisutniji je 
među ženskim organizacijama vjernica, koje nailaze na probleme jer nisu prihvaćene 
u obje uloge. 

Direktorica udruženja koje se bavi međureligijskim dijalogom: „Ja se ba-
vim malo specifičnim pomirenjem u smislu civilnog društva jer se bavim 
izgradnjom mira i pomirenjem motiviranim vjerom, religijom. I to je kao 
neki, ja bih rekla, uski kolosijek, kao neki rukavac mali zbog toga što je 
jako povezan sa nečim što je s druge strane vrlo omraženo u civilnom druš-
tvu, kao izvor velikog nasilja, kao što i jeste. Stalno je naporan taj dijalog u 
našem regionu između sekularnog i vjerskog, religijskog. I mi u civilnom 
društvu pokušavamo na neki način da spojimo to, da kažemo da smo i mi 
normalni, da imamo pravo biti tu u civilnom drustvu, da ne znači nužno 
da smo produžena ruka neke nasilne, patrijarhalne, ove-one, religijske in-
stitucije. Nego da naprosto imamo taj senzibilitet, način života, ali da na 
isti način volimo slobodu, prava za čovjeka i da se želimo zalagati za njih. 
Nije jednostavna uvijek ta borba. Ja sam pomalo se i umorila od toga da se 
to toliko objašnjava.“

Ovdje vidimo takođe problem anatemisanja religioznih kao nasilnih, kao onih 
koji su produžena ruka patrijarhalnih vjerskih institucija. Citirali smo ranije još neka 
obrazloženja stava da religiozni lako skliznu u nasilnost, a kasnije ćemo više govoriti 
o primjedbama vjerskih i drugih aktera na retoriku i postupke vjerskih vođa kojima 
podstiču nacionalnu mržnju. 

Intervjuisani su uočili nedostatak inicijativa za međureligijski dijalog od strane 
većinske zajednice u nekim lokalnim zajednicama. Vjerski akteri i drugi sagovornici 
pitaju se moramo li biti manjina da bismo gradili mir ili možemo imati inicijativu 
i kada smo većina. Više je intervjuisanih iz drugih sektora koji su ukazali na to da 

vjerski lideri mijenjaju svoju naklonost ka pomirenju u zavisnosti od toga da li su sa 
službom u sredini u kojoj su većina ili manjina. Ove izjave u skladu su sa rezultatima 
našeg istraživanja iz 2013. godine, koji su pokazali da konstitutivni narodi nisu ho-
mogeni tj. da postoji statistički značajna razlika u stavovima prema pomirenju osoba 
koje su u manjini na nekoj teritoriji i onih koje su u većini.

Pravoslavni sveštenik: „Smatram da i sveštenici koji su na poziciji [star-
ješine] ipak treba da dobiju inicijativu sa vrha. Primjera radi, vladika Hri-
zostom, kada je bio ovdje, on nije imao nikakvu inicijativu da bi te ljude 
[vjerske lidere drugih vjerskih zajednica] pitao kako im je, niti da bi te 
ljude organizovao na nivou namjesništva ovdje gdje je bio većina. Ali kada 
je otišao u Sarajevo, gdje je manjina, onda on pravi prijeme. Pa se onda 
postavlja pitanje moramo li biti manjina da bismo gradili mir ili možemo 
to sa pozicije kada smo većina.“

Novinar i urednik portala: „Imate na mikronivou neka dešavanja koja bi se 
mogla zvati drugačijim narativima da jedni drugima pomažu. Uglavnom, 
vi možete da vidite, tamo gdje ste vi sveštenik neke manjinske grupe, vi 
imate ogromnu potrebu za pomirenjem. Ako sveštenik te iste zajednice 
se preseli u neku većinsku [sredinu], automatski zaboravi sve ono što je 
pričao dok je bio sveštenik u toj manjinskoj zajednici. Imam gomilu takvih 
primjera. Dok su radili, na primjer, sveštenici pravoslavne crkve u Fede-
raciji, onda su postali nekom hijerarhijom sveštenici pravoslavne crkve u 
Republici Srpskoj, promjena diskursa, apsolutna promjena diskursa. I tako 
vam je isto sa predstavnicima drugih religija. Ja zaista ne mislim da relati-
vizujem s tim, ali toliko je očito da je to sve isto, da ja nemam riječi. Imate 
biskupa Franju Komaricu, koji konstantno pominje pomirenje kao bitno, 
kao neminovnost povratka da bi se ovdje ustabililo u budućnosti. E, sada, 
njega hrvatska politika iz Federacije potpuno ignoriše. On je za njih nepri-
jatelj jer oni imaju neku teritorijalnu potrebu za Bosnom i Hercegovinom, 
kao podrazumijevaju jedan teritorij gdje će oni imati sve, a to što ima nekih 
Hrvata i mimo te zamišljene teritorije, to njih ne zanima. Znači, to je jedan 
bizaran pogled na nabrajanje sopstvenog naroda.“

Citirani novinar dotakao se odnosa „svojih“ prema „svojima“ koji žive u mje-
stima gdje su u manjini u brojnom smislu. Poslanica u skupštini entiteta istakla je 
problem da se vjerske zajednice premalo zauzimaju za povratnike svoje vjerske za-

jednice kada se oni nalaze u zabačenijim mjestima: „Ja odem u posjetu u tamo neko 
izbjegličko mjesto, oni podigli džamiju. Ja došla drugi dan Bajrama, donijela neke 
poklone. Povratnici se meni žale da nisu mogli klanjati bajram-namaz jer nisu imali 
imama, nikoga nemaju. I ja se vratim u Sarajevo i taj isti dan na sarajevskoj televiziji 
kažem: ‘Vidiš šta mi radimo, ljudi podigli džamiju, opremili. Ljudi se vratili, to je 
mjesto gdje ima povratka ljudi’, reko’ ‘nemaju imama. Pa kad smo napravili džami-
ju, što im niste poslali imama bar za Bajram.’ Poslije me ljudi zovu i kažu, kako ćeš 
tako reći. Pa kako neću reći kad je to istina, pa nisam ja ništa slagala, nego direktno 
s terena vam sad to nosim, to su vam poruke ljudi. Tako da mislim ovo je jedan mali 
primjer, a imam ih koliko god hoćeš. Ovo samo kod nas može, bar je Bajram veliki 
praznik i najmanje što možeš da uradiš je imama da im pošalješ. Ali to je njima ‘šlj’ 
mjesto jer ih je malo.“ Dakle, tri intervjuisana iz drugih sektora su naglasila da vjer-
ske zajednice treba više da brinu o svojim povratnicima, a jedan od njih je to stavio 
u primarni zadatak vjerskoj zajednici, a ne izvršnoj vlasti Federacije i Republike 
Srpske ili lokalnoj vlasti na čijoj su teritoriji. 

Intervjuer: „Istraživanje koje smo mi vodili, najveća odgovornost za bolji 
suživot daje se, da bi mogli poboljšati, izvršna vlast Federacije i Repu-
blike Srpske, onda drugi paket ide na nivo gradske, lokalne zajednice, da 
oni mogu dosta da utiču, kako bi vi to prokomentarisali?“ Intervjuisani 
(zamjenik gradonačelnika): „Sada ću vam reć ovo, sve je ipak do religije, 
znači, do upornosti njihove zajednice. I mislim da tu dosta ima uticaja 
Islamska vjerska zajednica kol’ko ona može da ih drži, da ih okupi, daleko 
više nego što ima Pravoslavna crkva uticaja na srpski narod. Ta neka vita-
lizacija se dešava. Obično manjine se vežu za svoju, da kažem, vjeru, za tu 
zajednicu. Evo konkretno prekjuče je bila sahrana Husi Zečkanoviću. Mi 
smo bili na sahrani, naravno i gradonačelnik i ja i dosta prijatelja njegovih 
koji su i Srbi i muslimani. I sad eto mi smo bili na dženazi. Vi vidite da 
je maltene cijele Janje muško stanovništvo bilo na dženazi. Žene ne idu 
na dženazu, budu u kući, drže u isto vrijeme tehvid. Oni su vezani dosta i 
očekuju pomoć i uvijek imaju svojih vjerskih vođa. Ne mislim ništa loše, 
mislim u nekom pozitivnom smislu.“

Intervjuisani sociolog religije primijetio je da je u manjim sredinama više ini-
cijative međureligijske saradnje nego u Banjaluci, Mostaru ili Sarajevu. Naveo je 
pozitivan primjer da su u nekom manjem gradu organizovane fudbalske utakmice 
između imama i pravoslavnih sveštenika. Takvo stanje stvari objašnjava činjenicom 

da su u ovim sredinama ljudi prisniji i više usmjereni jedni na druge, a mi se pitamo 
može li razlog biti poruka koja se ne želi poslati kao zvanični stav iz Sarajeva, Mo-
stara i Banjaluke. 

Ima i manjih sredina koje su poznate po slaboj saradnji između vjerskih zajed-
nica, na primjer, Teslić, složili su se intervjuisani vjerski akteri iz Teslića. Zatvore-
nost u svoje parohije, džemate, opštine, grupe istopripadajućih i istomislećih, dovodi 
do nemogućnosti upoznavanja drugog i činjenja dobra drugome. Direktorica NVO 
koja se bavi međureligijskim dijalogom kaže da čim se zajednice zatvore, prestane 
„dolazak svježeg zraka, samim tim i svjetla, samim tim i najpravednije i najljepše 
stvari za koje se oni bore počinju da gube smisao. Kome ih mi vrtimo? Za šta? [...] 
‘Mi moramo pomagati hrišćanima! Mi hrišćanima trebamo činiti dobra dijela! Mi 
moramo pričati o milosrđu!’ − to mi je rekao jedan dječak iz Mostara. − ‘Jeste, mi 
smo učili: trebamo činiti dobra djela hrišćanima. Sve to u okviru svoje zajednice.’ 
[...] Aj’ ti vidi kako bi ti prišao, pa došao u moj džemat da gostuješ i da ispričaš nešto, 
al’ da te ne izbace odmah nego da budeš nekako taj koji će govoriti nekim univerzal-
nim [jezikom]. Ne kažem sad otiđi u fašističko neko... Ali, jarane, džemata i župa i 
parohija je u ovoj zemlji jako puno. Znači to je veliki broj ljudi. Ajd’ vidi kako ćemo 
to [napraviti] susret da afektiramo jedni druge.“ Prema njenom mišljenju: „Ideja 
izgradnje mira je da taj proces stalno teče, [da je to] stalno upoznavanje ljudi i na taj 
način upoznavanje sebe i upoznavanje Boga [primicanje Bogu, kaže kasnije]. I to je 
smisao svijeta. Mislim, to je najljepši život.“

Intervjuisani vjerski akteri koji su motivisaniji za rad na pomirenju ukazali su 
nam na problem da se na službama, u školama, ili u okviru NVO sastanaka, vjernici, 
učenici i aktivisti često pozivaju i motivišu na saradnju, ali da to ostaje na službi, 
predavanju ili izlaganju na skupu i izostaje konkretno djelovanje ili aktivnosti. Jedan 
lokalni novinar i muzičar je dao primjer funkcionisanja festivala duhovne muzike, a 
aktivistkinje organizacija civilnog društva kongresa i tribina koje okupljaju učesni-
ke različitih vjerskih zajednica. Vjerski lideri su naviknuti da govore. Rukovodilac 
udruženja žena pri Islamskoj zajednici naglasila je da je takvih aktivnosti na kojima 
se samo razmjenjuju mišljenja previše, da nemaju vrijednost ako onog o čemu se 
diskutuje nema na terenu.

Mladi lokalni novinar: „Gle, imaš, recimo, na festivalu ‘Plivske omahe’, to 
je festival duhovne muzike i poezije, gdje se svi oni sastanu za jedan sto i 
to je super i to je okej. Učestvovao sam nekoliko puta. Sve je to super, div-
no, krasno, ali iz godine u godinu se ponavlja jedna te ista tematika. Kada 
sam jedne godine primijetio da se slajd ponovio od prošle godine, o čemu 

tu imamo pričati? Lijepo je vidjeti sve njih kada sjede za istim stolom, ali 
to je sve mazanje očiju. To je imbeciliziranje masa, kužiš? Primjera radi, u 
socijalizmu je bilo, čim je neko sranje na političkoj sceni, odmah se pušta 
‘Bitka na Neretvi’ u kinima [da se podsjeti velike pobede]. Isti princip 
imbeciliziranja masa.“

Sagovornica iz Stoca ukazala je na praksu da na susretima koji se organizuju u 
ovoj lokalnoj zajednici uvijek jedan od tri predstavnika vjerskih zajednica izostane. 
Kada se tako nešto događa redovno, rađa se sumnja da ne postoji raspoloženje za 
suživot.

Stručna savjetnica za predškolsko obrazovanje, članica ženske NVO: 
„Vjerujem da imate poziv za interreligijske susrete u Stocu što nam se 
trebaju dogoditi sljedeći utorak ili četvrtak. Evo, ja iskustveno i kao neko 
ko je aktivan u nevladinom sektoru znam da nam se po pravilu nikada ne 
odazovu svi, mislim na vjerske službenike.“

U okviru nastojanja da se dođe do mira i pomirenja često se uočava nedostatak 
stvarnog dijaloga i saradnje na terenu. Ispitanici naglašavaju da to što sve ostaje na 
riječima mnoge projekte karakteriše kao „prazne priče“. Uzrok može biti izbor pro-
jektnih aktivnosti, o čemu smo govorili, ali i sakriven nedostatak želje ili odlučnosti 
da se djeluje u pravcu pomirenja. Intervjuisani vjerski akter dao je primjer da su 
predstavnici svih vjerskih zajednica 1999. godine pristali na saradnju sa Komisijom 
za istinu i pomirenje u BiH, rekli su da stoje iza toga i da su spremni da na tome 
rade. Međutim, inicijativa je zaustavljena kada je bilo vrijeme usvajanja zakona o 
Komisiji. 

Deset intervjuisanih, odnosno trećina intervjuisanih iz drugih sektora, koji su 
komentarisali prepreke u okviru religije, istakli su da je, prema njihovom mišljenju, 
saradnja vjerskih aktera neiskrena. Rukovodilac jedne od službi u okviru vlade en-
titeta smatra da je saradnja vjerske elite prisutna kada je riječ o pragmatičnosti, a ne 
na osnovu življenja univerzalnih vrijednosti kojima nas sve vjerske zajednice uče: 
„Svetost života, svetost pravde, razumijevanje za bol i patnju drugog kao univezalno 
osjećanje empatije, da ste u stanju da izađete iz vlastitog dvorišta i pokušati se sta-
viti u poziciju susjeda koji je isto tako patio, ako ne sad, onda možda prije pedeset 
godina ili su to traumatična iskustva njegovih roditelja, predaka i tako dalje, za to 
treba mnogo više truda, pameti i istrajnosti. Realno govoreći, te elite crkvene su 
zatvorene. Saradnja se svodi na golu pragmu, gdje ako mogu zajedno aplicirati kod 

neke međunarodne organizacije za neki grant, sredstva ili kod lokalne vlasti pojačati 
taj autoritet zajedničkim nastupom da se obezbijede sredstva u budžetu, bar su to po-
sebno izražena lokalna iskustva, oni su spremni zajedno pa i pojaviti se u javnosti.“ 
Profesor sociologije religije: „Ja ne vjerujem u međureligijski dijalog. Zašto? Zato 
što je međureligijski dijalog sveden isključivo na protokol, na visoke predstavnike, 
činovnike koji se nekako sastanu negdje, mediji dođu odslikaju, prenesu i to se zavr-
ši slikom u novinama.“ Novinar i urednik portala smatra da vjerske zajednice imaju 
male šanse da utiču na pomirenje s obzirom na to „da su dovedene za sto isključivo 
kad su ih neke međunarodne organizacije dovele i da su tamo s tih mjesta [predstav-
nici] slali opšte poruke, neka opšta mjesta [pominjali]“.  

Katolički i pravoslavni sveštenici iz ugla samokritike ocjenjuju da na ove na-
čine ne samo projekti već „prazna priča“ sa druge strane postaje i vjera. Pravoslavni 
sveštenik kaže: „Ali mislim da hrišćani, mi se ne držimo jevanđelja. Mi se teorijski 
samo, a praktično u životu jevanđelja nema.“ Odstupanja prakse od teorije izgledaju 
i kao pogrešno tumačenje svetih knjiga, čak suprotno tumačenje od onoga što u nji-
ma piše. Drugi pravoslavni sveštenik kaže: „Ako zaista istinski propovijedamo ono 
što nas uči jevanđelje, Kur’an, Talmud, onda ne možemo nikako uticati negativno 
na te procese pomirenja. Ali, nažalost, imamo primjere [kako] mi kao vjerski lideri 
utičemo negativno na te procese pomirenja. Znači da ne tumačimo onako kako smo 
pozvani i prizvani svoju svetu knjigu, nego to radimo suprotno od onoga što nas Bog 
uči.“ Kritika iz ugla ateiste zvuči oštrije: „A onda bih želio da ne lažu Boga, a oni 
lažu Boga i ne boje se Boga jer čujemo jedno priča, a drugo radi. Sve tri strane. Ja 
sam stariji od vas pa znam u ratu. A svi vjeruju u jednog Boga, jedan je stvoritelj 
njihov. Pa kako ćeš svog oca varati?“

O problemu vjerske hipokrizije govorilo se na nekoliko načina. Četiri intervju-
isana iz drugih sektora tvrdili su da vjerski lideri verbalno šalju duple poruke, pred 
ambasadorima, medijima i na susretima govore jedno, a sasvim drugo među svoji-
ma. Još je više intervjuisanih koji tvrde da se neverbalno šalju duple poruke.  

Poslanik u skupštini kantona, potpredsjednik stranke: „Problem moj sa tim 
visokim funkcionerima vjerskih zajednica je sljedeći. Oni imaju dvostruki 
govor. Oni imaju govor za nedjelju u crkvi, petak u džamiji, a imaju govor 
za međunarodne zajednice i medije. Znači, potpuno drugačije govore, i 
meni je to uvijek smetalo. Postoji bivši reis Cerić, koji dođe u neku džami-
ju, mi saznamo privatno, neko bio, neko kaže, ili neko prenese od medija 
šta on govori. Znači, klasična ona posttranzicijska, privatizovana mafija. 
A onda ode tamo sa nekim ambasadorima i govori sve ono najljepše na 

svijetu što bih i ja rekao. Oni su naučili govoriti za svoje ljude i za među-
narodnu zajednicu. Oni imaju potpuno paralelnu [priču]. Ja tako gledam na 
Međureligijsko vijeće. Oni kada se skupe i kada su braća u tom trenutku, 
kad se slikaju, to je za uzet privit na ranu. Evo vidite, tolerancija. Onda se 
oni raziđu u svoju bazu i govore suprotno. Znači, ja ne vidim njih kao [rje-
šenje], oni su meni ništa, a imaju najveći potencijal za pomirenje u regiji, 
ne samo u BIH. Najveći potencijal, jer im ljudi vjeruju i dalje.“

Predsjednik udruženja maloljetnih boraca: „Eto, ja dajem primjer ovih mu-
slimanskih vjerskih lidera gdje ja kao vjernik znam da je zabranjeno da se 
učestvuje u ubijanju nemoćnih, posebno drugih muslimana, a da bosanski 
vojnici učestvuju u tim, pod navodnicima, mirovnim operacijama gdje se 
ubijaju. Učestvuju, a nijedan vojni imam ili vjerski lider nije ovdje izašao 
i rekao ljudi to se ne smije raditi. Znači, ne smije se to raditi bez obzira 
na partnerstva sa Amerikancima, zapadnjacima koji to rade, ne smije se to 
raditi.“

Bivši direktor humanitarne NVO: „Mislim da prvi koraci bi uvijek trebali 
krenuti od vjerskih vođa, ali da oni pošteno vode stvar, [a] ne da javno 
govore što svi narodi žele da čuju, a kad se nađu sa svojim narodom onda 
to malo ipak drugačije kažu. [...] Iako [je] sve to nekad bilo mnogo gore, 
2013. godine [je bilo] daleko gore. [...] I još uvijek blago se može primije-
titi da u javnosti za sve govori se jedno, ali ipak negdje iza kulisa se prave 
politike zajedno, jer ne mogu političari bez crkve. Crkva može da sruši šta 
god hoćeš, to je poznata stvar. Vjerske vođe kad se nađu sa svojim vjer-
nicima, kad održe propovijed i kad im kažu usmjerenje, malo je njih koji 
neće pokušati.“

Neiskren odnos jednih prema drugima primijećen je i u vidu ogovaranja i ne-
spremnosti da se konkretno zauzmu jedni za druge.

Novinar i urednik portala: „Ja sam imao jednu emisiju o religiji prije 10−12 
godina. Zvao sam predstavnike svih istorijski utemeljenih religija u BiH na 
jedno mjesto. I oni su sjedili i pričali, to je izgledalo kao jedna propovijed 
kolektivna. Kasnije na tom ručku, poslije, kako je ko odlazio, ovaj ko je 
ostao počeo je pričati protiv tog koji je otišao. Jedna suluda, licemjerna 
atmosfera.“

Predsjednik NVO koja se bavi ljudskim pravima: „Gdje su vjerske zajedni-
ce? Da li one imaju taj iskren odnos? A morale bi imati jer one bi trebale da 
budu moralne vertikale u duhovnom smislu. I mi smo svjedoci da se jedno 
priča, drugo radi. [...] Nisam vidio taj iskreni odnos među njima. Sad ću 
vam navesti jedan primjer. Kada je bila deložacija kardinala u Sarajevu, je 
l’ su se obratila ona druga dva člana da kažu ‘stanite’? Znate ko mu je po-
mogao, [a] sad ga napadaju svi? Tadašnji član Predsjedništva Željko Kom-
šić, koji je ateista, ali shvatio je neke vrijednosti: ‘Stani! To je kardinal ili 
je mitropolit ili je reis. Stanite ljudi malo!’, ne ulazeći sada uopšte ko je 
ko tu. Sramota je da ti deložiraš kardinala. Niko, pa [ni] to Međureligijsko 
vijeće [nije ga štitilo]. [...] Zašto postojite? Gdje je taj Cerić koji je trebao 
reći ‘stanite, ljudi’?“ 

Duple poruke prepoznaju se u kontradiktornim postupcima. Većina gore citira-
nih sagovornika veliki potencijal religije spomenula je u kontrastu sa licemjerstvom. 
Tako je i portparol gradske uprave na pitanje intervjuerke: „Koje su glavne prepreke 
za pozitivne promjene u Bosni i Hercegovini?“ odgovorio: „Neiskrenost i licemjerje 
političara, pa i dobrog dijela vjerskih službenika. Imate na pojavi svi su za mir, di-
jalog, suživot, a kad to trebate provesti u djelo da je to vrlo teško. Imate paradoksa 
u Bosni i Hercegovini. [Na primjer], znamo da je zadnji bosanski kralj ubijen od 
Osmanlija, a vi danas imate dječje vrtiće koji nose njegovo ime. I kako sad očeku-
jete od djece pravoslavaca i katolika sutra da sudeluju u radu takvih vrtića. Mi jedni 
drugima prije svega moramo priznati pravo na različitost, pravo na našu priošlost, 
na budućnost, da jedni druge, da tako kažem, priznamo i u vjerskom i u političkom 
smislu. A činjenica je da se tu dvije stvari prelamaju. Ako ste zakinuti u političkim 
pravima, to se događa i kao vjernici[ma].“ Predsjednik NVO koja se bavi ljudskim 
pravima zamjera što nikada sva tri glavna vjerska lidera nisu otišla zajedno na mjesta 
stradanja značajna za tri konstitutivna naroda: „Nikad im ja neću dati svoj pozitivni 
stav dok ne vidim trojicu prvih [vjerskih] lidera da su zajedno otišli na Kazane, Sre-
brenicu, dole u Grabovicu. Zajedno otiđite. Eto, uzeću tri mjesta stradanja. Nikad 
nisu otišli. Zašto? Pa o čemu vi pričate? Pa onda se pitam da li vi stvarno vjerujete jer 
ti ljudi koji su tu [stradali] su božja bića. Ne. Ne trebaš ti gledat ko je Srbin, Bošnjak, 
Hrvat ubijen. Nemam ja tu povjerenja, to svi znaju i ja to javno govorim: ‘Nemoj mi 
pričat, da vidim − otiđi.’ U Zenici su samo došli trojica − crnogorske [pravoslavne] 
crkve, katolički i islamski.“  

Prepreke na putu pomirenja s jedne strane se nalaze u okviru samog sistema, 
kako vjerskog tako i političkog, i nemogućnosti pojedinaca da nešto promijene. S 

druge strane, prepreke predstavljaju i pojedinci koji bivaju prevareni ili iz slabosti 
karaktera izdaju sam sistem kome pripadaju. Tako sagovornici navode korupciju, tj. 
pristajanje sveštenih lica na podmićivanje, podršku pojedinih političkih opcija od 
strane vjerskih službenika. Smatraju da političke partije „kupuju“ vjerske službenike 
da bi ih oni podržali sa propovjedaonica. 

Katolički sveštenik: „Bez obzira da li je Hrvatska ili Srbija, i ovdje isto 
SDA, sve je to totalno korumpirano. I još se za tu korupciju zaodjene ne-
kim svetim plaštom. Oni jako pomažu religije, daju se velike pare religija-
ma. Evo, sad pred izbore, ja znam sve te mehanizme, dođu župniku i kažu 
ove godine dobijaš 50.000 maraka, sljedeće godine 50 investicije. I, onda, 
nakon izbora, u nas sve crkve rade obnove.“ 

Vjeroučitelj pravoslavne vjerske nastave: „Često se desi da upravo, naža-
lost, sad ću reći nešto što ne bih smio da kažem, da vjerske zajednice budu, 
pogotovo vjerski poglavari, na neki način zloupotrijebljeni od institucija 
političkih vlasti zbog jednodnevnih političkih poena i koječega. I same 
vjerske vođe umjesto da budu nosioci izgradnje mira i povjerenja i dobrog 
života budu na neki način čak rušioci svega toga radi nekih sitnih interesa. 
Na svu sreću i hvala Gospodu Bogu, ti primjeri su, kako vrijeme odmiče, 
sve manje i manje [prisutni] i sve blaže i sve neznatnije.“

Novinar i urednik portala: „Ovdašnje religije uživaju da budu privjezak 
ovdašnjih politika i obrnuto. Ovdašnje politike uživaju u tome da budu pri-
vjezak ovih religija. Vrlo su im značajne u prikupljanju glasova za izbore. 
Davanja koje ovdašnje religijske zajednice dobijaju od politike u ovako 
siromašnom društvu su enormne, ne odgovaraju uopšte standardu društva 
i dok god je tako, religije će podržavati one koji pobjeđuju i nikad neće 
zvati na preispitivanje. Ovdašnje religije ne žele to da rade jer bi izgubili 
poziciju koju imaju. Ja zaista mislim da je jednostavno to toliko jaka veza, 
vidljiva, i prekidom te veze gube i jedni i drugi.“

Politikolog i novinar: „Bez politike koja je tu [religijske zajednice] ne 
bi mogle ni da opstanu ni da toliko dobiju: ogroman povratak zemljišta, 
ogromna mogućnost da zajedno u sprezi sa politikom vladaju u svojim 
institucijama. Da imate tako ogorman uticaj kakve imaju religijske zajed-

nice danas u Bosni i Hercegovini govori o tome da ništa nismo različiti od 
iranske džamahirije.“

Intervjuerka: „Kako vi percipirate ulogu vjerskih zajednica?“ Intervjuisani 
(načelnik opštine): „Pa, što se tiče svih vjerskih zajednica, vjerske zajedni-
ce rade svoj posao kao što su uvijek radile i prije rata. To što sad određeni 
ljudi iz političkih krugova i političkih struktura i elita to zloupotrebljavaju, 
to je drugi par cipela. To su stvari gdje su se određene političke stranke 
uvezale sa vjerskim zajednicama. Pa ne možemo mi tu biti zlonamjerni 
pa da samo govorim da se samo jedna određena politička partija vezala sa 
vjerskom zajednicom, da li je to islamska, pravoslavna ili katolička crkva. 
Svi su u istoj uravnilovci. Tu je spojen biznis, posao kada su te stvari u 
pitanju.“

Neki intervjuisani nazivaju to zloupotrebom vjerskih poglavara od političkih, 
dok drugi odgovornost više stavljaju na same vjerske poglavare. Prvi su skloni da 
kažu kako se nacionalne političke elite bore za vlast i koriste sva sredstva, a vjerske 
zajednice bivaju instrument nacionalističke manipulacije, pa umjesto ljubavi i sigur-
nosti upletu se u etničke i vjerske podjele naroda. 

Jedan intervjuisani vjeroučitelj smatra da su u pitanju pojedinačni slučajevi, a 
većina, 15 intervjuisanih i vjerskih aktera i iz drugih sektora, da su vjerski službe-
nici masovno nacionalizovani. Zamijenili su vjeru nacionalizmom, kaže katolički 
sveštenik, koji smatra da vjerski lideri ne mogu istovremeno da djeluju na ljude 
produhovljivanjem vjere i da iskazuju nacionalizam. Atmosferu pri kojoj vjerska 
lica propagiraju nacionalizam uporedio je sa atmosferom pri pijenju alkoholnih pića. 
Za dokaz da su vjerske zajednice nacionalizovane intervjuisani iz drugih sektora 
najviše navode da njihovo djelovanje ne izlazi izvan etnocentričnih linija, da često 
komentarišu aktuelne događaje i pojašnjavaju šta je istina umjesto da se bave pro-
dubljivanjem vjere. Direktor informativnog programa javnog servisa smatra da se 
veliki broj vjerskih lidera u svojim javnim nastupima ponaša kao dnevnopolitički 
analitičari, a ne duhovna lica. 

Katolički sveštenik: „Nacionalizam je rakija. [...] Kad župnici počnu ‘Mi 
Hrvati...’, to je isto kao da se napiju.“ Na drugom mjestu objašnjava: „Ja 
imam istraživanja u kojima se vidi kako svećenici, imami, propovjednici 
kad propovijedaju vjeru, koliko je to truda, duhovnosti da se navijesti božji 
dolazak, a kad pređu u nacionalizam, u nacionalizmu je duhovnost rakija, 

alkohol. [...] Sad sudjelujem u nekom projektu Živa biblioteka i razgova-
ram puno u čitavoj Bosni sa mladim ljudima. I sviju pitam: ‘Šta vas najviše 
u religijama smeta?’ Na prvom mjestu svugdje, i kod muslimana i pravo-
slavaca jest što župnici reklamiraju HDZ sa oltara. Eto. Odnosno, SDA, i 
što je politika na oltaru otvorena. Čak sam prije neki dan bio sam u Novom 
Travniku. Neki dečki tumače kako ti je to u Novom Travniku, u Bučićima, 
u Rankovićima, kako to sveštenici na svoj način naštimavaju HDZ-u.“

Pravnik i kulturolog, istraživač: „Partije su etnocentrirane. Religijske sku-
pine su etnocentrirane. Ne daj Bože da neki franjevac ide protiv HDZ-a. 
Na kraju krajeva, ionako su ih sve povaljali imenovani, da kažem, ljudi 
koji se tol’ko ne protive HDZ-u više. Očišćeni su, skrajnuti su oni koji 
se baš protive. Ne dȏ Bog da pravoslavni neki popovi idu van linije etno-
centrične. SDA i dalje koristi islamsku vjersku zajednicu ko svoj izborni 
poligon. Ne dȏ Bog da islamska zajednica krene i okrene i kaže: ‘Gospodo 
draga, ajmo mi glasat ponovo za boljševike.’ [smijeh] Nema teorije. Znači, 
glasaće dok ne crknu. I to je sad problem.“

Sociolog religije, univerzitetski profesor: „Tu ponovo dolazimo do počet-
ka, politika i kroz rat, recimo 90-ih, pa i danas, nekako drži pod kontrolom 
same religijske zajednice iliti vjerske službenike, da ne govorimo čisto o 
vjernicima koji su pripadnici samih religijskih zajednica. Razlog je isti kao 
što sam prethodno naveo. Zašto? Zato što i sami vjerski službenici promo-
višu određene etničke ideje kroz svoje zajednice i na taj način promovišu 
nacionalni ključ i život jednih pored drugih, a nikako jedni sa drugima. 
Koliko ja pratim nastupe vjerskih lidera, nisam primijetio neku veću od-
lučnost da se govori o želji da se onaj drugi upozna i spozna. Podvlači se 
ta razlika između nas s jedne strane i nekih tamo drugih. Nema govora ni 
želje o pomirenju.“

Mladi lokalni novinar i aktivista naziva religijske organizacije akterima de-
vastacije: „Od devedesetih do 2006. je prednjačila crkva, sada prednjači islamska 
zajednica i ako hoćeš da imaš sliku cjelovite BiH ili jedne kasabe iz Andrićevih ro-
mana, prođi gradom i sve će ti biti jasno.“ On izjednačava BiH sa njenom slikom iz 
Andrićevih djela, u kojima makar i pritajeno tutnji međuvjerska mržnja. 

Navešćemo kritiku konkretnih ponašanja koje su intervjuisani zamjerili. Pome-
nuli smo razdvajanje u govoru na „nas“ i „njih“. Razdvajanje predstavlja naročito 

iskušenje u govorima za nacionalne praznike. Intervjuisani metaforično kažu da su 
vjerskim zajednicama Tuđman, Milošević i Izetbegović sveci, da se slavi oružje, 
a potom priča o nekakvom pomirenju. Međutim, korak dalje u raskolu predstavlja 
insistiranje u pojedinim vjerskim krugovima na posvećenju i veličanju onih koji su 
drugom narodu nanosili štetu. A upravo se problemi poricanja, samoobmane, igno-
risanja i potiskivanja nasuprot priznanju smatraju najvećom preprekom u procesima 
pomirenja (Prager, Govier, 2003: 3).

Politikolog i novinar: „Vjerske zajednice imaju neka vijeća [Međureligij-
sko vijeće] i oni se sastaju i tako dalje. Ali isto tako kada imate velike 
nacionalne praznike, ili kada trebate da se osvrnete oko pitanja svoga ne-
kakvog puka, naroda kome se obraćate, vjernika svojih, vi onda dolazite 
u priliku da napravite upravo neki oblik poklona militarnom, vojnom, rat-
nom oružju, od toga, ne znam, da se slave topovi, cijevi, pa onda pričate 
o nekakvom pomirenju. Religijske institucije su postale jednako ozbiljna 
lakrdija ovdje.“

Novinar BHRT: „U zadnjih 25 godina, Franjo Tuđman, Slobodan Miloše-
vić, Alija Izetbegović su za njih bili skoro pa za neke svece. I kažu nam 
− stvorili su državu, ne uzimajući u obzir da su te države jako nesretne i da 
su te države stvorene na sto tisuća mrtvih i preko miliona prognanih, i tako 
dalje, unesrećeni ljudima. I oni su njima sveci danas. I onda se pitam, pa 
pobogu, kakvim bi imenom nazvali Vaclava Havela, koji na onako fin na-
čin podijeli Češku i Slovačku? Njega niko ne spominje. To je živi do juče 
evo, umro je, živi svetac. Znači, oni su im sveti, a to nose uz svoja imena, 
a Vaclava Havela skoro niko više ne spominje, ni da je postojao taj čovjek, 
a ne da je na takav način...“

Pravoslavni sveštenik: „Samo insistiranje u krugovima katoličke crkve na 
posvećenju Alojzija Stepinca tek je razdor među narodima.“

Prepreka miru jeste i često podsjećanje naroda od strane vjerskih vođa na pro-
šlost. Intervjuisani tvrde da vjerska lica zaista prečesto pominju prošlost, ali i da su 
skloni preuveličavanju i insistiraju na onome drugome kao zločincu, što budi osjećaj 
nepravde. Pravoslavni sveštenik kaže: „Još jedan razlog zašto mira neće biti, sve 
vjerske vođe govore o zločinima onih drugih. To uvećavaju, narod stalno podsjećaju 
da to nikad ne zaborave. A podsjećanje na to u stvari stvara osjećaj osvete. Neka to 

bude za 50−100 godina.“ Katolički sveštenik podijelio je s nama reakciju drugog 
vjerskog lica na savjet da u govoru ne koristi uobičajeni narativ o ugroženosti naro-
da: „On uzeo politički govor HDZ-a i poslije sam ja bio kriv što sam ga upozorio na 
to da ne smije kao kardinal govoriti o ugroženosti.“ Direktor mirovne NVO ukazuje 
na isto: „Ponovo imaš te loše primjere. Kad dođe [pa] održi govor to je kao krava 
koja daje puno mlijeka pa onda sve to prospe. Održi taj govor koji je nacionalistič-
ki, kaže: ‘Mi, Hrvati, Srbi, Bošnjaci, mi ugroženi.’“ Ovakve govorne činove bivši 
direktor humanitarne NVO smatra još opasnijim kada dolaze od vjerskih lica nego 
od političara jer ih narod sluša više nego političare, te da vjerske vođe pulsiraju 
netrpeljivošću više od političara: „Vjerske vođe najviše pulsiraju, po meni čak više 
od političara. Političari su plaćeni da govore i narod [ih] puno više ne sluša. Sluša iz 
navike i zna da od toga nema ništa.“ 

Problem je i nedostatak izvinjenja ispred vjerskih zajednica za sopstvene zloči-
ne narodu druge vjerske zajednice. Tako je pravoslavni sveštenik zamjerio što niko 
nikada nije rekao ispred katoličke vjerske zajednice, pa ni papa: „Da, narod je u 
ime naše vjere, nismo mi to, ali u ime naše vjere je radio to što je radio, mi se toga 
odričemo.“

Poslanik u skupštini entiteta: „Religija je amnestirala zločine. Gdje je cr-
kva i džamija ustala protiv zločina u sopstvenim redovima? Gdje je osu-
dila? Nigdje. Kako mislite oni sad mogu dovesti do pomirenja, [da bude] 
u funkciji kolektiviteta jer mi smo se i kroz religiju diferencirali.“ On je 
izrazio mišljenje da religija ne može doprinijeti pomirenju, zapravo da ona 
djeluje „kontra“ jer „ovdje je religija posvetila zlo i ona se svodi na nivo 
konfesionalnog“.

Predsjednik udruženja maloljetnih boraca: „Ali opet mislim da su to [vjer-
ske zajednice] filijale političkih organizacija, to su samo instrumenti po-
litičkih partija, tu vjere nema nikako. Znači, ne može me niko ubijediti. 
Bili smo svjedoci za vrijeme rata da su se osvještavali topovi, da su se 
krstili ratni zločinci i tako dalje. Moraju se vjerski lideri i vjerski službenici 
distancirati od toga. Oni moraju da dijele stvari na ono kako je Bog rekao, 
istinu da razdvajaju od neistine i dobro od zla, [i] da pomognu ljudima da 
te dvije stvari razgraniče. Ne mogu miješati jedno i drugo. Ne mogu davati 
podršku nekakvim nebuloznim projektima političkih lidera, stajati uz njih 
kad su svečanosti. Ne moraju ništa reći, samo prisustvo njihovo tamo je za 
mene zločin.“

Politikolog i novinar rekao je da on, između ostalog, nema povjerenja u insti-
tucije koje su razgriješile ljude za djela sa ratišta: „Ali ko gradi iskrenog vjernika? 
Prije svega, tu bi trebalo da bude govora o nekakvom duhovnom otvaranju, svjetlu, 
nekakvoj duhovnoj priči, o nekakvom vjerovanju o dobru. Na kraju krajeva, mi ima-
mo i kanone koji u svakoj religiji govore šta treba i šta ne treba raditi. Vi znate da 
su ljudi dolazili sa ratišta i nakon toga razgriješe se u toj istoj instituciji za najgore 
moguće stvari koje su činili. Tako da ja jednostavno ne vjerujem institucijama.“

Sagovornici su nam ukazali da se događa da se ne svjedoči o dobročinstvima 
tokom rata prema ljudima drugih vjerskih zajednica i od strane ljudi drugih vjerskih 
zajednica. Mi nismo mogli ustanoviti da li je posrijedi strah da se o drugome kaže 
nešto dobro ili nepoštovanje tuđe dobrote.

Pravoslavni sveštenik: „Bilo je i nepriznavanja. Vladika Hrizostom, sad 
je u Sarajevu, on ti ode i izbavi jednoga odžu. Čuo da je odža zarobljen 
i on našim srpskim, ko je bio tamo, rekȏ: ‘Čuo sam...’ Oni ga dovedu: 
‘Pope evo ti, zarobili smo nekog odžu.’ I on kaže: ‘Pustite vi njega, ja ću 
sa sobom njega’, i on njega izbavi. Ali čudna stvar, kada ga je izbavio, 
ovaj nikad nije htio da kaže da ga je srpski sveštenik izbavio, nego je samo 
instistirao na priči koliko je mučen kad je zarobljen i da je u razmjeni oslo-
bođen. A nije u razmjeni, jer ko zna da li bi ostao živ, nego otišȏ vladika 
Hristostom u zatvor, preko svojih veza tadašnjih uspio da ga oslobodi. I to 
vladika Hrizostom priča. Ne misli on, ne priča on to u smislu da mu treba 
hvala, ali treba iskrenost zato što takva informacija doprinosi pomirenju, a 
onda mnogi neće ni da kažu takvu informaciju.“

Iznijeli smo gradacijski primjedbe kojima su intervjuisani opisali prisustvo na-
cionalizma u vjerskim krugovima. Čini se da je postalo samo po sebi razumljivo da 
su vjerske organizacije donekle povezane sa politikom. Poslanik u skupštini entiteta 
podsjetio je na Veberove riječi da se velike organizacije, stoga i crkva i džamija, 
birokratizuju i da tako idu ka ideologijama ili politici. Međutim, sudeći po broju 
primjedbi, vjerske zajednice u BiH su prešle neophodnu granicu sudjelovanja u po-
litikama. Dvadeset intervjuisanih je ocijenilo da je veza između politike i religije 
prejaka. Dva sagovornika su u intervjuu podsjetila da treba biti oprezan sa genera-
lizacijama s pojedinačnog na opšte, pri kojima se cijela vjerska zajednica ili narod 
okarakteriše zbog pojedinačnih ispada.

Vjeroučitelj pravoslavne vjerske nastave: „Radi se o pojedinačnim ličnosti-
ma. Jedan čovjek ne čini narod. Nikada to i nije bilo da jedan čovjek čini 
islamsku zajednicu, niti crkvu, niti bilo šta. Jedan čovjek je jedan čovjek. 
Znači, taj čovjek iz vjerske zajednice, nekada bude prevaren iz naivnosti, 
nekada iz samih ličnih simpatija prema određenim političkim partijama, sa 
krajnjom namjerom, zlom ili dobrom, ja to ne mogu da sudim, niti znam.“

Vjerske zajednice imaju svojih unutrašnjih problema i probleme u kontekstu 
ovdašnjeg političkog sistema i njegovog (ne)funkcionisanja. Intervjuisani pravo-
slavni sveštenik govorio je o problemima zbog nedonošenja Zakona o restituciji i 
izbjegavanju vraćanja crkvene imovine. 

Pravoslavni sveštenik: „Po računanju Međureligijskog vijeća Bosne i Her-
cegovine, kada je u pitanju imovina, svi mi zajedno imamo možda oko 
3.000 stanova u Bosni i Hercegovini cijeloj. Šta je to? To je ništa. To nije 
puno imovine. Ali šta je tu problem? Kada su crkve i vjerske zajednice 
sticale imovinu, a to je do početka socijalističke revolucije ili do početka 
II svjetskog rata tačnije, gradovi su se završavali, na primjer, Sarajevo na 
Marindvoru. Dakle, sva ta imovina je u centrima gradova, u samoj jezgri 
grada i to je ono što je najinteresantnije i za poslovne prostore i za stano-
ve. [...] Evo, dragi moji novinari i mediji, evo vi istražite i samo iznesite 
imena ko danas koristi tu nacionalizovanu imovinu. Evo vam podaci koja 
je ta imovina. Mi sve imamo i sve smo dostavili, samo vi vidite ko koristi 
poslovne prostore. Da li može neko ko koristi poslovne prostore koji su 
nacionalizovani biti ujedno član Komisije za restituciju na nivou Bosne i 
Hercegovine? Pa o čemu onda pričamo? Ko stanuje u tim stanovima? To 
su salonski stanovi, austrougarski, 150−200 kvadrata. Ko u Bosni i Herce-
govini može nakon ovoga rata dobiti takav stan? Naravno, to su zaslužni 
građani. E, pa, evo, ali nema te hrabrosti niti medijske niti istraživačke da 
to neko iznese, i ako će iznijeti, to je uvijek polarizovano po principu ovih 
vladajućih kasti. Idi tamo napadni nekog drugog.“

Intervjuisani smatra da se nedonošenjem Zakona o restituciji u oba entiteta na-
stavlja „sterilizacija teritorija“. Kaže da su u celoj Bosni i Hercegovini sve opštine i 
kantoni imali zakon da se može vratiti u posjed imovina izvornom vlasniku bez na-
doknade do donošenja Zakona o restituciji. Ovaj zakon je, prema njegovim riječima, 
bio na snazi jedno vrijeme dok nije „odrađen posao“: „Većinom su u određenim dije-



3. Uticaj religije  287

lovima Bosne i Hercegovine vraćene imovine onim crkvama i vjerskim zajednicama 
koji su tu većina. I to je završen proces.“ Problem restitucije je i širi od problema u 
okviru religije.

Drugo, uočeno je da nekad nema finansijske podrške od strane gradova i op-
ština da se obnove vjerski objekti u sredinama u kojima su te vjerske zajednice u 
poziciji manjine. 

Predsjednik uprave Islamske zajednice u Bijeljini: „[Ono] šta se u principu 
ne poštuje uvijek kad su u pitanju većina i manjina, čak i kad su u pitanju 
vjerske zajednice, tu je ta ekonomska, finansijska podrška lokalne zajedni-
ce. Na svim stranama većinska zajednica, naravno, ima veću [finansijsku] 
podršku. Ne mora da bude nivelisano, ni ne može, nekoga je više, nekoga 
je manje. Al’ mi imamo problem, mi imamo srušenih pet džamija. Mi ne 
možemo da ih tako lako obnovimo. Tu nismo baš nailazili na neko razumi-
jevanje da bi nam se pomoglo.“

Intervjuisani direktor školskog centra ukazao je na probleme sa državnom bi-
rokratijom pri otvaranju privatnih škola koje finansiraju vjerske zajednice, teško se 
dobijaju dozvole i traži se puno podmićivanja. Primjer se odnosi na privatnu kato-
ličku školu: 

Direktor katoličkog školskog centra:  „Kol’ko smo se mi napatili da do-
bijemo dozvolu za jednu školu koja je neprofitabilna, koju mi finansiramo 
kao osnivač, znači, biskupija. Pa smo onda dobili dozvole sve moguće. Na 
kraju nam je neko tamo u Ministarstvu rekȏ da te dozvole ne valjaju pa 
smo ponovo sve [radili]. Stotine i stotine problema, prepreka i novaca je 
dato. Više čovjek ne može da se u tome ne izgubi.“

Problemi unutar vjerskih zajednica

Iz četvrte faze istraživanja koja je sprovedena kroz intervjue postalo je uoč-
ljivo da su ograničena djelovanja religioznih aktera posljedica i hijerarhije unutar 
njihovih zajednica. Vjerska lica nižeg stepena u hijerarhiji ne mogu biti inicijatori, 
nemaju pravo da govore, a niko ih ništa i ne pita. Sistemski problem jeste nedostatak 
kritičkog mišljenja među teolozima, tj. zabrana kritičkog odnosa prema zajednici. 
Kritika vlastite zajednice tretira se kao izdaja, a ne kao pomoć ili doprinos zajednič-
kom rješavanju problema kroz argumentaciju. Kao da svugdje dominira stav da je 

samokritika izdaja svoje grupe, svoje vjere i svog naroda. Vjerski akteri su posvjedo-
čili marginalizaciju kritičke svijesti u teološkim krugovima, a intervjuisani iz drugih 
sektora potvrdili da je to pojava kod svih. 

Pravoslavni sveštenik: „Nema kod nas te slobode da sad episkop sjedne i 
kaže: ‘Oče, recite šta mislite, neće vas to koštati pozicije, mjesta i službe.’ 
Ljudi s terena nemaju pravo da kažu. Niža jerarhija nema pravo da kaže, a 
niko ih ništa i ne pita.“

Katolički sveštenik: „Nema u nas ni u vjeri kritički [pristup]. Ukinuli su sve 
teologe koji imalo kritički misle. Kažnjavaju se i to je vel’ki, vel’ki problem 
u religijama. I u nas sad nemaš gotovo nijednog kritičkog teologa. Kad si 
čula nekog da je rekao neku kritičko-analitičku misao, a vidiš koliki su pro-
blemi? Teolozi šute. To nije kršćnski. To jednostavno nije kršćanski. Uzmi 
šta je Isus radio, šta je govorio o takvim obiljenim grobovima. E to je.“

Intervjuisani pravoslavni sveštenik smatra da je gušenje slobode mišljenja i go-
vora od nadređenih prisutno preko cenzura javnog govora. Niže sveštenstvo mora 
tražiti blagoslov nadređenih za obraćanje široj javnosti, a svjedoče i da često ne mogu 
da ga dobiju ili da će ono, što bi rekli, pretrpjeti recenziju. Portparol vjerske zajednice 
ima pravo da daje javne izjave uz odobrenje nadređenog vjerskog poglavara. 

Pravoslavni sveštenik: „Naši episkopi su obično jako sujetni ljudi koji sma-
traju u cjelini da su najpametniji. Što bi se reklo, da Boga drže za bradu, i 
da ne može niko bez njihovog blagoslova nešto reći. Ako kaže, onda treba 
to prije prvo njima reći da oni recenziju izvrše, pa onda da kaže. I onda mi 
stalno pričamo i čujemo u crkvi da stalno govore o slobodi, a najmanje je 
ima. Nema slobode. Ja sam u takvoj službi da neću preko onoga što je meni 
[dozvoljeno].“ Pitali smo intervjuisanog kako bi bilo ako bismo tražili za-
htjev da nam da video-izjavu: „U toj situaciji ne možete tražititi sa kim da 
razgovarate nego nekoga koga je episkop delegirao. Vaš zahtjev uputi se 
eparhiji, oni daju nekoga od sveštenika, vladika izabere koga smatra [da 
treba]. Obično to bude neko pri eparhiji koji se bavi tim na taj način. Onda 
to može da ide u poruku [javnosti].“

Kao što se čeka na odobrenje za govor za širu javnost, tako se i za druge inici-
jative čekaju odluke vrha vjerske zajednice, što nekada usporava ili onemogućava 

međureligijsku saradnju. Ako se i dogodi dobra saradnja na lokalu, ona ne može da 
zaživi bez naklonosti vrha. Što sa vrha vjerskih zajednica odobre, to funkcioniše, 
što ne odobre, ne funkcioniše. Ovo pravilo hijerarhije je nekada zgodan zaklon za 
ignorisanje inicijativa koje postoje na lokalu.

Glavni imam u mjestu gdje su muslimani malobrojni: „Mi, i evo ja, kao 
glavni imam, imamo lično dobre odnose sa službenicima, sveštenim licima 
iz pravoslavne i katoličke vjerske zajednice. Mi se trudimo, nastojimo da, 
kada je u pitanju Bajram, bajramski prijem, kada su u pitanju neke naše 
manifestacije, akademije, zatim večeri ilahija i kasida, večeri promocija 
knjiga, sevdaha, itd., da ih okupimo, da ih pozovemo da i oni sa nama podi-
jele našu radost, a da tu našu manifestaciju, tih niz naših manifestacija, da 
ih obogatimo na takav način. Svakako, kako ja vidim za budućnost, mislim 
da bi sve vjerske skupine, zajednice, crkve, trebale da se više uključe i da 
više slobode u tome imaju. Nerijetko se dešava da mi nešto organizujemo, 
ili nekakve ideje i projekte imamo, ali ih često ne možemo realizovati zato 
što neko sa više instance u nekoj crkvenoj zajednici ili vjerskoj skupini nije 
dozvolio lokalno nekom sveštenom licu da sa nama surađuje, a svakako 
imamo super odnose. [...] Naše kolege samo trebaju imati dozvolu sa višeg 
nivoa i mi ćemo projekte sjajne da radimo. Mi lično imamo dobre odnose, 
al’ od tih ličnih odnosa nema velike fajde, znate. Nema velike fajde ukoli-
ko naši projekti ne budu poduprti nečijom dozvolom.“

Sveštenik pravoslavne crkve u mjestu gdje su pravoslavni dominantni objasnio 
nam je proceduru za prijeme kod pravoslavnih lokalnih svešenika. Potrebno je da 
episkop kaže i dâ uputstva svom arhijerejskom namjesniku da ima prijeme za Vaskrs 
ili Božić na koje će pozvati predstavnike drugih vjerskih zajednica. Episkop pokre-
će ovakve inicijative. Takođe, episkop pokreće i neformalno ako u propovijedima 
poziva narod na ljubav i mir. Kad to poslije propovijedaju sveštenici, onda se zna 
da je to došlo sa vrha. Imam na teritoriji RS više puta je u intervjuu naglašavao da 
svi službenici Islamske vjerske zajednice imaju „odriješene ruke kada je u pitanju 
komunikacija“. Vjerski akteri ne govore da postoje zabrane koje dolaze sa vrha cr-
kvene hijerarhije da vjerski predstavnici sarađuju na lokalnom nivou, na primjer, da 
učestvuju na manifestacijama drugih vjerskih zajednica. Kada sveštenici govore o 
izostanku saradnje, oni kažu da nemaju dozvole, a bez nje se osjećaju nepozvanim da 
iniciraju ili se osjećaju nemoćni pred ograničenjima hijerarhije. Govore o strahu da 

se ne naruši sopstveni autoritet pred vlastitim narodom zbog naklonosti pripadnici-
ma drugih vjerskih zajednica i smatraju da prepreke dolaze s vrha vjerske hijerarhije. 

Pravoslavni sveštenik u mjestu gdje je pravoslavlje dominantno: „Ja pret-
postavljam da i Islamska zajednica i Rimoktolička crkva smatraju da ve-
ćina treba njih da pozove, tj. naša crkva da njih pozove na kontakte, raz-
govore i da učini koliko može i da da prijedloge i onda da čuje njihove 
prijedloge i njihove probleme koji se javljaju. Ovdje toga nema, što se 
tiče crkve. Pravoslavni sveštenici ne smiju, bojeći se, pošto naroda ima 
izbjeglog dosta koji su stradali u ratu, bojeći se svog autoriteta da li će time 
da poljulja svoj autoritet ako ga neko vidi da je u društvu. A onda, da bi 
ta inicijativa takva postojala, mora da postoji sa vrha, tj. od episkopa, koji 
bi rekao svom arhijerejskom namjesniku, dao mu uputsva i rekao imaćete 
vaskršnji prijem, božićni prijem, da se to iskoristi. [...] Iz vrha uvijek mora 
postojati inicijativa i preporuka kako da se postupa. Ta preporuka mora biti 
u smislu da episkop, koji je glava [kada] služi narodu, to naš vladika Fotija 
zaista sada i hoće da kaže, pozove na svjedočenje ljubavi. Svjedočenje 
ljubavi jeste mir. Sad, nama će trebati vremena da se to pokrene. Ali jedan 
episkop to pokreće, propovijeda narodu. I ako on to propovijeda narodu, 
kada to poslije pokaže sveštenik, onda oni znaju da je to sa vrha, sa čela. 
Što se tiče patrijarha našeg, on to pokazuje. On je jako mirnog nastrojenja, 
bez ratobornosti. Ali govorim da bi to trebalo da bude.“

Govorili smo o nedostatku inicijativa za međureligijski dijalog od strane većin-
ske zajednice, o redovnim izostancima nekih predstavnika sa interreligijskih susreta 
i kompletnoj zatvorenosti nekih sredina za saradnju. Vidimo da razlozi mogu biti 
mnogobrojni, a da su postupci vjerskih lidera praćeni budnim okom i imaju veliki 
uticaj.  

Prepreke kvalitetnoj vjerskoj nastavi

Ranije smo razmatrali koje uloge intervjuisani vide da vjeronauka ima ili 
može imati u procesu pomirenja. Izjave intervjuisanih o preprekama da vjeronauka 
realizuje svoj potencijal pomoći će nam da zaključimo šta je realno očekivati u 
ovom trenutku od vjerske nastave. Vjeroučitelji i teolozi vide pozitivnu stranu reli-
gije i njen univerzalni uticaj na dobro, ali i nesavršenost kako nastavnih planova i 
programa, tako i samih vjeroučitelja, koji je mogu pokvariti i zloupotrijebiti svojim 

uticajem, što većina njih smatra rijetkom pojavom. Više od pola intervjuisanih iz 
drugih sektora koji su spominjali vjeronauku (57%, 8/14) kritikovali su koncepciju 
nastave, ocjenjujući da doprinosi razdvajanju, a od vjerskih aktera jedan katolički 
sveštenik. 

Kada je riječ o vjerskoj nastavi, postoje pokušaji da se u okviru tih časova 
ostvari upoznavanje i posjete drugim vjerskim zajednicama i objektima u mjestu 
gdje djeca žive u multikonfesionalnim sredinama. Prepreka je nekad negativan od-
nos prema posjetama i upoznavanju drugih vjerskih zajednica od strane nadređenih u 
obrazovnom ili vjerskom sistemu i od strane kolega. Roditelji koji ne žele da njihova 
djeca upoznaju druge vjerske zajednice na časovima vjerske nastave predstavljaju 
rijetke slučajeve.

Imam: „Ja sam bio običan profesor vjeronauke u srednjoj školi, to su sve 
Bošnjaci na času, i zadatak sam postavio da odu u sve tri bogomolje da 
urade intervju. Jedan da uradi intervju, drugi da opiše te vjerske objekte, 
treći da uradi saradnju među njima, četvrti da nas poslije odvede da to 
svima uzmem. Ja sam u jednom momentu dobio ukor zašto u crkve šaljem 
bošnjačku djecu. Naravno, to ko je htio da razumije, razumio je.“

Vjeroučiteljica islamske vjerske nastave: „Radim devet godina u takvoj 
vrsti odnosa [držim zajedničke časove sa kolegom druge veroispovijesti, 
vodim djecu u zajednička obilaženja vjerskih objekata]. Imali smo samo 
jedan problem sa roditeljem koji je rekao da ne želi da njegovo dijete ide 
u crkvu.“

Na pitanje intervjuerke: „Šta mislite kako bi se ovo [sarađivanje] moglo unapri-
jediti još u školi? Vi ste imali te zajedničke časove kada ste govorili o drugima, da li 
[bi] se moglo raditi nešto više?“, intervjuisani vjeroučitelj katoličke vjerske nastave 
odgovorio je: „Može se u domeni kol’ko pojedine škole bi to dozvolile. Bar kol’ko 
sam ja to ovdje doživio, svi jesmo za multi-kulti, ali u nekim granicama. Ali gdje je ta 
granica? Puno zavisi koja je to granica do koje možemo ići u školama a da vlasti ne 
kažu da je to nametanje vjere u školi. Ako zadržimo bar ovaj nivo posjete vjerskim 
objektima i posjete jedni drugima na satu, onda smo napravili značajan iskorak.“ On 
smatra da je malo sredina u BiH gdje je razvijena takva praksa, a da je naročito loše u 
sredinama gdje su dvije škole pod jednim krovom. Pretpostavljamo, međutim, kako 
smo rekli, treba empirijski utvrditi da je najčešća praksa saradnje razmjena dnevnika 
i pokoja kafa.

Vjeroučitelj islamske vjerske nastave: „Ja obično sarađujem sa svojim ko-
legom koji predaje pravoslavnu vjeronauku. U toku časa razmjenjujemo 
dnevnike pošto su nam djeca mješovito odjeljenje pa upišemo čas i vrati-
mo. I na pauzama sjedimo skupa, pijemo kafu.“ 

Pretpostavlja se da vjeronauka ima ulogu u produbljivanju vjere, formiranju 
vjerskog i nacionalnog identiteta i upoznavanju drugih. Međutim, intervjuisani iz 
drugih sektora naglasili su da se vjeronauka uvodi konfesionalno i kao takva primar-
no ne služi izgrađivanju vjere kako bi bilo da je pri crkvi, niti sa značajnim prostorom 
sticanja šire religijske kulture koja uključuje razumijevanje obreda i učenja drugih 
vjerskih zajednica. Četiri intervjuisana, dva iz NVO sektora i dva političara, ocijenili 
su nastavu vjeronauke kao sistemsko nametanje vjere građanima koji nisu vjernici 
i da doprinosi porastu nominalnih vjernika. Šestoro intervjuisanih iz drugih sektora 
naglasilo je da se sa vjeronaukom pretjeruje uvođenjem u srednje škole i obdaništa, 
dok su vjeroučitelji komentarisali da je otpor bio veliki i javan. Konfesinalna vjerska 
nastava na način na koji se sprovodi u BiH najčešće je kritikovana zbog podržava-
nja segregacije i etničkih podjela, diskriminacije manjina, opterećivanja djece zbog 
svog neadekvatnog sadržaja, i kršenja principa sekularnosti (Alibašić, 2009: 18), a 
mi smo se u intervjuima sreli sa svim pomenutim argumentima.

Poslanik u skupštini kantona, potpredsjednik stranke: „Ja bih volio da se 
promijeni ime, da se ne zove vjeronauka nego vjeroučenje, jer to nije nau-
ka, to nisu vjeronaučnici nego vjeroučitelji. Znači, uči se vjera u obdaništi-
ma, i to je u Sarjevu sada jer je to kantonalna nadležnost. Ja ne znam je l’ 
to svi imaju, ali meni je to strašno.“ 

Direktorica ženske NVO: „Imamo poprilično integrisanje religije u obra-
zovni sistem, što mi ne smatramo dobrim. Dakle, to je jedna od stvari koje 
[smetaju ljudima koji] podržava[ju] sekularnu državu i da vjeronauci nije 
mjesto u školama. Nažalost, na to ne možemo puno da utičemo jer sve su 
šanse da će nam uć vjeronauka i u srednje škole. Za to se školovalo previše 
vjeroučitelja pa ih treba negde zaposliti.“

Za dva intervjuisana iz drugih sektora, nastavnicu informatike i novinara lo-
kalnog medija, vjeronauka je u ličnom iskustvu bila doživljena kao nametanje vje-
re. Intervjuisani koji predaju vjeronauku u školi nisu komentarisali da takva praksa 
postoji u njihovim redovima. Oni kolegama zamjeraju krutost u saradnji u nekim 

sredinama. Međutim, primjećuju u široj populaciji i među kolegama prosvjetnim 
radnicima stav da se vjeronauka nameće, da smeta građanima koji bi željeli da reli-
gija svoju slobodu u multikulturnom društvu ima u privatnosti i onima koji se boje 
da vjeronauka raspiruje nacionalne strasti. Dakle, postoje različita razumijevanja šta 
je vjera i religija i ona se razlikuju od onoga što je u javnoj sferi prihvaćeno kao 
religija, pa i u školi.

Novinar lokalnog medija: „Ja sam rođen pravoslavac. Moja kćerka je tre-
bala biti krštena, ja nisam htio da krstim svoje dijete i znate šta se dogodi-
lo? Dogodilo se da je sveštenik organizovao krštenje za moje dijete u školi, 
pronašao sve šta treba, ovo-ono, i bez mog znanja [krstio]. Zaboga, on nju 
spasava. Nemam ja želju da ona bude nekrštena, ja sam imao želju da kad 
ona napuni 18 godina sama izabere. Možda neće biti pravoslavka, možda 
će otići u budizam − izvoli, tvoj život ti biraš.“

Nastavnica matematike i informatike: „Ljudi često miješaju naciju i vjeru. 
Jedan od mojih negativnih doživljaja je bio u tom nasilnom pokrštavanju. 
Ovdje je bilo to nasilno pokrštavanje ljudi koji nisu bili kršteni, to nije bilo 
s jedne strane, već s obje strane, sa sve tri strane, i trenutno [imamo] to što 
se sada nameće vjeronauka u srednjim školama. Po meni, treba da se raz-
graniči: treba da se pruži prilika ljudima koji vjeruju da izučavaju i vjeruju, 
i to je potrebno, apsurdno je da kaže da je vjernik, a da ne zna ništa o tome, 
ali ne treba da se nameće ljudima koji to ne žele. Ja sam imala negativna 
iskustva kroz to negativno nametanje da se krstim na vjeronauci. Osoba 
koja mi je predavala vjeronauku bio je sveštenik, ali nije bio sveti čovjek. 
Kao dijete me je prozivao često što nisam krštena. To su neke traume od 
tog. Nas je vodio kao u crkvu da nam prikaže da su žene manje vrijedne. To 
je tužno. A s druge strane, postojala je osoba koja je u rodbini sveštenik [...] 
koji pokušava meni kao djetetu da objasni da to što neko ko se izjašnjava 
kao sveštenik i unosi mržnju, da li prema drugim vjerama ili prema polu, to 
ne znači da je takva vjera. Treba da se razgraniči šta je crkva, a šta je vjera. 
Crkva je institucija sačinjena od ljudi. Ljudi nisu bezgrešni. Mi imamo 
sveštenike koji su divni, a nažalost i one koji nisu, kao i svaka institucija.“ 
Objasnila je kasnije u intervjuu na koji način je vjeroučitelj djeci uputio 
poruku polne nejednakosti: „Ženi je prvo zabranjeno iza oltara proć. Meni 
je dovoljan taj bio pojam kad sam bila prvi osnovne kad me je sveštenik 
doveo i kad je rekao: ‘Djevojkama je zabranjen ulaz, vi ne smijete tu da 

priđete’ i odmah je rekao: ‘zato što su one grešne.’ Ja se sjećam i danas dan 
te rečenice ‘zato što su one grešne, nose grijeh od Eve’. I to je prva rečeni-
ca bila, [oni su to izvrnuli] ali to ostaje. To je na mene bio udar automatski, 
da meni neko kaže da sam ja grešna, a ja sam mala, dijete i u startu se kaže 
tako nešto. Ja sad znam što se tiče prvoslavne [vjere], ali to se povlači kod 
svih manje-više religija kod nas, na našim prostorima.“

Intervjuisani vjeroučitelji i drugi često su govorili koliko benefiti vjerske na-
stave zavise od ličnosti vjeroučitelja. Ličnost vjeroučitelja je pred izazovima prakse 
vlastite religioznosti. Neki intervjuisani su izrazili bojazan da bi vjeronauka mogla 
imati suprotan efekat jer se djeca ugledaju na ponašanje vjeroučitelja, a rizik leži u 
činjenici da u svakom žitu ima kukolja i to je, kaže intervjuisani pravoslavni vjerou-
čitelj, „i na jednoj i na drugoj, i na trećoj strani, ali to je u manjini“. Citirana nastav-
nica matematike dala je primjer svog učitelja vjeronauke koji je kao sveštenik unosio 
mržnju prema nevjernicima i na osnovu pola/roda, a ima onih koji to čine prema dru-
gim vjerama. Nije bilo intervjuisanih koji su posvjedočili konkretan takav primjer 
sa nastave. Međutim, jasno je da su sadržaji vjeronauke delikatni i da vjeroučitelji 
lako mogu previše podvlačiti razlike u govoru i doprinositi distanciranju od drugih, 
a nekada i mržnji. Odgovornost za nastavne planove vjeronauke je u rukama crkava 
i vjerskih zajednica (Kodelja, Bassler, 2004: 22). „U udžbenicima iz vjeronauka/-e 
prisutni su i sadržaji koji su dio ili doprinose izgradnji narativa koji poistovjećuju 
nacionalni i religijski identitet, u kojima se naglašava mučeništvo i žrtva, čime se 
reprodukuje viktimizacija te potiče neprijateljstvo prema drugom i drugačijem. Pri-
sutna je i redukcija i mistifikacija sadržaja, pojednostavljeni prikazi i prikazi jedne 
perspektive, čime se implicira da su vjerske i državne institucije jedno.“ (Soldo et 
al., 2017: 232).  Prema mišljenju akademika Ivana Cvitkovića: „Još uvijek je u di-
jelovima religijskog vodstva prisutna „kultura rata“: prema gay populaciji, drugači-
jim svjetonazorima, biseksualnim, a istovremeno crkve potresaju pedofilske afere; 
seksualnom odgoju u školama; uvođenju predmeta Kultura religija u srednje škole; 
protivljenje zakonodavstvu koje nije suglasno s tradicionalnim stavovima religijskih 
zajednica; mjestu i ulozi žene u religijskoj zajednici. Tu je i protivljenje ćirilici/lati-
nici od strane onih koji misle da se postaje dobrim Hrvatom ili Srbinom ako se piše 
latinicom, odnosno ćirilicom... Religije i religijske vođe poučavaju o pomirenju, a 
jesu li i sami spremni na pomirenje? Odnosi unutar religijskih struktura ponekad nas 
upućuju na negativan odgovor. Jer, ako se nije spremno na pomirenje unutar vlastite 
religijske zajednice, kako će se biti spremno za pomirenje s drugima religijskim za-
jednicama.“ (Cvitković, 2013: 15)

Vjeroučitelj pravoslavne vjerske nastave: „I upravo vjeronauka svojim sa-
dašnjim primjerom, ima pogotovo i to da sve zavisi od ličnosti vjeroučite-
lja jer možemo dati najfiniji biser u ruke pogrešne osobe koji može postati 
ubojiti kamenčić.“

Direktorica NVO koja radi sa vjeroučiteljima tvrdi da je pritisak koji se vrši na 
vjeroučitelje da zastupaju nacionalne identitete veći nego na nastavnike većine dru-
gih predmeta. Iz svog iskustva ocjenjuje da su vjeroučitelji nekada čak u konfliktu 
između univerzalnog i nacionalnog identiteta koji se zahtijevaju od njih i da to ide 
do te mjere da se može desiti da se ne nađu djetetu samo zato što je druge etničke 
pripadnosti. Intervjuisani vjeroučitelj koji sarađuje javno u školi sa vjeroučiteljima 
druge dvije konfesije rekao je da na saradnju na časovima, pijenje kafe u pauzi ili 
kad se desi da dođu u isto vrijeme na posao (ali sa različitih strana) nije imao nega-
tivne reakcije od djece, ali je primijetio od kolega profesora „malo čudne poglede“. 
Pominjali smo ranije da vjeroučitelji smatraju da djeci znači kad profesori sarađuju i 
da to dovodi do zdravije sredine, opuštanja djece jednih spram drugih.

Direktorica udruženja koje se bavi međureligijskim dijalogom: „Tužno je 
što se od njih očekuje da nose taj neki etnos naroda, taj jedan pečat. Sje-
ćam se kad mi je pričala vjeroučiteljica pravoslavna koja je zaštitila jedno 
dijete, ne sjećam se je li bilo katoličko ili muslimansko, svejedno, kad su 
ga nešto provocirali na vjerskoj osnovi. Njoj su rekli u zbornici: ‘Pa tiiiiiiiii 
da to uradiš!?’, kao da je ona iznevjerila narod što je ona zaštitila dijete. 
Znači, potpuno odmicanje od hrišćanstva i od same prirode onoga što bi 
hrišćanin trebao da bude prema tom nacionalnom odmaku da [je] ona za-
pravo povrijedila etničko biće jednog čitavog naroda zbog toga što je ona 
zaštitila dijete druge vjere.“

Ponovo dolazimo na pitanje da li je realno očekivati da ovako osmišljena na-
stava vjeronauke u školama istovremeno doprinosi i građenju nacionalno-vjerskog 
identiteta i povezivanju sa drugim i drugačijim, odnosno učenju djece univerzalnim 
vrijednostima. Skorija istraživanja o sadržaju udžbenika vjeronauke ukazuju da se u 
njima slabo promovišu univerzalne ljudske vrijednosti kao što su mir, sloboda, odgo-
vornost, jednakost, solidarnost, život i da ne podstiču kritičko mišljenje (Soldo et al., 
2017). Indikatori kritičkog mišljenja nisu dovoljno prisutni. Najviše je prisutno aktiv-
no učenje (34,68%), potom rješavanje problema (19,08%), multiperspektivni pristup 
(16,47%) i diferencirani prikazi (4,91%) (Ibid., 242). Intervjuisani sociolog i narodni 

poslanik izrazio je sumnju da je to moguće u konfesionalno organizovanoj nastavi i 
zato što je to jednako kao očekivati da su svi vjeroučitelji izgrađeni kao ličnosti, obra-
zovani i dobri predavači. Učenici se mogu razviti do one granice razumijevanja do 
koje ih učitelj vodi. Ako on nije sebe izgradio do nivoa univerzalnosti i nije dovoljno 
obrazovan, ne možemo očekivati da bi mogao djecu naučiti da budu bolji vjernici.

Intervjuerka: „Da li je vjeronauka, koja je tu godinama, doprinijela da dje-
ca budu bolji vjernici?“ Intervjuisani (sociolog i narodni poslanik): „Ma 
ne, ne vjerujem ja da uopšte [izgrađuju djecu na taj način]. Ne mogu sad 
reći [sa sigurnošću], ne znam tačno. Oni [vjeroučitelji] njih [učenike] kon-
fesionalno uvode: ‘Islam ima Muhameda, Muhamed ima hadise, on je rekȏ 
to, moraš slušat samo to, i tako dalje.’ Nije on sebe izgradio na nivou ove 
univerzalnosti da bi mogao to sintetizirati. Ne vjerujem... Pazite, vi ste 
imali, evo, kod muslimana [situaciju da] veliki broj hodža nije imao visoke 
stručne spreme. I onda u jednom momentu je došla deklaracija iz vrha da 
moraju imati visoku stručnu spremu. I onda se preko noći išlo završavati 
fakultete, tako da imate još uvijek jednu generaciju nepotpuno obrazova-
nih vjerskih službenika. Da bi vi došli do ovog nivoa o kom vi govorite, 
to možda [može] na nekom višem nivou obrazovnosti. Al’ mislim da kod 
srednjoškolskih profesora to ne postoji. Dakle, to što vi govorite idealistič-
ki, u praksi to nije tako.“

Pravoslavni sveštenik govorio je da iz ugla pravoslavne teologije moralnost ima svoj 
razvojni put od legalizma do ličnosti: „Da biste došli do ljubavi, prvo morate proći kroz 
zakon.“ Stoga se i u vjeronauci u procesu izgradnje ličnosti mladih polazi od zakona. Pret-
postavka je da se u posljednjem stupnju procesa moralnog sazrijevanja od heteronomne 
do autonomne moralnosti, od poštovanja pravila koja dolaze od autoriteta do usvajanja 
pravila sa razumijevanjem dolazi do ličnosti koja se snalazi u različitim kontkestima i nije 
rigidna. Pravoslavni vjeroučitelj i pravoslavni sveštenik su u tom smislu govorili da je cilj 
vjeronauke da pomogne da se sopstvena ličnost ostvari kroz ljubav, da počinjući od učenja 
zakona doraste do ljubavi prema drugima. Slično je vjeroučitelj islamske vjerske nastave 
govorio da je zadatak vjeronauke da moralno odgaja ljude i da pokuša mladima da usadi 
potrebu za brigom o bližnjima. Iako u nastavnim planovima i programima za vjersku 
nastavu ima prostora za razgovor o drugim vjerskim zajednicama, da li će vjeroučitelj to 
iskoristiti pozitivno − zavisi od njega, kao što zavisi i da li će sarađivati sa svojim kole-
gama druge etničke pripadnosti. Intervjuisani vjeroučitelji su posvjedočili da su u nekim 
sredinama imali negativna iskustva sa kolegama vjeroučiteljima.

Vjeroučiteljica islamske vjerske nastave: „Radila [sam] i u drugoj školi, 
gdje nismo imali takvu saradnju ni zajedničke časove zato što kolega uop-
šte nije [bio] raspoložen i atmosfera je [bila] potpuno drukčija u školi.“  

Vjeroučitelj katoličke vjerske nastave: „Ja dolazim iz Žepča, iz sredine 
koja nosi posljedice rata. Mi smo tada ratovali s drugima, sada ratujemo 
između sebe. Tamo je bilo dvije škole pod jednim krovom, čega ovdje u 
Brčkom nema, što je naprijed u suživotu. Nekad je problem pohvatati sve 
te sitnice. Nije ovdje baš ni sve bajno, ali možda smo na području Brčkog 
napravili korak dalje.“ 

Naruku zloupotrebi religije ide unutrašnja teološka tenzija razumijevanja nači-
na spasenja. Spasenje u sve tri monoteističke religije ima dva momenta − unutrašnju 
moralnost i moralno ponašanje, odnosno vjeru i djela, koje, ako se ne shvati kao ra-
zvojni proces koji vodi ka integritetu ličnosti, može dovesti do podjela i sukoba kako 
unutar ličnosti tako i unutar zajednice (Kuburić, 2008). Ovdje možemo navesti istra-
živanje putem analize sadržaja udžbenika pravoslavne vjeronauke, koje ukazuje na 
ova dva pristupa u vjerskoj nastavi koji se mogu označiti kao legalistički i ontološki. 
Bitnu razliku čini to što se u ontološkom pristupu polazi od ličnosti, njene slobode 
da stupi u zajednicu koja insistira na ljubavi, dok je legalistički pristup baziran na 
pravilima i zakonima koji se zasnivaju na osjećanju straha i krivice, što religiju čini 
podložnijom manipulacijama (Kuburić, 2018b).

U zavisnosti od naklonjenosti vjeroučitelja jednom od dva momenta, vjero-
nauka ili proizlazi iz slobode, koja se povezuje sa osjećanjem razumijevanja božje 
dobrote i gradiće se na času religijska atmosfera poštovanja autonomnosti ličnosti, 
ili će se zaustaviti na formalnom i legalističkom konceptu odnosa s Bogom oko spa-
senja, koji se može lako zloupotrijebiti i u druge ideologije, poput nacionalističke. 
Vidimo da je tanka granica na kojoj se sa upotrebe religije u pozitivne svrhe može 
preći na zloupotrebu. Ko i kako to kontroliše? Vidimo da se i ova zloupotreba ra-
zličito tumači, za nekoga je zloupotreba nacionalizam, a za druge je problematična 
posjeta drugim vjerskim zajednicama u okviru škole. 

3.3. Prijedlozi za djelovanje i pozitivni primjeri

Sedamdeset četiri procenta (57/77) svih intervjuisanih davalo je neke prijedlo-
ge za rad vjerskog sektora na pomirenju, skoro polovina intervjuisanih iz drugih 
sektora (46%, 26/56) i svi vjerski akteri (100%, 21/21). Upoređivanjem očekivanja 

intervjuisanih od religije i prepreka zaključujemo da su neke uloge religija nedovolj-
no razvijene u praksi ili se realizuju pogrešnim sredstvima. Ispitanici su i u kvantita-
tivnom istraživanju 2013. i kvalitativnom 2018. bili podijeljeni u vezi s pitanjem da 
li da se oslone na religiozne aktere u aktivnostima pomirenja. Želimo da ovu temu 
uloge vjerskih aktera ne tretiramo na način koji govori samo o nereprezentativnim  
i „reprezentativnim“ religijskim figurama, posebno onim koje uzgred govore o po-
mirenju, ali koje ne uzimaju ozbiljno da to zahtijeva posvećenost, korak naprijed ka 
drugim populacijama i kritičke refleksije. Potrudićemo se da taksativno i konkretno 
govorimo o onome što je najvažnije, a to je na čemu raditi i kako. Mišljenje većine 
može se predstaviti kroz najkraći odgovor koji smo dobili od nastavnice engleskog 
jezika i književnosti − „nepropagiranje samo jedne religije i [ne]korištenje iste u 
neke negativne svrhe“. Zaključili smo da vjerske zajednice najviše treba da porade 
na načinima koji ih čine otvorenim za komunikaciju sa drugim vjerskim zajednica-
ma, da se vjerski predstavnici ponašaju konzistentno i da paze na aktivnosti koje ih 
mogu nacionalistički kompromitovati. 

Uloga religije se prepoznaje kao uspješniji faktor u procesu pomirenja u odnosu 
na politički sistem, prema riječima intervjuisanih. Pravoslavni sveštenik kaže: „Mislim 
da su vjerske zajednice postigle ono što političari nisu. Mi danas imamo zajedniče tri-
bine, zajedničke nastupe, zajedničke inicijative, dok političke elite nemaju konsenzus 
praktički ni po jednoj tački.“ U smislu saradnje, najčešće su pohvaljivani lokalni vjer-
ski predstavnici i Međureligijsko vijeće. Drugi pravoslavni sveštenik je kroz primjer 
donošenja Zakona o slobodi vjere i pravnom položaju crkava i vjerskih zajednica u 
Bosni i Hercegovini inicijativom Međureligijskog vijeća ilustrovao napredak vjerskih 
zajednica: „Mi imamo zakone o slobodi crkava i vjerskih zajednica, slobodi vjere u 
Bosni i Hercegovini. To je trud Međureligijskog vijeća, taj zakon na nivou države. Tog 
zakona nema nabrojanog kao obaveza u Dejtonskom ustavu, ali smo se snašli.“ 

Na osnovu sagledavanja religije u kontekstu ostalih sektora iz prvog pogla-
vlja, jasno je da se veći napor treba uložiti bar u još nekom sektoru da bi se sistem 
pokrenuo ka dobrobiti građana i stabilizaciji međuetničkih odnosa. Ne očekujući da 
se politika značajno promijeni, intervjuisani predlažu da se više razgovora i aktiv-
nosti značajnih za proces pomirenja pokrene u obrazovnom ili nevladinom sektoru. 
Prepreke su prisutne i u obrazovanju jer je podređeno javnim politikama, a nevladin 
sektor ne bi trebalo da se redukuje na nešto što postoji van ili nasuprot formalnim 
institucijama i bez kvalitetne saradnje i međusobnog prožimanja sa njima. Međutim, 
prema ocjeni intervjuisanih, u vjerskom, obrazovnom i nevladinom sektoru mogu 
se preduzimati i treba da se preduzimaju koraci koji će doprinositi međuetničkim 
odnosima i pomirenju.

Koliko vjerski lideri prepoznaju svoju moć da utiču na odnose

Početni uslov da se kapacitet nekog sektora iskoristi jeste da profesionalci koji 
ga predstavljaju prepoznaju njegov potencijal, pravilno ga razumiju i imaju volju da 
djeluju. Stoga smo analizirali da li naši vjerski sagovornici smatraju sebe odgovorni-
ma za proces pomirenja, da li prepoznaju moć koju imaju ili se osjećaju manje moć-
nim nego što bi se očekivalo, da li isto, više ili manje od njih očekuju intervjuisani 
iz drugih sektora.

Prvi utisak koji se stiče iz razgovora sa ljudima koji su na vlasti, sa gradonačel-
nicima, načelnicima i njihovim zamjenicima, sa vjerskim vođama, jeste da oni, iako 
su na pozicijama, nemaju moć da urade mnogo toga, jer izgleda da je sistem, crkveno 
i državno unutrašnje uređenje nešto što stoji na putu promjena. Nije bilo izjava koje 
ukazuju na to da su svjesni uticaja koji ima njihovo pojavljivanje u medijima (što ne 
znači da nisu svjesni), ali jeste bilo izjava koje upućuju na svijest da utiču na narod 
kako primjerom tako i riječima. Naročito su vjeroučitelji isticali važnost djelovanja 
kroz primjer svojim ponašanjem. Na svijesti o uticaju riječima zasnovan je prijedlog 
imama da se u javnim nastupima javno pozivaju oni koji koče pomirenje i da se uka-
zuje na prepreke integraciji i napretku društva. Katolički sveštenik smatra da je veća 
moć kod vjerskih lidera na višem stepenu od njegovog, te predlaže da oni pozivaju 
narod da ne glasa za nacionaliste, a svoju ulogu vidi u kritikovanju „nacionalizirano-
sti“ vjerskih službenika i radu na „oduhovljenju naroda“. 

Imam: „Neko je rekao davno da zlo ne dolazi od nasilnika nego zlo dolazi 
od onih koji vide nasilje, a šute. Prema tome, najbolja prilika jeste javno 
prozivanje tih koji koče pomirenje, integraciju i onih kojima odgovara ova-
kvo stanje. Zatim, konstantno isticanje u svim nastupima, javnim, kao kod 
nas ovdje u džamijama, javnim mjestima, edicijama i tako dalje, ukaziva-
nje na te prepreke da su one glavna kočnica integracije i napretka društva. 
I ja mislim da bi to urodilo plodom.“ 

Katolički sveštenik: „Vi očito u istraživanju mislite da se pritiskom odoz-
do, dinamikom društva, izgradnjom kvalitetnijeg društva odozdo može po-
stojeće političko stanje dosta izmijeniti. Ne može! Tu je potreban zahvat, 
politički, dublji. Evo, kad bi religije pristale da sada javno pozovu, da kar-
dinal kaže: ‘Molim vas, Hrvati, katolici, osvijestite se, nemojte glasovati 
samo za nacionalne, nemojte glasati, nisu najbolji’.“

U zavisnosti od toga koliko vjerski lideri vjeruju u promjene koje kreću od 
naroda, toliko vide svoju moć u djelovanju na spajanje mladih i običnih ljudi, obra-
zovanju i osnaživanju pojedinaca za slobodno djelovanje sa stavom. Vjeroučiteljica 
islamske vjerske nastave smatra da u svom poslu na taj način može da pravi male ko-
rake ka pomirenju. Ona to čini osnažujući mlade kroz nastavu vjeronauke da se bore 
za slobodu i pravdu i povezujući učenike kroz saradnju sa drugim vjeroučiteljima. 
Imam i profesor šerijatskog prava vidi mogućnost da utiče na izgrađivanje svijesti 
studenata da smo svi ljudi i da je važno biti iskren u djelima, da je različitost bogat-
stvo, a ne opasnost, i da je pravda univerzalna. Smatra da osvješćivanje naroda kroz 
obrazovanje može učiniti da narod shvati manipulacije kojima sadašnji političari i 
partije zavađuju narod. 

Iz analize stavova i aktivnosti koje su vjerski sagovornici navodili da realizuju, 
rekli bismo da 90% nastoji u okviru svoje profesije da djeluje na proces pomirenja. 
Izjave dvojice vjerskih lidera su se istakle po iskazivanju odgovornosti da se uzme 
učešće u procesu pomirenja. 

Pravoslavni sveštenik: „Mislim da su glavne prepreke nesređen sistem, gu-
bljenje sistema vrijednosti. Tu je jako bitno da lideri pokažu primjer, kako 
vjerski tako politički, ta neka intelektualna elita. Mislim da smo mi glavne 
prepreke za opšte pomirenje.“ 

Imam: „Ja mislim, ako budemo čekali političare, da nikada to nećemo do-
čekati, vjerujte. A evo iz kog razloga: vjerske zajednice sve − pravoslavna, 
katolička, islamska vjerska zajednica − imaju duži kontinuitet nego jedna 
država, nego jedna politička partija na ovim prostorima. I mi imamo i za 
budućnost takvu viziju jer mi radimo sa svim ljudima bez obzira koje su 
političke partije, bez obzira kojeg su svjetonazora, bez obzira kakvog su 
materijalnog staleža – mi njihove političke poene ne trebamo. Mi ne tre-
bamo njihovu vlast. Mi trebamo zajedno sjesti, prije svega mislim da tu 
najveću odgovornost imaju vjerski službenici, niko drugi, vjerujte, vjerski 
službenici.“ 

Analiza pozitivnih primjera i prijedloga

Skoro polovina intervjuisanih (44%, 34/77) spontano je u razgovoru navela 
pozitivan primjer djelovanja vjerskih zajednica, 30% (17/56) intervjuisanih iz drugih 
sektora i 80% (17/21) vjerskih lidera. Pozitivni primjeri koje su intervjuisani vjerski 

lideri navodili odnose se na nekoliko područja djelovanja koja su se u praksi poka-
zala pozitivno. Po učestalosti navođenja, na prvom mjestu su susretanja i saradnje 
među predstavnicima različitih vjerskih zajednica. Naši vjerski sagovornici imali su 
pozitivna iskustva susreta sa drugim vjerskim licima na naučnim konferencijama, u 
obrazovnom sistemu, humanitarnom radu i državnoj upravi, kao i u svakodnevnom 
životu. Intervjuisani iz drugih sektora su saradnju predstavnika vjerskih zajednica 
pohvaljivali smatrajući ih vrlo važnim, a nekada i kritikovali kada izostaju ili djeluju 
pro forma. U sadašnjim uslovima naglasak je na potrebi saradnje pripadnika vjerskih 
zajednica od državnog nivoa i na potrebi da sistem to više omogući i prepozna. 

Pored organizovanja susreta prvih predstavnika četiri tradicionalne vjerske za-
jednice, Međureligijsko vijeće je pogodna organizacija u kojoj se susreću predstavni-
ci i organizovano sarađuju. Dvadeset tri procenta (18/77) intervjuisanih spominjalo 
je Međureligijsko vijeće, od kojih 2/3 intervjuisanih iz drugih sektora. Niko ne spori 
važnost njihovog postojanja i rada, većina je hvalila rad, četvoro je iznijelo pohvale i 
kritike, a još četvoro samo kritike i prijedloge. Rad lokalnih odbora Međureligijskog 
vijeća pohvaljen je više od rada viših struktura od strane dvojice direktora mirotvor-
nih NVO, na primjer lokalni odbor u Zenici. Pohvaljena je posjeta članova MRV-a 
mjestima stradanja. Među pohvaljenim aktivnostima koje su organizovali našao se 
koncert održan u Banskom dvoru u Banjaluci na kom su učestvovali predstavnici 
vjerskih zajednica četiri tradicionalne vjerske zajednice u BiH u organizaciji MRV-a, 
i predstava Sedam. Intervjuisani sveštenik iz Banjaluke, član MRV-a, smatra „da je 
taj koncert pokazao da jednostavno ljudi žele da čuju nešto i od drugoga“. Predstava 
Sedam je predstavljena religijskim funkcionerima i vjeroučiteljima, među kojima je 
bio i naš sagovornik, katolički sveštenik. Njegovo iskustvo je pozitivno i smatra da 
drama doprinosi promjeni mentaliteta u vezi sa odnosom prema ženama. Izuzetno 
je pohvaljen stav i rad Mreže žena vjernica, projekta Međureligijskog vijeća, od 
strane dva intervjuisana vjerska aktera. Pravoslavni sveštenik ih pohvaljuje jer je u 
njihovom slučaju međureligijski dijalog uspio da zaživi, da bude aktivan u matičnim 
zajednicama i na lokalima nezavisno od velikih skupova na konferencijama. Čelnica 
udruženja žena pri Islamskoj zajednici kaže: „Baš jedna jaka organizacija koja nada-
mo se da će doći i do Livna i da ćemo i u Livnu napraviti tu jednu organizaciju koje 
će se zvati samo Žene vjernice, znači žene svih konfesija koje će, je li, zajednički 
raditi.“

Često intervjuisani govore o MRV-u hvaleći njegov rad na pomirenju, za ra-
zliku od napora koje ulažu vjerske zajednice. Međutim, sociolog religije smatra da 
kod njih „nije bilo neke veće odlučnosti da se radi na konceptu pomirenja“. Razra-
đen koncept pomirenja donio bi prijedloge i za veće upoznavanje vjerskih razlika u 

okviru obrazovnih politika: „Možda bi oni ponudili koncept kroz obrazovanje, gdje 
bi djecu trebalo upoznati sa drugima. [...] Apsurdno je da je i samo Međureligijsko 
vijeće bilo protiv Kulture religija kao predmeta koji bi bio mimo vjerskih zajednica.“

Predstavnici nevladinog sektora su iznijeli gdje su teškoće pri saradnji, a di-
rektor katoličkog školskog centra da MRV treba više da uključi građansko društvo i 
različite sektore. Predlaže da do njih dolaze „preko udruženja građana i da onda se 
krene sa tog jednog nivoa“. Važnost rada sa građanima istakao je i portparol gradske 
uprave iz jednog mjesta ocjenjujući rezultate MRV-a skromnim, ne njihovom krivi-
com, već zato što „sve je to proces, sve potiče od lokalne sredine, odnosno sve potiče 
od obitelji pa tako se širi odozdo prema gore. Tako i kad je u pitanju vjerski dijalog 
i povjerenje i pomirenje. Uvijek ono ide odozdo. Nikad to neće doći s vrha. Pa da 
vidimo koliko su rezultati Međureligijskog vijeća i ako je to poželjno i dobro, ali oni 
[rezultati] su u biti skromni.“ 

Direktor mirovne NVO: „Oni su postali prebitni. Biraju s kim će raditi, 
kako će raditi, šta će raditi, za koliko će para raditi i ucjenjuju sviju nas. 
Jednostavno ne žele raditi. Ne znam šta da ti kažem, divni su, sjajni su, 
ali se onda izgube na kraju, ali su oni krucijalno bitni.“ Drugo o čemu 
razmišlja jeste „koliko njih političari slušaju. Ja mislim da ih više i ne slu-
šaju. Mislim da njih političari na neki način koriste za svoje svrhe i toga se 
bojim. Ali MRV je bitan, stvarno bitan.“ 

Direktorica ženske NVO: „Imaju posebne sporazume s Republikom Srbi-
jom, ovi imaju s onim. Znamo da dobijaju sredstva, ne znam koliko i za 
šta. Ali to izaziva još veći antagonizam i neprijateljstvo. Dobro ako rade, 
ali daj objavi da vidimo, da znamo, samo da znamo da se nešto dešava pa 
će i meni biti lakše kad znam da neko radi na tu temu.“  

Među intervjuisanima bilo je tri pravoslavna sveštenika koja su uključena u 
rad Međureligijskog vijeća. O problemu nevidljivosti rezultata jedan od njih kaže: 
„Mislim da je vijeće dosta uradilo svojim nekakavim nevidljivim kapacitetima jer 
i ono što je pozitivno, u stvari, ne može doći u javnost Bosne i Hercegovini iz pro-
stog razloga jer sve što je pozitivno se stavlja po strani jer ono prvo što je mora biti 
negativno“. Prema njegovim riječima, i rad MRV-a je pogođen orijentacijom medija 
i društva na negativno. Kada razmišlja o doprinosu MRV-a procesu pomirenja, izme-
đu pristrasnosti i objektivnosti, više smatra da je objektivan jer iznosi „viđenje neče-
ga u čemu učestvujem 20 godina i gdje znam mnoge informacije, koje nisu dostupne 

čak i onima koji su bliže samim tim procesima, koliko je muke i napora trebalo da 
se pomaknu obične i najobičnije stvari sa određenog mjesta. To se danas, na primjer, 
kao i uopšte u životu i istoriji ne prepoznaje, to danas izgleda sasvim normalno, 
sasvim prirodno. Evo, mi imamo zakone o slobodi crkava i vjerskih zajednica, slo-
bodi vjere u Bosni i Hercegovini. To je trud Međureligijskog vijeća.“ Upućeni smo 
za više informacija na tekst „Uloga Međureligijskog vijeća u Bosni i Hercegovini 
u izgradnji mira u postkonfliktnoj zajednici“, objavljen u Jevrejskom glasniku broj 
82/83 u Sarajevu. Lokalni novinar je pohvalio MRV što „korektno rade“ na osnovu 
onoga što on vidi iz medija i zato što „njihovi stavovi se na sjednicama rijetko razila-
ze“. Utisak direktora informativnog programa javnog servisa je negativan, smatra da 
samo osuđuju i opominju: „Osuđuju, opominju, i šta? Šta se desilo? Ništa.“ Predlaže 
„da se ne bave politikom, da ne budu dnevnopolitički analitičari nego da budu ono 
što im je posao“.

Dva intervjuisana, poslanik u skupštini kantona i predsjednik NVO koja se bavi 
ljudskim pravima, pripisuju im hipokriziju. Prvi smatra da su na sastancima za to-
leranciju, a kad dođu u svoju bazu, govore suprotno. Drugi svoj stav argumentuje 
prvim aktivnostima 1997/98, usmjerenim na vraćanje vjerske imovine i nereagova-
njem kada je bila deložacija kardinala u Sarajevu. 

Prepoznati su od strane aktera koji nisu tzv. vjerski akteri neki istaknuti poje-
dinci koji su na različite načine doprinijeli i doprinose procesu pomirenja i izgrad-
nje povjerenja. Vjerujemo da lista nije konačna i da za pojedince ne dijele svi isto 
mišljenje. Međutim, želimo istaći da su svi navedeni pohvaljeni od pripadnika dru-
gog konstitutivnog naroda: biskup Pero Sudar, časna sestra Blanka Jeličić iz Livna, 
bosanski franjevac Mile Babić; bosanski fratri su generalno pohvaljeni od druge 
intervjuisane; Vladika Grigorije (Durić); paroh goraždanski Mihajlo Andrić, tuzlan-
ski sveštenik Miloš Trišić. Pohvaljene su generalno mlađe generacije prvoslavnih 
sveštenika školovanih na Pravoslavnom bogoslovskom fakultetu u Beogradu. Di-
rektorica NVO koja radi sa vjerskim akterima istakla je hafiza Sulejmana Bugarija 
iz Bara (Crna Gora) i oca Danila Pavlovića, igumana manastira Žitomislić, majku 
Makariju Sokoličku. Negativni komentari su bili za Mustafu ef. Cerića od strane šest 
intervjuisanih iz drugih sektora različite etničke pripadnosti.

Direktorica NVO koja se bavi međureligijskim dijalogom: „Mi imamo 
stalno neriješene te političke, ove-one stvari, na drugoj strani imamo takvo 
vrelo duha, ljudi dolaze odsvakud da se napoje njega. Hoćeš li da odeš 
malo kod oca Danila u Žitomislić, ‘oćeš li malo da odeš, ne znam ni ja, kod 
hafiza Bugarija u Bar, hoćeš li da odeš, znaš, da sad ne nabrajam. U svakoj 

našoj religiji postoje ljudi koji su ljudi mira, koji su ljudi jakog duha, su-
sreta, i gdje ti možeš stvarno da odeš da se onako napojiš nečeg istinskog, 
istinskog života, žive vjere, živog Boga.“

Sve prijedloge i primjere smo svrstali u tri tematske cjeline, one koje imaju za 
cilj poboljšavanje poznavanja vjerskih razlika, savjete za bolju saradnju nevladinog 
i vjerskog sektora i prijedloge za smanjivanje nacionalističkog kompromitovanja 
vjerskih zajednica. 

Poznavanje vjerskih razlika 

Četrdeset tri procenta (33/77) intervjuisanih izrazilo je stav da je međusobno 
upoznavanje vjerskih i nacionalnih sličnosti i razlika bazična stvar za žitelje Bosne 
i Hercegovine. Intervjuisani generalno nisu zadovoljni kako se to danas odvija, a 
univerzitetski profesor filozofije, pravoslavni i katolički sveštenik ukazali su na po-
trebu da se nešto drugačije uradi u odnosu na međusobno poznavanje konstitutivnih 
naroda kakvo je bilo prije rata, a koje se često uzima za dobar primjer. 

Profesor filozofije na bogoslovskom fakultetu: „Kada se govori o suživotu 
u BiH, uvijek se ističe prijeratni suživot različitih religija i nacionalnosti 
u BiH. Međutim, nakon rata, pitanje koje se nametnulo, ili se bar nameće, 
jest kakvog je sadržaja bio suživot s obzirom na doživljena zla tijekom 
rata? Očito da suživot nije pratilo adekvatno poznavanje i upoznavanje 
drugih religija i nacionalnosti, kao ni njihove povijesti, kulture i književno-
sti. Jedna od početnih točaka bi svakako trebala biti ponovno, ali ozbiljnije 
i dublje međusobno upoznavanje ljudi koji su nacionalno i religiozno razli-
čiti. [...] Nama u BiH nedostaje ozbiljnog i temeljitog poznavanja drugog i 
njegove religije i kulture i tradicije.“ 

Među prijedlozima za upoznavanje drugih vjerskih zajednica je navedeno da 
treba da se poradi na svim teološkim studijama na programima koji se bave izuča-
vanjem drugih religijskih zajednica i na razvijanju pristupa mješovitim brakovima 
kako bi vjerski kadrovi mogli prenositi vjernicima svoje znanje i razumijevanje. 
Ova primjedba se odnosi i na vjeroučitelje. Naročito je skrenuta pažnja na to da, 
ako je već nastava konfesionalna, trebalo bi da se osigura da su vjeroučitelji obra-
zovani i zreli za univerzalni pristup ljudskom životu, njegovoj vrijednosti pa, pre-
ma tome, i poštovanju različitih ljudi. Istaknuta je važnost osnivanja katedri na 

univerzitetima u BiH za obrazovanje religiologa s obzirom na religijsku strukturu 
stanovništva.

Tri vjerska i jedan politički akter iznijeli su mišljenje da učenici i studenti te-
oloških škola trenutno ne poznaju dovoljno druge. Profesor filozofije sa katoličkog 
teološkog fakulteta smatra da na nivou teoloških studija sve tri vjerske zajednice 
treba uvesti ozbiljan i temeljan studijski program koji se bavi izučavanjem drugih re-
ligijskih zajednica i njihovih kulturnih i nacionalih temelja kako bi osposobili svoje 
kadrove. Nivo upoznavanja vjerskih sličnosti i razlika može da se produbi i studira-
njem predmeta tome namijenjenih na teološkim fakultetima druge vjerske zajednice. 
Pravoslavni sveštenik je završio master studije koje su uključivale ozbiljnije izuča-
vanje drugih vjerskih zajednica te komentariše svoje iskustvo uz prijedlog da bi bilo 
dobro u BiH osnovati posebne katedre koje se bave temeljnim izučavanjem drugih 
vjerskih zajednica jer vjerovatno ima zainteresovanih koji bi htjeli biti stručnjaci u 
tome. On takođe kaže da ono što je mislio da zna, živeći u BiH, poznavajući ljude 
druge vjeroispovijesti, nije dovoljno.

Pravoslavni sveštenik: „Tek sad Fakultet islamskih nauka je negdje pošao, 
pa i pravoslavni, tim varijantama. Jer ako govorimo o međureligijskom 
dijalogu, onda moramo upoznati tog drugog, moraš učiti o njemu: šta je 
to islam, na čemu se temelji, koji je odnos čovjeka ka Bogu, koji je odnos 
čovjeka ka čovjeku, šta je pojam društva, zajednice, ko je drugi u toj mojoj 
religiji, je l’ drugi taj neko ko je iz te vjere ili nije, gdje su, koji je to raspon 
u tumačenju. [...] Na teološkom fakultetu mi smo imali istoriju religije i 
druge religije, učili smo o svim religijama, ali ne može se sad tu toliko dati 
pažnje nečemu. Mada bi onda u okviru ovog našeg prostora možda trebalo 
osnivati nekakve posebne katedre. Neko bi želio da bude stručnjak u tom 
pravcu jer tome se zaista treba posvetiti. Ovo sad što CRS [Catholic Relief 
Services] radi je malo površno, vjerovatno.“

Još jedan prijedlog koji ima za cilj bolje poznavanje drugoga jeste da se prirede 
knjige u kojima bi određene vjerske zajednice predstavile sebe drugima onako kako 
one sebe vide. Ideja je da vjerski poglavari povjere stručnjacima da napišu npr. knji-
gu „Pravoslavlje za druge“ / „Katolicizam za druge“ / „Islam za druge“. Intervjuisani 
polazi od pretpostavke da u BiH postoji veliki čvor u međusobnom predstavljanju 
jednih drugima, a da je ideal predstavljanja predstaviti se nekome onako kako sebe 
vidimo. 

Doktor katoličke teologije, profesor emeritus: „Ako želim znati šta je moj 
komšija musliman, onda trebam najiskrenije posegnuti za informacijom 
kako on sebe vidi.“  

Pravo poznavanje i razumijevanje drugog i drugačijeg i pravo približavanje 
ne gradi se samo na knjigama već još više na susretima, i samo na taj način se obo-
gaćuje. Govorićemo o međureligijskim susretima vjerskih lidera i o organizovanju 
susreta građana različite vjerske pripadnosti. 

Da je saradnja vjerskih lidera moguća kad ima želje i kad se ljudi dogovore i 
naprave plan kako nešto može da funkcioniše, potcrtao je pravoslavni sveštenik kroz 
lično iskustvo dobre saradnje vjerskih lica tri konfesije u Oružanim snagama Bosne i 
Hercegovine. Susreti mogu biti organizovani različitim povodom pri angažovanju za 
državnu upravu, kao u pomenutom primjeru, na naučnim konferencijama, u obrazo-
vanju, na projekatima nevladinih organizacija u sklopu vjerskih zajednica, pozivima 
u svoje vjerske zajednice povodom praznika i drugih manifestacija, ali i neformalno. 

Pravoslavni sveštenik: „Radim i kao pravoslavni vojni sveštenik u Oruža-
nim snagama Bosne i Hercegovine [...] Biti danas vojni sveštenik u Oru-
žanim snagama Bosne i Hercegovine, to ne znači da vi radite sa vojnicima 
koji su samo iz vaše vjerske zajednice, jer vi isto tako tu imate i katoličkog 
sveštenika koji radi sa svojim vojnicima, imate i imama ispred Islamske 
vjerske zajednice. Tako da jednostavno i ta saradnja praktična, recimo u 
Oružanim snagama Bosne i Hercegovine je nešto gdje smo mi vidjeli i 
naučili da može, da to funkcioniše. Naravno, potrebno je tu dosta ljubavi 
i rada i želje da se nešto napravi, ali u suštini vi vidite da to može kad se 
ljudi dogovore, kada ljudi sjednu i kada naprave plan i program kako nešto 
može da funkcioniše.“

U uvodu smo govorili o važnosti susreta glavnih predstavnika tradicionalnih vjer-
skih zajednica i potrebi da država omogući više takvih susreta. Intervjuisani vjerski 
akteri smatraju za iskrenije i uspešnije susrete na lokalnom nivou. Svi su (21/21) bili 
za to da se na lokalnom nivou nastavi sa međureligijskim susretima i da ih bude više. 
Intervjuisani imami i sveštenici dali su prijedlog da se pozivaju predstavnici drugih 
vjerskih zajednica na svoje događaje. Imami mogu pozivati sveštena lica iz pravo-
slavne i katoličke crkve sa službom u istom mjestu na bajramski prijem, večeri ilahija 
i kasida, akademije, večeri promocija knjiga, sevdaha, itd. Pravoslavni i katolički sve-
štenici mogu pozivati imame na vaskršnji prijem, božićni prijem i druge manifestacije.

Podstiču se naučni skupovi gdje se teolozi različitih zajednica okupljaju u vezi 
sa određenim temama. Tako se širi međusobno upoznavanje i tolerancija unutar tog 
sektora. Intervjuisani profesor pravoslavne teologije, saradnik Centra za filozofiju i 
teologiju u Trebinju, dao je primjer rada tog centra.

Doktor teologije, univerzitetski profesor: „Centar se bavi organizova-
njem skupa o teologiji u javnoj sferi. Organizuje [ga] već šest godina 
unazad. Pokušava teologiju kao naučnu disciplinu da izvede iz neke ano-
nimnosti i ravnopravno predstavi u javnom životu. I u okviru tog skupa 
smo organizovali više foruma, tribina, panela, gdje su gostovali predstav-
nici svih različitih religijskih zajednica, gdje smo ostvarili redovnu sa-
radnju i možemo ih smatrati svojim prijateljima. Učestovali su predsav-
nici svih religijskih zajednica kao što je biskup dubrovački Mate Uzinić, 
mostarski muftija Salem ef. Dedović, fra Iko Skoko, prof. Sveučilišta 
u Mostaru, i već dvije godine imamo saradnju sa CRS-om − Catholic 
Relief Service. I ove godine smo organizovali jedan panel, tematizovali 
smo ulogu obrazovanja u BiH. Učestvovali su dekani tri bogoslovska 
fakulteta, dekan Pravoslavnog bogoslovskog fakulteta u Foči Vladislav 
Topalović, dekan Fakulteta islamskih nauka Zuhdija Hasanović, dekan 
Katoličkog bogoslovskog fakulteta u Sarajevu Darko Tomašević. Imali 
smo slične diskusije. Imali smo prethodne godine da je vladika Grigorije 
potpisao Platformu za mir, koja predstavlja projekat USAID-a i spome-
nutog CRS-a i koji je nedavno usvojen u parlamentu BiH. Eto, to su neke 
od tih aktivnosti koje smo u okviru Centra mi u Centru uradili za unap-
ređenje odnosa naroda u Bosni i Hercegovini i uspostavljanje dijaloga  i 
prijateljskih odnosa.“

Cilj susreta može biti rad na odnosima vjerskih lidera, ili pak njihov zajed-
nički uticaj na građane ili grupe građana kao što su mladi, socijalno ugroženi, itd. 
Dva intervjuisana vjerska aktera, katolički teolog, profesor emeritus i direktorica 
NVO koja radi sa vjerskim liderima, naglasili su važnost da određene umjetničke 
programe i inicijative civilnog društva koje imaju za cilj razbijanje predrasuda prate 
upravo vjerski funkcioneri i vjeroučitelji. Imali smo primjer iz pozorišne umjetno-
sti i likovne umjetnosti. Intervjuisani teolog je zastupao „pitom način“ prikazivanja 
novih pogleda i ideja, a intervjuisana aktivistkinja smatra da ima lični benefit od šo-
kantnog pristupa, ali svjedoči da mnogi vjerski akteri ne mogu preći preko onoga što 
im zasmeta i primiti suštinu poruke. Njen primjer govori o slici na kojoj je prikazano 

javljanje anđela Mariji na način koji je vrijeđao. 37 Slika je prikazana učesnicima 
konferencije.

Direktorica NVO koje se bavi međureligijskim dijalogom: „Prvo, ja sam 
njemu [organizatoru konferencije] prezahvalna što me s tim suočio. [...] Ja 
poslije nađem ovu knjigu, to je poznati šejh Čolić, koji je baš onako bio 
strašno važan, Isa, alejhisselam, u svjetlu islamske tradicije (2000), znači 
Isus u islamu. Jako puno o Jeremiji i Mariji ima. Prvo mene je razvalila na 
toj slici [...] njena seksualnost. [...] Ona je treba na tome, razumiješ. I mene 
je to malo ono, znaš, jer mi svi nosimo iz svojih vjerskih tradicija to neko 
pomanjkanje seksualnosti. I, čovječe, ja nađem u toj knjizi da to uopšte 
nije tako bilo. Kaže, kad se pojavio Djibril došao je u obliku najljepšeg 
muškarca i ona je osjetila kaže lezet, ona je osjetila želju veliku. I u trenut-
ku kad je ona osjetila želju i njemu se nasmijala, kapljica je njoj ušla u usta 
i ona je tako oplođena. Tako je u islamskoj sufističkoj tradiciji. Znači, to 
da je ona bila žena i tu ženskost koju je slikarka iščitala iz nje ona uopšte 
nije izmišljena, evo sva sam se naježila. Da bi se primilo dijete, mora biti 
ta jedna putenost, ah, pogotovo takvo dijete, razumiješ? Znači, najčistiji od 
ljudi, što mi vjerujemo, je li, što vi vjerujete, Bog.“

Ona takođe iznosi da je bilo i drugačijih reakcija, ali smatra da bi trebalo biti 
takvih događaja za vjerske aktere: „I sada su ti tu prvo časne [sestre] poludile. Ali 
mi je bilo žao ovih naših [aktivistkinja ženskih organizacija]. [...] Nisu mogle to ni-
kako, to je njih toliko zabolilo, to je njima tako teško bilo.“ Onda im se organizator 
konferencije izvinjavao. Jedna od aktivistica je zaključila: „Sad vidim kako je bilo 
muslimanima kada je ona karikatura o poslaniku kao izašla, znaš?“ Naša intervjuer-
ka komentariše: “Jednostavno njima je to bilo too much.“ Ali u tome vidi dobrobit i 
za one kojima je utisak od slike bio prejak i negativan. Smatra da su aktivistkinje na 
taj način mogle osvijestiti kada one idu i pričaju stvari sa svog gledišta, na primjer 
o feminizmu, da svojim koleginicama mogu da zvuče tako kako je njima ova slika 
izgledala. Kaže: „Suoči se kad je nekom nešto too much, razumiješ. Moraš i to pošto-
vat u kontekstu izgradnje mira.“ Vidimo da umjetnički susret sa religijski drugačijim 

37  Intervjuisana je opisala sliku. Bogorodica je bila opisana kao jedna crvenokosa žena sa 
lijepim nogama u seksi korzetu, koja sjedi na krevetu. Gabrijel je kao neka plastična lutka. Na slici 
Bogorodica ima stav odbijanja prema Gabrijelu, kao „Bježi, ba, šta si ti došao meni da kažeš“, opisuje 
intervjuisana. Posmatrač se odmah sjeti svih onih slika kako se kroz istoriju prikazivao događaj kad 
dolazi Gabrijel, a Bogorodica sjedi i prima vijest. Ima nekih slikara u nekoj epohi kad je ona kao pre-
padnuta i misli „Šta mi pričaš?“, što intervjuisana smatra već malo realnijim.

ima potencijal da uspješno suoči sa vlastitim granicama i bolje razvije razumijevanje 
prema tuđim granicama − šta ko može da podnese, a šta ne može.  

Neke nevladine organizacije u sklopu vjerskih zajednica stavljaju naglasak na 
naučne skupove i razmjenu mišljenja, druge na obrazovanje za mir, treće na pomoć 
ugroženima. Prema mišljenju jednog intervjuisanog, aktivizam su dosta preuzele 
vjerske zajednice i imaju puno uspjeha jer je ljudima stalo do vjere i imaju povjere-
nja. Zajedničko im je da insistiraju na susretima građana, a ne nacija, na susretima i 
upoznavanjima drugog i drugačijeg. Kroz humanitarni rad različite vjerske zajednice 
se zajednički organizuju oko potreba ljudi na terenu.  

Vjeroučiteljica islamske vjerske nastave: „Ja, tokom svog djelovanja u 
Livnu, kao čelnica udruge žena pri Islamskoj zajednici u Livnu, mogu 
se pohvaliti da smo zaista tokom ovih pet godina odradili niz različitih 
projekata koji mogu, na neki način, da prezentiraju, odnosno da potvrde 
činjenicu da vjerski službenici svakodnevno rade na tom činu pomirenja i 
zbližavanja ljudi. Evo, na primjer, posljednjih dvije godine dana imam izu-
zetno dobru saradnju sa drugim vjerskim službenicama iz katoličke crkve. 
Posebno sa časnom sestrom Blankom i sa udrugom Marijansko-vinkovske 
mladeži sa kojima gotovo svakodnevno komuniciram jer imamo različite 
humanitarne projekte.“

Važno je da se projekti ne završavaju na riječima i da su konkretni u svojim 
aktivnostima, prema analizi izjava intervjuisanih. Susreti na kojima se vjerska lica 
angažuju da govore više izazivaju nepovjerenje da su iskreni nego susreti na kojima 
se poduzimaju konkretne aktivnosti sa posljedicama na život. U uzorku smo imali 
dvije vjeroučiteljice islamske vjerske nastave i obje su zastupale stanovište da vjer-
ski akteri treba da se više konkretno uključe. Jedna od njih je predložila da vjerski 
predstavnici nastupe zajedno u nekim aktivnostima važnim za stabilizaciju i izgrad-
nju društva, odnosno u aktivnostima koje će ih uključiti u realni život zajednice. 

Vjeroučiteljica islamske vjerske nastave: „Možda bi taj proces pomirenja 
išao bolje, brže, efikasnije kada bi se narodi okupili oko nekog zajedničkog 
interesa koji im je egzistencijalno važan. Mi imamo problem sa kladioni-
cama, ali zanimljivo je da vjerski predstavnici nikada nisu istupili ni poje-
dinačno, a zamislite kada bi zajednički nastupili da se udalje kladionice iz 
domena škole. Možda da se okrenu i uključe u realni život zajednički jer 
bolji život je interes.“

U vezi sa susretima u okviru obrazovnog sistema ističe se vjerska nastava. Je-
dan broj vjeroučitelja različitih vjerskih zajednica koje imaju pravo da drže vjero-
nauku međusobno sarađuju kako u zbornici tako i u učionici, gdje povremeno drže 
časove zajedno, a i u prilici su da vode djecu u posjete vjerskim objektima drugih 
vjerskih zajednica na lokalnom nivou. Na taj način djecu aktivno i kroz iskustvo uče 
o drugima i poštuje se njihova tradicija. Ulaganje u djecu je ulaganje u budućnost 
društva, smatraju intervjuisani. 

Imali smo tri primjera kako se zajednički obrađuju nastavne jedinice. Opisana 
nam je obrada propisanog časa o drugoj tradicionalnoj religiji spajanjem razreda i 
držanjem časa sa kolegom, i opisani su nam kreativni zajednički časovi na druge 
zajedničke teme, kao što su deset božjih zapovijesti i praksa posta. Na osnovu anali-
ze navedenog o preprekama i pozitivnim iskustvima u vjeronauci zaključili smo da 
od volje vjeroučitelja i okruženja zavisi da li će vjeronauka doprinositi smanjivanju 
nacionalnih strasti. 

Katolički vjeroučitelj komentariše čas kome je prisustvovao kod kolege 
pravoslavnog vjeroučitelja: „Meni se svidjelo kada je moj kolega napravio 
komparaciju, ogledeni sat je bio u školi, deset božjih zapovijedi, pa je uzeo 
kako je to kod katolika, kod pravoslavaca i iz Kurana i od Židova i onda 
je to usporedio. Mi se ne razlikujemo puno i u to ne treba zalaziti. Ljudski 
karakter treba da izgrađujemo. [...] Kada sam ja obrađivao islam, ja sam 
vodio moje učenike kod vjeroučitelja islamske vjeronauke. A i kod pravo-
slavnog sam vodio, uspoređivali smo zajedničke točke.“

Vjeroučiteljica islamske vjerske nastave: „Što se tiče [saradnje vjeroučite-
lja u okviru] posla, mi smo to radili iz svoje lične prirode. Nismo postupali 
po naređenju ili po nekom programu, doduše, iako mi u svojim programima 
imamo zastupljene tematske cjeline koje treba da obrađujemo sa svojom 
djecom s ciljem upoznavanja drugih vjera. U svakom razredu je po jedan 
ili dva časa gdje mi tematiziramo pitanje drugih vjerskih zajednica − obi-
čaje, tradiciju i učenja, i tako svake godine, i to je poprilično minimalno. 
Ali moje kolege i ja tokom cijele godine sarađujemo kad god imamo zajed-
ničku temu. Onda uključujemo jedni druge. I onda sam ja imala inspekciju 
na času iz moje vjerske zajednice i pedagoškog ureda islamske zajednice. 
I mi smo obrađivali temu ramazanskog posta i onda sam ja željela da oni 
vide kako ja izvodim nastavu u svakom segmentu. Između ostalog, bilo je 
u tom dijelu i to da sam ja dovela pravoslavnu i katoličku djecu, određeni 

broj njih, i onda smo svi govorili o postu kod jednih, drugih i trećih, i onda 
su oni [iz inspekcije] vidjeli. Ali mogu reći da je to svakodnevnica u našoj 
školi, nešto što se često dešava. Do čega je to dovelo − to je dovelo do 
osvježavanja djece, do opuštanja kada su u pitanju jedni spram drugih.“

U našem uzorku više je vjeroučitelja (5/6) koji su posvjedočili da u okviru na-
stave organizuju posjete vjerskih objekata i službi tradicionalnih vjerskih zajednica 
nego onih koji drže zajedničke časove (3/6). Izvjesno je da se na zajedničkim časo-
vima spaja odjeljenje za vjerske teme koje se inače doživljavaju kao uzrok fizičkog 
dijeljenja te je snažnija poruka da smo slični i da možemo i zajedno tamo gdje smo 
navikli da smo različiti i da se razdvajamo. Stepen povezivanja je manji pri posjeta-
ma vjerskim objektima ako se one izvode u homogenim grupama. Međutim, i tu smo 
imali primjere različitih načina organizovanja posjeta. Katolički sveštenik i vjerou-
čitelj u Brčkom ima običaj da sa kolegama vjeroučiteljima drugih vjerskih zajednica 
organizuje razmjenu posjete vjerskim objektima. Vjeroučitelj sa bošnjačkom djecom 
dolazi na katolički obred, a katolički vjeroučitelj sa svojom djecom ide u Bijelu dža-
miju i subotom na molitvu. Kaže da je bilo malo čuđenja od strane kolega sveštenika 
kada im je objašnjavao da će biti posjeta. Pravoslavni sveštenik iz Mostara govori 
o praksi da se isti dan obiđu svi vjerski objekti sa mješovitim razredom. On kaže da 
inicijativa nekada dolazi od rukovodstva škole, a nekada od njih iz crkve. Citirali 
smo ranije primjer da se učenicima dodijele konkretni zadaci na šta da obrate pažnju 
pri posjeti. 

Prvoslavni sveštenik: „Imamo zaista dobru suradnju sa školama. Negdje 
smo mi pokretali inicijativu, a negdje je inicijativa dolazila i sama od ruko-
vodstva škole da se djeca međusobno upoznaju. Idu u isti razred ona koja 
pohađaju pravoslavnu, islamsku i katoličku vjeronauku, a nikad recimo 
nisu bili pravoslavci u džamiji ili katoličkoj crkvi, muslimani nisu nikad 
bili u pravoslavnoj crkvi. Eto to smo neke programe mi sami pokrenuli i 
tako već evo nekoliko godina održavamo tu tradiciju da posjetimo isti dan 
i džamiju i pravoslavnu crkvu, ono nešto najosnovnije kažemo kako se i na 
koji način mole, i sami učenici koji idu u džamiju da kažu na koji način se 
mole Bogu i tako dalje. Upravo na taj način se djeca upoznaju, ruše predra-
sude jedni prema drugima.“

Vjeroučitelji imaju stav da je uticaj vjeronauke pozitivan, da identiteti nisu 
problem, niti vjerski niti nacionalni, da svako ima pravo da bude ono što jeste i da 

uvažava drugog koji je nešto drugo. Zato je lijepo i uticajno to što oni kao vjerouči-
telji međusobno sarađuju na nastavi, druže se, lijepo komuniciraju i primjerom svje-
doče poštovanje razlika, o čemu smo govorili u uvodu. Pet vjeroučitelja je istaklo 
da su svjesni da učenici primjećuju njihove interakcije. Prijedlog je da se saradnja 
vjeroučitelja uspostavi i u zatvorenijim sredinama i među vjeroučiteljima sa manje 
inicijative ako se zaista želi kroz konfesionalnu vjeronauku upoznavati i navikavati 
na poštovanje vjerskih razlika. Zasad konstatujemo iz analize da se granice povlače 
na različitim razdaljinama. Granica može dosezati do držanja časa homogenoj grupi 
učenika nekoliko puta godišnje o drugim vjerskim zajednicama. Ona može biti po-
mjerena do posjeta homogene grupe učenika svim vjerskim objektima i službama. 
Malo je onih koji su se usudili na učenje kroz doživljaj saradnje heterogenih gru-
pa učenika u prisustvu vjeroučitelja dvije ili tri vjerske zajednice. Prijedlog za rad 
na smanjivanju predrasuda nastavničkog kolektiva dao je pravoslavni vjeroučitelj. 
Riječ je o ideji organizovanja časova vjeronauke koje bi mogli posjetiti roditelji i 
nastavnici kako bi razumjeli način rada na vjeronauci.

Vjeroučitelj pravoslavne vjerske nastave: „Upravo to odsustvo vjerske na-
stave kroz jedan dugi vremenski period na našim prostorima stvorio je 
sliku o vjeri kao nekoj dogmatiziranoj stvari koja je konzervativna, koja je 
zaokružen sistem koji se ne da pomjeriti kod ljudi koji nisu u vjeri. Možda 
bi bilo potrebno organizovati neku vjeronauku za odrasle, za nastavnike, 
za profesore, samo da bismo razbili te stereotipe da je vjeronauka samo 
tvrdokorno vjerovanje o nekim tamo davnim sistemima, da vjera odbija 
bilo kakav naučni pristup savremenom svijetu i savremenom životu, da 
odbija istraživanje o bilo čemu.“

U BiH se organizacija vjerske nastave razlikuje između entiteta i kantona. U 
Bosni i Hercegovini konfesionalna vjerska nastava postoji kao obavezan predmet, 
fakultativni i fakultativno-obavezan (Kodelja, Bassler, 2004: 21), što je posljedica 
decentralizacije obrazovanja na nivo entiteta odnosno kantona kada je riječ o Fede-
raciji BiH. Ne postoji konfesionalno obrazovanje u školama za tzv. manjinske religi-
je (Ibid, 22). Broj onih koji slušaju alternativne predmete je zanemarljiv. Razlog za 
takvo stanje nismo mogli dublje analizirati na osnovu intervjua. Međutim, mnogo je 
bilo riječi o nastavi koja bi dala bolji pristup vjerskim razlikama. Za tri intervjuisana 
iz drugih sektora, predmet Kultura religija je taj drugačiji pristup religiji od konfe-
sionalne vjerske nastave. 

Multikulturalnost privatnih vjerskih škola jedan je od prijedloga koji je suprot-
stavljen modelu ekskluzivističkih i homogenih po vjerskoj i nacionalnoj pripadnosti. 
Intervjuisani novinar iz Mostara kaže da multinacionalne škole funkcionišu. 

Direktor katoličkog školskog centra: „Katolička crkva se dobrim dijelom 
u Bosni uključila [u proces pomirenja] kroz školske centre koji su multi-
kulturalni i imamo, naravno, svih vjera i nacija u svakoj školi, tako da se 
nismo ograničili samo na jednu vjeru. Međutim, mislim da je ovdje puno 
veći opseg i posla i rada sa ljudima da bi se došlo do pomirenja.“

Lokalni novinar: „Ne treba biti pesimista pa ne primijetiti da se ipak doga-
đa da recimo funkcioniraju multinacionalne škole. Maloprije sam svjedo-
čio jednoj takvoj priči i razgovarao sa čovjekom gdje to jako dobro funk-
cionira. [...] Jedno dijete iz Nevesinja redovno pohađa osnovnu školu u 
internacionalnoj školi u Mostaru. To je bilo nezamislimo do nazad... Ili 
recimo prije par godina je na hrvatskom sveučilištu rektorovu nagradu do-
bila studentica iz Istočne Hercegovine. To su sve veliki pomaci, međutim, 
to su i poruke na koji način mi možemo graditi zdravo društvo.“

Saradnja između pripadnika različitih vjerskih zajednica odvija se u različitim 
prilikama. Govorili smo o nekim načinima u okviru nastave vjeronauke. Nezavisno 
od obrazovnog sistema postoje međureligijski centri koji organizuju susrete razli-
čitih vjerskih predstavnika i otvoreni su za publiku. Navešćemo primjer kako je or-
ganizovan program za upoznavanje vjerskih razlika Međureligijskog centra Snop u 
Sarajevu.

Direktor humanitarne NVO: „Evo ja i kao čovjek i kao teolog i kao hri-
šćanin želim da cijeli svoj život uložim da među ljudima u BiH vlada mir 
i prijateljstvo, da svojim radom pomognem ljudima da sruše predrasude 
koje imaju jedni prema drugima, a te predrasude najviše postoje zato što se 
ljudi ne poznaju, zato što imaju vrlo malo kontakata jedni sa drugima, zato 
što postoji strah od nekog ko je drugačiji, strah od nekoga ko pripada dru-
goj religiji, baš zato što nema prilike da se mi družimo, nema prilike da [se] 
sastajemo i upoznajemo jedni druge. [...] Mi smo 2015. godine u Sarajevu 
osnovali jedan međureligijski centar pod nazivom Snop baš s idejom da 
ljudi različitih religija na tom mjestu mogu da se sastanu i da upoznaju jed-
ni druge, da saznaju više jedni o drugima, da uče jedni od drugih, takođe. 

U tom centru Snop dva puta mjesečno se održavaju sastanci gdje svaki put 
predstavnik jedne religije, jedne vjerske zajednice može da predstavi svoju 
religiju, svoju praksu, svoje običaje, a ostali mogu da postavljaju pitanja. 
Takođe, ne samo da želimo da pričamo i slušamo već jednom mjesečno se 
organizuju i zajedničke akcije, tako da ljudi tamo u Sarajevu mogu da vide 
da ljudi različitih religija mogu zajedno da doprinesu i da rade za dobrobit 
društvene zajednice.“

Susrete građana različite vjerske pripadnosti organizuju i neke vjerske zajedni-
ce samostalno ili u saradnji sa organizacijama civilnog društva. Na pitanje: „U kojoj 
mjeri vjerske zajednice doprinose pomirenju u Jajcu?“, dva nezavisna izvora iz Jajca 
navela su konkretne aktivnosti koje medžlis i katolički red framaši organizuju za 
mlade. Takođe su govorili o saradnji ovih lokalnih vjerskih zajednica na projektima 
sa udruženjima građana za promovisanje kulture i obrazovanja. 

Predsjednica kulturno-obrazovne NVO: „Vjerske zajednice rade neke 
projekte [u Janji] da približe religiju i sve to kroz druženje mladih. Kroz 
islamsku zajednicu imaju svoje projekte koje rade i ti projekti su jako po-
sjećeni. Recimo taj jedan projekat radi Dom kulture zajedno sa Islamskom 
zajednicom i Franjevačkom našom crkvom.“ 

Novinarka zaposlena u NVO: „Mi [Centar za obrazovanje i druženje Jajce] 
se trudimo da [u] sve naše aktivnosti koje radimo sa mladima uključimo i 
vjerske zajednice jer smo mi tu da ih nekako umom koordinišemo, a opet 
vjeru i dušu i taj neki iman, što bi se kod nas reklo, prepuštamo vjerskim 
zajednicama. Imamo suradnju sa gvardijanom crkve i sa glavnim imamom 
medžlisa. I oni rade dosta − da li kroz neke radionice, kroz neka predavanja 
ili neka druženja. Medžlis ima druženje svake sedmice sa mladim ljudima, 
otvorena druženja gdje se poziva na okrugli sto, gdje je glavni imam tu i 
priča sa mladima o različitim temama. Svaki sastanak ima neku temu koja 
je bliska mladim ljudima. Sa druge strane crkva ima red framaši, oni isto 
tako primaju mlade. To je red franjevaca bio nekad i oni rade na području 
Jajca. Mislim da imaju redove svoje u lokalnim zajednicama. Na području 
Jajca su se bazirali ove godine na ekologiju. Prošle godine je bila svijest o 
kulturi. O svim aspektima gdje se mladi mogu pronaći, oni dosta pomažu.“ 
Intervjuer: „U kojoj mjeri sarađuju te dvije vjerske organizacije, katolička 
i islamska?“ Intervjuisani: „S obzirom da ja radim kao novinar ispred Jajce 

Pressa, kada pratim ta dešavanja [imam utisak da] oni sarađuju u velikoj 
mjeri međusobno. Ta druženja mladih zajednička nisu stalna, vjerovatno 
zbog svih obaveza. Nedavno, povodom mjeseca ramazana bio je otvoren 
iftar za sve ljude, svih nacionalnosti. Isto tako, kada je obilježavanje Sv. 
Ive u Podmilađu [mjesto u Jajcu], ja nisam nikad bila u stanju da odem, ali 
znam da su kolege muslimanske vjeroispovjesti išle sasvim normalno, da 
je to bilo normalno da se ide. Mi smo odrasli u takvoj sredini da svi smo 
skupa. Nismo razdvojeni, svi slavimo sve, tako da čak i ukrašavamo sve. 
Ja uživam u ukrašavanju.“ 

U oblasti umjetnosti i kulture možda i više nego u drugim oblastima postoji mo-
gućnost saradnje različitih ljudi po vjerskoj osnovi. Jedna od njih koja je u BiH imala 
uspjeha jeste horsko pjevanje. Umjetnička sloboda i kreativnost može značajno da 
doprinese razumijevanju religijski drugog. Preko sopstvenog doživljaja iniciranog 
umjetničkim ili kulturnim programom rađa se razumijevanje nekih osobenih karak-
teristika drugih vjera i doživljaj sličnosti među vjerama. 

Predstavnik jevrejske zajednice: „Čini mi se da je jako dobro kad god vidi-
mo ljude za koje se zna da su iz različitih konfesija, govorim o konfesija-
ma radije nego o etničkim grupama ili konfesionalnim narodima, da nešto 
zajedno rade, da imaju ili zajedničku predstavu ili da zajedno pjevaju u 
horu, ili da zajedno rade bilo šta za dobro svih, to može da vas ohrabri. Ali, 
naravno, to su izdvojeni slučajevi na kojima se teško može bazirati neka 
izgradnja pomirenja na nivou Bosne i Hercegovine. Ali u lokalnim sredi-
nama može vrlo dobro da djeluje i može da pomogne da se nešto kao što 
nam se desilo ‘92. više ne ponovi, i da pokušamo da ponovo živimo kao što 
smo vijekovima ovdje živjeli, jedni sa drugima, a ne jedni pored drugih, na 
čemu se sada insistira.“ 

Katolički sveštenik i vjeroučitelj: „Ja sam zimus bio na predbožićni kon-
cert ovdje u osnovnoj školi u Gunji, gde je sudjelovao hor Mošus. Tu ima-
mo korak naprijed. E sada, neki će možda reći: ‘Ma šta će oni nama’. Al’ 
mi time pokazujemo različitost. Možemo se mi učiti različitosti [tako] što 
ćemo [nešto] izvući kao dobro. Možemo reći: ‘Razorčaran sam tim, razo-
čaran sam ovim, ovo mi se ne sviđa, ovo je dobro.’“

Festival duhovne muzike i poezije „Plivske omahe“ naveden je kao pozitivan 
primjer zajedništva od strane dva lokalna aktera iz drugih sektora, ali je jedan od njih 
dao i primjedbu da se program ponavlja.

Predsjednica kulturno-obrazovne NVO: „Mi [u Jajcu] imamo ‘Plivske 
omahe’. To je festival duhovne poezije i muzike i tu se vide naše sve ra-
zličitosti, a u stvari mi smo svi isti kada imamo tu večeri duhovne poezije. 
To je u stvari festival zajedništva koji je u maju mjesecu. ‘Omaha’ znači 
umivanje djevojke, koja ispod vodeničkog mlina se umije i staro vjerova-
nje je da će ona usniti na Đurđevdan svog budućeg muža. A tom vodom 
kad se umije, ona će biti ljepša. Tako da smo mi taj dio uzeli ovdje u Jajcu i 
imamo te ‘Plivske omahe’, gdje učestvuju naše religije sve tri, tako da čak 
sarađuju naši sa Jezerom, mjestom Jezerom. Ove godine dolazio i pop, iz 
Jezera su donijeli neke predstave, neke pjesme. Imam dolazi iz Sarajeva i 
sve što se bavi tom duhovnom poezijom i muzikom.“ 

Intervjuisani su često isticali važnost druženja vjerskih aktera u svakodnevnom 
životu, neformalno, iznad zvaničnih i poslovnih susreta, jer ljudi u takve susrete više 
vjeruju. Dobro je da se lokalni vjerski lideri susreću i neformalno, da, na primjer, 
piju kafu nekoliko puta godišnje u uniformi kada su neke manifestacije. U Mostaru 
takvih susreta ima, u Tesliću se neki vjerski lideri susreću, a neki ne, dok zvanično 
nema saradnje. Intervjuisani katolički sveštenik i vjeroučitelj ide i korak dalje, sma-
tra da su susreti pojedinaca na ličnom nivou mnogo bolji i uspješniji „nego kada 
neko službeno radi nečeg dođe, kao npr. zato što se mi moramo jednom mjesečno 
uslikati i popiti kavu, ili jednom godišnje [...] Ali ako ćemo se naći na roštilju, pred-
stavi, potpori, onda je to nešto mnogo bolje i življe.“

Pravoslavni sveštenik: „Mislim da je tu mnogo važno da vjerski lideri daju 
primjer saradnje sa drugim i drugačijim. Ja vidim da je ovdje u Mostaru 
jako važno što se susrećemo ne samo na tim zvaničnim prijemima nego i 
u svakodnevnom životu i sa katoličkim sveštenicima, i sa imamima, muf-
tijama i tako dalje. To mnogo doprinosi. Primjeri u svakodnevnom životu 
koje mi dajemo bez ijedne riječi su jako važni za te zajednice. I suprotno, 
kada se zatvorimo, onda se i zajednica zatvara. Možda čak najvažnije od 
svih drugih jeste kakvu poruku šalju vjerski lideri.“  

Imam: „I upravo zbog toga, evo sad lokalno kad govorim o Tesliću, puno 
bi značilo običnim ljudima, ne samo povratnicima, znate, nego svim lju-
dima bi značilo [...] kad bi odlučili mi, evo, da se dogovorimo, da jedan 
put, dva puta, tri puta, nekoliko u godini, kada su neke manifestacije, da u 
svojim odorama izađemo u grad, popijemo kafu.“

Poštovanje različitosti i religijski drugog najteže se ostvaruje na nivou porodi-
ce. Znamo da je socijalna distanca u smislu vjere i braka najjača. Na nivou porodič-
nih odnosa bilo je primjera poštovanja odluke djece kako u vezi s pitanjem izbora 
bračnog druga izvan pripadnosti vlastite grupe, ali i izbora sopstvene vjere koja nije 
iz porodičnog nasljeđa. Dakle, vjerske slobode na porodičnom nivou test su zrelosti 
pojedinca, a često je inidividualna sloboda više izborena nego data. Vjerskim za-
jednicama se predlaže nov pristup radu sa vjerski mješovitim brakovima kako bi se 
pružila podrška takvim partnerima u vaspitavanju djece za međusobno prihvatanje. 
Intervjuisani smatra da sada ne postoji pastoral vjernika u mješovitim brakovima. 
Intervjuisani profesor daje prijedlog svojoj vjerskoj zajednici da jednom mladom 
svešteniku koji u Rimu završava doktorat na ovu temu biskup da šansu kada se vrati 
da razradi svoje ideje. Mladi sveštenik radi doktorat iz crkvenog prava o katolicima 
u mješovitom braku, o tome kako je to u drugim narodima, šta u BiH još može biti 
učinjeno. 

Profesor emeritus, katolički teolog: „Drugo područje koje je kod nas za-
nemareno, a moglo bi se sa više takta njegovati, to su takozvane mješovite 
ženidbe. U vrijeme postojanja Kraljevine Jugoslavije, i Socijalističke Ju-
goslavije, mješovite ženidbe su gledane kao odnarođenje i kao otuđenje od 
religije. Najbolji brakovi i obitelji su bili za vrijeme komunizma oni koji ne 
prakticiraju ni nacionalnost, ni religiju. [...] Takav pristup mješovitim ženid-
bama nama vjerskim službenicima danas ne odgovara. To izrugivanje vjere. 
Imamo gorko iskustvo da uglavnom u takvim mješovitim brakovima vjera 
je zanemarena. Tek kad dođe dijete, hoće li ga krstit il’ sunetit. Hoće li fami-
lija slaviti Barjam ili Božić. Tu onda nastaju problemi, odnosi sa roditeljima 
toga bračnog para, odnosi među njima i odnosi u obitelji. Trebali bi, dakle, i 
imami i svećenici i teolozi koji spremaju te buduće vjerske službenike neki 
novi pristup mješovitim ženidbama. [...] Morali bismo takve partnere i dje-
cu u njihovoj obitelji odgojit za međusobno prihvaćanje, da ne bude to ra-
zvodnjavanje njihovog identiteta vjerničkoga, pa ni etničkog, nacionalnog. 
To kod nas nema, nije dovoljno rađeno, a mislim da se može još.“

Mnogi intervjuisani ističu značaj neformalnih susreta mladih. Vjerske zajedni-
ce takođe mogu osmišljavati neformalne aktivnosti mladih različite vjerske pripad-
nosti. Navedeni su primjeri ljetnjih međureligijskih kampova za mlade i ekskurzija 
djece različite vjerske pripadnosti.

Katolički sveštenik: „Ima nešto što je prisutno već nekoliko godina − ljetni 
kamp mladih, bez obzira na vjersku i nacionalnu pripadnost. U Međugorje 
u Žebački kraj je preseljeno. To vodi Centar za mlade iz Sarajeva. Bili su 
neki skupovi TZ za Novu godinu.“ 

Portparol gradske uprave: „Imali smo jednu skupinu, takozvani Mostarski 
religijski klub, gdje su se često družili ne samo profesionalno nego i privat-
no različiti predstavnici ovih vjerskih zajednica, ali smo imali i konkretno 
aktivnost zajedno sa italijanskim gradom Montegrotto, gdje su mladi, dje-
ca znači, katolici, pravoslavci, muslimani išli u Italiju, zajedno boravili de-
setak dana, a djeca iz Italije su dolazila u Mostar. To je bio vrlo konkretan 
prilog u smislu i pomirenja, i izgradnje mira, ali i upoznavanja, jer mladi 
su, neki prvi put, sreli druge ljude, druge nacionalnosti.“

Nivo komšijskih dobrih odnosa podstiče se vjerskim dužnostima poput onih da 
se podijeli radost i posluženje u vrijeme vjerskih praznika, tj. obilježavanje svojih 
praznika uz pozivanje komšija, na primjer, na Bajram ili Vaskrs, i veći broj pozitiv-
nih primjera svjedoči ovaj vid druženja. 

Vjeroučitelj islamske vjerske nastave: „Naš zadatak [vjeroučitelja] jeste da 
moralne vrijednosti kod djece izgradimo, da im pokušamo usaditi potrebu 
za brigom o bližnjima, o tome da je komšija svetinja u našoj vjeri bez obzi-
ra kojoj konfesiji pripadao. Kada obilježavamo naše blagdane, da ne zabo-
ravimo svoje komšije i njima takođe, da ih obiđemo, i njihove blagdane da 
posjetimo i tako dalje, da surađujemo. I to se događa. [...] Konkretno, evo, 
recimo, za naše bajrame, kada je u pitanju žrtva kurban-bajram komšijama 
takođe dijelimo naše meso, to je kod nas i zadatak, dakle, i običaj i prije 
svega praksa na našim prostorima.“ 

Novinar i predsjednik uprave Islamske zajednice: „Ja svoje komšije viđam 
svaki dan, a moj brat živi u Amsterdamu, njega vidim jednom godišnje i, 
naravno, vidim ga na Skajpu, al’ nije to to. Tako da vi živite i vas formiraju 

ljudi sa kojima ste. Meni Bajram čestitaju, ja čestitam ove druge praznike, 
družimo se, počastimo se. Imam komšiju preko puta koji je advokat i koji 
ne propušta ništa šta dobije od nekakvih finih stvari, slatkiša, ribu neko mu 
poklonio, da on sa mnom to ne podijeli. Tu je taj život. A recimo iz Tuzle 
se doselio, ja nisam s njim odrastao ovdje da nas je vezalo to da kažu odra-
stanje i djetinjstvo.“

Saradnja nevladinog i vjerskog sektora

Na značaj uključivanja vjerskih lidera u aktivnosti organizacija civilnog dru-
štva direktnim izjavama uputilo je 22% (17/77) intervjuisanih, 24% (5/21) iz uzorka 
vjerskih lidera i 21% (12/56) ostalih. Analiziranjem stavova predstavnika sekularnih 
organizacija civilnog društva prema ulozi vjerskih lidera zaključili smo da većina 
smatra religiozni potencijal važnim, ali neiskorišćenim (70%, 19/27), 38 a 15% (4/27) 
pokazalo je animozitet, dok preostalih 15% nismo mogli svrstati.  

Prijedloge za saradnju davali su vjerski akteri koji se bave projektima ili tako 
što sudjeluju u NVO aktivnostima ili su njihovi direktori. Katolički teolog preporu-
čuje prikazivanje progresivnih ideja naročito religijskim funkcionerima i vjerouči-
teljima kako bi bili upućeni i da bi bili svjesni različitih pogleda na stvari. Govoreći 
o pristupu koji spaja vjerske i sekularne vrijednosti, direktorica NVO kaže: „Mi 
evaluaciju i priču samu, kontekst, radimo vezano za religijsku tradiciju i pokušava-
mo tu izvući čovjeka, povući. Ako govorimo o oprostu, ako govorimo o nadi, ako 
govorimo o svim tim stvarima, onda se naprosto koristimo stvarima u kojima je 
religija obilata i tako izvlačimo te principe koji su prije svega zajednički, što je jako 
važno, da ljude osvijesti i na jednoj i na drugoj strani, da je to tako. A istovremeno 
nama je vjernicima važno da nekako, koliko možemo, transformiramo to ubjeđenje, 
većinsko ubjeđenje vjernika, da su samo oni na istini, da samo oni najbolje znaju. Da 
je to zapravo stvar koja je najveća zabluda. Ti možeš biti samo ljubitelj istine, al’ ti 
istinu nikad ne možeš potpuno dohvatit. I to sad da ja kažem da sam ja u pravu, a ti 
nisi, ja to nikako ne mogu 100% znati. Tako da [pravimo] taj otklon od tog jednog 
eksluzivističkog pogleda. Mislim da je to jedna od stvari koja u religiji najviše nasi-
lja proizvodi, znaš ono: u ime Boga, pa mi ćemo spaliti svijet.“

Čelnica udruženja žena pri Islamskoj zajednici smatra da vjerski službenici 
zbog svog raznovrsnog uticaja mogu biti posrednici između obrazovanih i uticajnih 

38  Predstavnika sekularnih NVO koji su se izjašnjavali o vjerskim pitanjima ima 27. Četvoro 
među njima, odnosno 15%, imalo je neutralne izjave.

osoba i izvođača projekata. Oni bi mogli da podstaknu obrazovane i uticajne osobe 
da pomognu različite projekte i aktivnosti idejno, savjetom ili materijalno. 

Nevladin i vjerski sektor mogu zajednički djelovati na različitim područjima: 
kulture, obrazovanja, omladine, ljudskih prava, socijalnih problema, porodice. Inter-
vjuisani imam je predložio saradnju vjerskih zajednica i asocijacija koje su iskrene 
na putu pomirenja i prevazilaženja ratnih trauma. Intervjuisana direktorica NVO 
dala je primjer nevladine organizacije Mali koraci, mreže trenera nenasilne komuni-
kacije i transformacije konflikta koji sa vjerskim liderima i drugim učesnicima rade 
vježbe koje se tiču izgradnje mira. Aktivistkinja pri Islamskoj zajednici žena smatra 
da treba staviti akcenat na zajedničke projekte koji predviđaju terenski rad, konkre-
tan, bez puno priče.

Primijetili smo iz više intervjua da je u radu sa vjerskim akterima važno po-
svetiti pažnju načinu na koji će se neke ideje njima predstaviti. Pokazalo se da je 
važno biti osjetljiv na poglede na svijet i dijapazon osjećanja koje vjerujući gaje. 
Intervjuisani pravoslavni sveštenik iz svog iskustva sa prijedlozima organizacija ci-
vilnog društva napominje da je važno i da se njihovi rukovodioci dobro upoznaju sa 
načinom kako funkcionišu određene religije sa kojima planiraju raditi prije predla-
ganja projekata da ne bi bili odbijeni bez razloga i da bi mogli osmisliti djelotvorne 
aktivnosti. Nevladina organizacija došla je sa prijedlogom da Međureligijsko vijeće 
sprovede proces jačanja međureligijskog dijaloga, predstavili su neke alate (pristu-
pe) komunikacije koji podrazumijevaju razgovor sa vjerskim licima na istoj ravni.  

Pravoslavni sveštenik: „Pa reko’: ‘Dobro, a je l’ ste vi svjesni što je Međureligij-
sko vijeće brendirano? Zato što ima organizaciju punog kapaciteta određenih religija, 
poštujući autonomiju i hijerarhiju toga. Dakle, ti vaši alati su ovdje neupotrebljivi jer 
moraš znati kako funkcioniše određena religija i da od toga nema ništa. Kojem vi to 
vjerskom lideru možete otići demokratski, da vi njega nagovorite, a da to u okviru te 
organizacije može ili ne može.’ Pri tome što je uvijek izuzetno kad su u pitanju religije 
pogrešna percepcija tih nevladinih organizacija i medija smatrajući da su te religije 
isto jedan vid nevladine organizacije, pri tome ne znajući ništa o tome ustrojstvu, ali 
ništa. I kada smo mi kao vijeće pravili obuku za medije da bi upoznali ljude s tim... U 
jednom društvu imate pravo da vas ne interesuju religije, ali nemate pravo da, ako se 
bavite religijom kroz nešto, da ne poznajete ovu unutrašnju strukturu.“

Nacionalističko nekompromitovanje vjerskih zajednica

Za nastojanja da se život u BiH razvija u pravcu multietničnosti, povjerenja i 
pomirenja postoji osnovanost, prema rezultatima kvantitativnog istraživanja iz 2013. 

godine i kvalitativnog 2018. godine. Zaključak iz velikog istraživanja mišljenja gra-
đana 2013. godine jeste da se nacionalni i religijski identitet ne smatra preprekom 
pomirenju. Bila su uključena pitanja koja su ispitanicima davala opseg u okviru 
kojeg su mogli da naznače da li je nacionalni identitet značajan za njihove javne, 
političke i privatne životne izbore. Četrdeset pet procenata ispitanika je reklo da im 
osjećaj nacionalnog identiteta uopšte nije važan, a vrlo mali procenat je smatrao da 
on oblikuje njihove odluke u privatnom životu, poput izbora prijatelja (7%). Oni 
koji su rekli da njihov nacionalni identitet utiče na njihovo glasanje (8%) jednako su 
često kao i ostali građani iz uzorka davali veliko povjerenje ulozi koju treba da ima-
ju pojedinci koji predstavljaju sve građane, a ne identifikuju se sa interesima samo 
jednog od konstitutivnih naroda (Wilkes et al., 2013a: 7−8). 

Od 51% (39/77) intervjuisanih 2018. godine koji su iznijeli svoje mišljenje 
kakvo je stanje u narodu, većina njih (85%, 33/39) ocjenjuje da su ljudi pomireni na 
nivou spontaniteta i praktičnosti. Preostalih 15% (7/39) smatra da pomirenja ima pri-
vidno jer se ide dalje uz potiskivanje gubitaka iz rata koji će se iracionalno vratiti u 
pogodnom trenutku. Intervjuisani 2018. godine smatraju da izborni rezultati glasanja 
ne prikazuju realnu sliku podrške nacionalizmu iz više razloga. Na primjer, novinar 
RTV FBiH kaže da toliki ljudi ne glasaju za nacionalne stranke iz nacionalnih mo-
tiva već da je tu 80% onih kojima su poslovi obezbijeđeni preko stranke i na slične 
načine. Intervjuisani pominju i druge razloge, poput uloge crkava i vjerskih zajedni-
ca u podsticanju glasača, plašenje naroda interesima druga dva konstitutivna naroda 
i ratnim pričama, i tako dalje. U ovom poglavlju ćemo govoriti samo o načinima da 
se vjerske zajednice nacionalistički ne kompromituju.

Analizom intervjua utvrdili smo dva osnovna pristupa vjerskim identitetima. 
Jedni su za to da se vjerski i nacionalni identiteti pri saradnjama povuku u drugi plan, 
a drugi su upravo za saradnju kroz vjerske i nacionalne identitete i za njihovo njego-
vanje, na primjer, kroz školstvo, religiju, itd. Pomenuti rezultati iz 2013. i 2018. daju 
osnov da smatramo mogućim da se vjerski identiteti njeguju i da društvo bude mul-
tietničko. U praksi takav pristup imamo kod vjeroučitelja koji sarađuju međusobno, 
upoznajući učenike sa svojom religijom i religijom drugih. Primarni zadatak svog po-
ziva vide u izgradnji karaktera djece, pa onda razumijevanju svoje vjere, i naposljetku 
poštovanju vjere drugih. Vjeroučiteljica islamske vjerske nastave kaže da su vjerske 
razlike izrazitije u običajima i tradiciji nego u učenjima i iznosi svoj utisak: „U prak-
tičnom životu ima razlika, ali one su nešto što mi prihvatamo i poštujemo“, upravo 
učeći o drugima kroz vjeronauku. Intervjuisani mladi lokalni novinar i aktivista pak 
misli da različiti načini ispovijedanja religije ne dotiču društveni život, zapravo da ak-
tivnosti koje se najčešće obavljaju u dodiru sa drugima rijetko povlače vjerska pitanja. 

U potrazi za sistemskim rješenjem omogućavanja multietničnosti spominje se 
bivše državno uređenje, socijalizam, koji je kao sekularni prostor davao mogućnost 
suživota pripadnicima različitih zajednica tako što je vjerski identitet povlačio u pri-
vatno. Direktorica NVO koja se bavi međureligijskim dijalogom smatra da su religije 
u socijalizmu njegovale kvalitet vjere, naspram današnje utakmice koja će se religija 
više svezati sa nekom negativnom politikom jer nema duha. Drugi vid povlačenja 
vjerskog identiteta u drugi plan jeste prijedlog pravnika i kulturologa: „Sve što u po-
litičkom prostoru stoji [...], znači od javne institucije, političe partije, naziva entiteta, 
simbola, himne, naziva institucija, ne smije da nosi nikakav politički predznak, pa 
čak ni čitaona, ni kulturni klub, ni biblioteka. To pripada svim građanima i tačka.“ 
Mjesto religije prema njegovom viđenju jeste u neformalnoj sferi u Habermasovom 
smislu. Ovdje nije riječ o odricanju vjerskih zajednica da budu nacionalni zaštitnici, 
već o koncepcijama državnog uređenja koje date vjerske i nacionalne razlike ne sta-
vlja u prvi plan. Zamjenik gradonačelnika pozdravio je praksu da se za dan grada u 
statutima gradova Republike Srpske biraju datumi koji se ne poklapaju sa slavama, 
vjerskim praznicima, i da bi takav oblik razdvajanja religije od države bio osnova 
za multikulturalnost. U istom smislu intervjuisani je zagovarao da vjerske zajednice 
prevashodno podržavaju svoje vjernike na teritoriji na kojoj su malobrojni, a ne iz-
vršna vlast i lokalna zajednica. 

Intervjuisani različite stranačke pripadnosti, stavova prema budućnosti posto-
jećih entiteta, za povlačenje vjerskih i nacionalnih identiteta u drugi plan ili za sa-
radnju kroz njih, svi oni naglašavaju potrebu drugačije saradnje religije i države od 
one kakva sad postoji da bi multietničnost mogla funkcionisati. Sudeći po broju 
primjedbi i raznovrsnosti ljudi od kojih primjedbe dolaze, vjerske zajednice u BiH 
su prešle neophodnu granicu sudjelovanja u politikama. Jedan način da vjerske za-
jednice pošalju poruku narodu i političkim vođama da je njihov stav poštovanje i 
međuetnička saradnja bio bi izuzimanje iz aktivnosti sa etničkim predznakom koje 
mogu lako biti zloupotrijebljene. Drugi načini su direktniji pokazatelji opredijeljeno-
sti za zajedništvo − češći zajednički susreti predstavnika vjerskih zajednica na svim 
nivoima i različitim povodima, pa i zajedničke posjete mjestima stradanja. Velika 
grupa intervjuisanih je svjesna veze religije i nacije, ali snažno kritikuje nacionali-
zam i nacionalističko kompromitovanje religije. Oni su podsjećali vjerske zajednice 
na njihovu primarnu funkciju produbljivanja vjere i afirmisanja životnih vrijednosti. 
Kada vjerski akteri posjećuju samo svoja mjesta stradanja, šalju nacionalističku po-
ruku. Kada predstavnici različitih vjerskih zajednica zajednički posjećuju sva mjesta 
stradanja, šalju poruku zajedništva i poštovanja života nevinih ljudi, kao zajedničke 
vrijednosti. Među intervjuisanima nije bilo onih koji su rekli da je zajednička posjeta 

mjestima stradanja uplitanje vjerskih lidera u politiku. Intervjuisani direktor miro-
tvorne NVO kaže da će vjerske zajednice pozitivno ocijeniti tek kada prva tri vjerska 
lidera zajedno odu u posjetu mjestima stradanja. 

Načelnik opštine: „Kada bi ljudi slijedili put koji sveštenici propovijedaju i 
koji prenose na građane, bio bi to savršen svijet. Tu nikad ne bilo ni ružnih 
riječi, a kamoli nekih sukoba. Mislim da oni samo mogu doprinijeti u tom 
smislu da se ne upliću previše u politiku i da politici ne daju da se uplete u 
crkvu. I da jednostavno oni svojim međuljudskim odnosom sa, dakle, po-
glavari i crkve i džamije i katoličke crkve, da oni nekim svojim zajedničkim 
aktivnostima pokažu da je to od njih krenulo jer se oni gledaju kao neki 
nacionalni prefiks i neki nacionalni simbol. I kada bi oni uradili neke tako 
gestove koji nisu ni bezbolni, a koji bi pomogli ljudima da shvate da smo svi 
od krvi i mesa i da možemo da funkcionišemo. Ali, eto, svi se nešto ugleda-
mo jedni na druge, pa ako nećeš ti, neću ni ja, pa tako to ide u beskonačnost.“

Istražujući da li intervjuisani imaju osjećaj šta znači uspješno uključivanje vjer-
skih i drugih identiteta u saradnjama, uočili smo dva pristupa. Šesnaest procenata 
(12/77) intervjuisanih je insistiralo na univerzalnosti i bilo za to da se diskurs iden-
titeta stavlja u drugi plan. U njihovim odgovorima na pitanja stalno se provlači da 
smo svi ljudi, da je dobar čovjek − dobar čovjek, bez obzira na to koje je vjere, da je 
puno više sličnosti nego razlika među građanima, itd.  

Članica udruženja žrtava: „Jedino ako se ta omladina obrazuje da shvati šta 
je čovjek i da je čovjek − čovjek, prije svega. Teisti vjeruju u Boga, Bog je 
svima jedan, on se ne može dijeliti ni na moj, ni na tvoj, ni na njihov, ni na 
nečiji, nema ih više, jedan je. To nam knjige kažu sve. Ako smo vjernici, 
ako hoćemo, tako ćemo vjerovati i znači svima nam isto, od Boga zavi-
simo, a naše ponašanje isto tako, kako bismo bili dobrim ljudima. Znači 
čovjek je čovjek, nije bitno kojoj religiji pripada. Al’ napravili su razliku, 
a dokle, ne znam.“

Ranije citirani načelnik opštine pripada većini intervjuisanih, koji su za uklju-
čivanje religijskih i drugih identiteta pri saradnjama (73%, 56/77). 39 I jedni i drugi 
saradnju vide kao kreiranje otvorenog prostora u kome različita iskustva i perspek-

39  Sedamnaest procenata (13/77) intervjuisanih nismo mogli razvrstati zbog nedostatka izjava 
koje ih jasno opredjeljuju za jednu koncepciju.

tive mogu da se čuju i prepoznaju i u kom se mogu graditi nove veze i odnosi. Niko 
nije pokazao isključivost i želju za dominacijom, iako je bilo ukazivanja na potrebe 
svog nacionalnog korpusa. U perspektivi se mogu pretpostaviti situacije u kojima 
loše komuniciranje potreba narušava kapacitet da se razmijene informacije o potre-
bama i suprotna mišljenja. Kada razmišljamo o tome koji pristup vjerskim razlikama 
je bolji, treba uzeti u obzir i kako osobe koje su za isključivanje diskursa identiteta 
prosječno reaguju kada se on uključi i, sa druge strane, koliko je umijeće i tolerancija 
osoba koje su za saradnju kroz vjerske i nacionalne identitete kada dođe do spornog. 
Intervjuisani vjerski akter smatra da etničnost treba dopustiti i njegovati jer njeno 
potiskivanje stvara kontraefekat.

Doktor katoličke teologije, profesor emeritus: „Je li važna etničnost ili ljud-
ske potrebe? Mi smo prošli u svojoj povijesti i kroz razdoblje potiskivanja 
etničnosti. Mene je, recimo, u osnovnoj u Bosni mjesece na hrvatskom učio 
otac izvan školskog programa. U školi je bilo januar, februar, i tako dalje. 
Al’ otac nam je izdiktirao kako se to kaže hrvatski, naredio: ‘Do toga datu-
ma moraš to zapamtit.’ E, da nije toga očevog bilo u kući, ja ne bih nikada 
znao šta je to. Da sam se ja rodio u hrvatskoj obitelji u Bosni i Hercegovini 
je činjenica, ja nisam birao, kao što ni vi niste birali, niko drugi nije birao da 
li će se roditi u muslimanskoj familiji, ali to treba poštivati. Etničke korijene 
gdje smo rođeni, odrasli, treba ne samo tolerirati, nego i poštivati. Međutim, 
tu moju etničku kulturu treba usaglasiti i sa činjenicom drugih koji su tu. E, 
ja sam, recimo, kao dječak u osnovnoj školi prvi put doznao za sunećenje od 
jednog muslimanskog dječaka koji je pobjegao od hodže da se ne osuneti. 
A mali je imao osam godina. Ja nisam znao šta je to. Zašto? Onda, kasnije 
su radili dva muškarca, kosili su u sedmom mjesecu i ne piju vodu. Pitao 
sam zašto, poslije. Nije mi išlo u glavu kako može zdrav čovjek kosit, ne 
piti, ne jesti, a kosi[ti]. To treba naučiti o drugome. On je takav, to je dio 
njegove kulture i ja to moram znat i poštivati. Dakle, lijeve snage u državi 
Bosni i Hercegovini bi najradije ošišale etničnost, ne treba nam to. To je 
glupo ignoriranje koje dovodi onda do kontraefekta, [do] etničnost[i] koja 
je izrođena, koja ubija susjeda zato što je drugačiji. Etničnost treba dopustiti 
i njegovati, ali je uskladiti sa drugima koji su tu. E, tako da ja opet nemam 
nekakvih gotovih recepata, ali imam potrebu tako živjeti i tako govorit.“

Ovdje treba konkretno govoriti odakle se etničnost potiskuje, gdje i na koji peri-
od. Posljedice obje koncepcije mogu i treba da se unaprijed misaono ispitaju. Da li s 

obzirom na duhovnu klimu u BiH, određene ukorijenjene prakse, prosječne psihičke 
kapacitete i izgrađenosti karaktera, ukratko, da li u aktuelnim uslovima kontinuirano 
njegovanje etničnosti može dovesti do suživota u kom se tolerišu i poštuju različiti? 
Pretpostavimo da se na njegovanju etničnosti i poštovanju razlika radi kontinuirano 
i vremenom sve korektnije. Sa druge strane, da li bi, s obzirom na duhovnu klimu u 
BiH, u kojoj nacionalna pitanja lako probude osjećanje uznemirenosti, odnosno, da li 
bi u aktuelnim uslovima povlačenje nacionalnih i vjerskih razlika u drugi plan, i pri-
stup kroz ključ univerzalnih vrijednosti na određeni period donio svima olakšanje, 
tj. da li bi jedan period tišine svima značio? Različiti stavovi prema konfesionalnoj 
vjeronauci predstavljaju i sukob oko ovog pitanja. Intervjuisani su davali različite 
prijedloge iz kojih javnih sektora treba povući obilježja etničnosti. Podsjetimo, drugi 
katolički sveštenik smatra da je dovoljno da se ona njeguje u kulturnim i nacional-
nim institucijama. Neki smatraju da etničnost treba da se njeguje u školama, a neki 
i od strane religija. 

Dublje razumijevanje funkcionisanja određenih sektora daje odgovor da li vrsta 
posla zahtijeva rad sa etničkim obilježjima, i da li se mogu sprovesti neke izmjene. 
Na primjer, da li bi bilo bolje da gradske uprave ne obilježavaju vjerske praznike 
već samo sekularne, ili je bolje da obilježavaju vjerske praznike sve četiri tradici-
onalne religije. Intervjuisani su pohvalili sljedeće odnose gradske uprave i vjerskih 
zajednica. Portparol gradske uprave je za njegovanje svih etničnosti i poštovanje 
razlika te ističe kao pozitivno što „Gradska uprava Mostara za četrnaest godina za 
vjerske blagdane, islamske, katoličke i pravoslavne vjere, dijeli pomoć siromašnima, 
organiziraju se različite radionice, organiziraju se različiti prijemi kad su blagdani.“ 
Predstavnik mešihata Islamske zajednice govorio je o otvaranju Atik džamije, prve 
obnovljene džamije u Bijeljini 2014. godine, pohvaljujući što je gradonačelnik govo-
rio na otvaranju i što je sve proteklo „uz jako dobru saradnju lokalne vlasti“. 

Šezdeset devet procenata (53/77) intervjuisanih ukazalo je na negativizam  i 
pesimizam kao problem u narodu, konkretno 29% (22/77) spominje „umor“, „de-
presiju“, „demotivisanost“, „pesimizam“. Mi smo na problem orijentisanosti na ne-
gativno ukazali govoreći o medijima i o političkim govorima, a problem je mnogo 
dublji i najčešće spominjan kao psihološka prepreka na putu pomirenja kod običnih 
ljudi. Negativan govor, predstavljanje stvari beznadežnim, demotiviše sve veći broj 
ljudi. Bitno je pozitivno govoriti i lijepo se odnositi. Važno je da se pozitivni primjeri 
javno podrže, da ih mediji obznanjuju široj javnosti, struka i narod da se orijentiše 
na razgovore o onome što je pozitivno i moguće. Intervjuisana poslanica u skupštini 
entiteta dala je primjer kada su predstavnici vjerskih zajednica i ministarstava 2017. 

godine posjetili mjesta stradanja i Srba i Bošnjaka i Hrvata, to nije postala značajna 
vijest, takvi primjeri se ne promovišu, niti su se poveli za primjerom. 

Poslanica u skupštini entiteta: „I kad se pojavi nešto pozitivno u tom smi-
slu, to se prosto ignoriše, to nije neka vijest i nešto što se promovira, od 
čega se prave neki dobri primjeri, za čim kreću i drugi. Bilo je čak, sje-
ćam se, prošle godine recimo onaj detalj kada su se dogovorili predstavnici 
vjerskih zajednica i neki predstavnici iz državnih ministarstava da obiđu 
mjesta stradanja i Srba i Bošnjaka i Hrvata, što je za mene bio sjajan gest, 
zaista. Ja sam očekivala i prema izjavama da će se to nastaviti, da će se to 
nadograđivati i da će to svi na neki način ili zajedno ili pojedinačno ili kako 
god uvrstiti u svoju agendu i da će to postati nešto što je, kako bih rekla, 
neko opredjeljenje, neki potezi za koje su ljudi svjesni da će doprinijeti 
pomirenju. Međutim, to se sve završilo na eto tako nekom pojedinačnom 
posjetu. Nisam vidjela neke značajne događaje poslije toga. Mislim da su 
to neki usamljeni gesti iako i ta činjenica da se [to] dogodilo pokazuje da 
oni vrlo dobro znaju šta bi zapravo moglo da doprinese pomirenju.“ 

Ovdje želimo skrenuti pažnju na neke posljedice negativnog generalizujućeg 
govora o vjerskim licima i u govorima vjerskih lica. Vrijeđanje začinje nove sukobe, 
generalizovanje problema sa nekih vjerskih lica na sva neopravdano ruši povjerenje 
u još jedan sektor društva za čije pozitivno djelovanje je potrebna i pozitivna recep-
cija. Dva intervjuisana su naglasila da ne treba generalizovati propuste vjerskih lide-
ra na cijelu vjersku zajednicu, odnosno treba precizno imenovati osobe koje griješe 
i njihove postupke. Intervjuisani predsjednik NVO koja se bavi ljudskim pravima 
kaže: „Ne smiješ generalno [govoriti] ‘Pravoslavna crkva vaka, Islamska zajednica 
nije’ jer ćeš uvrijediti ljude koje nemaš pravo moralno da uvrijediš. Nego izvuci, 
reci...“. Zatim, vjerska lica treba da izbjegavaju govor sa nivoa vjerskog ili etničkog 
korpusa kojim se uspješno podstiču podjele, naročito ako tako ističu svoje vrline i 
tuđe nedostatke: „mi Hrvati, mi Srbi, mi Bošnjaci“. Analiza načina izražavanja u 
okviru intervjua nam govori da je riječ o raširenim problemima generalizovanja. Na 
primjer, pet intervjuisanih je spontano generalizovalo neke karakteristike mentaliteta 
konstitutivnih naroda bez naučnih osnova.  

Bitno je pozitivno govoriti i lijepo se odnositi, upoznavati vjeru konstitutivnih 
naroda. Međutim, među intervjuisanima čuli smo i glasove ateista koji kažu da je 
bitno i prema njima i manjinama takođe se odnositi s poštovanjem. Daćemo primjer 
u kom je intervjuisani direktor NVO istakao svoje zadovoljstvo kada je vjersko lice 

pozitivno govorilo o ateistima i da je takvo otvaranje ka poštovanju svih značajno. 
On je govorio o tome da su neka vjerska lica sklona da usputno tvrde kako su ljudi 
koji ne vjeruju u Boga nemoralni, dok sa druge strane u njihovim krugovima ima 
mnogo onih koji su skloni, na primjer, bogaćenju, iako to nije u skladu sa duhovnim 
principima koje predstavljaju. Pa zaključuje: „Oni su sebi dali za pravo [da kažu] da 
ljudi koji ne vjeruju u Boga su nemoralni ljudi. Znači, od starta ja sam nemoralan. 
Ko si ti ako vjeruješ istinski u Boga? Pa samo Bog može reći, ne smiješ ti to reći. 
[...] Ili ko što novi papa kaže pošteniji su ateisti, više poštuju božje zapovijesti nego 
većina licemjernih katolika, a to se može reći i pravoslavaca i muslimana. I to mi 
daje neku nadu jer se i kroz taj dio konzervativnog ambijenta našeg života otvara, 
svjesni činjenica.“

Kada je u pitanju odnos prema prošlosti, vjerski lideri naglašavaju važnost da 
se javno pominju pozitivni primjeri o dobroti i dobronamjernosti pripadnika drugih 
vjerskih i etničkih skupina tokom rata. Nasuprot prikrivanju dobročinstava od strane 
drugih ili negativnog govora o drugome, naglašava se potreba govorenja potpune 
istine i govorenja o događajima u kojima se pokazala ljudska dobrota, i to po imenu 
i prezimenu. Ljudska dobrota i alturizam su imanentni čoveku − iznijela je svoje 
uvjerenje jedna intervjuisana vjerska aktivistkinja. Druga vjerska aktivistkinja sma-
tra da kad uradimo nešto dobro drugome, svi imaju koristi, a kad radimo jedni protiv 
drugih, time ne doprinosimo ni sebi ni drugima. Iznijećemo nekoliko primjera koje 
su intervjuisani naveli o spašavanju pripadnika druge nacionalnosti od strane vjer-
skih lidera. Dva su imala tendenciju da budu sakriveni od javnosti, prvi jer je vjerski 
lider zamolio da se ne govori da ne bi bilo ugrožen od svoje nacionalne grupe, drugi 
jer vjerski lider kome je pružena pomoć iz nepoznatog razloga nije htio o tome da 
govori. 

Pravoslavni sveštenik: „Kad su Srbi bili ugroženi, nekih 120 ljudi tu u 
Centralnoj Bosni, i trebali biti pobijeni [jer] bili su u šumi, sakrili se, [a] 
napravile se linije razdvajanja i nisu izašli na teritoriju srpsku. I onda je 
katolički sveštenik, što je suprotno onome što je bilo u Jasenovcu, u ovom 
sad zadnjem ratu, organizovao i [za] sve te ljude preko Bosne našao izlaz. 
Dogovorio se sa njihovim vojnim predstavnicima i tih 120 ljudi preveo, 
izbavio da ne budu pobijeni. Kada se završio rat, oni su, što kaže, zahvalni 
i sad bi oni njega nagradili. I neko od predstavnika otišȏ. Ja sam sveštao 
vodicu pa mi to čovjek pričao koji je izbjegȏ. [...] I on nije htio i rekao: 
‘Nemojte nigdje to javno da iznosite jer ja mogu sad nastradat.’ To je bilo 
odmah poslije rata, na primjer ‘97−’98. godine. Rekȏ je: ‘Ne pominjite me 

da sam vam pomogao.’ Svježe su rane bile još. Imamo i takvih lijepih pri-
mjera. [...] Bilo je i nepriznavanja. Vladika Hrizostom, sad je u Sarajevu, 
čuo da je odža zarobljen i on našim sprskim, ko je bio tamo, reko: ‘Čuo 
sam’. Oni ga dovedu: ‘Pope evo ti, zarobili smo nekog odžu’. I on kaže: 
‘Pustite vi njega, ja ću sa sobom njega’. I on njega izbavi. Ali čudna stvar, 
kada ga je izbavio, ovaj nikad nije htio da kaže da ga je srpski sveštenik 
izbavio. Nego je samo instistirao na priči koliko je mučen kad je zarobljen 
i da je u razmjeni oslobođen. A nije u razmjeni, jer ko zna da li bi ostao 
živ. Nego otišȏ vladika Hrizostom u zatvor, preko svojih veza tadašnjih 
uspio da ga oslobodi. I to vladika Hrizostom priča. Ne priča on to u smislu 
da mu treba hvala, ali treba iskrenost zato što takva informacija doprinosi 
pomirenju, a onda mnogi neće ni da kažu takvu informaciju.“

Rukovodilac službe u okviru vlade entiteta: „Reisa efendije Halilovića 
su uhvatile snage HVO-a, uhapsile u povratku iz Hrvatske negdje dolje u 
Hercegovini i odvele ga u logor.  Proveo je [tamo] 6−7 mjeseci. Fra Petar 
je jedan od rijetkih koji je išao u logor i njegovim angažmanom ličnim je 
izvučen iz logora. Skoro je neko napisao lijepu priču o tome. A izložio se. 
On [reis efendija Halilović] je tad bio muftija tuzlanski i oni su sarađivali 
u Tuzli, obojica su radili u istom gradu i on je njega znao. Dakle, te neke 
dobre primjere [treba] afirmisati.“

Rukovodilac službe u okviru vlade entiteta dao je još jedan primjer saradnje 
vjerskih lidera u toku rata i nakon njega, kao i zahvalnosti koja opstaje. 

Rukovodilac službe u okviru vlade entiteta: „Mi smo skoro imali u Prepo-
rodu veče posvećeno banjalučkom muftiji Ibrahimu Haliloviću, koji je ‘98. 
godine naprasno umro. Bio je svo vrijeme rata u Banjaluci i bio je vrhunski 
teolog, bio je profesor arapskog jezika. Rušenje [džamije] Ferhadije u kojoj 
je on bio imam njemu je bilo [to], mislim, gubitak nenadoknadiv, on nije 
mogȏ, umro je u 48−49. godini. Ali ta saradnja njegova i biskupa Komarice, 
Komarica je došao na to veče koje smo mi organizovali, i uloga jednog pra-
voslavnog sveštenika iz Petrovca čije ime je spomenula te večeri supruga 
muftije... Poslije toga mi je ona ispričala priču o svešteniku, šta je sve radio 
da im pomogne tokom rata i još jednom svešteniku. Čak ona kaže: ‘Ja mi-
slim da će prota taj i taj u dženet sigurno, ne znam, a za tebe biskupe mogu 
samo reći: Molim dragog Alaha da te izaberu za papu sljedećeg.’“

Kao opšta potreba na svim društvenim nivoima naglašava se značaj opraštanja. 
Oprost se smatra izuzetno značajnim s obzirom na to da se u bosanskohercegovačkoj 
javnosti često iskrivljeno poistovjećuje sa zaboravom. Takođe, uočeno je da, ako se 
govori o žrtvama i počiniocima bez etničkog prefiksa, to se odmah tumači kao „iz-
daja“ vlastite grupe (Popov Momčinović, 2018: 26). Imali smo primjer ispovijesti 
čovjeka koji je počinio zločin koji ga je potom čitav život pratio, da bi pred kraj 
života potražio osobu od koje je trebalo da dobije oproštenje. Taj primjer ukazuje 
na zajedničku korist od praštanja kako žrtvi tako i počiniocu, ako ima savjest i traži 
oproštaj. Oproštenje je traženo od majke Makarije, a intervjuisana prenosi:

Direktorica NVO koja se bavi međureligijskim dijalogom: „Kad je bila mala 
djevojčica, početak Drugog svjetskog rata, ubije joj neki nadobudni partizan 
oca koji je bio pop, bio je svešteno lice. I ona ti je ostala sama sa majkom, 
dječji doplatak, preživljavanje, ma strašno je bilo. Ni grob mu [ocu] ne zna. 
I skoro, prije jedno deset godina možda, došao joj čovjek u manastir, kaže: 
‘Ja nešto nosim na duši cijeli život, ja bih morao Vama da se ispovjedim’. 
Ona kaže: ‘Ne trebate meni, ima tu taj i taj koji je za to zadužen, nisam ja.’ 
Pa kaže: ‘Ja bih htio nešto baš Vama.’ ‘Pa hajd, sine, sjedi.’ I on ispriča: ‘Ja 
sam bio nadobudni mladi komunista, ja sam’, kaže, ‘ubio jednog nevinog 
popa’ i ime njegovo reče. Otac njen. Na noge došao joj. On je znao da je ona 
njegova kćerka. I ona sad brzo razmišlja šta će, šta će. I ona njemu ništa ne 
kaže. ‘Ja’, kaže, ‘vidim da je njegov život uništen ionako, da to njega toliko 
mori, da on to toliko nosi, šta ću ja sad njemu još nešto da kažem.’ Samo je 
pokušala da sazna gdje ga je zakopao, ali je pod nekom zgradom. Rekao je 
on njoj gdje je to mjesto. I ona kaže: ‘Ja sam bila sretna ko da sam našla tatu, 
imala sam taj osjećaj.’ I poslije je pitala tog sveštenika za jedno petnaestak 
dana: ‘Je l’ ti dolazio, boga ti, jedan da ti ispovjedi se.’ Kaže: ‘Bogami, bio 
je taj čovjek, ispovjedio se i za dva dana je umro’. I sada ona o tome [priča 
na skupu] koliko je njoj to bilo važno što je oprostila, što nije njega dodatno, 
znaš ono, sa svim tim. I diže se jedna divna Tuzlanka, kaže: ‘Ama joj, ja 
imam jednog rođaka, ja njemu nikako ne mogu da oprostim. Evo 20 godina 
[od kako je] nešta rekao negdje na nekakvom porodičnom skupu. Kako to 
tako?’ Pravi duhovni učitelj, odlična majka Makarija, kaže: ‘Ma to malo ego, 
ali možete vi to, vidim ja da imate Vi snagu za to, oprostićete vi to.’ Baš je 
bilo kao neka duhovna seansa svim tim ljudima [koji su je slušali na skupu]. 
Ta mogućnost da se obnavljanje čovjeka potpuno desi poslije bilo kakve 
traume, to je stvarno božji dar, to je čudo stvarno kada vidiš.“

Utvrđeno je da stav prema pomirenju pripadnika glavnih religija u BiH varira 
u odnosu na dominantnost na nekom terenu. Intervjuisani preporučuju da se radi na 
povećanju želje kod većinskog naroda da upoznaju pripadnike malobrojnije vjerske 
skupine. Naročito je apelovano na vjerske lidere da u tome povedu primjerom i ne 
mijenjaju svoje naklonosti u zavisnosti od mjesta službe. Predloženo je da domi-
nantnije vjerske zajednice pozivaju malobrojnije kod sebe. Profesor sociologije re-
ligije smatra da jedino obrazovanje u kom rade „neostrašćeni“ nastavnici i profesori 
može da izgradi kod većine zainteresovanost za sunarodnike. Inicijativa koja polazi 
od vjerske manjine rađa se iz potrebe, kao takva je autentičnija i, prema mišljenju 
profesora sociologije religije, može značajno doprinijeti unapređenju odnosa. Stoga 
je data preporuka vjerskim manjinama da se trude da ponude zanimljiv program da 
većina poželi da ih vidi i upozna, i da to bude praksa i onda kada je, i pored uloženih 
napora, odaziv ljudi iz drugih vjerskih zajednica skroman.  

Sociolog religije, univerzitetski profesor: „Ja mislim da se pogrešno radi. 
Ja ne vjerujem u međureligijski dijalog. Zašto? Zato što je međureligijski 
dijalog sveden isključivo na protokol, na visoke predstavnike, činovnike 
koji se nekako sastanu negdje, mediji dođu odslikaju, prenesu i to se završi 
slikom u novinama. Ja vjerujem obrnuto, u dijalog koji treba da dođe odoz-
do prema gore i mislim da tu manjine mogu biti značajan faktor u želji da 
ponude nešto što žele da većina vidi i upozna. Mi možemo danima, mjese-
cima i godinama govoriti kao nosioci vlasti o potrebi suživota, ali ako ljudi 
ne osjete potrebu da se međusobno upoznaju, od toga neće biti ništa. Mi-
slim, na tome se nije radilo ovih godina da se pojača želja kod većinskog 
naciona ili većinske religijske grupe da spozna onu manjinsku. [...] Kad je 
otvarana Ali-pašina džamija u Banjaluci, postojao je zaista bogat program 
od islamske zajednice. Niko od studenata nije ni u džamiju ušao otkad je 
bila otvorena u Banjaluci, iako su kao manjinska grupa program na ćirilici 
štampali i promocija [je] bila, ali većina nije prihvatila tu ruku. Većina 
nema ni potrebu, ni želju da uđe u taj vjerski objekat i upozna ko je tamo. 
Sad, kako to izmijeniti? Moj stav je da [može] samo pravim radom kroz 
školu i obrazovni sistem. Dakle, škola to može napraviti kroz nastavnike 
koji nisu ostrašćeni, koji nisu nacionalisti.“

Govorili smo ranije o mnogim preprekama koje stoje na putu liderima većinskih 
zajednica da pokažu inicijativu prema manjinskim zajednicama. Mi imamo svjedoče-
nje jednog intervjuisanog pravoslavnog sveštenika koje ne govori da je prepreka bilo.

Pravoslavni sveštenik: „Imam iskustvo da sam sveštenik zajednice koja 
je bila većinska, kad sam bio sveštenik u Nevesinju, i sad sam u Mostaru, 
gdje je zajednica manjinska. I mislim da je mnogo važno kada ste lider 
većinske zajednice da imate inicijativu, i to je dobro za većinsku zajednicu, 
a onda bude dobro i za manjinsku zajednicu. I imao sam tih primjera kad 
sam bio u Nevesinju da pomognemo onima koji trebaju pomoć kao što je 
manjinska zajednica.“

Problem nacionalno-vjerskog uređenja države u tri tabora čini da imamo različite 
većinsko-manjinske distribucije u određenim sredinama. U svakom drugom kontekstu 
neko je većina, a drugi može biti manjina. A tu su Jevreji i male vjerske zajednice 
koje su konstantna manjina. Pokazalo se da je posljednja grupa konstruktivna moguć-
nost jer nisu bili u direktnim sukobima ni sa kim. Svima su bili prijatelji i svima bili 
neprijatelji. Iskazi Jevreja i pripadnika drugih manjih vjerskih zajednica ukazuju da, 
iako nisu bili uključeni u rat, i iako su pomagali svima, bili su odbačeni od svih. Na 
primjer, humanitarna organizacija ADRA i La Benevolencia su tokom rata dijelile po-
moć svima, bez obzira na vjersku i drugu pripadnost. Jevrejsko kulturno i humanitarno 
udruženje La Benevolencia, inače osnovano 1892, uz pomoć svojih kontakata širom 
Evrope pružalo je humanitarnu pomoć u obliku hrane, odjeće, lijekova, medicinskih i 
drugih usluga građanima, bez obzira na vjersku i etničku pripadnost (Kollontai, 2008: 
74). Takođe je poznato da je ADRA odigrala značajnu ulogu u toku rata dostavljajući 
hranu i pakete sa lijekovima, sredstvima za higijenu i pomoć svim ljudima, bez obzira 
na to kojoj strani su pripadali (Novaković, 1997; Kuburić, 2010; Mitrović, 2014).

Ispitanici u kvantitativnom istraživanju 2013. i kvalitativnom 2018. nisu visoko 
ocijenili aktivnosti iskrenih vjernika. Uticaj iskrenih vjernika je mali, kažu, jer ih je 
malo, a jedan intervjuisani je izrazio sumnju u njihov uticaj na pomirenje s obzirom 
na to ko su im religijski učitelji. Pretpostavka je da kada bi vjernici više željeli da 
slušaju glas svojih vjerskih predstavnika i učenja svoje religije, onda bi religija imala 
veću moć uticaja na mir i pomirenje. Pitanje je šta vjerske vođe mogu da učine kako 
bi uticale na nominalne vjernike − prvo, da li se dovoljno trude u tom pravcu, o čemu 
smo govorili razmatrajući ulogu vjerskih zajednica u produbljivanju vjere naspram 
njihove uloge u građenju nacionalnog identiteta, drugo, kako se trude, odnosno da li 
su njihovi načini djelotvorni. 

U okviru pravoslavlja izneseno je mišljenje da bi više ljudi slijedilo vjerske 
savjete da je na djelu drugačiji tip pobožnosti. Intervjuisani pravoslavni sveštenik 
smatra da pravoslavni vjerski lideri insistiraju na tipu pobožnosti koji ne odgovara 
duhu srpskog naroda, i na neki način odbijaju narod od crkve i vjere.

Pravoslavni sveštenik: „Kada je došlo vraćanje naroda crkvi svojoj, svom 
identitetu, onda smo dobili isihastičku pobožnost koju narod ne može pri-
hvatiti i primiti. To je pobožnost koja nije namijenjena običnom svijetu. 
Običnom svijetu je namijenjena nedjeljna liturgija, da se odsluži i da se po-
slije toga sjedne, da se stane, popriča, da sveštenici smiju pred narod izaći i 
bez mantije. U Novom Sadu u Bačkoj eparhiji ne dao im Gospod Bog da ih 
neko vidi bez kompletne opreme. Vladiki Irineju bačkom za organizaciju 
sve pohvale. Nema čovjeka takvo vrijednog, bez obzira.“

Politikolog i novinar smatra da bi priče o životu i ponašanju Hrista i Muhameda 
bile učinkovitije od priča o obavezama i zabranama. 

Politikolog i novinar: „Ako ja stvarno ljudima budem govorio čime se Isus 
na svome putu vladao, kakve vrijednosti je imao? Muhamed, recimo, o 
čemu je pričao i zašto je on bio najvažniji sociolog? Zašto je također Isus 
ili Hristos, na kraju krajeva, za mene ozbiljan politološki i sociološki mo-
del za izučavanje? Šta se dešavalo na tom polju u razgovoru s ljudima? 
Zašto se ne vratimo tim stvarima? Naravno, to su poslanici, to su bogovi 
u nekom smislu, ali zašto ne govoriti o njihovom životu i načinu kako su 
oni radili? Najmanje se u stvari o tome priča. Najviše se priča o nekakvim 
obavezama − šta se mora, kako se ne smije. Znači, stalnim zabranama. 
Oprostite, ali ono što je Hristos radio, danas da neko to radi [šta bi bilo]? 
Mi zato nemamo proroka jer smo ih ‘ubili’. Znate, vjerovatno i jeste se 
pojavio, ali smo ga mi odmah sasadili, mislim, ubili ga, zaklali ga: ‘Šta ćeš 
ti nama govoriti kako bi trebalo, kada mi znamo kako treba.’ Čovjek je već 
sada u takvom stanju da mu prorok ne može ni doći.“

Od koristi nam je da razmislimo o uzrocima pojave velikog broja nominalnih 
vjernika kako bismo bolje sagledali rješenja. Među uzrocima intervjuisani su spomi-
njali kao krivca bivše društveno uređenje koje se pozivalo na komunizam i ateizam 
te je u nekim krajevima potpuno prekinulo vjersku tradiciju. Talas nedolaska u crkvu 
i nepoznavanja vlastite vjere prenio se do današnjih dana i time spriječio vjerski 
uticaj koji je u svojoj suštini uvijek okrenut ka miru i pomirenju. Tako se nedostatak 
slušanja propovijedi o ljubavi i praštanju reflektuje na nedostatak pomirenja u dru-
štvu. Osim tog nedostatka istinskog vjerskog uticaja, građani su prepušteni slušanju 
medija koji prenose političke poruke mržnje prema drugome i produbljuju jaz među 
ljudima različitih nacija i vjera. 

Pravoslavni sveštenik: „U prijedorskom kraju kažu: ‘Vjerovali ste u Boga, 
šta vam se dogodilo? Da je Bog bio dobar, ne bi vam se ti pokolji dogodili 
sve.’ I sada prijedorski kraj je jako bezbožan. Ne znaju šta je [krsna slava]. 
Ne kažem ja sad da je to..., ali osnova srpskog identiteta jeste krsna slava. 
Oni nemaju krsnu slavu, oni ne znaju šta je slavski hljeb, oni ništa ne znaju 
zato što se prekinuo taj kontinuitet i vezanost i onda je došlo do takve si-
tuacije. Sada, evo, 25 godina poslije rata, ja mislim da, neću reći da su oni 
kumovi sad isključivo Josipa Broza Tita, [već] su jako bezbožni.“

Sadašnji politički sistem i zajednički interes u kom su se pronašle vjerske zajed-
nice sa nacionalističkim političkim sistemom, sagovornici smatraju za još veće krivce. 
Doktor filozofskih nauka, univerzitetski profesor, ocijenio je da su vjerske zajednice 
„nečasno iskoristile“ opštu rezignaciju i odsustvo nade u narodu i zatvorenost svijesti 
da na „način kleronacionalizma da instaliraju, a to je vještački, nešto malo duše u naše 
živote“. Prema mišljenju koordinatorke projekata društveno-političke NVO, ima više 
„vjernika“ jer su ljudi indoktrinirani kroz sistemsko nasilje, na primjer, kroz nastavu 
vjeronauke u osnovnim i srednjim školama, a negdje i u obdaništima: „Bosna i Her-
cegovina je potpuno retradicionalizovano [društvo]. Iznova društvo u kome je vjera, 
odnosno crkva možda preprisutna. Iako je sekularna država, u praksi se to ne ispo-
stavlja. Mislim da je to više u smislu da je vjera instrumentalizovana. [...] Kao nisu u 
komunizmu mogli. Ne bih to povezivala sa ovim nekim ‘nanovnim buđenjem vjere’ 
toliko koliko je to zaista sistemsko nasilje režima, tako je i to skroz indokritinirano.“

U iskazima sagovornika prisutna je i samokritika vlastitog vjerskog sistema, 
nekih ranijih načina rada, aktuelnih, ili pak pojedinaca koji narušavaju dobrobit ovog 
sektora. Pravoslavni sveštenik smatra da je vjerski sistem u periodu kada je imao 
moć [Kraljevina SHS] tu moć pokazivao na način koji je odvlačio od vjere: episkopi 
i sveštenstvo su se ponašali sa silom, djecu su tukli na vjeronauci i nametali vjeru. 
Ako vjera ne proizlazi iz slobode, ona radi sama protiv sebe. Stoga smatra da je ko-
munizam došao kao reakcija na bahatost sveštenstva koje je imalo moć.

Pravoslavni sveštenik: „Nije slučajno došao. Episkopi su bili silni, svešte-
nici su bili silni, na djeci na vjeronauci su iskazivali silu, šibanje, udaranje, 
nema šta nije bilo. Komunizam nije slučajno došao. Onda je sveštenstvo 
bilo u staležima gdje su prote držale, imale imanja.“

Sa druge strane, potencijal iskrenosti i autentične duhovnosti, odnosno potenci-
jal vjernika, opisala je jedna vjernica, univerzitetski profesor. 

Intervjuer: „Može li autentična duhovnost biti uključena i kroz neki pro-
fesionalni ili društveni angažman?“ Intervjuisana (pedijatar, univerzitetski 
profesor): „Može. [...] Što se mene tiče osobno, ja mislim da je to najvažni-
ji aspekt moga rada, mojih aktivnosti, i to ne krijem, to otvoreno govorim. 
Ali nisam primijetila da me smeta, čak obrnuto, u komunikaciji sa ljudima 
ostalih religijskih skupina ja vrlo lako i lagodno komuniciram.“ Intervjuer: 
„Znači, ako smijem rezimirati: Način kako mi izgrađujemo sebe kroz au-
tentičnu duhovnost, na koji način percipiramo druga bića u komunikaciji, 
pretpostavka [su] da taj odnos bude plodotvoran, zasnovan na povjerenju 
i da dovede do pomirenja, a ne nešto što bi bilo smetnja tome ili što bi 
pravilo određene konflikte i nerazumijevanja.“ Intervjuisana: „Točno. Mi 
zapravo nismo ni počeli živjeti ono što je Isus najavio. Mi smo još uvijek, 
nažalost, slikovito rečeno, u Starom zavjetu, Oko za oko, zub za zub. Mi tu 
ljubav koju je Isus promovirao, i ljubav je zapravo fundament svih religija, 
mi to uopće nismo počeli živjeti. A zašto se stidimo reć da je ljubav nužna? 
Možda je riječ otrcana, ali mi zapravo još nismo implementirali našu vjeru. 
Jako je puno govornika, ali malo je djelatnika.“

Očigledno je da se mnogi kritičari vjerskih aktera slažu da religijski akteri, 
vjerske vođe i religijsko obrazovanje treba da budu dio kulture posvećene izgradnji 
mira. Kritički nastrojeni pojedinci, koje smo intervjuisali, nisu apsolutno protiv toga 
da religija bude dio mirovnih aktivnosti, kako se obično pretpostavlja. Zapažamo 
da religijski akteri govore o istim problemima koje ističu ostali ispitanici. Na pri-
mjer, potreba za etikom u javnoj sferi, etičko siromaštvo unutar aktuelnog politič-
kog života, potreba da različiti činioci društva budu međusobno povezani. Brojne 
izjave vjerskih aktera pokazuju da oni razumiju društvo i dobre vrijednosti na način 
kompatibilan čak i sa stanovišta nereligioznih društvenih činilaca. Pitanje se ne tiče 
podjele na ljevicu (ljevičare) i desnicu (desničare), jer vjerski akteri ne kažu da je 
njihova težnja povratak autoritarnim (autokratskim) vrijednostima, kao što ni glas 
kritičara vjerskih vođa ne zahtijeva apsolutno izmještanje religije iz polja društvenog 
djelovanja. Kritičari vjerskih vođa žele da uključe glas religije kroz vrijednosti koje 
se mogu označiti i definisati kao mirovne.

Zaključak

Kao što je i pomirenje proces koji se dešava na nekoliko ravni s ciljem obno-
ve pokidanih društvenih veza i odnosa, i naše istraživanje predstavlja jedan takav 
proces. Ono je sprovedeno u nekoliko faza, gdje se, najprije kroz istraživanje stavo-
va u opštoj populaciji, potom fokus grupne intervjue u lokalnim zajednicama, gdje 
je sprovedeno istraživanje, i, najzad, dubinskim polustrukturisanim intervjuima sa 
ključnim akterima pokušao steći dublji uvid u stanje na terenu, identifikovati glavne 
prepreke i formulisati preporuke za unapređenje ovih procesa, u saradnji sa samim 
akterima na osnovu njihovih dragocjenih uvida i iskustava. 

U mirovnim studijama često se ističe da nije važno ko je u pravu, već ko je do-
bronamjeran (Raffai, 2007: 30), s obzirom na to da se teško dolazi do jedne zaokru-
žene istine, koja je i nemoguća, pa i nepoželjna, jer bi možda dovela, paradoksalno, 
do zamrzavanja stanja nauštrb društvenog pluralizma. S druge strane, i ekstremna 
pluralizacija u formi polarizacije je takođe nepoželjna i u kontekstu bosanskoher-
cegovačkog društva ona zapravo obitava i najviše se reprodukuje kroz postojeće 
političke strukture. Upravo su i sami intervjuisani, a što je u skladu sa rezultatima 
kvantitativnog istraživanja, najveće prepreke za pomirenje upravo prepoznali u dje-
lovanju političkih elita i u okviru postojećeg političkog sistema i stranačkog i izbor-
nog podsistema, a neodgovornost političara, korupcija, nezauzimanje za građane i 
narode koje navodno predstavljaju još dodatno produbljuje probleme koji postoje na 
ravni formalnopravnog uređenja.  

Da politički vrh podstiče vjersku i etničku podijeljenost na različite načine tvr-
di dvije trećine intervjuisanih (69%, 53/77), kako onih u političkom sektoru (69%, 
11/16), tako i onih iz drugih sektora (71%, 43/61), uz uviđanje da je do većeg okreta-
nja ka sukobima od strane političkih elita došlo u periodu nakon 2009−2010. godine. 
Politika podjela smatra se, na nivou oportunog, kao isplativa na izborima i, po tu-
mačenju nekih intervjuisanih, zapravo je inscenirana, a kroz politizaciju obrazovnog 
sistema, tradiciju tzv. zagovaračkog nauštrb profesionalnog novinarstva, kontrolu 
nad udruženjima sa etničkim prefiksom, posebno kada je riječ o udruženjima koja 
predstavljaju žrtve (koja treba razlikovati od udruženja koja direktno rade sa žrtvama 
na liječenju trauma) i udruženjima veterana, stanje podjela i podgrijavanja sukoba i 
dalje se perpetuira. 

S druge strane, prepoznaje se važnost lokalnih inicijativa i aktivnosti koje su 
odozdo pokrenute od strane lokalnih udruženja, dok se prema nekim pojavama i pro-
cesima unutar šire shvaćenog civilnog društva prepoznaju problemi kao što su dona-
torska usmjerenost i zavisnost, razmrvljenost i neuvezanost, nedostatak sistemskog i 

strateškog pristupa, manjak kritičkog stava i nedovoljan rad, tačnije, nespremnost na 
rad sa političkim akterima, najčešće zbog linije manjeg otpora, čime se stvara jedan 
neproduktivni oblik paralelizma, u kom je civilno društvo skoro pa u potpunosti 
odvojeno od političkog. 

Uprkos tome, ovdje možemo govoriti i o Lederahovom daru pesimizma, kroz 
koji se uviđa složenost procesa, i ovaj pesimizam, za razliku od cinizma, ne govori 
da se promjene ne priželjkuju ili da nisu moguće, već ovaj pesimizam kao dar pred-
stavlja polazište za ispitivanje autentičnosti promjena (Lederach, 2005: 55). Inter-
vjuisani akteri tako ne odbacuju sam pojam pomirenja i smatraju ga važnim, a što je 
takođe slučaj i u kvanitativnom istraživanju, gdje je čak 75,4% ispitanih odgovorilo 
„da bi ozbiljan pokušaj izgradnje odnosa između religijskih i etničkih grupa u Bosni 
i Hercegovini imao utjecaja na budućnost zemlje“ (Wilkes et al., 2013a: 7). Inter-
vjuisani uviđaju prepreke i probleme u sektorima u kojima djeluju, kao i u drugim 
sektorima, a ovakva jedna dijagnoza je, ako se pozovemo na mirovnog teoretičara i 
praktičara Johana Galtunga, koji koristi medicinske termine, sastavni dio kako pre-
vencije, tako i sanacije odnosno liječenja konflikta. Poznaju se i prepoznaju proble-
mi unutar svog sektora, ali i u drugim sektorima, što je takođe dragocjeno s obzirom 
na to da mnogi intervjuisani imaju iskustvo rada u više sektora, a što je značajni 
ljudski resurs za eventualno jačanje i unapređenje saradnje.  

Ono što se često ističe od velikog broja intervjuisanih jesu brojni pozitivni pri-
mjeri, bilo da je riječ o individualnim oblicima angažmana u sferi politike, obrazo-
vanja, religijskoj sferi i sprovedenim inicijativama od strane neformalnih grupa i 
formalnih organizacija civilnog društva, kao i u inicijativama u kojima se sarađuje 
između sektora. Međutim, zbog problema koji su prisutni u sferi medija (posebno 
orijentacija medija na negativne sadržaje po načelu „if it bleeds, it leads“ i senzaci-
onalističko izvještavanje) i manjka komunikacije između sektora, brojni pozitivni 
primjeri i inicijative nisu dovoljno vidljivi u javnosti. Trideset troje od 77 (43%) in-
tervjuisanih spontano je ocijenilo da su ljudi na terenu u boljim odnosima nego što se 
čini, i da se, kako je naveo intervjuisani aktivista i mirovnjak, kod „običnog čovjeka“ 
osjeća ta promjena.  Međutim, da bi ove pozitivne promjene bile održive smatra se 
značajnom veća politička participacija građana i građanki, jer je važno da se poli-
tički ne angažuju samo rijetki ljudi, i ona podrazumijeva važnost i spremnost da se 
ljudi informišu, sarađuju i kontrolišu političke elite.  Od vjerskih aktera i uopšte od 
religije imaju se važna očekivanja od strane velikog broja intervjuisanih, imajući u 
vidu univerzalne poruke i korpus zajedničkih vrijednosti četiri tradicionalne crkve i 
vjerske zajednice iz BiH, koje šalju jaku simboliku važnu za procese pomirenja. Ve-
ćina se slaže da to nije dovoljno iskorišteno, i postoje neke razlike u stavovima kada 

je riječ o doprinosima odnosno načinima na koje religije, tačnije, njihovi predstav-
nici podstiču i podgrijavaju podjele. Neki intervjuisani akteri su naveli i pozitivne, 
najčešće individualne primjere i inicijative koje dolaze iz vjerskog sektora, a jedan 
od problema je svakako manjak komunikacije između sekularnog i vjerskog, koji se 
ogleda, na primjer, i u nerazumijevanju koncepta organizacija civilnog društva koje 
su motivisane vjerom, na šta je npr. ukazala mirovnjakinja i aktivistinja koja radi u 
jednoj takvoj organizaciji. Pitanju konfesionale vjeronauke u javnim školama kritič-
ki je pristupilo više od polovine intervjuisanih iz drugih sektora, kao i jedan katolički 
sveštenik, dok su vjerski akteri i, posebno, vjeroučitelji/-ice navodili pozitivne strane 
koje se tiču važnosti produbuljivanja duhovnosti, kao i konkrektne primjere saradnje 
za koje znaju i u kojima su učestvovali.   

Ono što se navodi i prepoznaje kao važno jeste kako bolje uvezivanje unutar 
svakog od sektora tako i sistemski oblici saradnje između različitih sektora s ciljem 
izgradnje pomirenja i povjerenja. Razmatranje konkretnih koraka koji se mogu po-
duzeti za uspješniju inkluziju širokog spektra aktera u proces pomirenja doveli su 
nas do zaključka da intervjuisani prepoznaju dva modela ili strategije kojima se to 
može učiniti. Prvi pristup je optimističniji i polazi s više samopouzdanja, predlaže 
fleksibilnu socijalizaciju odozdo naviše. Drugi model podrazumijeva da je potreban 
transformacijski skok zbog dubokih strukturalnih sukoba (ekonomskih, socijalnih, 
kulturnih), na primjer, između političke „elite“, njenih pristalica i nekih drugih grupa 
građana. Intervjuisani predstavnici javnog, vjerskog i nevladinog sektora prepoznaju 
tri načina djelovanja u društvu u kom postoji jasan sukob između „elite“ i građana. 
Prva verzija modela predlaže da se inkluzija proširi na različite grupe aktera koje 
su do sada slabo uključivane, i da se proširi na različite lokalitete, odnosno pod-
razumijeva uključivanje širokog spektra različitih sektora populacije u aktivnosti 
pomirenja. 

Druga verzija modela predlaže uključivanje struktura moći, koje, prema pro-
cjeni, najviše podstiču sukobe. Ako se ne uključe, rad na pomirenju bi mogao biti 
rizičan u smislu da bi možda izazivao i jačanje njihovih suprotnih reakcija, lobiranje 
novih članova za izvršavanje svojih interesa ili napori za rad na pomirenju mogu 
ostati nedjelotvorni, beskorisni. 

Treća verzija predlaže da se rad usredsrijedi na uključivanje „aktera srednjeg 
nivoa“, koji su zainteresovani za povezivanje iz različitih razloga. Uključivanje „ak-
tera srednjeg nivoa“ bi imao i efekat prelivanja pozitivnih uticaja na članove zajed-
nica iz kojih ovi akteri dolaze. Na primjer, jedna intervjuisana navodi da bi vjerski 
službenici mogli da pomognu da se dođe do uticajnih i obrazovanih osoba koje bi 
mogle da poboljšaju funkcionisanje programa nevladinih organizacija. Uticajne i 

obrazovane osobe bi onda mogle pomoći savjetima, prijedlozima, idejama za projek-
te, materijalno ili uključivanjem u aktivnosti. Džon-Pol Lederah (John-Paul Lede-
rach) aktere srednjeg nivoa smatra presudnima jer imaju veći pristup, više vremena 
i načina da se angažuju preko linija razdvajanja nego ljudi sa vrha i iz donjeg dijela. 
Ovaj pogled ima nekoliko problematičnih pretpostavki. Jedna od njih je da su ovi 
akteri na srednjem nivou hijerarhije odvojeni od običnih ljudi ili nevladinog sektora. 
Primijetili smo među intervjuisanima komentare da je vrijednost nevladinog sektora 
u tome što su dio običnog društva ili „nižih“ slojeva društva, uslovno rečeno. U BiH 
su najviše prisutni individualni oblici saradnje, npr., kroz saradnju pojedinih čla-
nova akademske zajednice, koji pripadaju srednjem nivou, sa lokalnim nevladinim 
organizacijama, i nedostaju sistemski oblici povezivanja formalnog i neformalnog 
obrazovanja, na šta je ukazalo nekoliko intervjuisanih, kako iz akademske zajednice 
tako i iz civilnog društva. Primjer takvog oblika uvezivanja predstavlja master studij 
Međureligijski studiji i izgradnja mira, koji je pokrenut od strane CRS-a, teoloških 
fakulteta, uz saradnju profesora koji predaju na fakultetima iz oblasti društvenih nau-
ka, 40 ali se postavlja pitanje njegove sistemske održivosti i generalne podrške unutar 
obrazovnog sistema. Proces umrežavanja ima svoje nedostatke koje treba prevazići. 
Kao što navodi Lederah, ključna dilema kada je riječ o izgradnji mira i pomirenja je 
kako koordinisati različite ali povezane aktivnosti na različitim nivoima pogođenog 
društva („affected society“) (Lederach, 1999: 33). 

Na osnovu analize stanja u javnim sektorima i prijedloga za uključivanje pred-
stavnika iz tih sektora u zajedničke projekte i aktivnosti vezane za izgradnju povje-
renja i pomirenja, nabrojaćemo realne mogućnosti inkluzije širokog spektra aktera 
u BiH.

Zaključci se odnose i na načine prevladavanja problema inkluzije političara, 
vjerskih lidera, nastavnika, vjeroučitelja, profesora, akademika, istraživača, novina-
ra i nevladinih organizacija i inkluziju podgrupa civilnog društva.

U izjavama intervjuisanih identifikovali smo nekoliko principijelnih savjeta za 
programe i aktivnosti sa inkluzivnim pristupom procesu pomirenja.

Važna je spremnost na mijenjanje metodologija rada kada su u pitanju aktivno-
sti koje angažuju ljude iz različitih populacija ili profesija. Intervjuisani pravoslavni 
sveštenik smatra da treba imati spektar različitih pristupa i biti spreman stalno prona-
laziti nove načine. Signali za promjenu dolaze uočavanjem promjena društveno-po-
litičkih stanja, svijesti i potreba naroda ili iz uviđanja sopstvenih grešaka u radu. 

40  Više se može pronaći na sajtu: https://probuducnost.ba/novo/poziv-za-upis-nove-generaci-
je-master-studija-medureligijski-studiji-i-izgradnja-mira.

Preporučuje se uključivanje što više društvenih aktera koji mogu raditi na istoj 
temi, na primjer, uključiti političare, medije, nevladine organizacije, međunarodne 
aktere u isti projekat. Isto tako, treba umrežavati aktere iz nevladinog sektora koji se 
bave sličnim stvarima, na primjer prošlošću, bez straha da će izgubiti monopol nad 
temom, poziciju, donacije i drugo. Univerzitetski profesor sigurnosnih i mirovnih 
studija ističe da nedostaje svijesti da „proces umrežavanja, rasta različitih aktivnosti 
sa što više aktera, u stvari, osnažuje sve aktere pojedinačno“. Stručna savjetnica za 
predškolsko obrazovanje smatra da je stvaranje mreža koje će se podržavati važna 
stavka u mobilizaciji resursa za rad na procesu pomirenja. Međugrupni kontakti ima-
ju veliki potencijal u ozdravljenju i poboljšanju odnosa i to je strategija koja se često 
koristi u različitim projektima izgradnje mira i pomirenja, ali je i dalje otvoreno 
pitanje o kakvim se pozitivnim konsekvencama radi i pod kojim uslovima (Čehajić 
Clancy, 2018: 102, 103). Ono što je uočeno u istraživanjima jeste da je važno jačati 
percepcije onih drugih kao heterogene, a ne homogene grupe (Ibid., 104). Iako su 
intervjuisani imali nešto različite poglede na mjesto i ulogu nacionalnih i religijskih 
identiteta u procesima pomirenja, svakako je važno njihovo proširenje kroz promje-
ne samopercepcije i percepcija Drugog i Drugačijeg (Long and Brecke, 2003: 32).

Potrebna su češća suočavanja grupa koje su udaljene u dijalogu da bi se ot-
klonile predrasude, da bi se upoznali i mogli konstruktivnije raditi na zajedničkim 
problemima. Na primjer, ženske organizacije mogu se suočiti kroz neke projekte sa 
liderima vjerskih zajednica, da razmijene svoja gledišta, upoznaju vrijednosti jedni 
drugih. U suprotnom se istomišljenici drže zajedno i njihov svijet je zatvoren. Ova 
preporuka dolazi od intervjuisane sa dugogodišnjim iskustvom rada na transforma-
ciji konflikata i ona dijeli svoje zapažanje da je svako u okviru svoje profesije „pro-
izveden“, u smislu nekih okvira. Ovakav pristup podrazumijeva dobro poznavanje 
kako funkcioniše svijest ljudi određenog profesionalnog usmjerenja i poznavanje 
specifičnosti datih profesija. Na primjer, primijetili smo iz više intervjua da je u radu 
sa vjerskim akterima važno posvetiti pažnju načinu na koji će se njima predstaviti 
nešto novo. Drugi primjer je umrežavanje NVO organizacija koje su iz različitih 
sektora te se bave različitim interesima u zajednički projekat. Primjer je učešće u 
projektu Pro-Budućnosti.  

Savjet za senzibilizaciju društvene zajednice o povjerenju i pomirenju daju 
vjerski lideri iz svog ugla. Smatraju da bi podsticaj inkluziji dao rad na buđenju svi-
jesti kod ljudi. Na primjer, imam kaže da je više faktora koji utiču na to da bi se mir 
ili pomirenje uspostavili, ali smatra da najviše treba buditi svijest istaknutih aktera 
(prosvjetnih radnika, vjerskih službenika, itd.), kao i običnog svijeta. Zato smatraju 
da je potrebno konstantno isticati u javnosti da smo svi ljudi, da je opšta dobrobit od 

moralnosti i da je važno biti iskren u djelima. Imam objašnjava: „Zašto je situacija 
ovakva kod nas u Bosni? Zato što nema iskrenosti ni u postupcima, ni u politici, ni 
u ekonomiji, ni u nastupima, to je sve gluma i manipulacija i licemjerstvo.“ Slično 
mišljenje dolazi iz redova pravoslavnih sveštenika. Način da se ljudi zaposleni u 
javnom sektoru više angažuju u pravcu izgradnje povjerenja i pomirenja jeste da se 
prema njima pokaže iskrenost. Čini se da je potrebno prekinuti začarani krug nepo-
vjerenja, tako što bi svi zapravo nastojali da budu iskreniji i otvoreniji u kontaktima, 
„da nismo ‘šupljaci’ nego da smo zaista iskreni i otvoreni. Onda se može podići taj 
nivo svijesti i onda samim tim [doći do] rezultata u izgradnji mira.“ Dakle, sve ove 
grupe (zaposleni u školstvu, istraživači, službenici, kako vjerski tako i državni, po-
licija, mediji, pravnici, ljekari, itd.) treba da rade na izgradnji svijesti i iskazivanju 
iste. Kako kaže drugi pravoslavni sveštenik: „Kako ne bi bila samo prazna priča, 
nego zaista svjedočenje ljubavi, opet sa te evanđeljske perspektive, svaki naš kontakt 
ne samo u crkvi sa propovjedaonice, sa službe, nego u svakom trenutku, u školi, na 
ulici, u kafani, pozorištu, u bolnici. Na tome dosta treba raditi.“ Iskreni u djelima 
usmjerenim na izgradnju povjerenja i pomirenja mogu biti samo oni koji su suštinski 
motivisani za nju. Odgoj ljudi kroz vjerske zajednice da pomažu jedni drugima treći 
pravoslavni sveštenik vidi kao mogući put motivisanja šire populacije, nezavisno od 
nacionalnog i vjerskog opredjeljenja, da prenesu takav pristup i van vjerske zajedni-
ce, na nivo države i opšteg dobra građana: „Vi ćete jednostavno imati odgojenog čo-
vjeka i vjerski i nacionalno, ali i društveno, koji će jednostavno željeti da doprinese 
društvu da ono bude bolje i kvalitetnije u svakom smislu.“ Pretpostavljamo da bi bilo 
korisno sakupljanje prijedloga predstavnika različitih profesija kako se populacija 
može motivisati kroz njihov sektor za ulaganje u zajedničke interese građana BiH.  

Rezultati statističkih analiza razlika među stavovima o pomirenju građana 
tri konstitutivna naroda prikazani su u tabeli 1. i tabeli 2, koje se nalaze na kraju 
zaključka, a opširnije u prethodnoj publikaciji, u kojoj je prikazana uloga religije, 
porodice i obrazovanja u procesu pomirenja na temelju kvantitativne i kvalitativne 
obrade podataka naših istraživanja. 41

Većina intervjuisanih je implicitno, manje eksplicitno, izrazila opredijeljenost 
za piramidalnu strategiju izgradnje mira od lokala ka centrima moći. Drugim riječi-
ma, smatraju da je dobro graditi mir i odnose na lokalnom nivou i tako vremenom 
uticati na centre moći. Na ovakav izbor utiče mišljenje da se na lokalu ljudi lakše 
povezuju, a na vrhu teže, jer su odnosi komplikovaniji (pod uticajem poslovnih inte-
resa, nepridržavanja dogovora i međunarodnih intervencija). Takođe, neki vide da je 

41  Kuburić Zorica, Zotova Ana (2019), Uloga religije, porodice i obrazovanja u procesu 
pomirenja − Razlike u stavovima manjine i većine u Bosni i Hercegovini, CEIR, Beograd. 

to jednostavno prirodan proces kod običnih ljudi. Neki intervjuisani kroz konkretne 
primjere ukazuju da su, npr., političari na lokalu, uslovno rečeno, senzibilniji („šta 
će npr. načelniku Srebrenice da se ljudi tamo sukobljavaju, i on tamo živi“; podrška 
načelnika Foče manifestaciji koju su organizovale Žene u crnom...). Tu je i stav da su 
ovdje aktivnosti kada je riječ o pomirenju mjerljivije i konkretnije. Mnogi pominju 
poplave, kako su se ljudi spontano uvezali i pokazali kad je država zakazala.  

Intervjuisani iz lokalnih zajednica koje se u široj javnosti percepiraju kao po-
dijeljene ili sukobljene (npr. Jajce, Srebrenica) ukazivali su da se npr. kroz medijski 
način izvještavanja, kao i kroz političke pritiske s vrha, ovi problemi ili iskrivlje-
no predstavljaju u javnosti, ili se podstiču, i to od strane onih koji ne žive u ovim 
zajednicama, bilo da su to političari ili novinari. Nekoliko intervjuisanih je u tom 
kontekstu navelo kao važno organizovanje putovanja i upoznavanje različitih lokal-
nih zajednica kroz školske ekskurzije, međusobne studentske posjete i sl.  S druge 
strane, ako imamo u vidu Walzerovu razliku između tzv. thin reconciliation i thick 
reconciliation, neka istraživanja upozoravaju na nizak intenzitet promjena na lokal-
nom nivou. Elise Helms u svojoj analizi rada ženskih organizacija civilnog društva 
u malim sredinama i ruralnim područjima ukazuje na tzv. thin reconciliation ili su-
život gdje se zbog blizine uspostavljaju međusobni kontakti, na primjer, kroz tzv. 
instituciju komšilika i poziva na kafu, dok nije došlo do procesa tzv. thick reconci-
liation, koji pretpostavljaju empatiju i dijalog (Helms, 2010: 18). Helms uočava da 
je i dalje prisutan animozitet i percepcija vlastite grupe kao moralno superiornije 
kod žena koje djeluju u NVO u malim sredinama i ruralnim područjima (Ibid., 19, 
24). Antropološka istraživanja takođe ukazuju kako se proizvodi dominantna kultura 
sjećanja na lokalu kroz spregu  politički centar − periferija (Čengić, 2017: 5). Ova 
i druga istraživanja svakako ukazuju na to da oblike saradnje na lokalu treba dalje 
intenzivirati kako unutar tako i između sektora, da bi strategija od lokala ka centrima 
moći, koja je u našem istraživanju najviše (doduše implicitno, a manje eksplicitno) 
podržana, imala veće učinke

Manji broj intervjuisanih smatra da se prvo stvari moraju riješiti na politič-
kom nivou i u obrazovanju, da bi i rad na NVO nivou imao svoje efekte. Međutim, 
zastupnici ovakog stava nisu imali prijedloge konkretnih postupaka kojima se rje-
šavaju problemi na političkom nivou, izuzev primjera nekih inicijativa sa kojima 
treba dalje nastaviti, kao što je, npr., zajednička posjeta političkih lidera mjestima 
stradanja, podizanje spomenika/tabli u mjestima gdje su oni koji su sada u brojča-
nom smislu manjina pretrpjeli stradanja, jer se na taj način šalje pozitivna poruka 
onom drugom da i on slijedi takav jedan primjer. Direktor mirovne NVO iznio je 
stav da civilno društvo treba jasno da se uveže i zajedno nastupa prema političarima 

(i donatorima) i sa jasnim zahtjevima − da se strategije pomirenja integrišu u bitne 
dokumente od državnog do lokalnog nivoa, u strategije razvoja, a ne samo da se sve 
svede na to da političari potpišu neke platforme i, kao što je naveo intervjuisani uni-
verzitetski profesor, kada je riječ o političkim liderima „njih potpis ne obavezuje“ i 
niko neće da potpiše da nije za mir. I intervjuisana predstavnica ženske organizacije, 
kao i mirovni aktivista i predsjednik organizacije koja se bavi ljudskim pravima su 
se kritički osvrnuli na takve deklaracije, koje zapravo nisu inicirali samo političari. 
S druge strane, pominje se Platforma za mir u okviru projekta ProBudućnost, koja je 
značajna jer su je potpisali i načelnici i gradonačelnici 60 lokalnih zajednica, 42 koja 
predstavlja strateški dokument u koji su uključeni akteri različitih nivoa i koja ima 
piramidalnu formu.

Dakle, ovdje je riječ o dvije urušene dimenzije: lokalno-državne i narodno-po-
litičke. Tema o kojoj govorimo je argument ili procjena, a ne činjenica koja se može 
primijeniti na sve lokalne oblasti, posebno ne tamo gdje izvjesni sektori/nacije nisu 
prisutni. Ipak, akademska literatura uključuje radove koji se slažu sa pomenutom 
procjenom: Izvještaj o Bosni iz 2015. godine Nansen dijalog centra kaže da je za 
učesnike na lokalnom nivou lakše da ignorišu presiju koja obustavlja (usporava) an-
gažovanje i saradnju na državnom nivou. Smatramo da hipoteza o tome da je presija 
niska na lokalnom nivou nije strogo održiva. Postoje zajednice kao što je Stolac, u 
kojima je pritisak visok, a u kontekstu podijeljenih škola, pritisak može biti visok 
već na lokalnom nivou. U trećem izvještaju, u kojem je Davor Marko bio vodeći au-
tor, napravili smo razliku između manjih multinacionalnih zajednica, u kojima su so-
cijalni odnosi intenzivni, i ukrštenih (mješovitih) grupa iz velikih gradova, u kojima 
se osjeća manji pritisak na odnose na nivou civilnog društva. Može biti da su odnosi 
na lokalnom nivou jednostavni i prirodni za civilno društvo i opštu populaciju, ali ne 
tako jednostavni za političke lidere poput gradonačelnika.

Rezultati istraživanja fokus grupa iz 2013. godine pokazali su visok stepen 
podrške procesima pomirenja i izgradnje povjerenja u 13 lokalnih zajednica. Ovo 
su potvrdili i učesnici na 13 fokus grupa i javnih događaja, u Srebrenici, Bihaću, 
Bijeljini, Livnu, Brčkom, Stocu, Tuzli, Mostaru, Tesliću, Sarajevu, Jajcu, Banjaluci 
i Trebinju. Dodatna vrijednost diskusija u fokus grupama bile su različite interpre-
tacije i tumačenja rezultata anketnog istraživanja iz 2013. godine, koje su članovi 
istraživačkog tima učesnicima prezentovali na početku. Javni događaji su bili način 
da ovi rezultati dođu i do donosilaca političkih odluka, predstavnika važnih lokalnih 
institucija, kao i do šire javnosti posredstvom medija. 

42  https://probuducnost.ba/index.php/platforma-za-mir 

I sami su učesnici na fokus grupama i na javnim događajima istakli značaj 
ovakvih inicijativa koje bi im pomogle da razumiju i objasne određene trendove, ali 
i specifičnosti njihovih lokalnih zajednica.

Studija iz 2013. godine pokazala je kako su ispitani građani podijeljeni oko po-
vjerenja u religijske i političke institucije kao aktere i generatore procesa pomirenja. 
Rezultati su pokazali i da su oni koji su za sebe rekli da su religiozni, bez obzira na 
vjersku tradiciju ili pripadnost, bili skloniji da podrže aktivnosti u domenu pomirenja 
(u poređenju sa onima koji su, recimo, slabijeg imovinskog stanja ili obrazovnog 
statusa). Ovi rezultati mogu se iščitavati i kao indikator visokog stepena nesigur-
nosti koji proizvode kontinuirani konflikti koji se događaju na institucionalnom i 
političkom polju u BiH. Tokom diskusija, građani su afirmativno govorili o poten-
cijalu religije i religijskih učenja, posebno za proces pomirenja, dok su vrlo kritično 
govorili o samim religijskim liderima i institucijama smatrajući njihovo djelovanje 
neučinkovitim, pa i destruktivnim. Razgovori sa građanima, uz kritiku političara i re-
ligijskih lidera zbog onoga što rade ili ne rade, ukazali su i na uvjerenje da su upravo 
ovi akteri oni koji imaju realni potencijal da nešto promijene. 

Dakle, očekivanja od političara i religijskih lidera, posebno na lokalnom nivou, 
velika su, i tokom razgovora su pomenuti primjeri pozitivne prakse koji bi mogli 
imati značajan uticaj na procese pomirenja u ovim lokalnim zajednicama. Posebno 
je, u tom kontekstu, pomenut rad Međureligijskog vijeća i nekih lokalnih odbora 
MRV-a koji mogu biti primjer i drugim odborima kako se može raditi kroz saradnju 
sa drugim sektorima u ovim procesima.

Sljedeće praktične korake, prema riječima intervjuisanih, treba poduzeti kako 
bi ovakva strategija izgradnje pomirenja bila učinkovitija i temeljnija: 

• Bolja podrška aktivistima.
• Aktivisti bi trebalo aktivnije da promovišu svoje rezultate medijski i na 

sastancima na kojima pozivaju lica iz javnog sektora.  
• Izrada lokalnih akcionih mirovnih planova na nivou jedinica lokalne sa-

muprave u koje bi bili uključeni lokalna vlast, politički akteri, religijski, 
organizacije civilnog društva, novinari, mladi, kako u samom procesu izra-
de tako i kroz konkretne aktivnosti koje bi se sprovodile na transparentan 
način i podnosili izvještaji na uvid javnosti o rezultatima. Ove inicijative 
treba potom što više predstavljati u medijima i širiti ih dalje do medija koji 
pokrivaju ne samo lokalni već i državni nivo. Upravo su neki akteri ukazali 
na to da se pozitivne priče i inicijative iz njihovih zajednica koje su sprove-
dene ili se sprovode nedovoljno prikazuju u medijima, izuzev, djelimično, 
lokalnih medija.   

• Budući da je nasilje u ratu uvijek strukturalno nasilje, treba povezivati lo-
kalne zajednice iz Federacije i Republike Srpske koje su bile na linijama 
velikih sukoba u ratu i rješavati odnose ovih struktura. 

• Umrežiti mimo entitetskih granica nevladine organizacije koje se bave is-
tim temama, da se susreću i imaju zajedničke aktivnosti (npr. grupe koje 
predstavljaju žrtve, veterani i izbjeglice). 

• Jačanje građanskog društva i kritičke svijesti, naročito kroz uvezivanje ci-
vilnog društva i akademske zajednice, i potom kontrolisati političare. Tre-
nutno je ovakva kontrola slaba. 

• Jačanje socijalne pravde. Rat u BiH je bio i klasni rat, pri kom se stvorila 
nova elita, što smo skloni da potiskujemo. „Rat je stao, a niko nije pobijedio“ 
je laž, pobijedile su i stvorene nove elite i to je nulta tačka nove ideologije 
(teoretičar književnosti i univerzitetski profesor; rukovodilac službe u okviru 
vlade entiteta). Nisu osuđeni politički projekti, niti određeni postupci elite. 
Pristup pomirenju koji prenebregava probleme socijalne nepravde u BiH hra-
ni žrtvama politički kapital. Stanovništvo BiH vrtjeće se u prošlosti sve dok 
ne prizna tekovine rata, dok ne prizna sadašnjost i oformi odnos prema njima. 
S druge strane, problem je i što ljudi pogrešno shvataju proces pomirenja, da 
on obuhvata i pojam pravde. Socijalni antropolog, univerzitetski profesor, 
komentariše da je poslije 2005. godine pomirenje postalo riječ koja više ne 
znači ono što bi trebalo da znači: „da je [pomirenje] i pravda i pravosuđe i 
uspostavljenje neke normalnosti među ljudima, proces, da to nije nešto, e 
sad smo sjeli potpisali nešto i završeno“. Prema njegovom mišljenju, stvarno 
pomirenje se danas dešava među ljudima koji to tako ne zovu.  

• Strategije i aktivnosti trebalo bi da budu autentičnije u smislu da se grade 
na temeljima ličnog preispitivanja i da se više pazi na tempo djelovanja. 
Treba dobro ocijeniti kada su zajednica i grupe na koje se djeluje inicija-
tivama spremne i za šta. Prema riječima jednog intervjuisanog, „protrčali 
smo kroz rat, a sada trčimo kroz pomirenje“.

Intervjuisani su boljim međusobnim poznavanjem konstitutivnih naroda obja-
šnjavali bolju saradnju u manjim sredinama. 

Poslanica u skupštini entiteta: „Lokalno, ljudi se mnogo bolje poznaju. Mislim 
da mnogo manje postoje te razlike u sredinama gdje ljudi žive zajedno [...] taj život 
nekako teče, ljudi se i pomažu.“

Portparol gradske uprave: „Vjerujem da u manjim sredinama ljudi se bolje po-
znaju i ima možda više te neke iskrenosti u odnosu. U malo većim sredinama ljudi 
su možda otuđeniji jedni od drugih.“  

Socijalni antropolog, univerzitetski profesor: „Nije postojalo nikakvih incide-
nata među ljudima koji tu žive. Kažem, previše je to blisko, ljudi se poznaju i ljudi 
dijele taj prostor da bi jedni druge vrijeđali.“

Načelnik opštine: „Malo nas ima i svi se ti momci i djevojke znaju međusobno 
i onda poznaju jedni druge i znaju da su to svi dobri ljudi, da žele bolji život.“  

Tabela 1. Razlike u važnosti određenih koraka ka 
pomirenju među tri konstitutivna naroda

Bošnjaci Hrvati Srbi
Red. 
br.

Korak ka pomirenju Mean Korak ka pomirenju Mean Korak ka pomirenju Mean

1. Ohrabrivanje djece 4,33 Ohrabrivanje djece 4,32 Ohrabrivanje djece 4,07
2. Političari za ljude 4,22 Političari za ljude 4,16 Političari za ljude 4,04
3. Poštovanje različi-

tosti 
4,21 Poštovanje različi-

tosti
4,12 Poštovanje različitosti 3,95

4. Poštovanje sličnosti 4,19 Doprinos ljudi koji 
razumiju različite 

 4,10 Poštovanje sličnosti 3,93

5. Genocidni program 4,13 Ustavna reforma 4,05 Omogućavanje građani-
ma da razumiju različite 

3,91

6. Omogućavanje gra-
đanima da razumiju 
različite 

4,10 Omogućavanje gra-
đanima da razumiju 
različite 

4,05 Doprinos ljudi koji 
razumiju različite 

3,90

7. Izvinjenje 4,10 Poštovanje sličnosti 4,01 Sve strane trpjele 3,75
8. Doprinos ljudi koji 

razumiju različite 
4,08 Doprinos vjernika 3,96 Doprinos vjernika 3,61

9. Sve strane trpjele 4,06 Sve strane trpjele 3,90 Veterani i žrtve rata 3,59
10. Priznanje 4,03 Veterani i žrtve rata 3,88 Ustavna reforma 3,51
11. Memorijalni događaji 3,98 Genocidni program 3,87 Priznanje 3,42
12. Veterani i žrtve rata 3,97 Izvinjenje 3,86 Izvinjenje 3,33
13. Ustavna reforma 3,96 Priznanje 3,76 Eksperti o uzrocima rata 3,30
14. Doprinos vjernika 3,88 Memorijalni doga-

đaji
3,68 Obrazloženja o akci-

jama
3,30

15. Obrazloženja o 
akcijama 

3,66 Obrazloženja o 
akcijama

3,59 Memorijalni događaji 3,24

16. Eksperti o uzrocima 
rata 

3,61 Susret političara 
danas

3,57 Susret političara danas 3,24

17. Povratnici 3,60 Eksperti o iskustvi-
ma populacije

3,49 Genocidni program 3,23

18. Eksperti o iskustvima 
populacije 

3,58 Eksperti o uzrocima 
rata

3,45 Eksperti o iskustvima 
populacije

3,21

19. Eksperti o razlozima 
za vojne i i političke 
postupke 

3,48 Eksperti o razlozima 
za vojne i i političke 
postupke

3,42 Povratnici 3,14

20. Susret političara 
danas

3,45 Povratnici 3,37 Eksperti o razlozima 
za vojne i i političke 
postupke

3,11

Tabela 2. Lista značajnih kategorija građana za proces 
pomirenja − razlika među tri konstitutivna naroda

Bošnjaci Hrvati Srbi

Red. 
br.

Korak ka pomirenju Mean Korak ka pomirenju Mean Korak ka 
pomirenju

Mean

1. Ličnosti koje podržavaju 
političke interese svih 
građana BiH, ne samo 
jednog konst. naroda

4,20 Ljudi koji razumiju ra-
zličite stavove i poglede 
ljudi − članova drugih 
zajednica

4,10 Ličnosti koje 
podržavaju po-
litičke interese 
svih...

4,03

2. Grupe koje predstavljaju 
žrtve ili ugrožene

4,09 Ličnosti koje podrža-
vaju političke interese 
svih...

4,03 Nastavnici 3,92

3. Ljudi koji razumiju razli-
čite stavove...

4,08 Ljudi koji su iskreni 
vjernici i imaju iskrenu 
ličnu vjeru

3,96 Ljudi koji ra-
zumiju različite 
stavove ...

3,90

4. Veterani i žrtve rata 3,97 Nastavnici 3,92 Ljudi koji su 
iskreni vjernici 
i imaju iskrenu 
ličnu vjeru

3,61

5. Nastavnici 3,97 Vetarani i žrtve rata 3,88 Veterani i žrtve 
rata

3,59

6. Žene 3,89 Grupe koje predstavljaju 
žrtve ili ugrožene

3,59 Grupe koje pred-
stavljaju žrtve ili 
ugrožene

3,59

7. Ljudi koji su iskreni 
vjernici i imaju iskrenu 
ličnu vjeru

3,88 Eksperti o iskustvima 
populacije

3,49 Žene 3,45

8. Istaknute vjerske ličnosti 3,64 Vjerski laici koji su 
aktivni u društvu

3,45 Istaknute vjerske 
ličnosti

3,43

9. Eksperti o uzrocima rata 3,61 Istaknute vjerske 
ličnosti

3,43 Eksperti o uzro-
cima rata

3,30

10. Vjerski laici koji su aktiv-
ni u društvu

3,38 Žene 3,29 Vjerski laici 
koji su aktivni u 
društvu

3,29

11. Političari 3,38 Političari 3,27 Političari 3,27

Prilog

Spisak organizacija civilnog društva koje su učestvovale u organizaciji sasta-
naka i fokus grupa za razgovor na temu procesa pomirenja u Bosni i Hercegovini: 

U ovom prilogu predstavljamo fokus grupe koje su održane u okviru ovog is-
traživanja, u periodu od 27. juna 2018. do 21. jula 2018. godine. Većina fokus grupa 
trajala je 90 minuta, a jedna 150 minuta. Broj učesnika bio je od šest do 15. Ukupan 
broj učesnika na svim fokus grupama na temelju čijih mišljenja je pisan ovaj izvje-
štaj je 60. Nakon uvodnih izlaganja, predstavljanja prisutnih, pristanka na snimanje 
razgovora i osnovnih informacija o cilju fokus grupe, najavljeno je da će se razgova-
rati o smjernicama za mir i pomirenje sa kontekstom koji je bio primjeren konkretnoj 
grupi učesnika.

U Bijeljini je u organizaciji Fondacije Lara 43 održana fokus grupa 27. juna 
2018. godine sa 12 učesnica, gdje je bio naglasak na nastojanjima žena da svojim 
angažovanjem utiču na društvene promjene koje će dati jednaka prava ženama svih 
nacionalnih i vjerskih pripadanja. Sve učesnice su aktivne članice Fondacije Lara. 
Fokus grupu vodila je Zorica Kuburić. Razgovor je trajao jedan i po sat.

U Tuzli je 29. juna 2018. godine održana fokus grupa u prostorijama Međuna-
rodnog interaktivnog otvorenog centra − MIOC 44. Najviše se govorilo o obrazovanju 
i ulozi mladih u procesu pomirenja. Fokus grupi je prisustvovalo ukupno 15 učesni-
ka, a učesnici su bili predstavnici fakulteta Univerziteta u Tuzli, nevladinog sektora, 
osnovnih i srednjih škola, medija i studenata Univerziteta u Tuzli. Fokus grupu vo-
dila je Zorica Kuburić. Razgovor je trajao dva i po sata. Cilj susreta je bio sa zainte-
resovanim predstavnicima fakulteta, nevladinog sektora, osnovnih i srednjih škola, 
medija i studenata sa područija Tuzlanskog kantona i ostalih institucija, razgovara-
ti na temu pomirenja i fokusirati se na praktične korake pomirenja u obrazovanju. 
Predstavnici fakulteta Univerziteta u Tuzli, kao i nastavnici osnovnih i srednjih škola 
Tuzlanskog kantona, govorili su o određenim poteškoćama s kojima se nose tokom 
sprovođenja nastavnog procesa predmeta Kultura religija. Glavna pitanja o kojima 
se diskutovalo odnosila su se na Vjeronauku i Kulturu religija kao školske predmete 
i uticaj procesa odabira školskog predmeta Vjeronauka ili Kultura religija na razvoj 
ličnosti i stavova kod djece.

U Međugorju, u Etno-selu Herceg, održana je fokus grupa 4. jula 2018. godi-
ne. 45 Zbog ograničenja vremena, tj. nastavka kongresa, fokus grupa je trajala sat i po 

43  http://fondacijalara.com/
44  https://www.miocbih.com/
45  https://www.etno-herceg.com/en

vremena. Zlatiborka Popov Momčinović bila je organizator. Fokus grupu sačinjava-
le su po dvije žene iz tradicionalnih vjerskih zajednica (SPC, Katoličke i Islamske 
zajednice), od toga dvije vjeroučiteljice. Fokus grupa održana je u periodu kad je 
održan Drugi kongres Mreže vjernica u organizaciji Međureligijskog vijeća u BiH, 
koji okuplja oko stotinu žena – muslimanki, hrišćanki i Jevrejki iz raznih gradova 
Bosne i Hercegovine. Tema Kongresa bio je „dobar odgoj kao preduslov za dobru 
komunikaciju“, što je temelj međureligijskog dijaloga i dijaloga generalno. 46

U Konjević Polju (opština Bratunac) održana je fokus grupa 21. jula 2018. 
godine u organizaciji Udruženja žena Jadar. Zlatiborka Popov Momčinović vodi-
la je ovu fokus grupu. Broj učesnica bio je 12. Udruženje Jadar iz Konjević Polja 
osnovano je 2003. godine sa ciljem da, u toku povratka porodica na područje opšti-
ne Bratunac, tačnije, u mjesnu zajednicu Konjević Polje, koja je ujedno i najveća 
povratnička zajednica na ovom prostoru, pomogne  na bilo koji način. U to vrijeme 
bilo je aktivno preko 100 članica udruženja. Počeli su sa procesom psihosocijalne 
podrške ženama povratnicama uz pomoć organizacije Viva žene iz Tuzle. Preko 60% 
žena na području ove mjesne zajednice su samohrane majke ili žene koje nemaju 
nijednog muškog člana porodice. Udruženje žena Jadar ima mogućnost da aktivira 
lokalno stanovništvo i da sa njima u budućnosti radi radionice, društveno ih aktivira 
i obuči za poslove koji im mogu donijeti dobit, a ženama ekonomsku nezavisnost i 
sigurnost. Jedan od planova za budućnost jeste da se otvore sekcije za mlade koje bi 
im pomogle u sticanju različitih znanja i vještina. 

U Sarajevu, u organizaciji Udruženja za prevenciju ovisnosti NARKO NE, odr-
žana je 27. 6. 2018. fokus grupa u prostorijama Udruženja u Zagrebačkoj 18. Bilo 
je prisutno šestoro učesnika fokus grupe. Vrijeme trajanja razgovora bilo je sat i po. 
Udruženje za prevenciju ovisnosti NARKO NE postoji od 2002. godine i bazira se 
na edukaciji volontera da rade na prevenciji. 47

U Ljubuškom je u organizaciji Udruge Agape održana fokus grupa 5. 7. 2018, 
lokacija: Kerametal. Trajanje sastanka bilo je sat i po. Ukupan broj učesnika ove 
fokus grupe bio je sedam. Marko-Antonio Brkić zamolio je Udrugu Agape da se 
sastane vezano za projektne ideje s temom pomirenja/povjerenja na području BiH. 
Cilj sastanka bila je rasprava o idejama i aktivnostima koji mogu lokalno djelovati 
u svrhu pomirenja. 

Ovdje prenosimo planirane organizacije civilnog društva koje su trebale biti 
učesnice u organizaciji fokus grupa i razloge zašto su bile izabrane u pripremi pro-

46  Izjave ključnih učesnica i predavačica na panelima mogu se naći npr. na http://www.svjo-
sip-zenica.com/vijesti-i-dogadanja/mreza-zena-vjernica-jedna-je-od-pozitivnijih-prica-u-bih

47  www.prevencija.ba



Prilog 349

jekta istraživanja i planirani scenario prije nego što je realizovan, tako da možemo 
uporediti planirano sa ostvarenim. Jedino odstupanje od plana bilo je da organizacija 
Žene ženama nije učestovala, jer su u međuvremenu prestali s radom. Umjesto nje 
bila je organizacija Jadar.

Planirane organizacije civilnog društva i razlozi njihovog odabira

1. Žene ženama jedno je od prvih registrovanih ženskih udruženja u BIH. Na-
stalo je kao neformalna grupa tokom rata, radi međusobnog osnaživanja u okolno-
stima opsade grada, druženja mimo etničkih granica, pružanja uzajamne podrške i 
humanitarne pomoći. Učestvovali su i u bitnim aktivnostima kao što su Ženski sud, 
Žene u izgradnji mira, s naglaskom na emotivni pristup. Tu su i brojne radionice 
protiv nasilja u saradnji sa školama, potom psihološka podrška za žrtve nasilja i sl. 
Nasilje nad ženama u privatnoj sferi je i dio šireg strukturalnog nasilja, militarizma 
i patrijarhata. U Sarajevu, adresa organizacije je zajednička sa još nekoliko NVO i 
posjeduju i kancelarijsku salu koju koristi više NVO. 

Plan je bio da se pozove oko sedam aktivistkinja, da reflektuju aktivnosti žena 
u sferi pomirenja, šta se može unaprijediti i kako, imajući u vidu i naše rezultate is-
traživanja, koje su glavne prepreke, kako se mogu bolje uvezati sa drugim akterima. 

2. Mreža žena vjernica u BiH jeste neformalna organizacija pri Međureligij-
skom vijeću i okuplja žene vjernice iz različitih religijskih zajednica. Organizovala 
je prvu konferenciju Susret žena vjernica u Međugorju, kao i druge aktivnosti u sklo-
pu projekta ProBudućnost, na temu pomirenja, a onda i predstavu Sedam, u mnogo 
lokalnih zajednica, gdje su učestvovale žene iz svih konfesija. 

Takođe, MRV posjeduje prostor za održavanje ovakvog jednog sastanka u cen-
tru Sarajeva, i plan je bio da se pozovu po dvije žene iz četiri tradicionalne vjerske 
zajednice i možda još dvije iz ostalih vjerskih zajednica. Cilj je da se reflektuju 
njihove dosadašnje aktivnosti, šta se može unaprijediti i kako, i da se u kontekstu 
razlika koje su dobijene u našem istraživanju između religioznih i nereligioznih, 
potom vjerski aktivnih žena stekne dublji uvid. Takođe, s obzirom na to da su vjerski 
aktivne žene proaktivnije po našim rezultatima, da npr. vidimo kako da se to afirmiše 
dalje, kako da se uključi veći broj žena vjernica i sl., kako se njihove aktivnosti mogu 
bolje uvezati sa aktivnostima drugih aktera.

3. Nevladina organizacija Agape iz Ljubuškog, osnovana u novembru 2012. 
godine, ima za cilj edukaciju mladih u polju građanskog aktivizma, demokratije, 
ljudskih prava, međukulturnog dijaloga, solidarnosti sa nemoćnima, starima i osoba-
ma sa posebnim potrebama, njegujući vanvremenske vrijednosti koje je naše društvo 

dugo zanemarivalo. Nevladina organizacija koja traži socijalnu i kulturnu scenu lo-
kalne zajednice i aktivizam i solidarnost svojih građana. Podstiče obrazovanje mla-
dih na potpuno drugačiji način.

Planiran je sastanak sa 10 ljudi iz rukovodstva udruženja, razgovor o mogućno-
stima djelovanja u uspostavljanju dijaloga i izgradnji povjerenja prema marginali-
zovanim grupama svake vrste − sesija o razvoju potencijalnih ciljeva i specifičnih 
zadataka udruženja u narednom periodu.

4. TPO, Sarajevo − nevladina organizacija iz Sarajeva, osnovana 2006. godine, 
ima za cilj pružanje jednakih mogućnosti i slobodu izbora bez diskriminacije po 
bilo kom osnovu. Angažovana u razvoju demokratskog civilnog društva kroz obra-
zovanje, međukulturni dijalog i podizanje svijesti o rodnoj ravnopravnosti. Njihova 
misija je razvoj demokratskog civilnog društva sa globalnim etičkim vrijednostima 
kroz obrazovni, psihosocijalni i interkulturni program.

Bilo je planirano da se održi sastanak sa 7−8 predstavnika ključnog osoblja 
koji će razgovarati o mogućnostima djelovanja u uspostavljanju dijaloga i izgradnji 
povjerenja prema marginalizovanim grupama svake vrste − sesija o razvoju potenci-
jalnih ciljeva i specifičnih zadataka udruženja u narednom periodu . 

5.  Fondacija Lara u Bijeljini osnovana je 1998. godine kao nevladina organi-
zacija žena i radi na razvijanju programa zaštite žena od svih oblika rodno zasnova-
nog nasilja i na osnaživanju žena za političko i druge oblike javnog djelovanja. Prva 
je ženska NVO u BiH koja je osnovala sklonište za žrtve trgovine ljudima (2000. go-
dine), u kojem je pomoć pružila za skoro 200 žena. Lara je i danas aktivna u oblasti 
zaštite žena od nasilja, posebno nasilja u porodici. Upravlja sigurnom kućom za žene 
i djecu žrtve domaćeg nasilja, vodi volonterski servis SOS telefona za prijavu nasilja 
i pruža preživjelima od nasilja pravnu i psihosocijalnu pomoć. Od februara 2014. 
godine, Lara je registrovana kao fondacija. Teži da doprinese kreiranju društvenih 
odnosa u kojem žena ravnopravno učestvuje u razvojnim procesima. Rad na projektu 
Mir sa ženskim licem (2014) i Žene za pomirenje (2015) ukazuje da je ova organiza-
cija značajna za naš projekat i organizaciju dijaloga na temu pomirenja. Plan je da se 
u organizaciji fondacije Lara napravi sastanak na kojem će se razgovarati o stanju u 
porodicama BiH, međuetničkim odnosima, nenasilju i idejama za praktične aktivno-
sti kojima se porodicama pomaže da grade odnose sa drugima. 

6. Međunarodno udruženje „Interaktivne otvorene škole“, čija je direktorka 
Edina Malkić, u Tuzli. Od 2004. godine povezalo se sa 12 škola Tuzlanskog kanto-
na, Osijeka i Novog Sada, što je rezultovalo osnivanjem MIOS-a. Mnogi nastavnici 
prošli su stručna usavršavanja nastavnog procesa sa zajednicom kao resursom za 

učenje. Udruženje radi kao mreža. Riječ je o agenciji za razvoj škola i stručno usa-
vršavanje nastavnika. 

Bio je plan, koji je i ostvaren, da se okupe nastavnici koji rade na fakultetu, kao 
i u osnovnim i srednjim školama i razgovaraju o obrazovnom sistemu i njegovom 
doprinosu procesu pomirenja u Bosni i Hercegovini.

Na temelju održanih fokus grupa, napravljen je izvještaj za svaku od njih, kao i 
transkripti koji su ušli u obradu putem analize sadržaja.



352� =RWRYD��$����.XEXULü��=���3RSRY�0RPþLQRYLü��=���%UNLü��0�$���:LONHV��*�

/LWHUDWXUD

$OLEDãLü��$KPHW���������9MHUVNR�REUD]RYDQMH�X�MDYQLP�ãNRODPD�X�%RVQL�L�+HUFHJRYLQL��.D�
PRGHOX� NRML� SRGUåDYD� VXåLYRW� L� X]DMDPQR� UD]XPLMHYDQMH�� 8��Religija i školovanje 
X� RWYRUHQRP� GUXãWYX�� 3UHLVSLWLYDQMD� PRGHOD� UHOLJLMVNRJ� REUD]RYDQMD� X� %RVQL� L�
Hercegovini. 6DUDMHYR��)RQG�RWYRUHQR�GUXãWYR�%L+����í���

$UDSRYLü��$GLV���������,]ERUQL�VLVWHP�%RVQH�L�+HUFHJRYLQH��.ULWLþND�DQDOL]D�L�NRPSLODFLMD�
izbornog zakonodavstva. 7X]OD��&HQWUL�FLYLOQLK�LQLFLMDWLYD

$SSOHE\�� 6FRWW� 5�� �������� The Ambivalence of the Sacred. ReligioQ�� 9LROHQFH� DQG�
Reconciliation.� /DQKDP�� %RXOGHU�� 1HZ� <RUN�� 2[IRUG�� 5RZPDQ� 	� /LWWOHILHOG�
3XEOLVKHUV�

%DURYLü��9ODGLPLU���������1DVLOMH�NDR�HOHPHQW�X�UD]OLþLWLP�UHOLJLMVNR�SROLWLþNLP�NRQWHNVWLPD��
8��1LNROD�.QHåHYLü�L�=ODWLERUND�3RSRY�0RPþLQRYLü��XU����8ORJD�UHOLJLMH�X�SRPLUHQMX�L�
WUDQ]LFLRQRM�SUDYGL��1D�SURVWRUX�=DSDGQRJ�%DONDQD��1RYL�6DG��&HQWDU�]D�LVWUDåLYDQMH�
UHOLJLMH��SROLWLNH�L�GUXãWYD��VWU����í���

&YLWNRYLü�� ,YDQ���������Konfesija u ratu. 6DUDMHYR�í�=DJUHE��6YMHWOR�ULMHþL�� ,QWHUUHOLJLMVND�
VOXåED�RþL�X�RþL�

&YLWNRYLü��,YDQ���������Moj susjed musliman��=DJUHE��âNROVND�NQMLJD�

&YLWNRYLü��,YDQ���������.DNR�GRüL�GR�SRPLUHQMD"�3RVWRML� OL�XQLYHU]DOQL�PRGHO"�8��1LNROD��
.QHåHYLü� L� � =ODWLERUND� 3RSRY� 0RPþLQRYLü� �XU���� 8ORJD� UHOLJLMH� X� SRPLUHQMX� L�
WUDQ]LFLRQRM�SUDYGL��1D�SURVWRUX�=DSDGQRJ�%DONDQD��1RYL�6DG��&HQWDU�]D�LVWUDåLYDQMH�
UHOLJLMH��SROLWLNH�L�GUXãWYD����í���

&YLWNRYLü��,YDQ���������Religija u zrcalu teorija��6DUDMHYR��&(,5

&YLWNRYLü��,YDQ��3HMDQRYLü��0LUNR��6SDKLü�âLOMDN��=LOND��0LODQRYLü��%HOLQGD���������Koliko 
VH�SR]QDMHPR��6DUDMHYR��$NDGHPLMD�QDXND�L�XPMHWQRVWL�%RVQH�L�+HUFHJRYLQH�

ýHKDMLü� &ODQF\�� 6DELQD� �������� ,QWHUJURXS� &RQWDFWV� DV� D� 3RVLWLYH� &DWDO\VW� RI� ,QWHUJURXS�
5HFRQFLOLDWLRQ"� 8�� 1HU]XN� ûXUDN� L� -XGLWK� %UDQGW� �XU����Politike izgradnje mira u 
UHJLML��RSWHUHüHQMD�SURãORVWL�L�YL]LMH�EXGXüQRVWL��6DUDMHYR��)DNXOWHW�SROLWLþNLK�QDXND��
8QLYHU]LWHW�X�6DUDMHYX��)RUXP�=)'����í����

ûHQJLü��1XQD���������5DG�VMHüDQMD��8��1HMUD�1XQD�ýHQJLü�L�7DPDUD�âPLGOLQJ��XU����Kultura 
VMHüDQMD�X�ORNDOQLP�]DMHGQLFDPD�X�%RVQL�L�+HUFHJRYLQL��6DUDMHYR��)RQGDFLMD�0LURYQD�
DNDGHPLMD���í���

ûXUDN��1HU]XN���������=DWYRUHQR�GUXãWYR�L�QMHJRYL�SULMDWHOML�í�NULWLND�PRQL�VWLþNLK�NRQFHSDWD�
SROLWLþNRJ�SOXUDOL]PD�X�%L+. 8��6UÿDQ�'YRUQLN�L�9HGUDQ�+RUYDW��SULU����Slaba društva 
L�QHYROMH�V�SOXUDOL]PRP��=DJUHE��)RQGDFLMD�+HLQULFK�%|OO�

ûXUDN��1HU]XN���������5DVSUDYD�R�PLUX�L�QDVLOMX���*HR�SROLWLND�UDWD�í��JHR�SROLWLND�PLUD�í 
studije mira��6DUDMHYR��%X\ERRN�



/LWHUDWXUD 353

'DYLH�� *UDFH� �������� 5HOLJLMD� X� VXYUHPHQRM� (XURSL�� PXWDFLMD� VMHüDQMD�� =DJUHE�� *ROGHQ�
PDUNHWLQJ�í�7HKQLþND�NQMLJD�

'DYRU�0DUNR��*HRUJH�:LONHV��(PLQD�ýRVLü��=RULFD�.XEXULü��0DUNR�$QWRQLR�%UNLü��*RUD]G�
$QGUHMLþ�� =ODWLERUND� 3RSRY� 0RPþLORYLü�� $QD� =RWRYD�� 0XKDPHG� -XVLü� ���2���� 
Pomirenje í� VUHGVWYR� ]D� ERUEX� SURWLY� QHVLJXUQRVWL� LOL� QDþLQ� RWSRUD� SROLWLNDPD� 
SRGMHOH��*UDÿDQL�NH�X����ORNDOQLK�]DMHGQLFD�%L+�R�SURFHVLPD�SRPLUHQMD�L�L]JUDGQMH� 
SRYMHUHQMD��6DUDMHYR��&(,5�

'XãDQLü��6UÿDQ�������� 5HOLJLR]QRVW�PODGLK�X�SRVWNRQIOLNWQRP�GUXãWYX�–�VLQWH]D�LVWUDåLYDQMD�
X�%RVQL�L�+HUFHJRYLQL��%DQMDOXND��*UDIRPDUN�

)UDQRYLü��,YDQD���������6XRþDYDQMH�V�SURãORãüX�X�NRQWHNVWX�HWQRQDFLRQDOL]PD��6OXþDM�%RVQH�
L�+HUFHJRYLQH��+UYDWVNH�L�6UELMH��%HRJUDG�í�6DUDMHYR��&HQWDU�]D�QHQDVLOQX�DNFLMX�

*DOWXQJ��-RKDQ���������&XOWXUDO�9LROHQFH��Journal of Peace Research �����������í����

+HOPV��(OLVVD���������7KH�*HQGHU�RI�&RIIHH��:RPHQ�DQG�5HFRQFLOLDWLRQ�QLWLDWLYHV�LQ�3RVW�ZDU�
%RVQLD�DQG�+HU]HJRYLQD��Focaal í -RXUQDO�RI�*OREDO�DQG�+LVWRULFDO�$QWKURSRORJ\ 
�������������±���

-RYDQRYLü��%RMDQ� �������� �5HOLJLMVNH� LVWLQH� L� LVWLQH� R� UHOLJLML��8�� -HURWLü��9��� ,YDQRYLü��0��
�SULU���5HOLJLMD�L]PHÿX�LVWLQH�L�GUXãWYHQH�XORJH��%HRJUDG��'(5(7$�

.QHåHYLü�� 1LNROD�� 6UHPDF�� 6UÿDQ� �������� 8YRG�� 8ORJD� UHOLJLMD� X� SURFHVLPD� WUDQ]LFLRQH�
SUDYGH�� 8�� .QHåHYLü�� 1LNROD�� 3DQWHOLü�� %ODJRMH� L� 6UHPDF�� 6UÿDQ� �XU���� 5HOLJLMD��
RGJRYRUQRVW�L�WUDQ]LFLRQD�SUDYGD��1RYL�6DG�L�%HRJUDG��&HQWDU�]D�LVWUDåLYDQMH�UHOLJLMH��
SROLWLNH�L�GUXãWYD�L�+ULãüDQVNL�NXOWXUQL�FHQWDU�'U�5DGRYDQ�%LJRYLü���í���

.RGHOMD��=GHQNR�L�%DVVOHU��7HUULFH���������Religija i školovanje u otvorenom društvu. Okvir 
za informirani dijalog. /MXEOMDQD��,QVWLWXW�RWYRUHQR�GUXãWYR�

.ROORQWDL��3DXOLQH���������5HOLJLRQ�DV�D�7RRO�IRU�:DJLQJ�3HDFH��7KHRUHWLFDO�3HUVSHFWLYHV�LQ�
WKH�&RQWH[W�RI�%RVQLD�+HU]HJRYLQD��,Q��3DXOLQH�.ROORQWDL�DQG�6HEDVWLDQ�&��+��.LP�
�HGV���Peace and Reconciliation: In Search of Shared Identity.�/RQGRQ�DQG�1HZ�<RUN��
5RXWOHGJH��SS����í���

.XEXULü�� =RULFD�� DQG� 0RH�� &KULVWLDQ� �������� Religion and Pluralism in Education. 
&RPSDUDWLYH�$SSURDFKHV� LQ� WKH�:HVWHUQ�%DONDQV��1RYL�6DG��&(,5�� LQ�FRRSHUDWLRQ�
ZLWK�WKH�.RWRU�1HWZRUN��

.XEXULü��=RULFD��L�*DYULORYLü��'DQLMHOD���������9HURYDQMH�L�SULSDGDQMH�X�VDYUHPHQRM�6UELML��
Religija i tolerancija�9RO��;��1R���������í����

.XEXULü��=RULFD���������Verske zajednice u Srbiji i verska distanca��1RYL�6DG��&(,5�

.XEXULü��=�������D���Filozofija teologije�L�XQLYHU]DOQH�YUHGQRVWL��$QDOL]D�VDGUåDMD�%Lblije i 
Kurana��1RYL�6DG��&(,5�

.XEXULü��=�� �����E���7KH�$QDO\VLV� RI� WKH�7H[ERRNV� IRU�2UWKRGR[�5HOLJLRXV�(GXFDWLRQ� LQ�
6HUELD� X��Education in Post-Conflict Transition: The Politiciyation of Religion in 
School Textbooks��(GLWRUV��2JQMHQRYLü��*RUDQD��-R\HOLü�-DVQD��VWU�����í����



���� =RWRYD��$����.XEXULü��=���3RSRY�0RPþLQRYLü��=���%UNLü��0�$���:LONHV��*�

.XEXULü��=RULFD�� L�=RWRYD��$QD� ��������8ORJD� UHOLJLMH�� SRURGLFH� L� REUD]RYDQMD� X� SURFHVX�
SRPLUHQMD�í�5D]OLNH�X�VWDYRYLPD�PDQMLQH�L�YHüLQH�X�%osni i Hercegovini. %HRJUDG��
&(,5�

/DVLü�� 0LOH� �������� 3URNOHWVWYR� NXOWXUH� VHOHNWLYQRJ� VMHüDQMD�� 6DUDMHYR�� )ULHGULFK�(EHUW�
6WLIWXQJ�

/HGHDUFK��-RKQ�3DXO���������%XLOGLQJ�3HDFH��6XVWDLQDEOH�5HFRQFLOLDWLRQ�LQ�'LYLGHG�6RFLHWLHV��
:DVKLQJWRQ�'�&���8QLWHG�6WDWHV�,QVWLWXWH�RI�3HDFH�3UHVV�

/HGHDUDFK��-RKQ�3DXO���������7KH�0RUDO�,PDJLQDWLRQ��7KH�$UW�DQG�6RXO�RI�%XLOGLQJ�3HDFH��
2[IRUG��2[IRUG�8QLYHUVLW\�3UHVV��

/RQJ��:LOOLDP�-���DQG�%UHFNH��3HWHU���������:DU�DQG�5HFRQFLOLDWLRQ��5HDVRQ�DQG�(PRWLRQ�LQ�
Conflict Resolution. &DPEULGJH�DQG�/RQGRQ��7KH�0,7�3UHVV�

0DUNHãLü�� ,�� ��������.RþQLþDUL� SRPLUHQMD� X�%RVQL� L�+HUFHJRYLQL��2ELþQL� JUDÿDQL� YMHUQLFL�
LOL� SUHGVWDYQLFL� QMLKRYLK� YMHUVNLK� ]DMHGQLFD"�� 8�� =RULFD� .XEXULü�� 0DUNR�$QWRQLR�
%UNLü��SULU����.RQIHUHQFLMD��,VWUDåLYDQMH�XORJH�UHOLJLMH�X�SURFHVX�L]JUDGQMH�SRYMHUHQMD�
L� SRPLUHQMD�� 6DUDMHYR�� 0RVWDU�� &HQWDU� ]D� HPSLULMVND� LVWUDåLYDQMD� UHOLJLMH� X� %L+��
6YHXþLOLãWH�+HUFHJRYLQD����í�����

0LWURYLü��,JRU���������$GYHQWLVWL�NDR�SDUWQHUL�X�LVFHOMLYDQMX�GUXãWYD��X��.XEXULü��=���L�=RWRYD��
$���SULU���Humanitarni rad verskih zajednica��1RYL�6DG��&(,5�

0XMNLü��$VLP���������0L��JUDÿDQL�HWQRSROLVD��6DUDMHYR��âDKLQSDãLü�

1RYDNRYLü�� 'UDJDQ� �������� +XPDQLWDUQL� UDG� YHUVNLK� ]DMHGQLFD� X� NRQWHNVWX� UHãDYDQMD�
MXJRVORYHQVNH� NUL]H�� X�� âXURYLü�� %�� �SULU����(WQRUHOLJLMVNL� RGQRVL� QD� %DONDQX�� 1Lã��
-81,5����í���

3KLOSRWW��'DQLHO���������Just and Unjust Peace  2[IRUG��2[IRUG�8QLYHUVLW\�3UHVV�

3DXQRYLü��äDUNR���������1HSURILWQH�RUJDQL]DFLMH�±�SULORJ�SRMPRYQRP�UD]MDãQMHQMX��X��FPN 
Godišnjak br. 6��%HRJUDG��)DNXOWHW�SROLWLþNLK�QDXND��VWU�����í����

3RSRY�� =ODWLERUND�� DQG� 2IVWDG�� $QQH� 0HWWH� �������� 5HOLJLRXV� (GXFDWLRQ� LQ� %RVQLD� DQG�
+HU]HJRYLQD��,Q��=RULFD�.XEXULü�DQG�&KULVWLDQ�0RH��HGV����Religion and Pluralism 
LQ� (GXFDWLRQ�� &RPSDUDWLYH� $SSURDFKHV� LQ� :HVWHUQ� %DONDQV��1RYL� 6DG�� &(,5�� LQ�
FRRSHDUWLRQ�ZLWK�.RWRU�1HWZRUN����í����

3RSRY�0RPþLQRYLü��=ODWLERUND� ��������äHQVNL�SRNUHW�X�%RVQL� L�+HUFHJRYLQL��$UWLNXODFLMD�
jedne kontrakulture. 6DUDMHYR�� 6DUDMHYVNL� RWYRUHQL� FHQWDU�� &HQWDU� ]D� HPSLULMVND�
LVWUDåLYDQMD�UHOLJLMH�X�%L+��)RQGDFLMD�&85(�

3RSRY�0RPþLQRYLü�� =ODWLERUND� �������� äHQH� L� SURFHVL� SRPLUHQMD� X� %RVQL� L�+HUFHJRYLQL: 
L]D]RY� URGQLP� XORJDPD�� XVWD�QRY�OMHQLP� QDUDWLYLPD� L� SHUIRUPDWLYQLP� SUDNVDPD� V�
osvrtom na religiju�� 6DUDMHYR�� )RQGDFLMD� &85(��&HQWDU� ]D� HPSLULMVND� LVWUDåLYDQMD�
UHOLJLMH�X�%RVQL�L�+HUFHJRYLQL��&(,5��

3XKDOR�� 6UÿDQ�� L� 6WHIDQ� 9XNRMHYLü� �������� .DNR� JUDÿDQL� %RVQH� L� +HUFHJRYLQH� RSDåDMX�
nevladin VHNWRU"�6DUDMHYR��)ULHGULFK�(EHUW�6WLIWXQJ�



/LWHUDWXUD 355

3XKDOR�� 6UÿDQ��$PLQD� 0HãLü� L� 0DULQD� .XFDORYLü� 9LGRYLü� ������� ZDGRYROMVWYR� åLYRWRP�
VWDQRYQLND�ELYãH�-XJRVODYLMH� 6DUDMHYR��.RQUDG�$GHQDXHU�6WLIWXQJ�

3UDJHU�� &DURO�$�� /��� DQG� *RYLHU�� 7UXG\� ��������Dilemmas of Reconciliation. Cases and 
&RQFHSWV��:DWHUORR��2QWDULR��:LOIULG�/DXULHU�8QLYHUVLW\�3UHVV�

5DIIDL��$QD���������1HQDVLOMH�í�SROLWLþNR�GMHORYDQMH�L]�VWDYD�QHãNRGOMLYRVWL��8��+HOHQD�5LOO��
7DPDUD�âPLGOLQJ�L�$QD�%LWROMDQX��SULU�������SRWLFDMD�]D�EXÿHQMH�L�SURPHQX��2�L]JUDGQML�
PLUD�QD�SURVWRUX�ELYãH�-XJRVODYLMH.�%HRJUDG�í�6DUDMHYR��&HQWDU�]D�QHQDVLOQX�DNFLMX��
��í���

5DQGDOO� 3XOMHN�6KDQN�� 9HUNRUHQ�� :LOOHPLMQ� �������� &LYLO� 6RFLHW\� LQ� D� 'LYLGHG� 6RFLHW\��
/LQNLQJ� /HJLWLPDF\� DQG� (WKQLFQHVV� RI� &LYLO� 6RFLHW\� 2UJDQL]DWLRQV� LQ� %RVQLD�
+HU]HJRYLQD��&RRSHUDWLRQ�DQG�&RQIOLFW�����QR��������±����

6DOGR��$QGUHD��HW�DO����������2EUD]RYDQMH�X�%L+��þHPX��QH��XþLPR�GMHFX"�$QDOL]D�VDGUåDMD�
XGåEHQLND� QDFLRQDOQH� JUXSH� SUHGPHWD� X� RVQRYQLP� ãNRODPD�� 6DUDMHYR��0DV�0HGLD�
6DUDMHYR��)RQG�RWYRUHQR�GUXãWYR�%L+�

6DWOHU�0F1HLO��%UHQGD���������5RDGPDS�WR�5HFRQFLOLDWLRQ��0RYLQJ�&RPPXQLWLHV�LQWR�8QLW\��
:KROHQHVV�DQG�-XVWLFH��'RZQHUV�*URYH��,OOLQRLV��,QWHU9DUVLW\�3UHVV�

6SDKLü�âLOMDN��=LOND���������6MDM�OMXGVNRVWL��åLYRWQH�SULþH�PLURWYRUNL�L]�%L+��6DUDMHYR��732�
)RQGDFLMD�

6SDKLü�âLOMDN��=LOND���������&RXQWU\�5HSRUW��%RVQLD�DQG�+HU]HJRYLQD��,Q��3HWHU�9DQGRU�HW�DO��
�HGV����&LYLO�6RFLHW\�LQ�&HQWUDO�DQG�(DVWHUQ�(XURSH��&KDOOHQJHV�DQG�2SSRUWXQLWLHV��
9LHQQD��(567(�)RXQGDWLRQ�����í����

6WRYHU��(ULF��DQG�:HLQVWHLQ��+DUYH\�0���HGV���������0\�1HLJKERU��My Enemy: Justice and 
Community in the Aftermath of Mass Atrocity�� &DPEULGJH�� &DPEULGJH�8QLYHUVLW\�
3UHVV�

7RPLü�� ĈRUÿH� �������� 'UXãWYHQL� SRNUHWL�� 3LWDQMD�� SRMPRYL�� WHRULMH� L� PHWRGH�� 8�� ĈRUÿH�
7RPLü��3HWDU� $WDQDFNRYLü� �+J���� 'UXãWYR� X� SRNUHWX�� 1RYL� GUXãWYHQL� SRNUHWL� X�
-XJRVODYLML�RG�������GR�GDQDV��1RYL�6DG��&HQ]XUD����±���

7XUþDOR�� 6HDG� �������� ,QWHUSUHWDFLMD� GRPRYLQH�RWDGåELQH� X� QDFLRQDOQLP� REUD]RYQLP�
SODWIRUPDPD��HWQLþNR�NRGLUDQMH�%RVQH� L�+HUFHJRYLQH��8��1��ûXUDN��-��%UDQGW��XU����
3ROLWLNH� L]JUDGQMH�PLUD�X�UHJLML��RSWHUHüHQMD� L�YL]LMH�EXGXüQRVWL��6DUDMHYR��)DNXOWHW�
SROLWLþNLK�QDXND��8QLYHU]LWHW�X�6DUDMHYX��)RUXP�=)'�����í�����

7XUþLOR��/HMOD� ��������0HGLMVNR� YODVQLãWYR� L� SROLWLþNL� NOLMHQWHOL]DP�X�%RVQL� L�+HUFHJRYLQL� 
6DUDMHYR�� )ULHGULFK� (EHUW� 6WLIWXQJ�� 3UHX]HWR� VD�� KWWSV���ZZZ�PDJD]LQSOXV�HX�ZS�
FRQWHQW�XSORDGV���������PHGLMVNR�YODVQLVWYR�L�SROLWLFNL�NOLMHQWHOL]DP�OHMOD�WXUFLOR�
SGI�

9DM]RYLü��(PLU��HW�DO����������0HGLMVND�L�LQIRUPDFLMVND�SLVPHQRVW��GL]DMQ�XþHQMD�]D�GLJitalno 
doba. 6DUDMHYR��)DNXOWHW�SROLWLþNLK�QDXND�8QLYHU]LWHWD�X�6DUDMHYX�

9ODLVDYOMHYLü��8JR���������(WQLþNL�L�YMHUVNL�LGHQWLWHW�X�%RVQL�L�+HUFHJRYLQL��LPSHULMH��UDWRYL�L�
SUHåLYOMDYDQMH��Concilium�/,��������í���



9XMDGLQRYLü�� 'UDJLFD� ������� Civilno društvo� L� SROLWLþNH� LQVWLWXFLMH� – Srbija u vrtlogu 
SURPHQD��3UDYQL�IDNXOWHW��%HRJUDG��VWU����í���

âRü��$QGULMD���������.D�REXKYDWQRP�SRMPX�SRYHUHQMD��Kritika��JRGLãWH�,,��EURM������í��� 

âXãQMLü��ĈXUR���������Religija I i II��%HRJUDG��ýLJRMD�

âXãQMLü��ĈXUR���������Teorije kulture��%HRJUDG��=DYRG�]D�XGåEHQLNH�
:DWVRQ�� %UHQGD� �������� 6HFXODULVP�� 6FKRROV� DQG� 5HOLJLRXV� (GXFDWLRQ�� ,Q�� )HOGHUKRI��

0DULRXV�DQG�7KRPSVRQ��3HQQ\��HGV���,QVSLULQJ�)DLWK�LQ�6FKRROV��/RQGRQ��5RXWOHGJH��
SS���í����

:LONHV�� *HRUJH�� Kuburić, Ana,  Andrejč, Gorazd, Kuburić, Zorica, Brkić, Marko Antonio,
Jusić, Muhamed, Popov Momčinović, Zlatiborka (2012a). ,VSLWLYDQMH MDYQLK VWDYRYD 
X�þHWLUL�JUDGD�L�UHJLRQD��6DUDMHYR��&(,5�

:LONHV��*HRUJH��HW�DO�������E���5HFRQFLOLDWLRQ�DQG�7UXVW�%XLOGLQJ�LQ�%RVQLD�+HU]HJRYLQD��$�
6XUYH\�RI�3RSXODU�$WWLWXGHV�LQ�)RXU�&LWLHV�DQG�5HJLRQV��%DQMDOXND��%XJRMQR��0RVWDU�
and Sarajevo��6DUDMHYR��&(,5�

:LONHV�� *HRUJH�� =RWRYD��$QD�� .XEXULü�� =RULFD��$QGUHMþ�� *RUD]G�� %UNLü��0DUNR�$QWRQLR��
-XVLü��0XKDPHG�� 3RSRY�0RPþLQRYLü�� =ODWLERUND��0DUNR�� 'DYRU� �����D���Faktori 
SRPLUHQMD�� UHOLJLMD�� ORNDOQL� RGQRVL�� OMXGL� L� SRYMHUHQMH� í� 5H]XOWDWL� LVWUDåLYDQMD�
VSURYHGHQRJ�X����JUDGRYD�ãLURP�%RVQH�L�+HUFHJRYLQH�PDMD�������6DUDMHYR��&(,5�L�
(GLQEXUJ��3URMHNDW�5(/:$5�

:LONHV�� *HRUJH�� =RWRYD��$QD�� .XEXULü�� =RULFD��$QGUHMþ�� *RUD]G�� %UNLü��0DUNR�$QWRQLR��
-XVLü��0XKDPHG�� 3RSRY�0RPþLQRYLü�� =ODWLERUND��0DUNR��'DYRU� �����E���Factors 
LQ� 5HFRQFLOLDWLRQ�� 5HOLJLRQ�� /RFDO� &RQGLWLRQV�� 3HRSOH� DQG� 7UXVW�� 5HVXOWV� )URP� $�
6XUYH\�&RQGXFWHG�LQ����&LWLHV�$FURVV�%RVQLD�DQG�+HUFHJRYLQD��6DUDMHYR��&(,5�DQG�
(GLQEXUJ��3URMHFW�RQ�5HOLJLRQ�DQG�(WKLFV�LQ�WKH�0DNLQJ�RI�:DU�DQG�3HDFH�

äHUDYþLü��*RUDQ��HW�DO����������0DSSLQJ�6WXG\�RI�&62V�LQ�%RVQLD�DQG�+HU]HJRYLQD��3UHX]HWR�
VD��KWWS���HXURSD�ED�ZS�FRQWHQW�XSORDGV���������0DSSLQJ�VWXG\�RI�&62V�LQ�%L+�SGI�

äGUDORYLü��$PLOD��5RåDMDF�=XOþLü���������äHQVNL�PLURYQL�DNWLYL]DP�L�QMHJRY�XWMHFDM�QD�PLU�L�
VLJXUQRVW��8��$GULDQD�=DKDULMHYLü��XU����1HNR�MH�UHNDR�IHPLQL]DP"�.DNR�MH�IHPLQL]DP�
XWLFDR�QD�åHQH�;;,�YHND��6DUDMHYR��6DUDMHYVNL�RWYRUHQL�FHQWDU��+HLQULFK�%ROO�6WLIWXQJ�
%RVQD�L�+HUFHJRYLQD�L�)RQGDFLMD�&85(�����í�����

äLYDQRYLü��$OHNVDQGDU� ��������0LURYQL� DNWLYL]DP�X�%RVQL� L�+HUFHJRYLQL� X� SRVOLMHUDWQRP�
SHULRGX�í�SHUVSHNWLYD�DNWLYLVWNLQMD� L� DNWLYLVWD��8��7��7RSLü��$��äLYDQRYLü��$��äROMD� 
�SULU���� 0LURYQL� DNWLYL]DP� X� %RVQL� L� +HUFHJRYLQL�� %DQMDOXND�� +HOVLQãNL� SDUODPHQW� 
JUDÿDQD����í�����

��6� =RWRYD��$����.XEXULü��=���3RSRY�0RPþLQRYLü��=���%UNLü��0�$���:LONHV��*�

Zotova, Ana, Kuburić, Zorica,  Popov-Momčinović, Zlatiborka,  Brkić, Marko-Antonio, Wilkes,  
George (2021). Preporuke za aktivnosti na izgradnji pomirenja iz perspektive 
praktičara organizacija civilnog društva. Novi Sad-Sarajevo: CEIR.



Recenzije

Zamoljen da dam mišljenje o rukopisu monografije “Izgradnja povjerenja i po-
mirenja u Bosni i Hercegovini: različite perspektive“, nastalog kao rezultat empirij-
skog istraživanja, 48 dajem sljedeću

Recenziju

U Bosni i Hercegovini, pripadnici različitih nacija (Bošnjaci, Hrvati, Srbi...), 
religija (islama i kršćanstva) i konfesija (Islamske zajednice, Katoličke crkve i Srp-
ske pravoslavne crkve) dijele isti društveni prostor. Bilo bi dobro kad bi građani 
Bosne i Hercegovine istinski dijelili ne samo zajednički državni (geografski) već 
i zajednički politički prostor. I ne samo dijelili već i zajednički gradili taj politički 
prostor. U ratu 1991−1995. sljedbenici različitih religija i konfesija (koji su, istovre-
meno, bili i pripadnici različitih nacija) međusobno su se progonili i ubijali. Je li to 
bilo „pogrešno funkcioniranje religija“, kako ga naziva Volf, u kojem su one pre-
tvorene u „obilježavanje grupnih identiteta“ i „osnažiteljice političkih poslušnosti“ 
(Volf, 2018)? 

Godine 1995. u Bosni i Hercegovini je prestao rat, ali ne i sukobi. U poslijerat-
noj Bosni i Hercegovini u sukobu su pamćenje i zlopamćenje; tolerancija i netole-
rancija; poštivanje i mržnja; istina i laž; krivnja i nevinost; oprost i želja za osvetom; 
formalna osuda zločina i istovremeno veličanje zločinaca do ranga nacionalnih hero-
ja; sukob oko „naše“ i „njihove“ krivnje; svi tragaju za „svojim“ nestalima (više od 
6000 nestalih u Bosni i Hercegovini), a nitko neće da saopći gdje su i kako su završili 
„njihovi“ nestali koje su „naši“ odveli, zarobili (vjerojatno i ubili), itd.

Bosna i Hercegovina je, u ratu i poraćju, izgubila klasičnu multikonfesionalnost 
(kakvu je još imala 1991). Samo je šest općina bilo 2013. godine koje su još ostale 
multikonfesionalne (nitko nema iznad 50% udjela u stanovništvu): Mostar, Distrikt 
Brčko, Jajce, Busovača, Vukosavlje i Glamoč.

48  Istraživački tim su sačinjavali Ana Zotova, Zorica Kuburić, Zlatiborka Popov Momčinović, 
Marko-Antonio Brkić i George Wilkes.

Ovdašnje religijske zajednice su tradicionalno „opterećene“ masovnim oku-
pljanjima vjernika, brojnošću (koliko će vjernika otići na hadž, Ajvatovicu, Među-
gorje...). Time žele ostaviti dojam svoje „moći“. A često njihova „moć“ i utjecaj na 
vjernika (osobito na njihov intimni život) ne prelaze crkveni/džamijski prag. Zato 
nam kao pravo osvježenje dolazi monografija „Izgradnja povjerenja i pomirenja u 
Bosni i Hercegovini: različite perspektive“.

Rukopis je podijeljen u nekoliko poglavlja. Najprije su iznesene važne infor-
macije o istraživanju (uzorak, metodologija; jedinice analize i kategoriranje; analiza 
ključnih pitanja), potom se iznose stavovi prema procesu pomirenja (kako intervjui-
rani vide inkluzivnu strategiju izgradnje mira), prepreke u političkoj sferi (korupcija 
u funkciji kontrole i bogaćenja, nezauzimanje oko građana koje predstavljaju, poti-
canje vjerske i etničke podijeljenosti, prepreke političkog sistema). Ukazuje se i na 
prepreke u medijima (lažne vijesti, prednost se daje negativnim pričama, odgovorni 
režimu, a ne profesionalnoj etici); prepreke u obrazovanju; prepreke u nevladinom 
sektoru (izbor projektnih aktivnosti, ljudski resursi u NVO sektoru, promocija proje-
kata, nedostatak financijske podrške), te zaključna razmatranja.

Treba pohvaliti izbor široke liste osoba (77) s kojima su obavljeni intervjui: sve-
ćenici, sveštenici, imami, vjeroučitelji, novinari, sveučilišni profesori sa univerziteta 
u Republici Srpskoj i Federaciji, osobe iz nevladinog sektora, političari. U uzorku 
je obuhvaćeno 26% aktera iz oblasti religije, 22% iz oblasti obrazovanja, 18% iz 
oblasti politike, 13% iz informiranja, 9% iz NVO sektora, 7% iz ženskih NVO i 
5% osoba koje se bave tranzicijskom pravdom. Žene su činile 30% intervjuiranih, a 
70% muškarci. Riječ je o intervjuima sa „bitnim akterima za proces pomirenja ... i 
sticanju javnih predstava o mogućnostima rada na pomirenju, potrebama i konkret-
nim prijedlozima za djelovanje u procesu izgradnje dobrih odnosa među građanima 
Bosne i Hercegovine“ (str. 16). Rukopis je nastao kao rezultat završne (četvrte) faze 
istraživanja u okviru projekta „Uloga vjerskih zajednica u procesu pomirenja u Bo-
sni i Hercegovini“, koji CEIR u BiH provodi zajedno sa Univerzitetom u Edinburgu.

Pravo je intelektualno zadovoljstvo čitati vrlo zanimljive opservacije intervju-
iranih o procesu pomirenja u Bosni i Hercegovini, koje autori/-ce iznose u rukopisu 
monografije. Prihvatljive su inicijative kojima se traži da se dijalog o pomirenju iz 
uskog kruga vjerskih, političkih lidera, medija treba prenijeti među same građane. 
Ali kako to ostvariti bez daleko veće podrške svih struktura u društvu? Kako to 
ostvariti ako su „ljudi u Bosni i Hercegovini izgubili osjećaj za opšti interes“ (str. 
11)? Ako svaki treći intervjuirani izražava uvjerenje da se politički vrh bavi korup-
tivnim radnjama? Čak i „tri od pet gradonačelnika govore o tome, a isto tvrde i ostali 
iz sektora politike (31%) i ostatka uzorka − 33 %“ (str. 9). Zanimljivo da „polovina 



Recenzije 359

(44%) intervjuiranih iz sektora politike tvrdi da se političari ne zauzimaju dovoljno 
oko ljudi koje predstavljaju“ (str. 40).

Potpirivanje nacionalne (i vjerske) podijeljenosti kroz politiku i medije velika 
je prepreka procesu pomirenja u Bosni i Hercegovini. Dvije trećine intervjuiranih 
(69%) smatra da politički vrh podstiče vjersku i etničku podijeljenost. Umjesto poli-
tici pomirenja, to vodi politici konflikata. Naročito pred izbore.

Autori navode i prepreke pomirenju koje dolaze iz područja političkog sistema: 
izborni sistem, nesloga oko budućnosti Bosne i Hercegovine kao države i nesistema-
tičan rad na pomirenju. Iz intervjua sa 12 osoba zaposlenih u medijima, evidentirali 
su prepreke procesu pomirenja koje dolaze iz medijske sfere. Na prvom mjestu su 
lažne vijesti, neodgovorno korištenje jezika upotrebom uvredljivih termina, šturo i 
površno informiranje, daje se prednost negativnim pričama nad onim pozitivnim, 
novinari su više odgovorni režimu nego profesionalnoj etici.

U analizi se navode i prepreke pomirenju koje dolaze iz oblasti obrazovanja: ra-
zličitost nastavnih programa (po bošnjačkom, hrvatskom, srpskom programu); dvije 
škole pod istim krovom; osiromašenje prosvjetnih radnika.

Naravno, ima prepreka pomirenju i u nerazvijenosti nevladinog sektora, iako 
on najviše radi na pomirenju: projektne aktivnosti koje se najčešće poduzimaju ne-
maju snagu da pokrenu društvenu promjenu (seminari, radionice, okrugli stolovi, 
tribine, susreti...); tu su i pitanja vezana za blisku ratnu prošlost, o čemu ne postoji 
jedno tumačenje (već tri); pitanje je i ljudskih resursa u NVO sektoru − mogu li oni 
odgovoriti iskušenjima u procesu pomirenja u postkonfliktnom bosanskohercego-
vačkom društvu.

Ovdje bismo se mogli zapitati u kakvoj su korelaciji religioznost, religijska 
pripadnost, povjerenje i pomirenje. Doprinosi li religija i religioznost povećanju po-
vjerenja, ili ne (osim povjerenja u vlastitu religijsku zajednicu)? Da li je pripadnost 
istoj religijskoj zajednici dominantna za pomoć drugima? Završava li se solidarnost 
na granici religijske zajednice ili ne?

Toliko se u religijskim zajednicama govori o dijalogu i toleranciji da su se oni 
(tolerancija i dijalog) izgubili. Jer, koji su sociologijski indikatori tolerancije? To-
lerancija neke religije i religijske zajednice ocjenjuje se u odnosu prema Drugom. 
Taj Drugi može biti pripadnik drugog pravca u istoj religiji (suniti i šiiti u islamu; 
katolici − pravoslavni − protestanti u kršćanstvu); može biti onaj tko je napustio tu 
religiju i postao pripadnik neke druge religije ili nereligiozan; može biti pripadnik 
druge religije, nereligiozan (ateista, indiferentan, agnostik...). Sve su ovo pitanja na 
kojima, u načelu, religije „padaju“, gube se. Netolerantne su više nego tolerantne 
prema pripadnicima drugih pravaca u istoj religiji; da ne govorimo o odnosu prema 

onima koji su napustili tu religiju, često i prema pripadnicima druge religije, osobito 
prema nereligioznima. Što onda reći o religijskoj „toleranciji“? Postoji li ona, ili je 
u pitanju samo „igra“?

Uz jedan tako sporan termin kao što je tolerancija, najviše se u Bosni i Herce-
govini govori o susretu religija i dijalogu. A ne radi se o susretu religija, one se ne 
susreću. Susreću se ljudi različitih religija i svjetonazora. Svi su zajedno (M. Volf 
bi rekao − pod istim krovom) pred istim životnim problemima. Ograničavanje ko-
munikacije na vlastitu zajednicu i religijski izolacionizam ne vode nikamo. Zato je 
potreban dijalog. U dijalogu Drugoga možete pokušati uvjeriti u svoje stavove ne 
„lupanjem šakom o stol“, već iznošenjem argumenata.

Povratak religija na prostoru Bosne i Hercegovine devedesetih godina prošlog 
stoljeća obilježile su dvije pojave: vezivanje za vidljive (vanjske) pokazatelje pri-
padnosti, i povezanost povratka religiji s povratkom naciji. Je li to bio kraj mo-
dernosti? Povratak religijâ i nacijâ krajem XX stoljeća stavio je sociologiju pred 
mnoge kušnje. Kada je riječ o Bosni i Hercegovini, postavlja se pitanje je li i koli-
ko sociologija odgovorila na izazove koje su pred nju stavili društveni konflikti u 
Bosni i Hercegovini ‘91−’95. Prati li sociologija društveno-nacionalne napetosti i 
konflikte u postdejtonskoj Bosni i Hercegovini? Kakve su posljedice po sociologiju 
ostavili problemi identiteta, konfesionalne i nacionalne homogenizacije, migracije, 
entitetska podjela Bosne i Hercegovine i slični procesi? Da li, i koliko, u takvim 
društvenim okolnostima, sociologija i sociolozi doprinose, i koliko, zbližavanju ra-
tom previše „udaljenih“ konfesionalnih i nacionalnih zajednica? Ova monografija 
pokušava bar donekle odgovoriti na ta pitanja. Za svaku pohvalu su napori koje su 
istraživači uložili kako bi nam približili poteškoće u procesu jačanja povjerenja i 
pomirenja u Bosni i Hercegovini (a i u regiji). Zato rukopis u potpunosti zavređuje 
da bude objavljen.

Sarajevo, 11. 1. 2020.                             
Akademik Ivan Cvitković

Akademija nauka i umjetnosti Bosne i Hercegovine

Naslov monografskog naučnog djela: Izgradnja povjerenja i pomirenja u Bosni 
i Hercegovini: različite perspektive

Autori monografskog djela: Ana Zotova, Zorica Kuburić, Zlatiborka Popov 
Momčinović, Marko-Antonio Brkić i George Wilkes.

Recenzija

Postupnom analizom istražujući i afirmišući različite poglede na politički i, 
uopšte, društveni život u Bosni i Hercegovini, autori monografije jasno ukazuju na 
potencijale prevladavanja istorije konflikta u Bosni i Hercegovini. Monografija, i 
svojim metodološkim pristupom i misaonom sintezom, predstavlja naučni doprinos 
razumijevanju uslova i mogućnosti za izgradnju povjerenja, koje je imperativ suži-
vota naroda u Bosni i Hercegovini. Konačno, sama je ova naučna monografija kon-
kretan pokazatelj mogućnosti kojim nauka može učestvovati u izgradnji modernog 
građanskog društva i bitno doprinijeti utemeljenju svijesti o vrijednosti razlika i miru 
kao najvećem ljudskom dobru.

U cjelini, a imajući u vidu strukturu rukopisa, sprovedeno istraživanje je mi-
saono objedinjeno kroz, ovdje izdvajam, posebno po život u Bosni i Hercegovini, 
krajnje relevantne svoje dionice: 1. izgradnja povjerenja između naroda, 2. očuva-
nje odnosa između slobode i vjere, 3. reafirmacija značaja dijaloga, 3. sagledavanje 
smisla obrazovanja i uvažavanje znanja kao temelja na kome se uspostavlja i razvija 
slobodno društvo, 4. građansko društvo i aktivizam, 5. NVO. 

Prvi dio monografije, i kroz način na koji je komponovan anketni sadržaj, obli-
kuje polaznu osnovu za razumijevanje mogućnosti uključivanja javnog sektora u 
proces pomirenja, posebno kroz odnos ovog sektora sa nevladinim sektorom. Već 
je u ovom dijelu rukopisa primjetan metodološki postupak kojim autori dijaloški, 
kroz različite perspektive aktera intervjua, oblikuju misaoni kontekst koji će ponu-
diti konkretne uvide u stvarnost društveno-političkog života u BiH, kao i prijedloge 
za prevazilaženje problema koji su uzrokovani kulturom konflikta koja se ispoljava 
u vidu spektra društvenih odnosa koji nisu izgrađeni na povjerenju. Naime, kako 
je primijećeno u istraživanju, „izražena je velika frustriranost neuspjesima javnog 
sektora da pokaže više sluha za saradnju između entiteta. Intervjuisani vide zna-
čaj uključivanja širokog spektra sektora u zajedničke aktivnosti koje grade odnose 
i mir“ (str. 36). Uostalom, od sociološkog do psihološkog konteksta, problem se, 
zahvaljujući analizi koja je u monografiji sprovedena, evidentira, potom i destruiše 
demaskiranjem obrazaca koji oblikuju, ako mogu reći, mirnodopsku kulturu konflik-
ta, nego i stimulišu nepovjerenje u svim sferama društvenog života u BiH: od ekono-

mije, preko religije, do politike... Društvena zbilja dezintegrisanog društva zasniva 
se na radikalizaciji nacionalne ekonomije, koja, bitno, ispoljava neznanje življenja 
u razlici ili, kako nam ovaj rukopis to jasno pokazuje, u vladavini nepovjerenja koje 
se razvija u kulturnu politiku identiteta. Jedini konsenzus („Jedini konsenzus koji 
imamo u BiH je da, kao, želimo da uđemo u EU“, str. 74), pritom, ostaje neupitan, 
ali, kao takav, još uvijek nije usaglašen sa praksom, utoliko niti sa prirodom odnosa 
između naroda u BiH. Utoliko je od značaja, kroz obrazovanje, osvijestiti snagu koju 
građanstvo u BiH ima. Ta snaga treba da, sredstvima političkog mišljenja, oblikuje 
društveno odgovornu ideju života u BiH i konkretizuje je, i u javnom prostoru, kon-
tinuiranom izgradnjom mira u BiH, odnosno pomirenja i povjerenja između građana 
Bosne i Hercegovine. Rat je, u tom pogledu, krajnji oblik lokalne istorije otuđenja 
društvenog života od mira kao njegove intrinsične vrijednosti, od mira kao bezuslov-
nog i najvišeg dobra društvenog života u Bosni i Hercegovini i regionu. Ekonomija, 
koja je izdanak takvog otuđenja, pokazuje sprovedeno istraživanje, može biti samo 
mehanizam zadovoljenja parcijalnih interesa i, utoliko, lišena odgovornosti prema 
zajednici, izraz suštinskog nepovjerenja između naroda u BiH. Otud se može pre-
poznati mjerodavnost još jednog bitnog toposa rukopisa koji je pred nama: odnos 
između slobode i vjere. 

Mjerni princip pravedne države, koji nam ispostavlja već Platonovo razumi-
jevanje istinske zajednice, vidljivo je u iskazima vjeroučitelja islamske vjerske na-
stave: „Mislim da je ta sprega između vlasti i običnih ljudi prilično zakazala i mora 
se vratiti povjerenje među ljudima. Svi mi, sve institucije i vjerski predstavnici i 
politički predstavnici i prosvjeta, dakle, svi slojevi imaju tu odgovornost. Niko ne 
može reći da nije odgovoran za ovo stanje koje se dešava. Kad bi svako odradio iz 
svog domena, iz svoje neke perspektive, recimo da bi nam bilo bolje onol’ko kol’ko 
može.“ (str. 32) „Kada je u pitanju nekakav plan o procesu pomirenja, šta bi mogli 
biti prijedlozi, smatram da svako od nas u domenu i području u kojem radi može da 
pravi male korake naprijed i da je to područje u kome mi najviše možemo da dje-
lujemo. [...]  Mi možemo samo raditi odozdo i to je, po meni, jedina nada. Ti radiš 
svoj posao, imaš neku viziju i želju, radi posao najbolje i možda će neki naši rezultati 
doprinijeti nečemu u budućnosti.“ (str. 32).

Obrazovanje religijskog bića, samorazumijevanje vjere koje se ne odriče svoje 
slobode u ime religije, istraživanje smisla religije i kritika jednako stvaraju društve-
ni život bez vladavine straha i potčinjenosti. Vjera i građansko povjerenje se time, 
dijalektički, prožimaju, a da, na koncu, sloboda vjeroispovijesti ne ukida slobodu za 
ateizam. Uostalom, već nam Ciceronovo razumijevanje vezanosti religio za legare 
omogućava jedno tumačenje religije koje, u svojoj ranijoj upotrebi, nema dvosmi-

slenost. Naime, brižan odnos prema onome što vrednujemo se, i u ovom kontekstu, 
pokazuje kao svojstvo čovjekovog razvoja kroz obrazovanje, a koje uključuje i opi-
smenjavanje i stalno oplemenjivanje čovjekove osjećajnosti kroz čitanje. Zato treba, 
mjerodavano je ovdje i Hajdegerovo razumijevanje suštine jezika kao dijaloga, a 
da bi se izbjeglo naslućivanje i prepirka, u promišljanju same stvari pitati jezik, ili 
mišljenjem je potrebno stupiti na put ka jeziku, odnosno ostvarenju suštine jezika 
kao dijaloga. 

Dakle, i tužno bi bilo i zastrašujuće da, u istorijskoj poznosti zapadne kulture, 
društveni život u BiH ne pronađe put kojim se prevladavaju paradoksi kulturne po-
litike identiteta. U tome bi bio krah svetog, ali i poraz smisla obrazovanja na koji 
nas upozorava ova monografija. Zato je bitan pogon osvješćenja građanstva koji se 
oslanja i na NVO, i uopšte na artikulisan građanski aktivizam kojim se pomirenje 
konkretizuje ojačavanjem povjerenja između naroda u BiH, a tako se uspostavlja i 
očuvava slobodno društvo. 

Imajući u vidu značaj pokrenutih pitanja i konkretnu mjerodavnost prijedloga 
koji vode izgradnji povjerenja i pomirenja u Bosni i Hercegovini, kao i činjenicu da 
ovo istraživanje uključuje naučni diskurs u moguće bitno poboljšanje društvenog 
života u regionu, preporučujem objavljivanje naučne monografije Izgradnja povje-
renja i pomirenja u Bosni i Hercegovini: različite perspektive.

U Beogradu, 18. 1. 2020.
Dr Želimir Vukašinović, vanredni profesor, 

Seminar za društvene nauke,
Filološki fakultet Univerziteta u Beogradu

Рецензија

Подносим са задовољством Министарству просвете, науке и технолошког 
развоја стручну оцену о рукопису Изградња повјерења и помирења у Босни и 
Херцеговини: различите перспективе. 

Рукопис излаже резултате анализе садржаја 77 полуструктурисаних 
интервјуа са дејственицима из Босне и Херцеговине који су представници 
различитих области делатности: религије, образовања, политике, информисања, 
економије и невладиног сектора. Пажња је највише обраћана на изношење 
тврдњи у вези с могућношћу укључивања различитих учесника у процес 
помирења, на тврдње које се односе на препреке и предлоге рада различних 
друштвених области и њихових делатника. А тврдње су раздвојене у три 
категорије:

1. препреке − тврдње које се у интервјуима наводе као препреке на путу 
процеса помирења;

2. предлози − тврдње о активностима или принципима чије би 
имплементирање допринело помирењу; и

3. позитивни и негативни примери рада на помирењу.
Вредно је, барем рецензенту, сазнање да само мали постотак испитаника, 

без обзира на етничку припадност и образовање, занимање и доб, сматра да 
се претерало с одређеним облицима активности на помирењу: „Једанаест од 
77 (14%) интервјуисаних дало је примједбе на избор пројектних активности. 
Интервјуисани сматрају да пројектне активности које се најчешће подузимају 
немају снагу да покрену друштвену промјену. То су: семинари; радионице; 
конференције; округли столови; ненаучни скупови; трибине; сусрети; 
потписивање платформи, декларација, споразума који не садрже обавезујуће 
конкретне активности; истраживања без промоција закључака и предвиђених 
активности на основу истраженог; публикације; опремање, осавремењивање 
техником.“

Знају они да је кључ у рукама политичара и државе, предводника етносâ и 
државника (уз тзв. међународну заједницу), али га они очигледно намерно не 
узимају у руке, не употребљавају у сврху помирења и ублажавања многоструких 

ратних последица у Босни и Херцеговини. Да ли треба бити пасиван и мирно 
чекати помирење? Не, треба радити на томе користећи сваку могућност! Па и 
овакву врсту истраживања и овакву публикацију, вредан допринос друштвено-
хуманистичкој науци.

Високо оцењујући рукопис Изградња повјерења и помирења у Босни 
и Херцеговини: различите перспективе, и препоручујући га за сваку врсту 
подршке, закључујем да се ради о социолошком штиву које још једном потврђује 
наоко просту чињеницу која говори о томе да, иако је рата било и свагда ће бити, 
јер „он ипак делује у складу са природом, биолошки је оправдан, и практично 
скоро неизбежан“ − рекао би Сигмунд Фројд − то нас не спречава да радимо у 
корист мира како би се могућности избијања рата смањиле и како би га све ређе 
било. Рукопис служи племенитој намери да се санирају последице једног рата 
који се одвијао уз страшну мржњу и насиље.

У Нишу, 13. фебруара 2020.  
 Др Драгољуб Б. Ђорђевић, ред. проф. социологије културе

Машински факултет Универзитета у Нишу

Recenzija

Monografija Izgradnja povjerenja i pomirenja u Bosni i Hercegovini: različite 
perspektive donosi kompleksan koncept tretiranja ovog krucijalnog problema: istra-
živački i akcijski. Pored predstavljanja rezultata istraživanja, prepoznavanja prepre-
ka i ključnih aktera u ovom procesu, na osnovu iskaza samih ispitanika, formulisani 
su i predlozi za delovanje u pravcu uspostavljanja poverenja i pomirenja. Značaj 
istraživanja i ove publikacije je veći kada imamo u vidu da su procesi uspostavljanja 
poverenja i pomirenja neophodni ne samo u BiH nego i u čitavom regionu postkon-
fliktnog eksjugoslovenskog prostora. Publikacija ukazuje na PROCES promene i 
potrebu uspostavljanja vrednosti poverenja i suživota, koje je neophodno svesno 
podsticati u obrazovnim sistemima, medijima, verskim institucijama. Nažalost, ono 
što saznajemo jeste da o ovoj potrebi, uprkos vremenskom protoku, ne postoji con-
sensus omnium i u nekim segmentima društvenog života nije ni započeo.

Vrednost studije ogleda se i u tome što predstavlja kvalitativno istraživanje i 
značajan je nastavak i dodatak kvantitativnim istraživanjima koja su kontinuirano 
rađena u okviru projekta „Religija i etika u ratu i stvaranju mira“ Univerziteta u 
Edinburgu i Centra za emprijska istraživanja religije u Bosni i Hercegovini. Sed-
mogodišnje akcijsko istraživanje imalo je za cilj da, pored naučnog uvida, iznedri 
i model pomirenja koji bi se mogao koristiti i u drugim postkonfliktnim društvima 
nakon ratnih sukoba.

Istraživanje ukazuje na to da među stanovništvom u Bosni i Hercegovini po-
stoji svest o tome da je poverenje važan segment i preduslov društvenog života. 
Nakon perioda „bratstva i jedinstva“, kada je ideološki proklamovan zaborav u sferi 
verskog i nacionalnog identiteta, te revitalizacije ovih identitetskih segmenata pre 
i tokom sukoba, ispitanici uviđaju da je „višak istorije“ na ovim prostorima velika 
prepreka u procesu pomirenja. 

Religija na Balkanu jeste važan i često odlučujući identifikacioni marker u si-
tuaciji kada su jezik i drugi elementi kulture zajednički za više naroda. Iako potiski-
van u socijalističkom periodu, nakon pada socijalističke ideologije, etnički identitet 
naroda sa prostora bivše Jugoslavije pokazao je prisustvo u visokom stupnju i po-
spešivao tragične sukobe etničkih grupa. Etnički identitet pokazao je svoju kontin-

gentnost i isplivao iz kolektivnog sećanja naroda na ovim prostorima. Religijska 
identifikacija bila je značajan faktor razdvajanja naroda, jer je pripadnost određenoj 
religiji jedan od glavnih agenasa etničke pripadnosti kroz više etničkih identifikato-
ra. Religija reflektuje svoj uticaj na ideju o mitskoj domovini, zajedničkom poreklu, i 
igra značajnu ulogu u sadržaju kolektivnog sećanja etničke grupe (Gavrilović 2008). 
Istraživanja potvrđuju ovu tezu da religija ova društva čini „neamnezijskim“ (Dani-
ele Harvieu-Leger) i sprečava ih da zaborave, a samim tim i oproste onim drugim i 
drugačijim sa kojim su sukobi postojali. Istraživanje, ipak, pokazuje da kod ispita-
nika postoji svest da je proces pomirenja ono što je Bosni i Hercegovini potrebno, 
da ispitanici uviđaju procese ideološke, političke i medijske manipulacije i da imaju 
ideje o načinima prevazilaženja nepoverenja.

Monografija koja je pred nama predstavlja značajan doprinos naučnoj misli u 
oblasti analize vrednosti, religioznosti, uspostavljanja poverenja i pomirenja na pro-
storima Bosne i Hercegovine i Balkana. Njena vrednost jeste u: a) specifičnom pred-
metu istraživanja koji nije proučavan na ovaj način do sada, b) kombinaciji kvanti-
tativnih i kvalitativnih metoda istraživanja u cilju sveobuhvatnije slike posmatranog 
problema, c) kontekstualizaciji dobijenih rezultata u društveni i naučni kontekst i d) 
utvrđenim merama i preporukama koje predstavljaju akcijski element ovog istraži-
vanja i monografije. Iz svega navedenog proizlazi naučni i društveni značaj. 

Kompleksnost teorijskih i empirijskih elemenata analize konteksta pomirenja u 
postkonfliktnoj Bosni i Hercegovini i regionu, sveobuhvatnost posmatranih relacija 
u cilju proučavanja realnosti i mogućnosti poverenja i pomirenja na ovom prostoru, 
uviđanje modela građanskog i sekularnog društvenog okvira kao jednog od mogu-
ćih za pospešivanje procesa pomirenja, jesu neki od elemenata koji ovu knjigu čine 
vrednim štivom u oblasti. Monografija poseduje naučni i društveni potencijal i zna-
čaj i zato je preporučujem za objavljivanje. 

U Nišu, 12. januar 2020.
Prof. dr Danijela Gavrilović,

redovni profesor Filozofskog fakulteta Univerziteta u Nišu

Recenzija

Studija Izgradnja povjerenja i pomirenja u Bosni i Hercegovini: različite per-
spektive predstavlja deo rezultata nastalih u okviru istraživanja, odnosno istraživač-
kog projekta Religija i etika u ratu i stvaranju mira Univerziteta u Edinburgu i Cen-
tra za empirijska istraživanja religije u BiH u toku prethodnih sedam godina. 

Predmet istraživanja, odnosno tema kojom se istraživači bave u ovoj studiji 
jeste proces pomirenja. Poštujući redosled izlaganja faza, odnosno rezultata istra-
živanja, autori u prvom delu studije navode metodološke karakteristike istraživanja 
procesa pomirenja, a zatim, u nastavku studije, analiziraju i tumače podatke dobijene 
istraživanjem. 

Ova studija predstavlja rezultate polustrukturisanih intervjua vođenih sa 77 is-
pitanika, predstavnika različitih oblasti društvenog života, religije, obrazovanja, po-
litike, informisanja, ekonomije i nevladinog sektora, oblasti značajnih za istraživanje 
procesa pomirenja. U razgovorima je najviše pažnje posvećeno analizi mogućnosti 
inkluzije različitih aktera u procesu pomirenja, identifikovanju prepreka, a zatim i 
predloga rada u različitim sektorima. Uzorak je pažljivo planiran i u većem delu 
ostvaren, što doprinosi kvalitetu predstavljenih rezultata. 

Ključna pitanja na koja su autori tražili odgovor jesu: 1. Koje strategije iz-
gradnje pomirenja intervjuisani prepoznaju kao moguće, sa posebnim naglaskom na 
inkluziju što većeg broja aktera?; 2. Koje su mogućnosti uključivanja javnog sektora 
u proces pomirenja i odnos ovog sektora sa nevladinim?; 3. Koje su mogućnosti 
uključivanja različitih podgrupa građanskog sektora u proces pomirenja?; 4. Koja je 
uloga religije u procesu pomirenja? 

Iako je u pitanju polustrukturisani intervju, u kojem je akcenat stavljen na sek-
tor iz kojeg dolazi ispitanik, izlaganje rezultata u studiji ukazuje na to da su autori 
uspeli da sistematizuju odgovore i formulišu zaključak. Ovo se vidi kako kroz tekst 
studije, tako i kroz naslove poglavlja koji su jasno formulisani i prate tok urađenih 
intervjua. Dakle, u okviru poglavlja „Stavovi o procesu pomirenja“, autori, sledeći 
analizu i tok intervjua, govore prvo o inkluzivnoj strategiji i izgradnji mira, o mo-
gućnosti uključivanja javnog sektora u proces pomirenja, a zatim i o preprekama u 
političkoj sferi, u sferi medija, obrazovanja i nevladinog sektora. Rezultati istraži-

vanja analizirani su na dva nivoa, preko teme (izdvojene su kategorije: prepreke, 
predlozi i primeri rada na procesu i u okviru procesa pomirenja) i preko sektora iz 
kojeg ispitanici dolaze (nevladin sektor, javni sektor, a pažnja je posvećena i različi-
tim podgrupama civilnog sektora).  

Vrednost studije ogleda se u tome što predstavlja kvalitativni „deo“ navedenog 
istraživačkog projekta i značajan dodatak kvantitativnim istraživanjima koja su u 
okviru ovog projekta vršena 2012. i 2013. godine. Korišćenjem i kvantitativnih i 
kvalitativnih istraživačkih tehnika, a kasnije i analiza, u toku istraživačkog projekta, 
autori su ovom studijom pokazali koliki je značaj rezultata dobijenih kvalitativnim 
istraživanjem. 

Dakle, ova studija ima i poseban metodološki doprinos koji se ogleda u prepo-
znavanju potrebe da se ovako kompleksan istraživački problem mora istraživati tri-
angulacijom metoda i tehnika. Naime, u studiji je kombinovana kvalitativna i kvanti-
tivna metodologija, koja se prepoznaje, pre svega, u povezivanju rezultata dobijenih 
intervjuima sa već objavljenim rezultatima kvantitativnih istraživanja. 

Značaj studije ogleda se i u samom predmetu istraživanja sa dva aspekta: 
Prvo, treba napomenuti da je proces pomirenja neistražena tema, te je potpuno 

jasno koliki je doprinos rezultata i zaključaka ovog istraživanja. Imajući u vidu da 
je ova studija „deo koji nedostaje“ u tumačenju podataka i analizi konteksta ranije 
objavljenog kvantitativnog istraživanja u okviru navedenog istraživačkog projek-
ta, doprinos ove studije nije potrebno dalje objašnjavati. Dakle, način istraživanja i 
živa reč, u prvim fazama istraživanja stavova građana u BiH, a zatim i predstavnika 
različitih oblasti društvenog života, odnosno ljudi koji mogu da utiču na formiranje 
stavova „običnog naroda“, ukazuje na prave probleme, a zatim i na moguće načine 
procesa pomirenja onih koji u tom procesu učestvuju. 

Drugo, ovo istraživanje ima praktični značaj, koji se ogleda u dubinskom sagle-
davanju problema procesa pomirenja i potencijalnim predlozima, odnosno preporu-
kama u prevazilaženju prepoznatih problema. 

Studija, kao što je navedeno, ima višestruki doprinos u istraživanju ove teme te 
je srdačno preporučujem za objavljivanje.

U Novom Sadu, 20. 12. 2019.
Prof. dr Snežana Stojšin

Univerzitet u Novom Sadu, Filozofski fakultet, Odsek za sociologiju

Povjerenje kao ključ pomirenja

Istraživanje pod nazivom Izgradnja povjerenja i pomirenja u Bosni i Hercego-
vini: Različite perspektive, koje je uradila grupa autora i autorica na području Bosne 
i Hercegovine u periodu od 2012. do 2019. godine predstavlja vrlo vrijedan doprinos 
mirovnim studijama, jer interdisciplinarno analizira procese izgradnje mira, njegove 
ključne aktere, prepreke, ali i iskorake koje je potrebno napraviti da bi se gradio 
održivi mir.

U rezultatima ovog istraživanja autori i autorice navode niz problema koje su 
ispitanici u intervjuima, fokus grupama i anketama detektirali kao ključne prepreke 
u uspostavi trajnog mira. Prvi problemi su sistemske naravi, jer institucije sistema 
vlasti i njihovi predstavnici koji dolaze iz dominantno etno-nacionalnih političkih 
partija konstantno šalju kontradiktorne poruke građanima i građankama stvarajući 
konfuziju, nesnalaženje i nepovjerenje. Institucije vjerskih zajednica i crkava ta-
kođer često šalju zbunjujuće poruke, koje s jedne strane naglašavaju važnost oču-
vanja nacionalnog identiteta njihovih članova bez kritičkog odmaka od isključivih 
etno-nacionalnih politika, a s druge strane govore o važnosti izgradnje mira i pomi-
renja. Mediji imaju veliku ulogu, jer često suučestvuju u poigravanju sa emocijama i 
stavovima građana i građanki, koji ne samo da prihvaćaju dvostruke moralne aršine 
kao način življenja, već i sami doprinose produbljivanju korupcije i nepovjerenja.

Dosadašnji napori u izgradnji mira donijeli su određene promjene i pomogli 
velikom broju ljudi da se suoče sa sobom, da se iznesu sa traumatskim iskustvima i 
da dožive katarzu pamćenja, što je inače teško u okruženju u kojem je većina fokusi-
rana samo na nepravdu i probleme vlastitog naroda i etnije, a nije spremna iskoračiti 
u susret drugome, priznati zlodjela koja su vojske i pojedinci počinili u njihovo ime 
i prihvatiti da je bol drugoga isto vrijedna kao i vlastita bol.

Zbog toga autori i autorice ovog istraživanja predlažu mirovnu strategiju inklu-
zije, što podrazumijeva prihvaćanje različitosti građana različitih identiteta i zajed-
nički život, a ne život jednih pored drugih. Zatim, sistemski pristup izgradnji mira, 
u kojem će ključne institucije sistema vlasti, mediji, akademske institucije i civilni 
sektor zajedno i koordinirano raditi na izgradnji mira, a ne podrivati jedni druge. 
Pored toga, autori i autorice apeliraju na važnost individualne odgovornosti svakog 
građanina i građanke, jer oni na koncu čine sistem, kao i spremnost da se radi na 
općem dobru za svoju zajednicu i ljude.

Kada se pažljivo pročitaju stavovi intervjuiranih iz nevladinog sektora, medija, 
akademske zajednice i političkih institucija, vidljivo je da mirotvorci i mirotvorke 
na lokalnoj razini uglavnom nisu vlasnici procesa izgradnje mira, već rade prema 

unaprijed zacrtanim agendama međunarodnih organizacija koje lokalne organizacije 
uglavnom ne doživljavaju kao partnere, već kao servis. Neki ispitanici su naglaša-
vali više puta da se lokalne organizacije bore da prežive i u toj trci za projektima 
i preživljavanju umjesto solidarnosti, dijeljenja znanja i iskustava i resursa, svako 
se bori za svoj dio kolača donatorskih sredstva. Na taj način se gubi mnogo snage i 
resursa, a rezultati su vrlo slabi. Ovako je to i opisao jedan ispitanik: „...moramo se 
podržavati, moramo sarađivati, moramo zajednički raditi. Može se svašta uraditi, ali 
mi više nemamo kapaciteta. Ima super ideja, ali bojim se da mi više nemamo volju za 
saradnju, nemamo kapaciteta da se podržimo. Mi se gasimo [jer] nema solidarnosti, 
sve su to mali projekti.“ (str. 198)

Povjerenje je ključno za izgradnju mira, kako ističe John Paul Lederach, jer bez 
povjerenja i obnove pokidanih veza nema trajnog mira. Sve ostaje na površini, sa 
uljuđenim nastupima i poluiskrenom komunikacijom, što ljude ostavlja zarobljenici-
ma njihovih etničkih politika koje profitiraju na strahu od drugoga.

Kako onda graditi povjerenje među građanima i građankama, ali i između gra-
đana i institucija? Znamo da se povjerenje stiče i da se ne može nametnuti ili dati. U 
tom procesu je važno da građani i građanke dobrovoljno sudjeluju s ciljem izgradnje 
narušenog povjerenja, a to se može jedino ako se sugovornik i sugovornica uvaže kao 
ravnopravni sudionici procesa, ako se pokazuje razumijevanje, poštovanje i priznanje.

O konceptu povjerenja općenito u filozofiji nije bilo većeg zanimanja sve do 
20. stoljeća, jer je i klasična i rana suvremena filozofska misao bila eudaimonijska − 
korištenje razuma za ostvarenje najvišeg dobra. Kao racionalna bića, ljudi bi trebalo 
da razvijaju svoje potencijale i razumom dosegnu što je dobro i u skladu s tim donose 
najbolje odluke. Problem je, međutim, kada ljudi koriste razum samo radi vlastitog 
probitka i dobra, rukovodeći se isključivo vlastitim interesom. Vidjeli smo, nažalost, 
kroz realpolitike 20. stoljeća u kojem pravcu vlastiti interesi mogu odvesti ljude i 
čitavu civilizaciju.

U današnjim modernim društvima općenito je sve manje povjerenja na indivi-
dualnoj i društvenoj ravni. Sociolozi (Beck, 1999) današnja su društva okarakterizi-
rali kao društva rizika, jer su male povezane zajednice u kojima su ljudi poznavali 
jedni druge i imali povjerenja jedni u druge zamijenile drugačije forme života, koje 
nadilaze granice zajednica i država i danas se oblikuju u digitalnim formama cyber 
svijeta. Odnosi među ljudima više nisu uvjetovani mjestom i lokalnom zajednicom, 
pa je stoga potrebno iznova graditi odnose među ljudima, a posebno je to važno u 
postratnim društvima, gdje su veze nasilno pokidane i opterećene zločinima.

Kako je to u svojim radovima raščlanio Robert Putnam, povjerenje može biti 
površno, odnosno tanko, i dubinsko. Ovo prvo se lakše ostvaruje, ali ostaje na razini 

civiliziranog ponašanja, tolerancije i ograničene komunikacije i interakcije i ta vrsta 
povjerenja je donekle izgrađena. Drugi vid povjerenja je dubinski i zahtijeva mnogo 
više od kurtoaznih razgovora i uljudnosti. Potrebno je mnogo umijeća, a Lederach o 
izgradnji mira govori kao o formi umjetnosti, da se izgrade prostori povjerenja među 
ljudima, da se postave mostovi i rasprostru mreže komunikacije i zajedničkog rada, 
kako bi se među ljudima vraćalo dubinsko povjerenje. 

Primjeri vraćanja povjerenja među ljudima iz Sjeverne Irske, Južne Afrike i 
drugih postkonfliktnih društava pokazuju da, pored drugih aktera i odgovornosti svih 
za opće dobro, žrtve rata i zločina mogu biti jedna vrsta moralnih svjetionika koji 
pokazuju drugima kako iznova graditi povjerenje. U Bosni i Hercegovini i regiji 
postoje slične inicijative, kao što su film „Izaberimo mir zajedno“, u kojem bivši 
logoraši pokazuju kako se ipak mogu nadvladati podjele i započeti dijalog, ili film 
„Maglaj − rat i mir“, u kojem bivši borci vojski u Bosni i Hercegovini govore o ratu, 
zločinima, zabludama i strahovima, ali i o tome kako je važno razgovarati i graditi 
budućnost za nove generacije bez rata.

Sve ove inicijative su važne i treba ih poticati, ali kao što autori i autorice ovog 
istraživanja pokazuju, temeljne promjene mogu se dogoditi samo onda kada se na 
više razina radi na pomirenju i kada su uključene institucije, vlasti, akademska za-
jednica, mediji i civilni sektor, ali i svaki građanin i građanka.

Ako se mir shvaća kao put i proces, kako je to Gandi davno kazao, onda je 
važno da u tom procesu učestvuju svi relevantni akteri jednog društva, ali i tako što 
će se graditi odnosi povjerenja kroz iskren i autentičan susret i dijalog. Pored toga, 
važno je zamijeniti „top-down“ pristupe izgradnje mira „bottom-up“ pristupima u 
kojima će lokalni akteri biti vlasnici procesa, a ne puki servis velikim međunarodnim 
ili domaćim organizacijama.

Preporučujem ovu publikaciju za čitanje i kao relevantan znanstveni izvor in-
terdisciplinarne mirovne studije, ali i za dalja istraživanja i promišljanja o ovim te-
mama.

Dana 2. maja 2021.
Prof. dr Zilka Spahić Šiljak

Univerzitet u Zenici

